
         តារាងមាតិកា

      
  
    
      	
        ចំណុចទីមួយ៖ ពួកគេព្យាយាមយកឈ្នះចិត្តមនុស្ស
      
        	
          សេចក្ដីបន្ថែម៖ សេចក្ដីពិតបន្ថែមក្នុងការផ្សាយដំណឹងល្អ
        

        	
          និយមន័យរបស់ពួកអ្នកដឹកនាំ និងពួកអ្នកធ្វើការ ព្រមទាំងមូលហេតុនៃការរៀបចំឱ្យមានពួកគេ
        

        	
          បច្ចេកទេសដែលពួកទទឹងនឹងព្រះគ្រីស្ទប្រើដើម្បីគ្រប់គ្រងមនុស្ស
        

        	
          ការវែកញែកអំពីរបៀបដែលពួកទទឹងនឹងព្រះគ្រីស្ទព្យាយាមយកឈ្នះចិត្តមនុស្ស
        
          	
            ក. ការអូសទាញមនុស្សដោយការផ្ដល់ផលប្រយោជន៍បន្តិចបន្តួច
          

          	
            ខ. ការអួតអាងពីចំណុចខ្លាំងរបស់ពួកគេ ដើម្បីឱ្យមនុស្សថ្វាយបង្គំពួកគេ
          

          	
            គ. ការប្រើប្រាស់សំបកក្រៅដើម្បីបំភាន់មនុស្ស និងទទួលបានចំណាប់អារម្មណ៍ល្អពីពួកគេ
          

        

        

      

      

      	
        ចំណុចទីពីរ៖ ពួកគេវាយប្រហារ និងផាត់អ្នកជំទាស់ចេញ
      

      	
        ចំណុចទីបី៖ ពួកគេផាត់ចេញ និងវាយប្រហារអស់អ្នកដែលដេញតាមសេចក្ដីពិត
      

      	
        ចំណុចទីបួន៖ ពួកគេលើកសរសើរ និងធ្វើទីបន្ទាល់អំពីខ្លួនឯង
      
        	
          សេចក្ដីបន្ថែម៖ ការបរបាញ់សត្វកណ្ដុរ
        

        	
          ការវែកញែកអំពីរបៀបដែលពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង
        

      

      

      	
        ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បី សិរីល្អផ្ទាល់ខ្លួនទៀតផង (ផ្នែកទីមួយ)
      
        	
          សេចក្ដីបន្ថែម៖ អ្វីដែលជាសេចក្ដីពិត
        

        	
          I. អ្វីទៅជាផលប្រយោជន៍របស់ព្រះជាម្ចាស់ និងអ្វីទៅជាផលប្រយោជន៍របស់មនុស្ស
        

      

      

      	
        ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីពីរ)
      
        	
          II. ផលប្រយោជន៍របស់ពួកទទឹងនឹងព្រះគ្រីស្ទ
        
          	
            ក. សុវត្ថិភាពផ្ទាល់ខ្លួនរបស់ពួកគេ
          

          	
            ខ. កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ
          

        

        

      

      

      	
        ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីបី)
      
        	
          II. ផលប្រយោជន៍របស់ពួកទទឹងនឹងព្រះគ្រីស្ទ
        
          	
            ខ. កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ
          
            	
              ១. របៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់
            

            	
              ២. របៀបដែលពួកទទឹងនឹងព្រះគ្រីស្ទប្រព្រឹត្តចំពោះអ្នកដែលខ្លាំងជាងពួកគេ
            

          

          

        

        

      

      

      	
        ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីបួន)
      
        	
          II. ផលប្រយោជន៍របស់ពួកទទឹងនឹងព្រះគ្រីស្ទ
        
          	
            គ. ការរិះរកល្បិចដើម្បីផលប្រយោជន៍ផ្ទាល់ខ្លួនរបស់ពួកគេ
          
            	
              ១. ការកិបកេងទ្រព្យសម្បត្តិនៃដំណាក់របស់ព្រះជាម្ចាស់
            

            	
              ២. ការប្រើប្រាស់បងប្អូនប្រុសស្រីឱ្យបម្រើពួកគេ និងធ្វើការឱ្យពួកគេ
            

          

          

        

        

      

      

      	
        ចំណុចក្រៅប្រធានបទទីបី៖ វិធីដែលណូអេ និងអ័ប្រាហាំស្ដាប់បង្គាប់ព្រះបន្ទូលរបស់ព្រះជាម្ចាស់ និងចុះចូលចំពោះទ្រង់ (ផ្នែកទីមួ២)
      
        	
          I. ឥរិយាបថរបស់លោកណូអេចំពោះព្រះបន្ទូលរបស់ព្រះជាម្ចាស់
        

        	
          ២. ឥរិយាបថរបស់អ័ប្រាហាំចំពោះព្រះបន្ទូលរបស់ព្រះជាម្ចាស់
        

      

      

    

  


ចំណុចទីមួយ៖ ពួកគេព្យាយាមយកឈ្នះចិត្តមនុស្ស

សេចក្ដីបន្ថែម៖ សេចក្ដីពិតបន្ថែមក្នុងការផ្សាយដំណឹងល្អ

ប្រធានបទដែលបានពិភាក្សានៅក្នុងការជួបជុំប៉ុន្មានដងកាលពីលើកមុន គឺនិយាយអំពីការបំពេញភារកិច្ចរបស់ខ្លួនតាមរបៀបមួយដែលត្រូវតាមស្តង់ដា ហើយយើងបានបែងចែកប្រភេទនៃភារកិច្ចដែលមនុស្សគួរតែបំពេញ ក៏ដូចជាបុគ្គលិកផងដែរ។ តើមានប្រភេទជាក់លាក់អ្វីខ្លះ? (ប្រភេទទីមួយ គឺអ្នកធ្វើការខាងផ្សាយដំណឹងល្អ ប្រភេទទីពីរ រួមមានពួកអ្នកដឹកនាំ និងពួកអ្នកធ្វើការគ្រប់លំដាប់ថ្នាក់នៅក្នុងពួកជំនុំ ប្រភេទទីបី គ្របដណ្ដប់លើបុគ្គលិកដែលបំពេញភារកិច្ចពិសេសផ្សេងៗ ប្រភេទទីបួន រួមមានអស់អ្នកដែលបំពេញភារកិច្ចទូទៅ ប្រភេទទីប្រាំ ពាក់ព័ន្ធនឹងអស់អ្នកដែលបំពេញភារកិច្ចនៅពេលទំនេររបស់ខ្លួន និងប្រភេទទីប្រាំមួយ សំដៅលើអ្នកដែលមិនបំពេញភារកិច្ច។) សរុបទាំងអស់ មានប្រាំមួយប្រភេទ។ កាលពីលើកមុន យើងបានពិភាក្សាគ្នាអំពីប្រភេទទីមួយ ដែលទាក់ទងនឹងគោលការណ៍ និងសេចក្ដីពិតដែលពាក់ព័ន្ធនឹងភារកិច្ចនៃការផ្សាយដំណឹងល្អ ដោយរួមបញ្ចូលទាំងខ្លឹមសារដែលចេញពីគ្រប់ទិដ្ឋភាពនៃការផ្សាយដំណឹងល្អ រួមទាំងចំណុចដែលត្រូវយកចិត្តទុកដាក់ គោលការណ៍ និងសេចក្ដីពិតដែលពាក់ព័ន្ធ និងផ្នែកដែលមនុស្សគួរតែប្រុងប្រយ័ត្ន ព្រមទាំងកំហុស និងសេចក្ដីវៀចវេរទូទៅ ដែលកើតឡើងនៅក្នុងដំណើរការនៃការបំពេញភារកិច្ចនេះផងដែរ។ បន្ទាប់ពីបានស្ដាប់ការបង្រៀនអំពីប្រធានបទជាក់លាក់មួយហើយ តើអ្នករាល់គ្នាអាចសង្ខេបចំណុចសំខាន់ៗនៅក្នុងការបង្រៀននោះបានដែរឬទេ? ប្រសិនបើអ្នករាល់គ្នាអាចចាប់យល់ខ្លឹមសារសំខាន់នៃប្រធានបទមួយបានហើយចងចាំទុកក្នុងចិត្តនូវសេចក្ដីពិតនានាដែលពាក់ព័ន្ធ បន្ទាប់មក ក្នុងអំឡុងពេលនៃការបំពេញភារកិច្ចរបស់អ្នក ចូរប្រែក្លាយសេចក្ដីពិតទាំងនោះបន្តិចម្ដងៗឱ្យទៅជាតថភាពផ្ទាល់ខ្លួនរបស់អ្នកទៅជាជីវិតរបស់អ្នក និងទៅជាផ្លូវនៃការអនុវត្តរបស់អ្នក នោះអ្នករាល់គ្នាពិតជាបានស្រូបយកខ្លឹមសារដែលខ្ញុំបានកំពុងប្រកបគ្នានេះហើយ។ ប្រសិនបើបន្ទាប់ពីបានប្រកបគ្នាអំពីការបង្រៀនមួយហើយ អ្នករាល់គ្នាគ្រាន់តែមានគំនិតទូទៅ ឬចងចាំព្រឹត្តិការណ៍ និងរឿងរ៉ាវមួយចំនួន ប៉ុន្តែមិនយល់ថាសេចក្ដីពិត និងគោលការណ៍ដែលបង្កប់នៅក្នុងការបង្រៀននោះជាអ្វី ហើយហេតុអ្វីបានជារឿងទាំងនេះត្រូវបានយកមកពិភាក្សាទេនោះ តើនោះរាប់ថាជាការមានការយល់ដឹងដែរឬទេ? តើនោះរាប់ថាជាការយល់សេចក្ដីពិតដែរឬទេ? (មិនរាប់ទេ។) វាមិនរាប់ថាជាការយល់សេចក្ដីពិតឡើយ ពោលគឺអ្នកមិនបានយល់ថាសេចក្ដីពិតអ្វីខ្លះដែលកំពុងត្រូវបានថ្លែងប្រាប់នោះទេ អ្នកមិនបានយល់សេចក្ដីពិតទាំងនោះឡើយ ហើយអ្នកក៏មិនបានទទួលយកសេចក្ដីពិតទាំងនោះដែរ។ ចុះតើអ្នករាល់គ្នាអាចធ្វើការសង្ខេបបានដែរឬទេ? តើមាននរណាម្នាក់អាចប្រាប់ខ្ញុំអំពីចំណុចសំខាន់ៗពីការប្រកបគ្នារបស់យើងកាលពីលើកមុនបានដែរឬទេ? (ពួកយើងបានសង្ខេបជាប្រាំពីរចំណុច៖ ទីមួយ គឺរបៀបកំណត់និយមន័យអ្នកធ្វើការខាងផ្សាយដំណឹងល្អ ទីពីរ គឺសារជាតិនៃភារកិច្ចផ្សាយដំណឹងល្អ ទីបី គឺអាកប្បកិរិយារបស់មនុស្សចំពោះភារកិច្ចនេះ ព្រមទាំងទស្សនៈខាងក្នុងរបស់ពួកគេ ទីបួន គឺគោលការណ៍ជាក់លាក់នៃការអនុវត្តសម្រាប់ការផ្សាយដំណឹងល្អ ដូចជាថាតើនរណាស្របតាមគោលការណ៍សម្រាប់ការទទួលការផ្សាយដំណឹងល្អ ហើយនរណាមិនស្រប ទីប្រាំ គឺរបៀបប្រព្រឹត្តចំពោះអ្នកដែលស្របតាមគោលការណ៍នៃការទទួលការផ្សាយដំណឹងល្អ ទីប្រាំមួយ គឺផលវិបាកនៅពេលដែលអ្នកធ្វើការខាងផ្សាយដំណឹងល្អបោះបង់តួនាទីរបស់ខ្លួន ហើយរត់គេចក្នុងអំឡុងដំណើរការនៃការបំពេញភារកិច្ចរបស់ខ្លួន ទីប្រាំពីរ គឺការលះបង់របស់ពួកបរិសុទ្ធនៅក្នុងប្រវត្តិសាស្ត្រក្នុងការផ្សាយដំណឹងល្អ និងរបៀបដែលយើងគួរតែឱ្យតម្លៃទៅលើឱកាសនានាក្នុងពេលបច្ចុប្បន្ននៅក្នុងការបំពេញភារកិច្ចរបស់យើង ហើយប្រញាប់ប្រញាល់បំពាក់បំប៉នខ្លួនឯងដោយសេចក្ដីពិត។) ការសង្ខេបរបស់អ្នកគឺគ្របដណ្ដប់ជាមូលដ្ឋានលើទិដ្ឋភាពសំខាន់ៗនៃការប្រកបគ្នារបស់យើងកាលពីលើកមុនគឺពិជាល្អខ្លាំងណាស់។ តើមានអ្វីដែលមិនត្រូវបានរួមបញ្ចូលដែរឬទេ? (នៅមានចំណុចមួយទៀតគឺ៖ ការកែប្រែទស្សនៈរបស់មនុស្ស ដើម្បីឱ្យពួកគេយល់ថា ការផ្សាយដំណឹងល្អមិនមែនគ្រាន់តែជាភារកិច្ចរបស់អ្នកធ្វើការខាងផ្សាយដំណឹងល្អប៉ុណ្ណោះទេ ប៉ុន្តែជាទំនួលខុសត្រូវដែលអស់អ្នកដែលជឿ និងដើរតាមព្រះជាម្ចាស់ មិនអាចគេចវេះបានឡើយ។ នេះគឺជាសេចក្ដីពិតដែលរាស្ដ្ររើសតាំងរបស់ព្រះជាម្ចាស់ត្រូវតែចាប់យល់។) ការផ្សាយដំណឹងល្អ គឺជាទំនួលខុសត្រូវ និងជាកាតព្វកិច្ចរបស់បុគ្គលគ្រប់រូបនេះក៏ជាទិដ្ឋភាពមួយនៃការប្រកបគ្នារបស់យើងកាលពីលើកមុននោះដែរ។ តើអ្នករាល់គ្នាដឹងពីគោលបំណងនៃការប្រកបគ្នាអំពីសេចក្ដីពិតនេះដែរឬទេ? គឺដើម្បីដោះស្រាយសេចក្ដីវៀចវេរនៅក្នុងការយល់ដឹងរបស់មនុស្ស។ តើអ្នកដឹងទេថាមានសេចក្ដីវៀចវេរនៅក្នុងទិដ្ឋភាពណាខ្លះ? (ខ្ញុំមិនដឹងទេ។) ការមិនដឹងបញ្ជាក់ថា អ្នករាល់គ្នាមិនយល់ពីទិដ្ឋភាពនៃសេចក្ដីពិតនេះទេ។ ដូច្នេះ ហេតុអ្វីបានជាខ្ញុំចាំបាច់ត្រូវប្រកបគ្នាអំពីសេចក្ដីពិតនេះ? បើគិតបែបវិជ្ជមាន វាគឺជាទិដ្ឋភាពមួយនៃសេចក្ដីពិតដែលមនុស្សគួរតែយល់។ បើគិតបែបអវិជ្ជមានវិញ វាគឺដើម្បីដោះស្រាយសេចក្ដីវៀចវេរដែលមនុស្សគ្រប់គ្នាមាន នៅក្នុងការយល់ដឹងរបស់ពួកគេអំពីការផ្សាយដំណឹងល្អ។

មនុស្សជាច្រើនមានសេចក្ដីវៀចវេរនៅក្នុងការយល់ដឹងរបស់ពួកគេអំពីបញ្ហានៃការផ្សាយដំណឹងល្អនេះ។ មនុស្សមួយចំនួនគិតថា៖ «បច្ចុប្បន្ននេះ ខ្ញុំកំពុងបំពេញភារកិច្ចពិសេស ដូច្នេះ ការផ្សាយដំណឹងល្អមិនពាក់ព័ន្ធនឹងខ្ញុំទេ។ វាមិនមែនជារឿងដែលខ្ញុំត្រូវខ្វល់នោះទេ។ ហេតុដូច្នេះហើយ សេចក្ដីពិត គោលការណ៍ និងសេចក្ដីតម្រូវរបស់ព្រះជាម្ចាស់ ដែលចាំបាច់ត្រូវយល់ដឹងដើម្បីផ្សាយដំណឹងល្អ គឺមិនពាក់ព័ន្ធនឹងខ្ញុំឡើយ។ ខ្ញុំមិនចាំបាច់យល់ពីរឿងទាំងនេះទេ»។ ដូច្នេះ នៅពេលដែលទិដ្ឋភាពនៃសេចក្ដីពិតអំពីការផ្សាយដំណឹងល្អនេះត្រូវបានលើកយកមកប្រកបគ្នា ពួកគេមានការធ្វេសប្រហែស ពួកគេមិនធ្វើការពិចារណាដោយយកចិត្តទុកដាក់ ហើយពួកគេមិនផ្ដោតអារម្មណ៍ឡើយ។ ទោះបីជាពួកគេស្ដាប់ក៏ដោយ ក៏ពួកគេមិនដឹងថាគេពិភាក្សាគ្នាអំពីអ្វីដែរ។ ក៏មានអ្នកដែលនិយាយដែរថា៖ «បន្ទាប់ពីជឿលើព្រះជាម្ចាស់មក ខ្ញុំតែងតែធ្វើជាអ្នកដឹកនាំរហូតមក។ ខ្ញុំមានគុណសម្បត្តិ និងសមត្ថភាពការងារ។ ខ្ញុំកើតមកដើម្បីធ្វើជាអ្នកដឹកនាំ។ វាហាក់បីដូចជាភារកិច្ចដែលព្រះជាម្ចាស់ប្រទានមកឱ្យខ្ញុំ ហើយបេសកកម្មជីវិតរបស់ខ្ញុំគឺធ្វើជាអ្នកដឹកនាំ»។ ពួកគេចង់មានន័យដោយប្រយោលថា ការផ្សាយដំណឹងល្អមិនពាក់ព័ន្ធនឹងពួកគេឡើយ។ ដូច្នេះ នៅពេលដែល សេចក្ដីពិតអំពីការផ្សាយដំណឹងល្អត្រូវបានលើកយកមកប្រកបគ្នា ពួកគេមិនយកចិត្តទុកដាក់ឡើយ។ នៅពេលសុំឱ្យសង្ខេបនូវអ្វីដែលបានប្រកបគ្នានៅក្នុងការជួបជុំកាលពីលើកមុន មនុស្សមួយចំនួនបើកមើលសៀវភៅកត់ត្រារបស់ខ្លួនត្រឡប់ចុះត្រឡប់ឡើងអស់ពេលយ៉ាងយូរ ហើយនៅតែមិនដឹងដដែល។ ហេតុអ្វីបានជារឿងនេះកើតឡើង? តើមកពីការចងចាំរបស់ពួកគេខ្សោយឬ? (អត់ទេ)។ តើមកពីពួកគេមានការងារច្រើនពេក ហើយខួរក្បាលរបស់ពួកគេពេញណែនឬ? (អត់ទេ)។ មិនមែនទេ។ នេះបង្ហាញថា អាកប្បកិរិយារបស់មនុស្សចំពោះសេចក្ដីពិតគឺជាអាកប្បកិរិយាដែលមិនពេញចិត្តនឹងសេចក្ដីពិត និងមិនស្រឡាញ់សេចក្ដីពិត។ ហេតុដូច្នេះហើយ ខ្ញុំដាស់តឿនអ្នករាល់គ្នា និងឱ្យមនុស្សគ្រប់គ្នាដឹងថា ការផ្សាយដំណឹងល្អមិនមែនជាទំនួលខុសត្រូវពិសេសសម្រាប់មនុស្សប្រភេទណាមួយ ឬក្រុមមនុស្សណាមួយឡើយ ប៉ុន្តែជាទំនួលខុសត្រូវរបស់មនុស្សគ្រប់រូបដែលដើរតាមព្រះជាម្ចាស់។ ហេតុអ្វីបានជាមនុស្សត្រូវតែយល់សេចក្ដីពិតនៃការផ្សាយដំណឹងល្អ? ហេតុអ្វីបានជាមនុស្សចាំបាច់ត្រូវដឹងពីសេចក្ដីពិតទាំងនេះ? ក្នុងនាមជាភាវៈដែលព្រះបានបង្កើត ក្នុងនាមជាមនុស្សម្នាក់ក្នុងចំណោមអស់អ្នកដែលដើរតាមព្រះជាម្ចាស់ មិនថាមានអាយុប៉ុន្មាន មិនថាជាស្រីឬប្រុស ឬមិនថាក្មេង ឬចាស់ឡើយ ការផ្សាយដំណឹងល្អ គឺជាបេសកកម្ម និងជាទំនួលខុសត្រូវដែលមនុស្សគ្រប់គ្នាត្រូវតែទទួលយក។ ប្រសិនបើបេសកកម្មនេះធ្លាក់មកលើអ្នក ហើយតម្រូវឱ្យអ្នកលះបង់ខ្លួន បង់ថ្លៃ ឬសូម្បីតែលះបង់ជីវិតរបស់អ្នក តើអ្នកគួរធ្វើដូចម្ដេច? អ្នកគួរតែទទួលយកវា ព្រោះវាជាភារកិច្ចរបស់អ្នក។ នេះគឺជាសេចក្ដីពិត វាគឺជាអ្វីដែលអ្នកគួរតែយល់។ នេះមិនមែនជាគោលលទ្ធិសាមញ្ញឡើយ វាគឺវាជាសេចក្ដីពិត។ ហេតុអ្វីបានជាខ្ញុំនិយាយថាវាជាសេចក្ដីពិត? ពីព្រោះមិនថាពេលវេលាផ្លាស់ប្ដូរយ៉ាងណា មិនថាប៉ុន្មានទសវត្សរ៍កន្លងផុតទៅយ៉ាងណា ឬមិនថាទីកន្លែង និងបរិយាកាសផ្លាស់ប្ដូរយ៉ាងណានោះទេ ការផ្សាយដំណឹងល្អ និងការធ្វើបន្ទាល់ថ្វាយព្រះជាម្ចាស់ នឹងនៅតែជារឿងវិជ្ជមានជានិច្ច។ អត្ថន័យ និងតម្លៃរបស់វានឹងមិនផ្លាស់ប្ដូរឡើយ៖ វាដាច់ខាតនឹងមិនរងឥទ្ធិពលដោយសារការផ្លាស់ប្ដូរពេលវេលា ឬទីតាំងភូមិសាស្ត្រឡើយ។ ការផ្សាយដំណឹងល្អ និងការធ្វើបន្ទាល់ថ្វាយព្រះជាម្ចាស់ គឺស្ថិតស្ថេរអស់កល្បជានិច្ច ហើយក្នុងនាមជាភាវៈដែលព្រះបានបង្កើត អ្នកគួរតែទទួលយក និងអនុវត្តវា។ នេះគឺជាសេចក្ដីពិតដ៏អស់កល្បជានិច្ច។ មនុស្សមួយចំនួននិយាយថា៖ «ការផ្សាយដំណឹងល្អមិនមែនជាភារកិច្ចដែលខ្ញុំបំពេញនោះទេ»។ ក៏ប៉ុន្តែ សេចក្ដីពិតដែលទាក់ទងនឹងការផ្សាយដំណឹងល្អនេះ គឺជាអ្វីដែលមនុស្សគួរតែយល់ ពីព្រោះវាជាសេចក្ដីពិតដែលទាក់ទងនឹងនិមិត្ត ហើយអស់អ្នកដែលជឿលើព្រះជាម្ចាស់គួរតែយល់ដឹងអំពីវាទាំងអស់គ្នា។ វាគឺជាមូលដ្ឋានគ្រឹះនៃសេចក្ដីជំនឿលើព្រះជាម្ចាស់ និងមានផលប្រយោជន៍ដល់ការចូលទៅក្នុងជីវិត។ លើសពីនេះទៅទៀត មិនថាអ្នកបំពេញភារកិច្ចអ្វីនៅក្នុងពួកជំនុំនោះទេ អ្នកនឹងមានឱកាសទាក់ទងជាមួយអ្នកគ្មានជំនឿ ហេតុដូច្នេះហើយ អ្នកមានទំនួលខុសត្រូវក្នុងការផ្សាយដំណឹងល្អទៅកាន់ពួកគេ។ នៅពេលដែលអ្នកយល់សេចក្ដីពិតនៃការផ្សាយដំណឹងល្អ អ្នកនឹងដឹងនៅក្នុងចិត្តរបស់អ្នកថា៖ «វាគឺជាទំនួលខុសត្រូវរបស់ខ្ញុំក្នុងការផ្សាយកិច្ចការថ្មីរបស់ព្រះជាម្ចាស់ និងដំណឹងល្អអំពីកិច្ចការរបស់ព្រះជាម្ចាស់ក្នុងការសង្គ្រោះមនុស្សជាតិ។ មិនថានៅពេលណា ឬនៅទីកន្លែងណានោះទេ ហើយមិនថាឋានៈ ឬតួនាទីរបស់ខ្ញុំអាចជាអ្វីនោះឡើយ ប្រសិនបើខ្ញុំកំពុងដើរតួជាអ្នកបម្រើ ខ្ញុំមានកាតព្វកិច្ចផ្សាយដំណឹងល្អ ហើយប្រសិនបើបច្ចុប្បន្ននេះ ខ្ញុំជាអ្នកដឹកនាំពួកជំនុំ ខ្ញុំក៏មានកាតព្វកិច្ចផ្សាយដំណឹងល្អដែរ។ មិនថាបច្ចុប្បន្ននេះ ខ្ញុំកំពុងបំពេញភារកិច្ចអ្វីនោះទេ ខ្ញុំមានកាតព្វកិច្ចផ្សាយដំណឹងល្អអំពីនគរព្រះ។ នៅពេលណាដែលមានឱកាស ឬមានពេលទំនេរ ខ្ញុំគួរតែទៅផ្សាយដំណឹងល្អ។ នេះគឺជាទំនួលខុសត្រូវដែលខ្ញុំមិនអាចគេចវេះបានឡើយ»។ តើបច្ចុប្បន្ននេះ មនុស្សភាគច្រើនគិតបែបនេះមែនទេ? (មិនមែនទេ)។ ចុះតើមនុស្សភាគច្រើនគិតយ៉ាងដូចម្ដេច? «ឥឡូវនេះ ខ្ញុំជាប់ភារកិច្ចមួយ។ ខ្ញុំកំពុងសិក្សា និងជីកកកាយអំពីវិជ្ជាជីវៈជាក់លាក់មួយ ដែលជាផ្នែកមួយនៃការសិក្សា ដូច្នេះ ការផ្សាយដំណឹងល្អមិនពាក់ព័ន្ធនឹងខ្ញុំឡើយ»។ តើនេះជាអាកប្បកិរិយាប្រភេទណា? វាគឺជាអាកប្បកិរិយានៃការគេចវេះពីទំនួលខុសត្រូវ និងបេសកកម្មរបស់ខ្លួន ដែលជាអាកប្បកិរិយាអវិជ្ជមានមួយ។ មនុស្សទាំងនេះមិនចេះគិតគូរដល់ព្រះរាជបំណងរបស់ព្រះជាម្ចាស់ទេ ពួកគេបះបោរទាស់នឹងព្រះជាម្ចាស់។ មិនថាអ្នកជានរណានោះទេ ប្រសិនបើអ្នកគ្មានបន្ទុកក្នុងការផ្សាយដំណឹងល្អទេ តើនេះមិនមែនជាសញ្ញាបញ្ជាក់ថាអ្នកខ្វះមនសិការ និងវិចារណញ្ញាណទេឬ? ប្រសិនបើអ្នកមិនសហការ មិនទទួលយកភារកិច្ច និងមិនចុះចូលយ៉ាងសកម្មទេ នោះអ្នកកំពុងតែធ្វើឱ្យតែរួចពីដៃ ដោយអវិជ្ជមាន និងអសកម្មហើយ អាកប្បកិរិយានេះគឺមិនអាចទទួលយកបានឡើយ។ មិនថាអ្នកបំពេញភារកិច្ចអ្វីនោះទេ មិនថាវាពាក់ព័ន្ធនឹងវិជ្ជាជីវៈ ឬផ្នែកសិក្សាអ្វីនោះទេ លទ្ធផលចម្បងមួយដែលអ្នកសម្រេចបាន គួរតែជាសមត្ថភាពរបស់អ្នកក្នុងការធ្វើបន្ទាល់ និងផ្សាយដំណឹងល្អអំពីកិច្ចការរបស់ព្រះជាម្ចាស់ក្នុងការសង្គ្រោះមនុស្សជាតិ។ នេះគឺជាសេចក្ដីតម្រូវអប្បបរមាសម្រាប់ភាវៈដែលព្រះបានបង្កើត។ ប្រសិនបើអ្នកមិនអាចសូម្បីតែបំពេញតាមសេចក្ដីតម្រូវអប្បបរមានេះផង តើអ្នកទទួលបានអ្វីខ្លះពីការបំពេញភារកិច្ចរបស់អ្នក ក្នុងអំឡុងពេលប៉ុន្មានឆ្នាំមកនេះដែលអ្នកជឿលើព្រះជាម្ចាស់? តើអ្នកទទួលបានអ្វីខ្លះ? តើអ្នកយល់ពីព្រះរាជបំណងរបស់ព្រះជាម្ចាស់ដែរឬទេ? ទោះបីជាអ្នកបានបំពេញភារកិច្ចរបស់អ្នកអស់រយៈពេលជាច្រើនឆ្នាំ ហើយបានក្លាយជាអ្នកជំនាញនៅក្នុងវិជ្ជាជីវៈរបស់អ្នកក៏ដោយ ប្រសិនបើអ្នកមិនអាចនិយាយអ្វីបាន ឬមិនអាចប្រកបគ្នាអំពីទិដ្ឋភាពណាមួយនៃសេចក្ដីពិតបាន នៅពេលគេសុំឱ្យធ្វើបន្ទាល់ថ្វាយព្រះជាម្ចាស់ តើបញ្ហានៅត្រង់ណា? បញ្ហាគឺនៅត្រង់ថា អ្នកមិនយល់សេចក្ដីពិត។ មនុស្សមួយចំនួនអាចនឹងមានអារម្មណ៍ថា វាមិនយុត្តិធម៌ទេដែលនិយាយថាពួកគេមិនយល់សេចក្ដីពិត។ ពួកគេអាចនឹងគិតថា ពួកគេបានបំពេញភារកិច្ចរបស់ខ្លួនយ៉ាងមានប្រសិទ្ធភាព ប៉ុន្តែពួកគេមិនយល់ពីនិមិត្តនៃកិច្ចការរបស់ព្រះជាម្ចាស់ និងព្រះរាជបំណងរបស់ទ្រង់ក្នុងការសង្គ្រោះមនុស្សជាតិឡើយ។ តើការនេះរាប់ថាជាការយល់សេចក្ដីពិតដែរឬទេ? អ្នកមិនទាន់ទាំងបានបង្កើតមូលដ្ឋានគ្រឹះនៅក្នុងផ្លូវពិតសម្រាប់ជំនឿរបស់អ្នកលើព្រះជាម្ចាស់បន្តិចផង។ អ្នកគ្មានបន្ទុកក្នុងការផ្សាយកិច្ចការរបស់ព្រះជាម្ចាស់ និងដំណឹងល្អអំពីសេចក្ដីសង្គ្រោះរបស់ទ្រង់សម្រាប់មនុស្សជាតិឡើយ ហើយអ្នកខ្វះការយល់ឃើញ ការយល់ដឹង ឬការយល់ធ្លុះជ្រៅជ្រះ។ បើដូច្នេះ តើអ្នកអាចចាត់ទុកថាជាអ្នកដែលដើរតាមព្រះជាម្ចាស់យ៉ាងពិតប្រាកដបានដែរឬទេ? តើអ្នកបានបង្កើតទំនាក់ទំនងប្រក្រតីជាមួយព្រះជាម្ចាស់ហើយឬនៅ? ប្រសិនបើអ្នកមិនទាន់សម្រេចបានរឿងទាំងនេះណាមួយទេ នោះអ្នកមិនមានតថភាពនៃសេចក្ដីពិតឡើយ។

ឥឡូវនេះ សូមត្រឡប់មកប្រធានបទដែលយើងបានពិភាក្សាគ្នាមុននេះវិញ។ ការផ្សាយដំណឹងល្អ គឺជាទំនួលខុសត្រូវ និងកាតព្វកិច្ចរបស់រាស្ដ្ររើសតាំងទាំងអស់របស់ព្រះជាម្ចាស់។ ដោយបានពិភាក្សាអំពីទិដ្ឋភាពនៃសេចក្ដីពិតនេះហើយ តើអ្វីទៅជាចំណុចមួយដែលមនុស្សគ្រប់គ្នាគួរតែយល់? មិនថាមនុស្សម្នាក់បង់ថ្លៃ លះបង់គ្រួសារ និងការងាររបស់ខ្លួនដើម្បីលះបង់ខ្លួនដើម្បីព្រះជាម្ចាស់ ឬថ្វាយសូម្បីតែជីវិតរបស់ខ្លួនក៏ដោយ ជាក់ស្ដែង រឿងទាំងនេះសុទ្ធតែជារឿងខាងក្រៅប៉ុណ្ណោះ។ តើនៅទីបំផុតព្រះជាម្ចាស់ទាមទារអ្វីពីមនុស្ស? គឺថា នៅពេលដែលកម្ពស់របស់អ្នកកើនឡើង ហើយជីវិតរបស់អ្នកចាស់ទុំ នៅពេលដែលពេលវេលាកន្លងផុតទៅ អ្នកចាប់ផ្ដើមយល់បន្តិចម្ដងៗអំពីសេចក្ដីពិតផ្សេងៗអំពីកិច្ចការរបស់ព្រះជាម្ចាស់ និងព្រះរាជបំណងរបស់ទ្រង់ក្នុងការសង្គ្រោះមនុស្សជាតិ។ បន្ទុករបស់អ្នកក្នុងការផ្សាយដំណឹងល្អ និងការធ្វើបន្ទាល់ថ្វាយព្រះជាម្ចាស់ លេចរូបរាងកាន់តែច្បាស់ឡើងៗ ហើយការតាំងចិត្តរបស់អ្នកក្នុងការទទួលភារកិច្ចនេះ កាន់តែរឹងមាំឡើង។ ប្រសិនបើអ្នកដឹកនាំពួកជំនុំម្នាក់បាន និងកំពុងធ្វើការអស់រយៈពេលជាច្រើនឆ្នាំ ប៉ុន្តែនៅពេលដែលការដឹកនាំពួកជំនុំរបស់ពួកគេកន្លងផុតទៅកាន់តែច្រើនឆ្នាំ ពួកគេមានកម្លាំងចិត្តកាន់តែតិចទៅៗ មានការរំជួលចិត្តកាន់តែតិចទៅៗ និងមានបន្ទុកកាន់តែតិចទៅៗនៅពេលនិយាយដល់ការផ្សាយដំណឹងល្អ តើពួកគេបំពេញភារកិច្ចរបស់ខ្លួនបានល្អកម្រិតណា? (មិនបានល្អនោះទេ។) ហេតុអ្វីបានជាបែបនោះ? តើមានបញ្ហាអ្វីកើតឡើង? ប្រសិនបើពួកគេធ្លាក់ទៅក្នុងសភាពបែបនេះ ឬរស់នៅក្នុងសភាពបែបនេះ យ៉ាងហោចណាស់ច្បាស់ជាមានរឿងមួយគឺ៖ បុគ្គលនេះមិនបានដេញតាមសេចក្ដីពិតទេក្នុងអំឡុងពេលប៉ុន្មានឆ្នាំនេះ ហើយមិនបានធ្វើការងារជាក់ស្ដែងឡើយ។ ពួកគេគឺដូចជាកម្មាភិបាលការិយាល័យធិបតេយ្យរបស់នាគដ៏ធំមានសម្បុរក្រហម។ ជាលទ្ធផល ពួកគេគ្មានបន្ទុក និងគ្មានការយល់ដឹងដើម្បីធ្វើការប្រកាសព្រះនាមរបស់ព្រះជាម្ចាស់ និងធ្វើបន្ទាល់អំពីកិច្ចការរបស់ទ្រង់ឡើយ។ តើនេះមិនមែនជាលទ្ធផលទេឬ? (មែនហើយ។) វាគឺជាលទ្ធផលដែលមិនអាចជៀសផុត។ មិនថាបុគ្គលនេះបានធ្វើការអស់រយៈពេលប៉ុន្មានឆ្នាំនោះទេ ទោះបីជាពួកគេគិតថាខ្លួនមានកម្ពស់ខ្ពស់ ថាពួកគេអាចចេះគិតគូរដល់បន្ទុករបស់ព្រះជាម្ចាស់ និងអាចបម្រើស្របតាមព្រះរាជបំណងរបស់ព្រះជាម្ចាស់ក៏ដោយ ប៉ុន្តែនៅពេលនិយាយដល់ការផ្សាយដំណឹងល្អ ពួកគេបែរជារួញរា ពួកគេមិនដឹងថាត្រូវធ្វើដូចម្ដេចឡើយ។ នៅពេលដែលពួកគេជួបមនុស្សដែលស្រេកឃ្លានចង់ឃើញការលេចមករបស់ព្រះជាម្ចាស់ ហើយមកស្វែងរក និងពិនិត្យមើលផ្លូវពិត ពួកគេនិយាយមិនចេញ។ ពួកគេនិយាយមិនចេញសូម្បីមួយម៉ាត់ ហើយ មិនដឹងថាត្រូវចាប់ផ្ដើមពីត្រង់ណា។ តើបញ្ហានៅត្រង់ណា? គឺថា ពួកគេមិនយល់សេចក្ដីពិត ហើយមិនទាន់ទទួលបានសេចក្ដីពិត ដូច្នេះពួកគេមិនអាចធ្វើបន្ទាល់ថ្វាយព្រះជាម្ចាស់បានឡើយ។ មានតែអស់អ្នកដែលយល់សេចក្ដីពិតប៉ុណ្ណោះ ទើបអាចធ្វើបន្ទាល់ថ្វាយព្រះជាម្ចាស់បាន។ ការផ្សាយដំណឹងល្អ និងការធ្វើបន្ទាល់ថ្វាយព្រះជាម្ចាស់ គឺស្ថិតនៅក្នុងដែននៃភារកិច្ចរបស់អ្នក។ ប្រសិនបើអ្នកយល់សេចក្ដីពិត ប្រសិនបើអ្នកទទួលបានសេចក្ដីពិត ហេតុអ្វីបានជាអ្នកគ្មានពាក្យនិយាយ នៅពេលដែលអ្នកជួបមនុស្សដែលកំពុងពិនិត្យមើលផ្លូវពិត? តើនេះមិនមែនជាបញ្ហាទេឬ? តើអ្នករាល់គ្នាឧស្សាហ៍ជួបប្រទះស្ថានភាពបែបនេះដែរឬទេ? (ចាស/បាទ។) តើបញ្ហានៅត្រង់ណា? គឺអ្នកគ្មានបន្ទុក។ តើការគ្មានបន្ទុកគឺជាបញ្ហាដែរឬទេ? តើអ្នកអាចបំពេញភារកិច្ចរបស់អ្នកដោយគ្មានបន្ទុកបានដែរឬទេ? ទោះបីជាអ្នកបំពេញភារកិច្ចរបស់អ្នកក៏ដោយ តើអ្នកអាចធ្វើវាដោយស្មោះត្រង់បានដែរឬទេ? តើអ្នកអាចធ្វើវាតាមរបៀបមួយដែលត្រូវតាមស្តង់ដាបានដែរឬទេ? ទោះបីជាការគ្មានបន្ទុកអាចមិនមែនជាបញ្ហាស្លាប់រស់ក៏ដោយ ក៏វានៅតែជាបញ្ហាធ្ងន់ធ្ងរដែរ ពីព្រោះវាប៉ះពាល់ទៅដល់ថាតើអ្នកបំពេញភារកិច្ចរបស់អ្នកបានល្អកម្រិតណា។ តើបញ្ហានេះមិនចាំបាច់ត្រូវដោះស្រាយទេមែនទេ? (វាចាំបាច់។) អ៊ីចឹង តើអ្នកត្រូវដោះស្រាយបញ្ហានេះដោយរបៀបណា? អ្នកត្រូវតែកែប្រែទស្សនៈខុសឆ្គងរបស់អ្នកអំពីការផ្សាយដំណឹងល្អ ហើយយល់សេចក្ដីពិតអំពីវា។ កិច្ចការទាំងអស់ដែលអ្នករាល់គ្នាកំពុងធ្វើនៅពេលបច្ចុប្បន្ននេះ គឺទាក់ទងដោយផ្ទាល់ទៅនឹងកិច្ចការផ្សាយដំណឹងល្អ ហើយស្ថិតនៅក្នុងដែននៃការផ្សាយដំណឹងល្អ។ វាមានគោលបំណងធ្វើបន្ទាល់ថ្វាយព្រះជាម្ចាស់ ផ្សាយអំពីកិច្ចការផ្សាយដំណឹងល្អ ធ្វើបន្ទាល់អំពីព្រះនាមរបស់ព្រះជាម្ចាស់ និងផ្សាយដំណឹងល្អអំពីកិច្ចការក្នុងការសង្គ្រោះមនុស្សជាតិរបស់ព្រះជាម្ចាស់នេះ ដើម្បីឱ្យមនុស្សកាន់តែច្រើនបានដឹង ហើយមនុស្សកាន់តែច្រើនមកចំពោះព្រះភក្ត្រព្រះជាម្ចាស់ ទទួលយកការយកឈ្នះរបស់ព្រះជាម្ចាស់ ទទួលសេចក្ដីសង្គ្រោះរបស់ព្រះជាម្ចាស់ ហើយនៅទីបំផុត ប្រសិនបើពួកគេមានសំណាងអាចទទួលបានការប្រោសឱ្យគ្រប់លក្ខណ៍របស់ព្រះជាម្ចាស់ចំពោះពួកគេ នោះកាន់តែប្រសើរ។ តើការដែលមានមនុស្សកាន់តែច្រើនមកចំពោះព្រះភក្ត្រព្រះជាម្ចាស់មានន័យដូចម្ដេច ហើយតើលទ្ធផលចុងក្រោយដែលការនេះគួរសម្រេចបានគឺជាអ្វី? (គឺធ្វើឱ្យមនុស្សកាន់តែច្រើនទទួលបានសេចក្ដីសង្គ្រោះរបស់ព្រះជាម្ចាស់។) ហេតុអ្វីបានជាត្រូវសម្រេចគោលដៅនេះ? ពីព្រោះវាជាព្រះរាជបំណងរបស់ព្រះជាម្ចាស់។ ហេតុនេះហើយបានជាយើងពន្យល់អំពីសេចក្ដីពិតទាំងនេះដោយមិនខ្លាចនឿយហត់។ ប្រសិនបើវាមិនពាក់ព័ន្ធនឹងព្រះរាជបំណងរបស់ព្រះជាម្ចាស់ទេ ការនិយាយអំពីរឿងទាំងនេះនឹងគ្មានប្រយោជន៍ និងឥតន័យឡើយ។ ដោយសារតែវាជាព្រះរាជបំណងរបស់ព្រះជាម្ចាស់ ទើបយើងពន្យល់ឱ្យច្បាស់ និងជួយឱ្យមនុស្សគ្រប់គ្នាយល់ ដើម្បីឱ្យពួកគេដឹងថា នេះគឺជាសេចក្ដីពិត និងដឹងថាមនុស្សគ្រប់គ្នាគួរតែខិតខំប្រឹងប្រែងនៅក្នុងសេចក្ដីពិតនៃការផ្សាយដំណឹងល្អនេះ ដើម្បីឱ្យមនុស្សគ្រប់រូបមានការយល់ដឹងបែបនេះ និងចាប់ផ្ដើមទទួលបន្ទុកបែបនេះ។

សំណួរបន្ទាប់គឺ ហេតុអ្វីបានជាយើងគួរឱ្យមនុស្សកាន់តែច្រើនយល់អំពីព្រះរាជបំណងរបស់ព្រះជាម្ចាស់ ដើម្បីឱ្យពួកគេអាចផ្សាយដំណឹងល្អ និងបំពេញភារកិច្ចរបស់ពួកគេបាន? ហេតុអ្វីបានជាត្រូវធ្វើបែបនេះ? មនុស្សមួយចំនួនអាចនឹងនិយាយថា៖ «ព្រះជាម្ចាស់សព្វព្រះទ័យចង់ឱ្យមនុស្សគ្រប់រូបទទួលបានសេចក្ដីសង្រ្គោះ ហើយមិនសព្វព្រះទ័យចង់ឱ្យនរណាម្នាក់ទៅរកសេចក្ដីហិនវិនាសឡើយ ដូច្នេះ យើងគួរតែឱ្យមនុស្សកាន់តែច្រើនទទួលយកកិច្ចការរបស់ព្រះជាម្ចាស់»។ ប្រយោគនេះគឺត្រឹមត្រូវ ប៉ុន្តែវាមិនមែនជាចម្លើយជាសារជាតិទៅនឹងសំណួរនេះទេ។ ដូច្នេះ តើអ្វីជាចម្លើយជាសារជាតិទៅនឹងសំណួរនេះ? តើអ្នករាល់គ្នាដឹងទេ? (ព្រះជាម្ចាស់សព្វព្រះទ័យចង់បានមនុស្សមួយក្រុមដែលមានចិត្ត និងគំនិតតែមួយដូចទ្រង់។) ព្រះជាម្ចាស់សព្វព្រះទ័យចង់បានមនុស្សមួយក្រុមដែលមានចិត និងគំនិតតែមួយដូចទ្រង់ ហើយការនេះត្រូវតែសម្រេចបានតាមរយៈការផ្សាយដំណឹងល្អ។ អ្វីដែលយើងកំពុងនិយាយនៅពេលនេះ គឺការផ្សាយដំណឹងល្អឱ្យបានទូលំទូលាយ។ តើមានភាពខុសគ្នាដែរឬទេ រវាងការផ្សាយដំណឹងល្អឱ្យបានទូលំទូលាយ និងការទទួលបានមនុស្សមួយក្រុម? (មាន។) ដូច្នេះ តើអ្វីជាគោលបំណងនៃការផ្សាយដំណឹងល្អឱ្យបានទូលំទូលាយ? (ដើម្បីសង្គ្រោះមនុស្សឱ្យបានច្រើនតាមដែលអាចធ្វើទៅបាន។) ការសង្គ្រោះមនុស្សឱ្យបានច្រើនតាមដែលអាចធ្វើទៅបាន គឺជាគោលការណ៍មួយនៃសេចក្ដីសង្គ្រោះរបស់ព្រះជាម្ចាស់ ប៉ុន្តែមិនមែនជាចម្លើយទៅនឹងសំណួរនេះទេ។ ចាប់តាំងពីពេលដែលកិច្ចការនេះបានចាប់ផ្ដើម ខ្ញុំបាននិយាយដដែលៗថា ពេលនេះ ព្រះជាម្ចាស់បានយាងមកធ្វើកិច្ចការ ដើម្បីបើកយុគសម័យមួយ គឺនាំមកនូវយុគសម័យថ្មី និងបញ្ចប់យុគសម័យចាស់ គឺនាំមកនូវយុគសម័យនៃនគរព្រះ និងបញ្ចប់យុគសម័យនៃព្រះគុណ។ អស់អ្នកដែលទទួលយកកិច្ចការរបស់ព្រះជាម្ចាស់នាគ្រាចុងក្រោយ បានឃើញការពិតនេះ។ ព្រះជាម្ចាស់បាន និងកំពុងធ្វើកិច្ចការថ្មី គឺការសម្ដែងចេញនូវសេចក្ដីពិត ដើម្បីជំនុំជម្រះមនុស្សជាតិ ការបន្សុទ្ធ និងការសង្គ្រោះមនុស្សជាតិ។ ដំណឹងល្អអំពីនគរព្រះ បានចាប់ផ្ដើមផ្សាយទៅកាន់ប្រទេសជាច្រើន។ មនុស្សជាតិនេះ បានចេញផុតពីយុគសម័យនៃក្រឹត្យវិន័យ និងយុគសម័យនៃព្រះគុណហើយ។ ពួកគេលែងអានព្រះគម្ពីរ ពួកគេលែងរស់នៅក្រោមឈើឆ្កាង ហើយពួកគេលែងហៅព្រះនាមព្រះសង្គ្រោះយេស៊ូវទៀតហើយ។ ផ្ទុយទៅវិញ ពួកគេអធិស្ឋានក្នុងព្រះនាមព្រះដ៏មានគ្រប់ព្រះចេស្ដា ហើយស្របពេលជាមួយគ្នានោះក៏ទទួលយកព្រះបន្ទូលបច្ចុប្បន្នរបស់ព្រះជាម្ចាស់ ជាគោលការណ៍ វិធីសាស្ត្រ និងគោលដៅនៃការរស់រាននៅក្នុងជីវិតរបស់ពួកគេ។ ក្នុងន័យនេះ តើមនុស្សទាំងនេះមិនបានចូលទៅក្នុងយុគសម័យថ្មីមួយរួចហើយទេឬ? (បានចូលរួចហើយ។) ពួកគេបានចូលទៅក្នុងយុគសម័យថ្មីមួយ។ ដូច្នេះ តើមនុស្សកាន់តែច្រើនដែលមិនទាន់ទទួលយកដំណឹងល្អនាគ្រាចុងក្រោយ និងព្រះបន្ទូលថ្មីរបស់ព្រះជាម្ចាស់ កំពុងរស់នៅក្នុងយុគសម័យណានៅឡើយ? ពួកគេកំពុងរស់នៅក្នុងយុគសម័យនៃព្រះគុណនៅឡើយ។ ឥឡូវនេះ តើអ្វីជាទំនួលខុសត្រូវរបស់អ្នករាល់គ្នា? គឺនាំពួកគេចេញពីយុគសម័យនៃព្រះគុណ និងចូលទៅក្នុងយុគសម័យថ្មីមួយ។ តើអ្នករាល់គ្នាអាចបំពេញការផ្ទុកផ្ដាក់របស់ព្រះជាម្ចាស់បាន ដោយគ្រាន់តែអធិស្ឋានទៅកាន់ព្រះជាម្ចាស់ និងហៅព្រះនាមរបស់ទ្រង់បានដែរឬទេ? តើការគ្រាន់តែផ្សាយព្រះបន្ទូលរបស់ព្រះជាម្ចាស់ពីរបីម៉ាត់គ្រប់គ្រាន់ហើយមែនទេ? វាពិតជាមិនគ្រប់គ្រាន់ទេ។ ការនេះតម្រូវឱ្យអ្នករាល់គ្នាមានបន្ទុក ដើម្បីទទួលការផ្ទុកផ្ដាក់ក្នុងការផ្សាយដំណឹងល្អនេះ ដើម្បីផ្សាយព្រះបន្ទូលរបស់ព្រះជាម្ចាស់ឱ្យបានទូលំទូលាយ ដើម្បីផ្សាយព្រះបន្ទូលរបស់ព្រះជាម្ចាស់តាមវិធីសាស្ត្រផ្សេងៗ និងដើម្បីផ្សាយដំណឹងល្អអំពីនគរព្រះ។ តើការផ្សាយមានន័យដូចម្ដេច? វាមានន័យថាជាការនាំព្រះបន្ទូលរបស់ព្រះជាម្ចាស់ទៅកាន់អស់អ្នកដែលមិនទាន់ទទួលយកកិច្ចការរបស់ព្រះជាម្ចាស់នាគ្រាចុងក្រោយ ជាការឱ្យមនុស្សកាន់តែច្រើនដឹងថា ព្រះជាម្ចាស់បាន និងកំពុងធ្វើកិច្ចការថ្មី ហើយបន្ទាប់មកជាការធ្វើបន្ទាល់អំពីព្រះបន្ទូលរបស់ព្រះជាម្ចាស់ទៅកាន់ពួកគេ ជាការប្រើប្រាស់បទពិសោធរបស់អ្នករាល់គ្នាដើម្បីធ្វើបន្ទាល់អំពីកិច្ចការរបស់ព្រះជាម្ចាស់ និងនាំពួកគេចូលទៅក្នុងយុគសម័យថ្មីមួយផងដែរ តាមវិធីសាស្ត្រនេះ ពួកគេនឹងចូលទៅក្នុងយុគសម័យថ្មីដូចអ្នករាល់គ្នាដែរ។ ព្រះរាជបំណងរបស់ព្រះជាម្ចាស់គឺច្បាស់លាស់។ វាមិនមែនសម្រាប់តែអ្នករាល់គ្នាដែលបានឮព្រះបន្ទូលរបស់ទ្រង់ បានទទួលយកព្រះបន្ទូលទាំងនោះ ហើយដើរតាមទ្រង់ ដើម្បីចូលទៅក្នុងយុគសម័យថ្មីប៉ុណ្ណោះទេ ប៉ុន្តែទ្រង់នឹងដឹកនាំមនុស្សជាតិទាំងមូលចូលទៅក្នុងយុគសម័យថ្មីនេះ។ នេះគឺជាព្រះរាជបំណងរបស់ព្រះជាម្ចាស់ ហើយវាជាសេចក្ដីពិតដែលមនុស្សគ្រប់រូបដែលកំពុងដើរតាមព្រះជាម្ចាស់ឥឡូវនេះ គួរតែយល់។ ព្រះជាម្ចាស់មិនមែនកំពុងដឹកនាំមនុស្សមួយក្រុម មនុស្សមួយពួកតូច ឬ ជនជាតិភាគតិចមួយក្រុមតូច ចូលទៅក្នុងយុគសម័យថ្មីទេ ផ្ទុយទៅវិញ ទ្រង់មានព្រះរាជបំណងដឹកនាំមនុស្សជាតិទាំងមូលចូលទៅក្នុងយុគសម័យថ្មី។ តើគោលដៅនេះអាចសម្រេចបានដោយរបៀបណា? (ដោយការផ្សាយដំណឹងល្អឱ្យបានទូលំទូលាយ។) ពិតណាស់ វាត្រូវតែសម្រេចបានដោយការផ្សាយដំណឹងល្អឱ្យបានទូលំទូលាយ ដោយប្រើប្រាស់វិធីសាស្ត្រ និងផ្លូវផ្សេងៗដើម្បីផ្សាយដំណឹងល្អឱ្យបានទូលំទូលាយ។ ការនិយាយអំពីការផ្សាយដំណឹងល្អឱ្យបានទូលាយគឺងាយស្រួល ប៉ុន្តែតើវាគួរធ្វើដោយរបៀបណាឱ្យប្រាកដ? (វាទាមទារឱ្យមានការសហការពីមនុស្ស។) ត្រឹមត្រូវហើយ ការនេះទាមទារឱ្យមានការសហការពីមនុស្ស។ ប្រសិនបើមនុស្សតែងតែប្រកាន់ខ្ជាប់នូវអ្វីដែលចាស់ៗនៅក្នុងចិត្តរបស់ពួកគេ តែងតែទុកនូវសេចក្ដីវៀចវេរមួយចំនួន ប្រកាន់ខ្ជាប់នូវបទប្បញ្ញត្តិ និងការអនុវត្តចាស់ៗ ប៉ុន្តែមិនយកចិត្តទុកដាក់ចំពោះកិច្ចការផ្សាយដំណឹងល្អ ហើយមិនទទួលយកការផ្ទុកផ្ដាក់របស់ព្រះជាម្ចាស់ ដោយចាត់ទុកកិច្ចការផ្សាយដំណឹងល្អថាមិនពាក់ព័ន្ធនឹងខ្លួន តើមនុស្សបែបនេះអាចត្រូវបានព្រះជាម្ចាស់លើកស្ទួយ និងប្រើបានដែរឬទេ? តើពួកគេអាចមានលក្ខណៈសម្បត្តិដើម្បីរស់នៅចំពោះព្រះភក្ត្រព្រះជាម្ចាស់បានដែរឬទេ? តើពួកគេអាចទទួលបានការសព្វព្រះទ័យពីព្រះជាម្ចាស់បានដែរឬទេ? ដាច់ខាតគឺមិនអាចទេ។ ហេតុដូច្នេះហើយ ខ្ញុំត្រូវតែផ្ដល់ដំបូន្មានដល់អ្នកទៅលើរបៀបនៃការគិតរបស់អ្នករាល់គ្នា ដោយកត់សម្គាល់អំពីធាតុនានាដែលអ្នករាល់គ្នាមិនយល់ និងពន្យល់អំពីសេចក្ដីពិតនានាដែលពាក់ព័ន្ធដោយមិនខ្លាចនឿយហត់ឡើយ រហូតដល់អ្នករាល់គ្នាចាប់យល់នូវសេចក្ដីពិតទាំងនោះ។ មិនថាអ្នករាល់គ្នាអាចនឹងស្ពឹកស្រពន់ និងល្ងិតល្ងង់យ៉ាងណានោះទេ ខ្ញុំត្រូវតែបន្តនិយាយទៅកាន់អ្នករាល់គ្នា និងធ្វើឱ្យអ្នករាល់គ្នាយល់ថា នេះគឺជាព្រះរាជបំណងរបស់ព្រះជាម្ចាស់ នេះគឺជាភារកិច្ចដែលអ្នករាល់គ្នាត្រូវតែបំពេញ ហើយវាជាបេសកកម្ម និងកាតព្វកិច្ចរបស់អ្នករាល់គ្នានៅក្នុងជីវិតនេះ។ ប្រសិនបើអ្នកមិនយកចិត្តទុកដាក់ចំពោះអ្វីដែលខ្ញុំនិយាយ ឬមិនយល់ទេនោះ ខ្ញុំត្រូវតែបន្តនិយាយ។ ទោះបីជាអ្នកធុញទ្រាន់នឹងវាក៏ដោយ ខ្ញុំត្រូវតែបន្តនិយាយ រហូតដល់អ្នកយល់សេចក្ដីពិត។ តើអ្វីទៅជាសេចក្ដីពិត? សេចក្ដីពិត គឺជាអ្វីដែលព្រះជាម្ចាស់សម្ដែងចេញ វាគឺជាព្រះរាជបំណងរបស់ព្រះជាម្ចាស់ សេចក្ដីតម្រូវរបស់ព្រះជាម្ចាស់សម្រាប់មនុស្សជាតិ និងជាតថភាពនៃសេចក្ដីពិតដែលមនុស្សនៅក្នុងយុគសម័យថ្មីត្រូវតែមាន។ តើមនុស្សគួរប្រព្រឹត្តបែបណាចំពោះព្រះរាជបំណងរបស់ព្រះជាម្ចាស់? ពួកគេគួរតែទទួលយកព្រះរាជបំណងទាំងនោះដោយមិនមានការកាត់បន្ថយ និងជាដាច់ខាត បន្ទាប់មកចុះចូល និងសហការ ដើម្បីបំពេញតាមព្រះរាជបំណងរបស់ព្រះជាម្ចាស់។ នេះគឺជាកាតព្វកិច្ចរបស់មនុស្សម្នាក់។ តើអ្នករាល់គ្នាយល់ទេ នៅពេលដែលខ្ញុំនិយាយបែបនេះ? មនុស្សមួយចំនួនអាចនឹងនិយាយថា៖ «អូ៎ ទេ! ព្រះជាម្ចាស់តម្រូវឱ្យមនុស្សទទួលយកការផ្ទុកផ្ដាក់របស់ទ្រង់ ប៉ុន្តែតើការនោះមានពាក់ព័ន្ធអ្វីនឹងយើងដែលជាមនុស្សតូចតាចទៅ?» តើអ្នករាល់គ្នាគិតថា វាមានពាក់ព័ន្ធនឹងពួកគេដែរឬទេ? (គឺវាមាន។) តើវាមានពាក់ព័ន្ធអ្វីនឹងពួកគេ? ចាំខ្ញុំពន្យល់។ ព្រះជាម្ចាស់គឺជាព្រះអាទិករ ហើយមនុស្សគឺជាភាវៈដែលទ្រង់បានបង្កើត។ តើទំនាក់ទំនងរវាងពាក្យថា «បង្កើត» និង «បានបង្កើត» គឺជាអ្វី? វាគឺជាទំនាក់ទំនងរវាងការធ្វើអំពើ និងការទទួលរងអំពើ រវាងការបង្កើត និងការត្រូវបានបង្កើត។ ដោយសារព្រះរាជបំណងរបស់ព្រះអាទិករត្រូវបានបង្ហាញឱ្យអ្នកដឹងហើយ តើអ្នកគួរតែឆ្លើយតបដោយអាកប្បកិរិយាបែបណា? (ទទួលយក ហើយសហការឱ្យអស់ពីកម្លាំងរបស់ខ្ញុំ។) ត្រឹមត្រូវហើយ អ្នកគួរតែចុះចូលនឹងព្រះរាជបំណងទាំងនោះ និងទទួលយកព្រះរាជបំណងទាំងនោះ ដោយសហការឱ្យអស់ពីកម្លាំងរបស់អ្នក មិនថាត្រូវបង់ថ្លៃយ៉ាងណាក៏ដោយ។ តើការសហការនេះ រាប់បញ្ចូលទាំងការស្វែងរកសេចក្ដីពិតដែរឬទេ? តើវារាប់បញ្ចូលទាំងការយល់សេចក្ដីពិតដែរឬទេ? វារាប់បញ្ចូលទាំងពីរ។ ដោយសារអ្នកយល់ពីសេចក្ដីតម្រូវ និងការផ្ទុកផ្ដាក់របស់ព្រះជាម្ចាស់ហើយ រឿងទាំងនេះទាក់ទងនឹងបេសកកម្មរបស់អ្នក គឺជាភារកិច្ចរបស់អ្នក ដោយសារអ្នកដឹងរឿងនេះ អ្នកគួរតែទទួលយកវា។ នេះគឺជាអ្វីដែលមនុស្សម្នាក់ដែលមានមនសិការ និងវិចារណញ្ញាណគួរតែធ្វើ។ ប្រសិនបើអ្នកដឹងពីសេចក្ដីតម្រូវ និងការផ្ទុកផ្ដាក់របស់ព្រះជាម្ចាស់ ប៉ុន្តែមិនអាចទទួលយកសេចក្ដីតម្រូវ និងការផ្ទុកផ្ដាក់ទាំងនោះបានទេនោះ អ្នកគ្មានទាំងមនសិការ និងវិចារណញ្ញាណ ហើយអ្នកមិនស័ក្តិសមនឹងហៅថាមនុស្សទេ។ មនុស្សមួយចំនួនប្រហែលជានៅតែមិនយល់ ដោយគិតថា៖ «តើព្រះរាជបំណងរបស់ព្រះជាម្ចាស់មានពាក់ព័ន្ធអ្វីនឹងយើង?» ប្រសិនបើព្រះរាជបំណងរបស់ព្រះជាម្ចាស់មិនពាក់ព័ន្ធនឹងអ្នកទេ នោះអ្នកមិនមែនជាអ្នកដើរតាមព្រះជាម្ចាស់ ឬជាសមាជិកក្នុងព្រះដំណាក់របស់ព្រះជាម្ចាស់ឡើយ។ ឧទាហរណ៍ ឪពុកម្ដាយរបស់អ្នកបានបង្កើតអ្នក និងបានចិញ្ចឹមបីបាច់អ្នកអស់រយៈពេលជាច្រើនឆ្នាំ អ្នកបានញ៉ាំបាយរបស់គាត់ រស់នៅក្នុងផ្ទះរបស់គាត់ និងចាយលុយរបស់គាត់។ ប៉ុន្តែនៅពេលមានបញ្ហានៅក្នុងផ្ទះ ហើយអ្នកនិយាយថាវាមិនពាក់ព័ន្ធនឹងអ្នក អ្នកមិនអើពើនឹងវា ហើយរត់គេចបាត់ តើនេះជាមនុស្សគួរឱ្យស្អប់ខ្ពើមបែបណាទៅ? និយាយថាអ្នកជាអ្នកក្រៅ គឺស្ដាប់ទៅពិរោះ ជាក់ស្ដែង អ្នកគឺជាជនបះបោរដ៏គួរឱ្យស្អប់ខ្ពើម ជាសត្វតិរច្ឆានក្នុងសំបកមនុស្ស ដែលអន់ជាងសត្វទៅទៀត។ ព្រះរាជបំណងរបស់ព្រះជាម្ចាស់ត្រូវបានបង្ហាញយ៉ាងច្បាស់ដល់អ្នក ហើយព្រះជាម្ចាស់មានបន្ទូលថា៖ «អ្នករាល់គ្នាបានទទួលយកកិច្ចការដំណាក់កាលនេះ ហើយខ្ញុំបានប្រទានព្រះបន្ទូលទាំងនេះដល់អ្នករាល់គ្នាជាមុនរួចហើយ ដើម្បីឱ្យអ្នករាល់គ្នាអាចឮព្រះបន្ទូលទាំងនេះជាមុន ហើយអ្នករាល់គ្នាបានឮ បានយល់ និងបានយល់ធ្លុះជ្រៅជ្រះពីព្រះបន្ទូលទាំងនេះហើយ។ ឥឡូវនេះ ខ្ញុំនឹងប្រាប់អ្នករាល់គ្នាអំពីព្រះរាជបំណងរបស់ខ្ញុំ និងសេចក្ដីតម្រូវរបស់ខ្ញុំចំពោះអ្នករាល់គ្នាផងដែរ។ អ្នករាល់គ្នាគួរតែផ្សាយកិច្ចការរបស់ខ្ញុំ ព្រះបន្ទូលរបស់ខ្ញុំ និងអ្វីៗដែលខ្ញុំនឹងសម្រេច ដើម្បីឱ្យមនុស្សជាតិទាំងមូលបានឮសូរសៀងរបស់ខ្ញុំ។ អ្នកគួរតែផ្សាយដំណឹងល្អអំពីនគរព្រះរបស់ខ្ញុំ ដើម្បីឱ្យមនុស្សជាតិទាំងមូលឆាប់ទទួលយកកិច្ចការរបស់ព្រះជាម្ចាស់ និងចូលទៅក្នុងយុគសម័យនៃនគរព្រះ។ នេះគឺជាព្រះរាជបំណង និងសេចក្ដីតម្រូវរបស់ព្រះជាម្ចាស់»។ តើអ្នកគួរពិចារណាយ៉ាងណានៅពេលឮបែបនេះ? តើអ្នកគួរមានអាកប្បកិរិយាបែបណា? តើអ្នកគួរជ្រើសរើសដោយរបៀបណា? តើអ្នកគួរបំពេញភារកិច្ចដែលភាវៈដែលព្រះបានបង្កើតគួរបំពេញដោយរបៀបណា? មនុស្សមួយចំនួនអាចមានអារម្មណ៍ថាបន្ទុកនេះធ្ងន់ ប៉ុន្តែអារម្មណ៍តែមួយមុខគឺមិនគ្រប់គ្រាន់ទេ អ្នកត្រូវការសកម្មភាព និងការយល់ដឹងដ៏ពិតប្រាកដ។ អ្នកគួរតែអធិស្ឋានទៅកាន់ព្រះជាម្ចាស់បែបនេះថា៖ «ឱព្រះជាម្ចាស់អើយ ព្រះអង្គបានផ្ទុកផ្ដាក់ទំនួលខុសត្រូវក្នុងការផ្សាយដំណឹងល្អដល់ខ្ញុំ នេះគឺជាការលើកតម្កើងរបស់ព្រះអង្គ។ ទោះបីជាខ្ញុំយល់សេចក្ដីពិតតិចតួចស្ដួចស្ដើងក៏ដោយ ក៏ខ្ញុំសុខចិត្តខិតខំឱ្យអស់ពីសមត្ថភាព ដើម្បីបំពេញការផ្ទុកផ្ដាក់នេះដែរ។ ខ្ញុំបានឮការបង្រៀនជាច្រើន ហើយបានយល់សេចក្ដីពិតខ្លះៗ នេះសុទ្ធតែជាព្រះពររបស់ព្រះអង្គ ហើយឥឡូវនេះ ខ្ញុំមានទំនួលខុសត្រូវនេះក្នុងការធ្វើបន្ទាល់អំពីព្រះបន្ទូល និងកិច្ចការរបស់ព្រះជាម្ចាស់ ដើម្បីបំពេញការផ្ទុកផ្ដាក់នេះ»។ នោះគឺត្រឹមត្រូវហើយ នៅពេលដែលមនុស្សមានចិត្តចុះចូលនឹងព្រះជាម្ចាស់ ទ្រង់ដឹកនាំពួកគេ។ ព្រះជាម្ចាស់បានមានបន្ទូលប្រាប់មនុស្សយ៉ាងច្បាស់រួចហើយថា ការផ្សាយដំណឹងល្អរបស់ព្រះជាម្ចាស់ គឺជាកាតព្វកិច្ច និងជាទំនួលខុសត្រូវដែលគ្មាននរណាម្នាក់អាចគេចវេះបានឡើយ។ វាគឺជាភារកិច្ចពេញមួយជីវិត ជាភារកិច្ចរបស់ភាវៈដែលព្រះបានបង្កើតគ្រប់រូប។ តើព្រះបន្ទូលទាំងនេះមានសេចក្ដីបង្គាប់មកពីព្រះជាម្ចាស់ដែរឬទេ? តើវាមានការដាស់តឿនរបស់ទ្រង់ដែរឬទេ? (មាន។) តើវាមានព្រះរាជបំណងរបស់ព្រះជាម្ចាស់ដែរឬទេ? (មាន។) តើវាមានសេចក្ដីពិតដែលមនុស្សគួរយល់ដែរឬទេ? (មាន។) តើមានគោលការណ៍ និងផ្លូវនៃការអនុវត្តនៅទីនេះ ដែលមនុស្សអាចធ្វើតាមបានដែរឬទេ? (មាន។) តើខ្ញុំបានលើកឡើងសរុបប៉ុន្មានចំណុច? (បួនចំណុច៖ ទីមួយ គឺសេចក្ដីបង្គាប់ និងការដាស់តឿនរបស់ព្រះជាម្ចាស់។ ទីពីរ គឺព្រះរាជបំណងរបស់ព្រះជាម្ចាស់។ ទីបី គឺសេចក្ដីពិតដែលយើងគួរយល់។ ទីបួន គឺគោលការណ៍ និងផ្លូវនៃការអនុវត្តដែលមនុស្សគួរធ្វើតាម។) ត្រឹមត្រូវហើយ ខ្ញុំបានលើកឡើងបួនចំណុចនេះសរុបទាំងអស់។ បន្ទាប់មក ចូរយើងប្រកបគ្នាអំពីខ្លឹមសារជាក់លាក់នៃចំណុចនីមួយៗ។

ចំណុចទីមួយ គឺព្រះរាជបង្គាប់របស់ព្រះជាម្ចាស់។ តើព្រះរាជបង្គាប់របស់ព្រះជាម្ចាស់គឺជាអ្វី? (គឺផ្សាយដំណឹងល្អអំពីនគរព្រះ។) វាគឺជាការផ្សាយដំណឹងល្អអំពីនគរព្រះឱ្យបានទូលំទូលាយ។ ចំណុចទីពីរ គឺព្រះរាជបំណងរបស់ព្រះជាម្ចាស់។ តើព្រះរាជបំណងរបស់ព្រះជាម្ចាស់គឺជាអ្វី? វាគឺជាការឱ្យមនុស្សកាន់តែច្រើនបានដឹងថា ព្រះជាម្ចាស់បានយាងមកហើយ ថាទ្រង់កំពុងធ្វើកិច្ចការថ្មី ថាព្រះជាម្ចាស់មានព្រះរាជបំណងផ្លាស់ប្ដូរយុគសម័យ បញ្ចប់យុគសម័យចាស់ និងដឹកនាំមនុស្សជាតិចូលទៅក្នុងយុគសម័យថ្មីមួយ។ នេះគឺជាព្រះរាជបំណងរបស់ព្រះជាម្ចាស់ មែនទេ? តើគេអាចនិយាយបានទេថា ព្រះរាជបំណងរបស់ព្រះជាម្ចាស់គឺផ្សាយដំណឹងល្អ? វាមិនសាមញ្ញដូច្នោះទេ។ ការផ្សាយដំណឹងល្អមានគោលបំណង និងលទ្ធផលចុងក្រោយ តើវាគួរតែជាអ្វី? (គឺឱ្យមនុស្សកាន់តែច្រើនបានដឹងថា ព្រះជាម្ចាស់បានយាងមកហើយ ទ្រង់កំពុងធ្វើកិច្ចការថ្មី ហើយទ្រង់មានព្រះរាជបំណងបញ្ចប់យុគសម័យចាស់ និងដឹកនាំមនុស្សជាតិទាំងមូលចូលទៅក្នុងយុគសម័យថ្មីមួយ។) ត្រឹមត្រូវហើយ គឺដឹកនាំមនុស្សជាតិទាំងមូលចូលទៅក្នុងយុគសម័យថ្មីមួយ។ តើរឿងនេះមានផលប៉ះពាល់អ្វីខ្លះដល់មនុស្សជាតិ? មនុស្សជាតិចូលទៅក្នុងយុគសម័យថ្មី យុគសម័យនេះត្រូវបានផ្លាស់ប្ដូរ។ ដូច្នេះ តើព្រះរាជបំណងរបស់ព្រះជាម្ចាស់គឺជាអ្វី? សូមនិយាយម្ដងទៀត។ (ព្រះជាម្ចាស់មានព្រះរាជបំណងផ្លាស់ប្ដូរយុគសម័យ បញ្ចប់យុគសម័យចាស់ និងដឹកនាំមនុស្សជាតិចូលទៅក្នុងយុគសម័យថ្មីមួយ។) អ្នកមិនអាចរំលងអ្វីបានឡើយ តើអ្នកបានកត់ត្រាទុកទាំងអស់ហើយឬនៅ? (ចាស/បាទ។) ចំណុចទីបីគឺសេចក្ដីពិតដែលមនុស្សគួរយល់។ តើសេចក្ដីពិតនេះគួរតែជាអ្វី? (ការផ្សាយដំណឹងល្អ គឺជាភារកិច្ច និងទំនួលខុសត្រូវរបស់ភាវៈដែលព្រះបានបង្កើតគ្រប់រូប។) នោះគឺជាសេចក្ដីពិត។ នៅក្នុងសេចក្ដីពិតនេះ អ្វីដែលមនុស្សគួរធ្វើ គឺទទួលយកភារកិច្ចនៃការផ្សាយដំណឹងល្អ ហើយបន្ទាប់មកស្វែងរកគោលការណ៍ និងផ្លូវនៃការអនុវត្តនៅក្នុងប្រយោគនេះ។ ប្រយោគនេះគឺជាសេចក្ដីពិតសម្រាប់មនុស្ស។ តើប្រយោគនោះគឺជាអ្វី? (ការផ្សាយដំណឹងល្អ គឺជាភារកិច្ច និងទំនួលខុសត្រូវរបស់ភាវៈដែលព្រះបានបង្កើតគ្រប់រូប។) វាគួរតែជាភារកិច្ច និងបេសកកម្ម។ តើអ្នកយល់យ៉ាងណាចំពោះភារកិច្ច និងបេសកកម្ម? ភារកិច្ច គឺជាទំនួលខុសត្រូវដែលមនុស្សម្នាក់គួរបំពេញ ហើយទំនួលខុសត្រូវដែលមនុស្សម្នាក់គួរបំពេញ ក៏ជាភារកិច្ចរបស់ពួកគេដែរ។ ប៉ុន្តែ បេសកកម្មគឺខុសគ្នា បេសកកម្មគឺធំជាង ស័ក្តិសមជាង មានន័យជ្រាលជ្រៅជាង និងមានទម្ងន់ធ្ងន់ជាងទំនួលខុសត្រូវ។ តើអ្នកបានកត់ត្រាចំណុចនេះទុកហើយឬនៅ? (ចាស/បាទ។) ឥឡូវនេះ ខ្ញុំបានសម្គាល់ឃើញរឿងមួយ ខ្លឹមសារទាំងអស់នេះដែលយើងកំពុងពិភាក្សា ចាំបាច់ត្រូវកត់ត្រាទុកជាលាយលក្ខណ៍អក្សរ ទើបអ្នករាល់គ្នាមានគំនិតអំពីវា។ ប្រសិនបើអ្នកមិនកត់ត្រាខ្លឹមសារទាំងអស់នេះទុកទេ គ្រាន់តែស្ដាប់បែបនេះ វាមិនទាំងដក់ជាប់ក្នុងចិត្តផង។ តើរឿងនេះបង្ហាញពីអ្វី? វាបង្ហាញថា មនុស្សមិនយល់ សេចក្ដីពិតទេ ពួកគេគ្រាន់តែចាប់យល់គោលលទ្ធិបន្តិចបន្តួច និងដឹងពីនិយមន័យ សញ្ញាណ និងគ្រោងនៃសេចក្ដីពិតមួយចំនួនប៉ុណ្ណោះ។ នៅពេលនិយាយដល់សេចក្ដីលម្អិតជាក់លាក់នៃសេចក្ដីពិតទាំងនេះ របៀបអនុវត្ត និងរបៀបប្រើប្រាស់សេចក្ដីពិតទាំងនេះ ពួកគេងងឹតឈឹង មែនទេ? សម្រាប់អ្នករាល់គ្នាភាគច្រើន ការនិយាយអំពីគោលលទ្ធិ រយៈពេលពីរ ឬបីម៉ោង មិនមែនជារឿងពិបាកទេ ប៉ុន្តែនៅពេលនិយាយដល់ការប្រើប្រាស់សេចក្ដីពិតដើម្បីដោះស្រាយស្ថានការណ៍ ដោយប្រើគោលការណ៍ និងផ្លូវនៃការអនុវត្តដែលអ្នករាល់គ្នាបានឆ្លងកាត់បទពិសោធ និងបានយល់ នោះគឺជាការពិបាក។ តើបញ្ហានៅត្រង់ណា? គឺការមិនយល់សេចក្ដីពិត ត្រូវទេ? ឥឡូវនេះ ចូរយើងបន្តទៅចំណុចទីបួន។ តើចំណុចទីបួនគឺជាអ្វី? (គោលការណ៍ និងផ្លូវនៃការអនុវត្តដែលមនុស្សគួរធ្វើតាម។) តើគោលការណ៍ និងផ្លូវទាំងនេះត្រូវបានកំណត់ដោយរបៀបណា? គោលការណ៍ និងផ្លូវទាំងនេះគឺត្រូវបានកំណត់ដោយផ្អែកលើរឿងពីរយ៉ាង៖ មួយគឺព្រះរាជបំណងរបស់ព្រះជាម្ចាស់ និងមួយទៀត គឺសេចក្ដីពិត។ រឿងពីរយ៉ាងនេះ គឺជាអ្វីដែលមនុស្សត្រូវតែយល់។ ឧទាហរណ៍ ប្រសិនបើអ្នកស្ទាក់ស្ទើរក្នុងការផ្សាយដំណឹងល្អ នៅពេលដែលគេសុំឱ្យអ្នកធ្វើ ប៉ុន្តែព្រះជាម្ចាស់មានបន្ទូលថា ការផ្សាយដំណឹងល្អគឺជាព្រះរាជបំណងរបស់ទ្រង់ តើអ្នកគួរធ្វើដូចម្ដេច? តើគោលការណ៍នៃការអនុវត្តរបស់អ្នកគួរតែជាអ្វី? តើអាកប្បកិរិយារបស់អ្នកគួរតែជាអ្វី? អ្នកគួរតែចុះចូល និងទទួលយកវាទាំងស្រុង ដោយមិនបដិសេធ ដោយមិនវិភាគ ឬពិនិត្យពិច័យ ដោយមិនសួររកហេតុផល។ នេះគឺជាការចុះចូលពិតប្រាកដ។ វាគឺជាគោលការណ៍ដ៏សំខាន់មួយដែលត្រូវតែធ្វើតាមនៅក្នុងការអនុវត្តសេចក្ដីពិត។ នៅពេលដែលយើងនិយាយអំពីព្រះរាជបំណងរបស់ព្រះជាម្ចាស់ក្នុងរបៀបនិយមន័យ តើជាធម្មតាវាសំដៅទៅលើអ្វី? ព្រះរាជបំណងរបស់ព្រះជាម្ចាស់ ជាសារជាតិគឺជាបំណងប្រាថ្នារបស់ព្រះជាម្ចាស់ គឺជាគោលបំណង ប្រភព និងចំណុចចាប់ផ្ដើមសម្រាប់សកម្មភាពរបស់ទ្រង់។ នៅក្នុងពាក្យពេចន៍ខាងវិញ្ញាណ វាត្រូវបានហៅថា «ព្រះរាជបំណង» របស់ទ្រង់ ឬ «និមិត្ត»។ នៅពេលដែលព្រះជាម្ចាស់បើកសម្ដែងព្រះរាជបំណងរបស់ទ្រង់ដល់អ្នក ទ្រង់ប្រទានឱ្យអ្នកនូវទិសដៅទូទៅមួយ ដោយឱ្យអ្នកដឹងពីអ្វីដែលទ្រង់មានព្រះរាជបំណងចង់ធ្វើ។ ទោះជាយ៉ាងណាក៏ដោយ ប្រសិនបើព្រះជាម្ចាស់មិនប្រទាននូវសេចក្ដីលម្អិត ឬគោលការណ៍ទេ តើអ្នកដឹងពីផ្លូវ និងទិសដៅជាក់លាក់ដើម្បីអនុវត្តដែរឬទេ? អ្នកនឹងមិនដឹងឡើយ។ ហេតុនេះហើយបានជាពេលដែលខ្ញុំប្រាប់មនុស្សឱ្យធ្វើអ្វីមួយ អ្នកដែលមានគំនិត អ្នកដែលមានចិត្ត និងមានវិញ្ញាណ នឹងស្វែងរកសេចក្ដីលម្អិត និងរបៀបធ្វើវាឱ្យបានជាក់លាក់ភ្លាមៗបន្ទាប់ពីបានទទួលយកវា។ អ្នកដែលគ្មានគំនិត គ្មានចិត្ត និងគ្មានវិញ្ញាណ អាចនឹងគិតថាវាងាយស្រួល ហើយប្រញាប់ធ្វើដោយមិនរង់ចាំសេចក្ដីលម្អិតបន្ថែម។ នេះហើយជាអត្ថន័យនៃការគ្មានគំនិត និងការធ្វើកិច្ចការដោយងងឹតងងល់។ នៅពេលដែលអ្នកទទួលការផ្ទុកផ្ដាក់ពីព្រះជាម្ចាស់ ហើយមានបំណងបំពេញភារកិច្ចរបស់អ្នក និងបំពេញបេសកកម្មរបស់អ្នក អ្នកត្រូវតែយល់ពីព្រះរាជបំណងរបស់ព្រះជាម្ចាស់ជាមុនសិន។ អ្នកត្រូវតែដឹងថា ការផ្ទុកផ្ដាក់នេះមកពីព្រះជាម្ចាស់ ថាវាជាព្រះរាជបំណងរបស់ទ្រង់ ហើយអ្នកគួរតែទទួលយកវា គិតគូរដល់វា និងសំខាន់ជាងនេះទៅទៀតនោះ គឺចុះចូលនឹងវា។ ទីពីរ អ្នកគួរតែស្វែងរកថាតើសេចក្ដីពិតអ្វីខ្លះដែលអ្នកត្រូវយល់ ដើម្បីបំពេញភារកិច្ចនេះ តើគោលការណ៍អ្វីខ្លះដែលអ្នកគួរធ្វើតាម និងរបៀបអនុវត្តតាមរបៀបដែលមានប្រយោជន៍ដល់រាស្ដ្ររើសតាំងរបស់ព្រះជាម្ចាស់ និងកិច្ចការនៃព្រះដំណាក់របស់ព្រះជាម្ចាស់។ ទាំងនេះគឺជាគោលការណ៍នៃការអនុវត្ត។ បន្ទាប់ពីយល់ពីព្រះរាជបំណងរបស់ព្រះជាម្ចាស់ អ្នកគួរតែស្វែងរក និងស្វែងយល់ជាបន្ទាន់នូវសេចក្ដីពិតដែលទាក់ទងនឹងការបំពេញភារកិច្ចនេះ ហើយបន្ទាប់ពីយល់សេចក្ដីពិតហើយ ត្រូវពិនិត្យបញ្ជាក់គោលការណ៍ និងផ្លូវនៃការអនុវត្តសេចក្ដីពិតទាំងនេះ។ តើ «គោលការណ៍» សំដៅលើអ្វី? បើនិយាយឱ្យជាក់លាក់ទៅ គោលការណ៍សំដៅលើអ្វីមួយដែលគេត្រូវតែផ្អែកលើ ដើម្បីសម្រេចបាននូវគោលដៅ ឬបង្កើតបានជាលទ្ធផល នៅពេលអនុវត្តសេចក្ដីពិត។ ឧទាហរណ៍ ប្រសិនបើគេឱ្យអ្នកទៅទិញទំនិញមួយ តើគោលការណ៍ជាក់លាក់នៃការអនុវត្តគឺជាអ្វី? ជាដំបូង អ្នកត្រូវយល់ពីលក្ខណៈ និងម៉ូដែលនៃទំនិញដែលត្រូវទិញ ស្តង់ដាគុណភាពដែលទំនិញនោះត្រូវតែបំពេញតាម និងថាតើតម្លៃសមរម្យដែរឬទេ។ នៅក្នុងដំណើរការនៃការស្វែងរក អ្នកនឹងទទួលបានភាពច្បាស់លាស់អំពីគោលការណ៍ជាក់លាក់នៃការអនុវត្ត។ គោលការណ៍ទាំងនេះផ្ដល់ឱ្យអ្នកនូវខ្នាត និងដែនកំណត់ អ្នកនឹងមិនអីទេ ដរាបណាអ្នកស្ថិតនៅក្នុងដែនកំណត់នេះ។ នៅពេលដែលអ្នកបានយល់ពីគោលការណ៍មូលដ្ឋានទាក់ទងនឹងលក្ខណៈ គុណភាព និងតម្លៃនៃទំនិញនោះ វាបង្ហាញថាអ្នកបានចាប់យល់នូវស្តង់ដាដែលតម្រូវសម្រាប់កិច្ចការនេះហើយ។ វាមានន័យថា អ្នកបានរៀនចេះពីរបៀបអនុវត្តជាមូលដ្ឋានហើយ។ មនុស្សម្នាក់ត្រូវតែចាប់យល់នូវគោលការណ៍ ដើម្បីអនុវត្តសេចក្ដីពិត៖ គោលការណ៍គឺជាគន្លឹះ ជាធាតុផ្សំមូលដ្ឋានបំផុត។ នៅពេលដែលអ្នកបានចាប់យល់នូវគោលការណ៍មូលដ្ឋាននៃការបំពេញភារកិច្ចរបស់អ្នក វាបង្ហាញថាអ្នកយល់ពីស្តង់ដាដែលតម្រូវសម្រាប់ការបំពេញភារកិច្ចនោះ។ ការចេះស្ទាត់នូវគោលការណ៍ទាំងនេះ គឺស្មើនឹងការដឹងពីរបៀបអនុវត្តសេចក្ដីពិត។ ដូច្នេះ តើសមត្ថភាពក្នុងការអនុវត្តនេះ ត្រូវបានបង្កើតឡើងនៅលើមូលដ្ឋានអ្វី? គឺនៅលើមូលដ្ឋាននៃការយល់ពីព្រះរាជបំណងរបស់ព្រះជាម្ចាស់ និងសេចក្ដីពិត។ តើវាចាត់ទុកថាជាការយល់សេចក្ដីពិតដែរឬទេ ប្រសិនបើអ្នកដឹងត្រឹមតែមួយឃ្លានៃអ្វីដែលព្រះជាម្ចាស់តម្រូវនោះ? ទេ មិនរាប់ទេ។ តើត្រូវបំពេញតាមស្តង់ដាអ្វីខ្លះ ទើបចាត់ទុកថាជាការយល់សេចក្ដីពិត? អ្នកត្រូវតែយល់អត្ថន័យ និងតម្លៃនៃការបំពេញភារកិច្ចរបស់អ្នក ហើយនៅពេលដែលអ្នកបានយល់ច្បាស់អំពីទិដ្ឋភាពទាំងពីរនេះហើយ នោះអ្នកបានយល់ សេចក្ដីពិតនៃការបំពេញភារកិច្ចរបស់អ្នកហើយ។ លើសពីនេះទៅទៀត បន្ទាប់ពីយល់សេចក្ដីពិត អ្នកក៏ត្រូវចាប់យល់នូវគោលការណ៍នៃការបំពេញភារកិច្ចរបស់អ្នក និងផ្លូវនៃការអនុវត្តផងដែរ។ នៅពេលដែលអ្នកអាចចាប់យល់ និងអនុវត្តគោលការណ៍នៃការបំពេញភារកិច្ចរបស់អ្នកបាន ហើយជួនកាលប្រើប្រាស់ប្រាជ្ញាបន្តិចបន្តួច អ្នកអាចធានាបាននូវប្រសិទ្ធភាពនៃការបំពេញភារកិច្ចរបស់អ្នក។ ដោយការចាប់យល់នូវគោលការណ៍ទាំងនេះ និងការធ្វើសកម្មភាពស្របតាមគោលការណ៍ទាំងនេះ អ្នកអាចឈានដល់ការអនុវត្តសេចក្ដីពិតបាន។ ប្រសិនបើអ្នកបំពេញភារកិច្ចរបស់អ្នកដោយមិនលាយឡំដោយបំណងរបស់មនុស្ស ប្រសិនបើវាត្រូវបានធ្វើឡើងដោយការចុះចូលទាំងស្រុងនឹងសេចក្ដីតម្រូវរបស់ព្រះជាម្ចាស់ និងស្របតាមការរៀបចំកិច្ចការនៃព្រះដំណាក់របស់ព្រះជាម្ចាស់ ដោយស្របគ្នាទាំងស្រុងទៅនឹងព្រះបន្ទូលរបស់ព្រះជាម្ចាស់ នោះអ្នកបានបំពេញភារកិច្ចរបស់អ្នកបានពេញលេញត្រូវតាមស្តង់ដាហើយ ហើយទោះបីជាអាចមានភាពមិនស្របគ្នាមួយចំនួននៅក្នុងលទ្ធផល បើធៀបនឹងសេចក្ដីតម្រូវរបស់ព្រះជាម្ចាស់ក៏ដោយ ក៏ការនេះនៅតែរាប់ថាជាការសម្រេចបានតាមសេចក្ដីតម្រូវរបស់ព្រះជាម្ចាស់ដែរ។ ប្រសិនបើអ្នកបំពេញភារកិច្ចរបស់អ្នកស្របតាមគោលការណ៍ទាំងស្រុង ប្រសិនបើអ្នកស្មោះត្រង់ ដោយអស់ពីសមត្ថភាពរបស់អ្នក នោះការបំពេញភារកិច្ចរបស់អ្នក គឺស្របទាំងស្រុងទៅនឹងព្រះរាជបំណងរបស់ព្រះជាម្ចាស់។ អ្នកបានបំពេញភារកិច្ចរបស់អ្នកក្នុងនាមជាភាវៈដែលព្រះបានបង្កើត យ៉ាងអស់ពីចិត្ត គំនិត និងកម្លាំងរបស់អ្នក ដែលជាលទ្ធផលសម្រេចបានដោយការអនុវត្តសេចក្ដីពិត។ ឥឡូវនេះ ដើម្បីចាប់យល់នូវគោលការណ៍ និងផ្លូវនៃការអនុវត្ត តើអ្នកគួរយល់ពីអ្វីជាមុនសិន ដើម្បីសម្រេចបានលទ្ធផលនេះ? (ជាដំបូង យើងគួរយល់ពីព្រះរាជបំណងរបស់ព្រះជាម្ចាស់ ហើយបន្ទាប់មកទទួលយក និងចុះចូលនឹងព្រះរាជបំណងនោះទាំងស្រុង និងដោយមិនបដិសេធ។) នេះគឺជាអ្វីដែលមនុស្សគួរមាន នៅក្នុងលក្ខខណ្ឌនៃការអនុវត្ត និងអាកប្បកិរិយា។ តើអ្វីដែលគួរយល់បន្ទាប់ទៀត? អ្នកគួរយល់សេចក្ដីពិត ហើយសេចក្ដីលម្អិតនៅក្នុងសេចក្ដីពិត បង្កើតបានជាគោលការណ៍ និងផ្លូវនានា។ ដើម្បីចាប់យល់នូវគោលការណ៍ និងផ្លូវនៃការអនុវត្តដែលអ្នកគួរធ្វើតាម រឿងទីមួយដែលអ្នកត្រូវយល់គឺព្រះរាជបំណងរបស់ព្រះជាម្ចាស់ ហើយបន្ទាប់មកគឺសេចក្ដីពិត។ ទាំងនេះគឺជាចំណុចសំខាន់ទាំងពីរ ហើយអ្វីៗផ្សេងទៀត គឺជាខ្លឹមសារលម្អិតដែលមាននៅក្នុងចំណុចទាំងនេះ។

ប្រភេទទីមួយដែលទាក់ទងនឹងអស់អ្នកដែលបំពេញភារកិច្ចរបស់ពួកគេក្នុងការផ្សាយដំណឹងល្អ នឹងត្រូវបញ្ចប់ជាបណ្ដោះអាសន្ននៅត្រឹមនេះ។ ថ្ងៃនេះ ខ្ញុំបានបន្ថែមបន្តិចទៀតជាសេចក្ដីបន្ថែម ដើម្បីធ្វើជាការរំលឹកសម្រាប់ខ្លឹមសារសំខាន់ដែលបានពិភាក្សាកាលពីលើកមុន។ ក្នុងពេលជាមួយគ្នានេះ វាដើរតួជាការដាស់តឿន ដើម្បីឱ្យមនុស្សគ្រប់គ្នាទទួលស្គាល់ពីសារសំខាន់នៃសេចក្ដីពិតនេះ ដើម្បីឱ្យរាល់ការងារដែលអ្នកកំពុងធ្វើនៅពេលបច្ចុប្បន្ន និងរាល់ភារកិច្ចដែលអ្នកបំពេញ ត្រូវបានតម្រង់ទៅរកទិសដៅ និងគោលដៅនេះ ហើយអនុវត្តនៅលើមូលដ្ឋាននេះ ពោលគឺសុទ្ធតែទាក់ទងនឹងការផ្សាយដំណឹងល្អ។ ទោះបីជាអ្នកមិនស្ថិតនៅជួរមុខក្នុងការទាក់ទងជាមួយអ្នកដែលអាចទទួលដំណឹងល្អក៏ដោយ ក៏ភារកិច្ចទាំងអស់ដែលអ្នកកំពុងបំពេញនៅពេលបច្ចុប្បន្ន អាចនិយាយបានថាទាក់ទងនឹងការងារផ្សាយដំណឹងល្អដែរ។ នៅលើមូលដ្ឋាននេះ តើមនុស្សគ្រប់គ្នាមិនគួរតែមានការយល់ដឹងកាន់តែច្បាស់ និងកាន់តែភ្លឺស្វាងអំពីសេចក្ដីពិតដែលទាក់ទងនឹងការផ្សាយដំណឹងល្អទេឬ? (ចាស/បាទ។) តាមរយៈសេចក្ដីបន្ថែមនៅថ្ងៃនេះ តើអ្នករាល់គ្នាទទួលបានការមើលឃើញច្បាស់អំពីទម្ងន់ និងសារសំខាន់នៃភារកិច្ចក្នុងការផ្សាយដំណឹងល្អហើយឬនៅ? (ចាស/បាទ។) ដូច្នេះ តើអាកប្បកិរិយាដ៏ស័ក្តិសម និងសមស្របបំផុតដែលត្រូវមានចំពោះសេចក្ដីពិតនេះនៅពេលអនាគត គឺជាអ្វី? ការផ្សាយដំណឹងល្អ គឺជាព្រះរាជបំណងរបស់ព្រះជាម្ចាស់។ ព្រះជាម្ចាស់មានព្រះរាជបំណងបញ្ចប់យុគសម័យចាស់នេះ និងដឹកនាំមនុស្សកាន់តែច្រើនមកចំពោះព្រះភក្ត្រព្រះអង្គ ឱ្យចេញពីយុគសម័យចាស់ និងចូលទៅក្នុងយុគសម័យថ្មី។ នេះគឺជាព្រះរាជបំណងរបស់ព្រះជាម្ចាស់ ហើយវាគឺជាអ្វីដែលមនុស្សគ្រប់គ្នាគួរយល់។ មនុស្សមួយចំនួនអាចនឹងនិយាយថា៖ «ខ្ញុំយល់ហើយ ប៉ុន្តែខ្ញុំគ្មានកម្លាំងចិត្តដើម្បីផ្សាយដំណឹងល្អទេ ហើយខ្ញុំគ្មានចិត្តដើម្បីសហការឡើយ»។ តើបញ្ហានៅត្រង់ណា? (គ្មានភាព ជា មនុស្ស។) ត្រឹមត្រូវហើយ។ អ្នកទទួលស្គាល់ខ្លួនឯងថាជា ភាវៈដែលព្រះបានបង្កើត និងជាអ្នកដើរតាមព្រះជាម្ចាស់ ប៉ុន្តែនៅពេលនិយាយដល់ព្រះរាជបំណងរបស់ព្រះជាម្ចាស់ ដែលទ្រង់តែងតែដាស់តឿនមនុស្សគ្រប់គ្នា ជាព្រះរាជបំណងដ៏បន្ទាន់របស់ទ្រង់ ដែលបានពន្យល់យ៉ាងច្បាស់ដល់មនុស្សទាំងអស់ ប្រសិនបើអ្នកមិនយកចិត្តទុកដាក់ និងមិនអើពើ តើអ្នកជាមនុស្សប្រភេទណាទៅ? វាគឺជាការបង្ហាញចេញនូវការគ្មានភាពជាមនុស្ស។ អ្នកចង់គោរពព្រះជាម្ចាស់ទុកថាអស្ចារ្យ និងនិយាយថាទ្រង់គឺជាព្រះជាម្ចាស់របស់អ្នក និងជាព្រះអម្ចាស់របស់អ្នក ប៉ុន្តែនៅពេលនិយាយដល់ព្រះរាជបំណងរបស់ព្រះជាម្ចាស់ អ្នកមិនអើពើសោះឡើយ គ្មានការគិតគូរអ្វីទាល់តែសោះ។ នេះគឺជាការគ្មានភាពជាមនុស្ស ហើយមនុស្សបែបនេះគ្មានចិត្តថ្លើមឡើយ។ ប្រធានបទនេះបញ្ចប់នៅត្រឹមនេះ។

និយមន័យរបស់ពួកអ្នកដឹកនាំ និងពួកអ្នកធ្វើការ ព្រមទាំងមូលហេតុនៃការរៀបចំឱ្យមានពួកគេ

បន្ទាប់មក សូមយើងពិភាក្សាអំពីប្រភេទទីពីរ៖ គឺអស់អ្នកដែលបំពេញភារកិច្ចជាពួកអ្នកដឹកនាំ និងពួកអ្នកធ្វើការ។ ទោះបីជាមានចំនួនតិចតួចក៏ដោយ ក៏មនុស្សប្រភេទនេះដើរតួនាទីយ៉ាងសំខាន់ទាក់ទងនឹងធម្មជាតិនៃកិច្ចការរបស់ពួកគេ។ ភារកិច្ចរបស់ពួកអ្នកដឹកនាំ និងពួកអ្នកធ្វើការ ក៏ពាក់ព័ន្ធនឹងសេចក្ដីពិតជាច្រើនផងដែរ គឺថែមទាំងមានសេចក្ដីពិតច្រើនជាងការផ្សាយដំណឹងល្អទៅទៀត។ ហេតុអ្វីបានជាខ្ញុំនិយាយបែបនេះ? ភារកិច្ចទាំងនេះ មានវិសាលភាពទូលំទូលាយណាស់។ ទិដ្ឋភាពមួយនៃភារកិច្ចទាំងនេះ គឺការផ្សាយកិច្ចការដំណឹងល្អទៅខាងក្រៅ ហើយទិដ្ឋភាពមួយទៀត គឺការស្រោចស្រព និងការផ្គត់ផ្គង់រាស្ដ្ររើសតាំងរបស់ព្រះជាម្ចាស់នៅខាងក្នុង ការគ្រប់គ្រងជីវិតពួកជំនុំឱ្យបានល្អ ព្រមទាំងការចាត់ចែងកិច្ចការពួកជំនុំ និងការដោះស្រាយបញ្ហាគ្រប់ប្រភេទ។ ពោលគឺ ពួកអ្នកដឹកនាំ និងពួកអ្នកធ្វើការត្រូវតែយល់ពីសេចក្ដីពិតឱ្យបានកាន់តែច្រើន ហើយមានការទាមទារកាន់តែតឹងរ៉ឹងចំពោះពួកគេទាក់ទងនឹងគោលការណ៍នៃការអនុវត្តមួយចំនួន ហើយទំនាក់ទំនងរបស់ពួកគេជាមួយព្រះជាម្ចាស់ ត្រូវតែជិតស្និទ្ធជាងមុន។ ការធ្វើជាអ្នកដឹកនាំ ឬអ្នកធ្វើការ ពាក់ព័ន្ធនឹងការអនុវត្ត និងការចូលទៅក្នុងទិដ្ឋភាពផ្សេងៗនៃសេចក្ដីពិត ផ្លូវដែលមនុស្សដើរ ព្រមទាំងទិដ្ឋភាពជាច្រើនផ្សេងទៀត។ បើប្រៀបធៀបទៅនឹងការបំពេញភារកិច្ចផ្សាយដំណឹងល្អ ការធ្វើជាអ្នកដឹកនាំ ឬអ្នកធ្វើការ គឺមានទំនាក់ទំនងកាន់តែជិតស្និទ្ធទៅនឹងការចូលទៅក្នុងជីវិត ហើយក៏តម្រូវឱ្យសម្រេចបាននូវការផ្លាស់ប្ដូរនិស្ស័យផងដែរ។ នេះមានន័យថា សេចក្ដីពិតផ្សេងៗដែលទាក់ទងនឹងរបៀបធ្វើកិច្ចការរបស់ពួកអ្នកដឹកនាំឱ្យបានល្អ គឺមានចំនួនកាន់តែច្រើន និងវិសាលភាពធំជាងមុន។ ប៉ុន្តែ មិនថាមានចំនួនច្រើនប៉ុនណាក៏ដោយ ក៏សេចក្ដីពិតទាំងនោះនៅតែស្ថិតនៅក្រោមប្រធានបទសំខាន់ៗមួយចំនួនដដែល ដូច្នេះ សូមយើងពិនិត្យមើលចំណុចទាំងនោះម្ដងមួយៗ មួយចំណុចម្ដងៗ ហើយអ្នករាល់គ្នានឹងយល់ពីចំណុចទាំងនោះជាបណ្ដើរៗមិនខាន។ សូមយើងចាប់ផ្ដើមដោយនិយាយអំពីនិយមន័យរបស់ពួកអ្នកដឹកនាំ និងពួកអ្នកធ្វើការ។ ហេតុអ្វីបានជាចាំបាច់ត្រូវកំណត់និយមន័យរបស់ពួកគេ? ការកំណត់និយមន័យ គឺស្មើនឹងការកំណត់តួនាទីរបស់អ្វីមួយ ពោលគឺវាប្រាប់មនុស្សអំពីធម្មជាតិ និងវិសាលភាពនៃទំនួលខុសត្រូវនៃភារកិច្ចទាំងនេះ ក៏ដូចជាឈ្មោះរបស់ពួកគេផងដែរ និយាយម្យ៉ាងទៀត ថាតើត្រូវហៅពួកគេថាយ៉ាងដូចម្ដេច។ តាមរយៈការកំណត់និយមន័យភារកិច្ចទាំងនេះឱ្យបានត្រឹមត្រូវ មនុស្សអាចទទួលបានភាពច្បាស់លាស់នៅក្នុងគំនិតទាក់ទងនឹងឋានៈដែលមនុស្សប្រភេទនេះមាននៅក្នុងព្រះហឫទ័យរបស់ព្រះជាម្ចាស់ អ្វីដែលទ្រង់ទាមទារពីពួកគេ និងសេចក្ដីតម្រូវអ្វីខ្លះដែលទ្រង់មានចំពោះការបំពេញភារកិច្ចទាំងនេះរបស់ពួកគេ ផ្លូវដែលពួកគេគួរដើរ និងគោលការណ៍ដែលពួកគេគួរអនុវត្ត។ មិនថាពួកគេនៅក្មេង ឬចាស់ មានឋានៈខ្ពង់ខ្ពស់ និងថ្លៃថ្នូរ ឬមានឋានៈតូចទាបយ៉ាងណាក៏ដោយ ហើយមិនថាពួកគេមានប្រវត្តិបែបណាក៏ដោយ ទោះក្នុងកាលៈទេសៈណាក៏ដោយ ព្រះជាម្ចាស់មានស្ដង់ដាតម្រូវជាចាំបាច់សម្រាប់មនុស្សប្រភេទនេះ។ និយាយម្យ៉ាងទៀត មានសេចក្ដីពិតដែលមនុស្សដែលបំពេញភារកិច្ចប្រភេទនេះត្រូវតែយល់ មានគោលការណ៍សេចក្ដីពិតដែលពួកគេគួរតែក្ដាប់ឱ្យបានជាប់ និងអនុវត្ត ហើយមានផ្លូវជាក់លាក់មួយដែលពួកគេគួរតែដើរតាម។ ដូច្នេះ តើអស់អ្នកដែលត្រូវបានជ្រើសរើសចេញពីចំណោមអ្នកដើរតាមព្រះជាម្ចាស់ ដើម្បីដឹកនាំ និងធ្វើការ ជាទូទៅត្រូវបានកំណត់និយមន័យយ៉ាងដូចម្ដេច? តើនិយមន័យដ៏ច្បាស់លាស់គឺជាអ្វី? តើមនុស្សជឿថានិយមន័យនោះគឺជាអ្វី? ហើយតើមនុស្សប្រភេទនេះមានឋានៈអ្វីឱ្យប្រាកដនៅក្នុងចិត្តរបស់អ្នកដទៃ? តើនេះមិនទាក់ទងនឹងការកំណត់អត្តសញ្ញាណ និងឋានៈរបស់មនុស្សប្រភេទនេះទេឬអី? តើអ្នកដទៃចាត់ទុកមនុស្សមួយក្រុមនេះនៅក្នុងចិត្តរបស់ពួកគេយ៉ាងដូចម្ដេច? តើក្នុងនាមជាសាវ័កឬ? ទេ។ តើក្នុងនាមជាសិស្សឬ? ក៏មិនមែនក្នុងនាមជាសិស្សដែរ។ តើមាននរណាម្នាក់ហៅពួកគេថាជាអ្នកគង្វាលដែរឬទេ? (មាន)។ តើ «អ្នកគង្វាល» ជាឈ្មោះដ៏ស័ក្តិសមដែរឬទេ? (មិនស័ក្តិសមទេ)។ ហេតុអ្វីបានជាមិនស័ក្តិសម? (វាជាតួនាទីខុស)។ តើមនុស្សមានសមត្ថភាពទទួលយកតួនាទីជាអ្នកគង្វាលដែរទេ? (ទេ)។ ដោយសារពួកគេមិនមែនជាសាវ័ក ឬជាសិស្ស ហើយឈ្មោះជា «អ្នកគង្វាល» ក៏មិនស័ក្តិសមដែរ តើឈ្មោះអ្វីឱ្យប្រាកដដែលស័ក្តិសមបំផុតសម្រាប់មនុស្សដែលបំពេញភារកិច្ចទាំងនេះ? តើពាក្យអ្វីដែលស័ក្តិសមជាង? (អ្នកយាម)។ តើ «អ្នកយាម» ស័ក្តិសមដែរទេ? ខ្ញុំមើលមិនឃើញមានភាពខុសគ្នាណាមួយរវាងឈ្មោះនេះ និងឈ្មោះជា «អ្នកគង្វាល» ឡើយ។ វាគឺជាឈ្មោះដែលស្ដាប់ទៅអស្ចារ្យណាស់ ប៉ុន្តែកិច្ចការដែលមនុស្សទាំងនេះធ្វើ គឺតូចតាចណាស់។ គ្មានឈ្មោះណាមួយក្នុងចំណោមឈ្មោះទាំងនេះស័ក្តិសមឡើយ។ ដូច្នេះ ដោយផ្អែកលើធម្មជាតិនៃភារកិច្ចដែលមនុស្សទាំងនេះបំពេញ តើឈ្មោះ និងនិយមន័យអ្វីដែលស័ក្តិសមជាង? តើគោលការណ៍សម្រាប់ការកំណត់និយមន័យមនុស្សប្រភេទនេះគឺជាអ្វី? និយមន័យត្រូវតែស៊ីសង្វាក់នឹងធម្មជាតិនៃកិច្ចការរបស់ពួកគេ ព្រមទាំងអត្តសញ្ញាណ និងឋានៈរបស់ពួកគេផងដែរ ហើយវាត្រូវតែសមល្មម និងមិនសម្បើមពេកឡើយ។ ប្រសិនបើយើងកំណត់និយមន័យមនុស្សទាំងនេះថាជា «សាវ័ក» តើវានឹងសម្បើមពេកដែរទេឬ? (មែនហើយ)។ ចុះចំណែក «អ្នកយាម» វិញ? (នោះរឹតតែធំពេកទៅទៀត)។ តើអ្នកមានសមត្ថភាពយាមកាមមនុស្សដែរទេ? ប្រសិនបើគ្មានទេ នោះអ្នកមិនមែនជាអ្នកយាមឡើយ។ ចុះចំណែក «អ្នកគង្វាល» វិញ? តើ «អ្នកគង្វាល» សំដៅលើអ្វី? (មនុស្សដែលមើលថែហ្វូងចៀម។) វាសំដៅលើមនុស្សដែលមើលថែ និងយាមកាមហ្វូងចៀម។ តាមពិត ឈ្មោះនេះស័ក្តិសមនឹងក្រុមនេះណាស់ ដោយគ្រាន់តែផ្អែកលើធម្មជាតិនៃកិច្ចការរបស់ពួកគេប៉ុណ្ណោះ។ ទោះជាយ៉ាងណាក៏ដោយ បើគិតពីអ្វីដែលមនុស្សសព្វថ្ងៃអាចទទួលបន្ទុកបាន អ្វីដែលពួកគេអាចសម្រេចបាន និងនិស្ស័យពុករលួយរបស់ពួកគេ តើឈ្មោះជា «អ្នកគង្វាល» ស័ក្តិសមដែរទេ? (ទេ)។ វាសម្បើមពេកបន្តិចហើយ។ ពួកគេគ្មានសមត្ថភាពធ្វើរឿងនេះទេ ហើយវាក៏មិនស៊ីសង្វាក់នឹងធម្មជាតិ ឬវិសាលភាពនៃកិច្ចការដែលមនុស្សធ្វើក្នុងពេលសព្វថ្ងៃនេះដែរ។ ជាក់ស្ដែង ឈ្មោះនេះមិនស័ក្តិសមនឹងពួកគេឡើយ។ ចុះបើដូច្នេះ តើវិធីដែលស័ក្តិសមបំផុតក្នុងការកំណត់និយមន័យមនុស្សប្រភេទនេះគឺជាអ្វី? (ជាពួកអ្នកដឹកនាំ និងពួកអ្នកធ្វើការ។) ឃ្លានេះគឺស័ក្តិសមគួរសម។

តើអ្វីទៅជាមូលហេតុនៃការលេចឡើងនូវប្រភេទមនុស្សដែលជាពួកអ្នកដឹកនាំ និងពួកអ្នកធ្វើការ? តើពួកគេលេចឡើងដោយរបៀបណា? បើនិយាយក្នុងកម្រិតធំ យើងត្រូវការពួកគេសម្រាប់កិច្ចការរបស់ព្រះជាម្ចាស់ បើនិយាយក្នុងកម្រិតតូច យើងត្រូវការពួកគេសម្រាប់កិច្ចការរបស់ពួកជំនុំ ដោយរាស្ដ្ររើសតាំងរបស់ព្រះជាម្ចាស់ត្រូវការពួកគេ។ មិនថាពួកគេមានអត្តសញ្ញាណ ឬឋានៈអ្វីនោះទេ ហើយមិនថាពួកគេដើរតួនាទីអ្វីក៏ដោយ ពួកគេគឺស្មើនឹងសមាជិកធម្មតានៃរាស្ដ្ររើសតាំងរបស់ព្រះជាម្ចាស់ដែរ អត្តសញ្ញាណ និងឋានៈរបស់ពួកគេនៅចំពោះព្រះជាម្ចាស់ គឺដូចគ្នា។ ទោះបីជាពាក្យ «ពួកអ្នកដឹកនាំ និងពួកអ្នកធ្វើការ» មាននៅក្នុងពួកជំនុំក៏ដោយ ហើយទោះបីជាបុគ្គលទាំងនេះគឺជា «ពួកអ្នកដឹកនាំ» និង «ពួកអ្នកធ្វើការ» ដែលបំពេញភារកិច្ចខុសពីបងប្អូនប្រុសស្រីរបស់ពួកគេក៏ដោយ ក៏ឈ្មោះរបស់ពួកគេជា «ភាវៈដែលព្រះបានបង្កើត» នៅចំពោះព្រះជាម្ចាស់នៅតែដូចគ្នាដដែល អត្តសញ្ញាណនេះនឹងមិនផ្លាស់ប្ដូរឡើយ។ ភាពខុសគ្នារវាងអ្នកដឹកនាំនិងអ្នកធ្វើការ និងសមាជិកធម្មតានៃរាស្ត្ររើសតាំងរបស់ព្រះជាម្ចាស់ គឺត្រឹមជាលក្ខណៈពិសេសមួយនៅក្នុងភារកិច្ចដែលពួកគេបំពេញប៉ុណ្ណោះ។ លក្ខណៈពិសេសនេះ សំខាន់បំផុតគឺបង្ហាញនៅក្នុងតួនាទីដឹកនាំរបស់ពួកគេ។ ឧទាហរណ៍ មិនថាក្រុមជំនុំមួយមានមនុស្សច្រើនប៉ុនណានោះទេ អ្នកដឹកនាំគឺជាក្បាលម៉ាស៊ីន។ ដូច្នេះ តើអ្នកដឹកនាំដើរតួនាទីអ្វីខ្លះក្នុងចំណោមសមាជិក? ពួកគេដឹកនាំរាស្រ្តរើសតាំងរបស់ព្រះជាម្ចាស់ទាំងអស់នៅក្នុងក្រុមជំនុំ។ ដូច្នេះ តើពួកគេមានឥទ្ធិពលបែបណានៅក្នុងក្រុមជំនុំទាំងមូល? ប្រសិនបើអ្នកដឹកនាំដើរផ្លូវខុស អ្នកទាំងនោះនៅក្នុងពួកជំនុំ ក៏នឹងដើរតាមពួកគេទៅតាមផ្លូវខុសដែរ ដែលនេះនឹងជះឥទ្ធិពលយ៉ាងខ្លាំងដល់រាស្រ្ដរើសតាំងរបស់ព្រះជាម្ចាស់នៅក្នុងពួកជំនុំ។ យកលោកប៉ុល មកធ្វើជាឧទាហរណ៍ចុះ។ គាត់បានដឹកនាំពួកជំនុំជាច្រើនដែលគាត់បានបង្កើតឡើង ទាំងបានដឹកនាំរាស្ត្ររើសតាំងរបស់ព្រះជាម្ចាស់ផង។ ពេលប៉ុលដើរខុសផ្លូវ ពួកជំនុំ និងរាស្ត្ររើសតាំងរបស់ព្រះជាម្ចាស់ដែលគាត់បានដឹកនាំនោះ ក៏ដើរខុសផ្លូវដែរ។ ដូច្នេះ នៅពេលដែលពួកអ្នកដឹកនាំដើរតាមផ្លូវខុសរបស់ខ្លួន ពួកគេមិនមែនជាមនុស្សតែម្នាក់ដែលទទួលផលប៉ះពាល់នោះទេ ពួកជំនុំ និងរាស្ត្ររើសតាំងរបស់ព្រះជាម្ចាស់ដែលពួកគេបានដឹកនាំនោះ ក៏រងផលប៉ះពាល់ផងដែរ។ ប្រសិនបើអ្នកដឹកនាំគឺជាបុគ្គលត្រឹមត្រូវ ជាបុគ្គលដែលកំពុងដើរនៅលើផ្លូវត្រឹមត្រូវ ហើយដេញតាម និងអនុវត្តតាមសេចក្តីពិត នោះមនុស្សដែលពួកគេដឹកនាំ នឹងហូបនិងផឹកព្រះបន្ទូលរបស់ព្រះជាម្ចាស់បានជាធម្មតា ហើយដេញតាមសេចក្តីពិតបានជាធម្មតា ហើយក្នុងពេលជាមួយគ្នានោះដែរ បទពិសោធជីវិត និងវឌ្ឍនភាពរបស់អ្នកដឹកនាំ នឹងអាចឱ្យអ្នកដទៃមើលឃើញបាន ហើយក៏នឹងមានឥទ្ធិពលលើអ្នកដទៃផងដែរ។ ដូច្នេះ តើអ្វីទៅជាផ្លូវត្រឹមត្រូវដែលអ្នកដឹកនាំគួរដើរ? គឺផ្លូវដែលអាចដឹកនាំអ្នកដទៃឱ្យមានការយល់ដឹងអំពីសេចក្តីពិត និងការចូលទៅក្នុងសេចក្តីពិត ហើយដឹកនាំអ្នកដទៃនៅចំពោះព្រះជាម្ចាស់។ តើអ្វីទៅជាផ្លូវមិនត្រឹមត្រូវ? គឺជាផ្លូវដែលដេញតាមឋានៈ កេរ្តិ៍ឈ្មោះ និងលាភសក្ការៈ បង្អួតខ្លួនឯងជារឿយៗ ធ្វើបន្ទាល់ដើម្បីខ្លួនឯង និងមិនដែលធ្វើបន្ទាល់ថ្វាយព្រះជាម្ចាស់ឡើយ។ តើចំណុចនេះមានឥទ្ធិពលអ្វីខ្លះលើរាស្ត្ររើសតាំងរបស់ព្រះជាម្ចាស់? (វានាំពួកគេមកចំពោះខ្លួនឯង)។ ពួកគេនឹងដើរផ្លូវខុសឃ្លាតឆ្ងាយពីព្រះជាម្ចាស់ ហើយធ្លាក់នៅក្រោមការត្រួតត្រារបស់អ្នកដឹកនាំរូបនេះ។ ប្រសិនបើអ្នកដឹកនាំមនុស្សឱ្យចូលមកចំពោះអ្នក នោះអ្នកកំពុងតែដឹកនាំពួកគេឱ្យចូលមកចំពោះមនុស្សដ៏ពុករលួយ ហើយអ្នកកំពុងតែដឹកនាំពួកគេឱ្យចូលមកចំពោះសាតាំង មិនមែនចំពោះព្រះជាម្ចាស់ឡើយ។ មានតែការដឹកនាំមនុស្សឱ្យចូលមកចំពោះសេចក្តីពិតប៉ុណ្ណោះ ទើបជាការដឹកនាំពួកគេចូលមកចំពោះព្រះជាម្ចាស់។ មិនថាអ្នកដឹកនាំ និងអ្នកធ្វើការដើរលើផ្លូវត្រូវ ឬផ្លូវខុសឡើយ ពួកគេសុទ្ធតែជះឥទ្ធិពលដោយផ្ទាល់លើរាស្ត្ររើសតាំងរបស់ព្រះជាម្ចាស់។ នៅពេលដែលពួកគេមិនទាន់យល់ពីសេចក្តីពិតនៅឡើយ រាស្ត្ររើសតាំងរបស់ព្រះជាម្ចាស់ភាគច្រើន ដើរតាមទាំងងងឹតងងុល។ អ្នកដឹកនាំអាចជាមនុស្សល្អ ហើយពួកគេនឹងដើរតាមអ្នកដឹកនាំនោះ។ អ្នកដឹកនាំអាចជាមនុស្សអាក្រក់ ហើយពួកគេក៏នឹងដើរតាមអ្នកដឹកនាំនោះដែរ។ ពួកគេមិនបែងចែងខុសត្រូវនោះទេ។ គេដឹកនាំទៅណា ក៏ចេះតែដើរតាមទៅ មិនខ្វល់ថាអ្នកដឹកនាំនោះជានរណាឡើយ។ ដូច្នេះហើយ ការដែលពួកជំនុំជ្រើសរើសមនុស្សល្អធ្វើជាអ្នកដឹកនាំរបស់ពួកគេ គឺពិតជាសំខាន់ណាស់។ ផ្លូវដែលមនុស្សម្នាក់ៗដែលជឿព្រះជាម្ចាស់ដើរ ជាប់ទាក់ទងដោយផ្ទាល់ទៅនឹងផ្លូវដែលពួកអ្នកដឹកនាំរបស់ពួកគេដើរ ហើយក៏ទទួលរងឥទ្ធិពលពីពួកអ្នកដឹកនាំ និងពួកអ្នកធ្វើការទាំងនោះក្នុងកម្រិតផ្សេងៗគ្នាដែរ។ សូមយើងចាប់ផ្ដើមប្រកបតាមខ្សែគំនិតទាំងពីរនេះ អំពីសេចក្ដីពិតផ្សេងៗដែលពាក់ព័ន្ធនឹងភារកិច្ចរបស់ពួកអ្នកដឹកនាំ និងពួកអ្នកធ្វើការ ម្ខាងគឺផ្លូវដ៏ត្រឹមត្រូវ និងម្ខាងទៀតគឺផ្លូវដែលមិនត្រឹមត្រូវ។ តើមួយណាក្នុងចំណោមផ្លូវទាំងពីរនេះ ដែលយើងគួរប្រកបជាមុន? (ផ្លូវដែលមិនត្រឹមត្រូវ)។ ហេតុអ្វីបានជាអ្នកជ្រើសរើសផ្លូវនេះ? តើការពិភាក្សាអំពីផ្លូវដ៏ត្រឹមត្រូវជាមុន ឬផ្លូវដែលមិនត្រឹមត្រូវជាមុន មួយណាល្អជាង? (ផ្លូវដែលមិនត្រឹមត្រូវ)។ តាមពិត ទាំងពីរគឺត្រឹមត្រូវ ប៉ុន្តែថាតើយើងពិភាក្សាមួយណាមុន វានឹងមានឥទ្ធិពលខុសគ្នា។ ប្រសិនបើយើងចាប់ផ្ដើមដោយការពិភាក្សាអំពីផ្លូវដែលមិនត្រឹមត្រូវ មនុស្សអាចរកឃើញបន្ថែមអំពីផ្លូវដ៏ត្រឹមត្រូវនៅក្នុងផ្លូវដែលមិនត្រឹមត្រូវនោះ ហើយក៏អាចរកឃើញរឿងអវិជ្ជមាន ឬចំណេះដឹងជាច្រើន ដែលពួកគេអាចប្រើដើម្បីដាស់តឿនខ្លួនឯងបាន។ ពួកគេអាចទាញយករឿងវិជ្ជមានចេញពីចំណុចនេះ ហើយប្រសិនបើយើងបន្តពិភាក្សាអំពីផ្លូវដ៏ត្រឹមត្រូវ នោះមនុស្សនឹងអាចយល់ពីអ្វីដែលវិជ្ជមានក្នុងកម្រិតកាន់តែស៊ីជម្រៅ និងកាន់តែឆាប់រហ័ស។ ជាមូលដ្ឋាន វិធីសាស្រ្តនេះគឺអាចអនុវត្តបាន ហើយវាមានប្រយោជន៍ដល់មនុស្ស។ ហេតុដូច្នេះហើយ សូមយើងចាប់ផ្ដើមដោយការពិភាក្សាអំពីផ្លូវដែលមិនត្រឹមត្រូវ។

បច្ចេកទេសដែលពួកទទឹងនឹងព្រះគ្រីស្ទប្រើដើម្បីគ្រប់គ្រងមនុស្ស

នៅពេលដែលមនុស្សម្នាក់ត្រូវបានជ្រើសរើសជាអ្នកដឹកនាំ ឬអ្នកធ្វើការ ហើយបានចាប់ផ្ដើមបំពេញភារកិច្ចរបស់ខ្លួន តើពួកគេគួរតែបង្ហាញឫកពាជាក់លាក់ណាមួយដែរទេ? អ្នកខ្លះសួរថា៖ «ឫកពាបែបណាទៅ? តើពួកគេគួរជិះលើពពក ឬបញ្ជាខ្យល់ និងភ្លៀងឬ?» ទាំងពីរនេះគឺមិនត្រឹមត្រូវឡើយ។ ទោះបីជាពួកគេមិនគួរជិះលើពពក ឬបញ្ជាខ្យល់ និងភ្លៀង ហើយពួកគេច្បាស់ជាមិនគួរប្រកាសអួតអាងប្រាប់គេឯងក៏ដោយ តែដោយសារពួកគេគឺជាមនុស្សដែលត្រូវបានធ្វើឱ្យពុករលួយដែលមាននិស្ស័យពុករលួយ និងសារជាតិរបស់សាតាំង ក៏នៅពេលបែបនេះ មនុស្សគ្រប់រូបពិតជាមានអារម្មណ៍ថាមានកម្លាំងដ៏ខ្លាំងក្លានៅជ្រៅក្នុងចិត្តរបស់ពួកគេមែន។ ពួកគេសុទ្ធតែមានមហិច្ឆតាខ្ពស់ត្រដែត ហើយមានអារម្មណ៍ចង់ជោគជ័យក្នុងអាជីពរបស់ខ្លួន ចង់បង្អួតសមត្ថភាពរបស់ខ្លួន ចង់ធ្វើឱ្យមានការចាប់អារម្មណ៍ខ្លាំង និងចង់ខិតខំប្រឹងប្រែងឱ្យអស់ពីសមត្ថភាព។ សម្រាប់ពេលនេះ ចូរយើងកុំទាន់អាលពិភាក្សាថា តើកម្លាំងជំរុញចិត្តបែបនេះត្រឹមត្រូវ ឬខុសឱ្យសោះ។ នៅពេលដែលនរណាម្នាក់ត្រូវបានជ្រើសរើសជាអ្នកដឹកនាំ ឬអ្នកធ្វើការ ពួកគេលាក់ទុកនូវអារម្មណ៍ស្មុគស្មាញយ៉ាងខ្លាំងនៅជ្រៅក្នុងចិត្តរបស់ពួកគេ។ តើខ្ញុំចង់មានន័យយ៉ាងណាចំពោះពាក្យថា ស្មុគស្មាញ? អ្នកខ្លះជឿថា វាមិនងាយស្រួលទាល់តែសោះក្នុងការត្រូវបានជ្រើសរើសជាអ្នកដឹកនាំ ហើយទោះបីជាពួកគេមិនប្រាកដថាពួកគេអាចធ្វើកិច្ចការបានល្អ ឬអត់ ហើយមិនដឹងថាផ្លូវអនាគតរបស់ខ្លួននឹងទៅជាយ៉ាងណាក៏ដោយ ក៏ធម្មជាតិពីកំណើតរបស់ពួកគេគឺបែបនេះឯង ដែលពួកគេត្រេកអរយ៉ាងខ្លាំងចំពោះឱកាសនេះ ហើយសប្បាយចិត្តយ៉ាងខ្លាំងក្នុងការទទួលយកទំនួលខុសត្រូវដ៏មានកិត្តិយស និងបន្ទុកដ៏ធ្ងន់នេះ។ ម្យ៉ាងទៀត នៅក្នុងជម្រៅចិត្ត ពួកគេមានអារម្មណ៍ពេញចិត្តនឹងខ្លួនឯងបន្តិចបន្តួច និងមានអារម្មណ៍ថាខ្លួនមានសំណាង។ តើពួកគេមានអារម្មណ៍ថាមានសំណាងអំពីរឿងអ្វី? ពួកគេជឿថា៖ «ខ្ញុំត្រូវបានជ្រើសរើសចេញពីចំណោមមនុស្សរាប់សិបនាក់ផ្សេងទៀត ខ្ញុំច្បាស់ជាអស្ចារ្យ និងមានសមត្ថភាពណាស់ហើយ។ ខ្ញុំច្បាស់ជាល្អជាងមនុស្សសាមញ្ញ ហើយមានការយល់ដឹងល្អជាង និងមានការយល់ដឹងខាងវិញ្ញាណច្រើនជាងមនុស្សភាគច្រើនមិនខាន។ ខ្ញុំបានជឿលើព្រះអស់រយៈពេលជាច្រើនឆ្នាំមកហើយ ហើយខ្ញុំបានលះបង់ និងខិតខំប្រឹងប្រែងយ៉ាងច្រើន។ ការពិតបញ្ជាក់ថា ខ្ញុំមានលក្ខណៈសម្បត្តិគ្រប់គ្រាន់ក្នុងការដឹកនាំនៅក្នុងពួកជំនុំ ដោយណែនាំមនុស្សឱ្យចូលទៅក្នុងព្រះបន្ទូលរបស់ព្រះ និងយល់ពីសេចក្ដីពិត។ មានមនុស្សជាច្រើនដែលឆ្លាតជាង មានការអប់រំប្រសើរជាង និងពូកែនិយាយស្ដីជាងខ្ញុំ ចុះហេតុអ្វីបានជាខ្ញុំត្រូវបានជ្រើសរើសជំនួសពួកគេទៅវិញ? វាបង្ហាញថា ខ្ញុំមានសមត្ថភាព និងមានភាពជាមនុស្សល្អ។ នេះគឺជាព្រះគុណរបស់ព្រះ»។ នេះគឺជាការគិតក្នុងចិត្តរបស់ពួកគេ។ ពាក្យថា «ព្រះគុណរបស់ព្រះ» ត្រូវបានបន្ថែមនៅចុងបញ្ចប់ ប៉ុន្តែតាមពិតទៅ គំនិតពិត និងការយល់ដឹងពិតរបស់ពួកគេ គឺស្ថិតនៅផ្នែកដំបូងនៃការគិតរបស់ពួកគេ។ ពួកគេគិតថា៖ «ទោះបីជាខ្ញុំមិនបានប្រកួតប្រជែង ឬដណ្ដើមយកតំណែងនេះក៏ដោយ ក៏ខ្ញុំនៅតែត្រូវបានជ្រើសរើសដដែល។ ចុះតើខ្ញុំគួរធ្វើអ្វីឥឡូវនេះ? ខ្ញុំមិនអាចធ្វើឱ្យអ្នករាល់គ្នាខកចិត្តឡើយ ខ្ញុំត្រូវតែខិតខំប្រឹងប្រែងឱ្យអស់ពីសមត្ថភាព!» ហើយតើពួកគេខិតខំប្រឹងប្រែងឱ្យអស់ពីសមត្ថភាពយ៉ាងដូចម្តេច? នៅថ្ងៃដំបូងដែលពួកគេចាប់ផ្ដើមធ្វើកិច្ចការ ពួកគេហៅអ្នកមើលការខុសត្រូវក្រុមនីមួយៗមកជួបជុំគ្នា ហើយពួកគេមានឫកពា និងថាមពលជាក់លាក់មួយ។ តើជាថាមពលប្រភេទណា? ពួកគេធ្វើសកម្មភាពយ៉ាងរហ័ស និងដាច់ស្រេច ហើយនិយាយម៉ាត់ណាម៉ាត់ហ្នឹង ដោយខ្នះខ្នែងចង់ចាប់ផ្ដើមការងារឱ្យបានល្អគួរឱ្យចាប់អារម្មណ៍។ ជាដំបូង ពួកគេព្យាយាមបង្ហាញឱ្យអ្នកគ្រប់គ្នាឃើញថា ពួកគេមានសមត្ថភាពប៉ុនណា បន្ទាប់មក ពួកគេព្យាយាមធ្វើឱ្យមនុស្សញែកដឹង និងបោះបង់ចោលអ្នកដឹកនាំមុនរបស់ពួកគេ។ ពួកគេនិយាយថា៖ «ថ្ងៃនេះ ជាបឋម ចូរយើងចំណាយពេលខ្លះដើម្បីវែកញែកអំពីអ្នកដឹកនាំមុនរបស់ខ្ញុំ ឧទាហរណ៍ របៀបដែលគាត់បានដាក់កំហិតលើមនុស្ស តើទិដ្ឋភាពណានៃកិច្ចការដែលគាត់មានចំណុចខ្វះខាត ឬធ្វេសប្រហែស និងអ្វីៗផ្សេងទៀត ដែលយើងអាចប្រកបគ្នាអំពីរឿងទាំងអស់នេះបាន។ នៅពេលដែលយើងបានប្រកបគ្នារួចរាល់ ហើយអ្នករាល់គ្នាមានការញែកដឹងយ៉ាងច្បាស់លាស់អំពីអ្នកដឹកនាំមុន អាចបោះបង់គាត់ចោល លែងត្រូវបានដាក់កំហិតដោយគាត់ទៀត ហើយលែងអាឡោះអាល័យគាត់ទៀត នោះអ្នករាល់គ្នាអាចត្រូវបានចាត់ទុកថាជាអ្នកដែលមានការយល់ដឹង ព្រមទាំងមានភាពស្មោះត្រង់ និងចុះចូលចំពោះព្រះហើយ។ នៅក្នុងការជួបជុំថ្ងៃនេះ យើងនឹងចាប់ផ្ដើមដោយការរិះគន់អ្នកដឹកនាំក្លែងក្លាយ និងបុគ្គលទទឹងនឹងព្រះគ្រីស្ទមុននោះ។ ចូរយើងលាតត្រដាងគាត់»។ ជាការឆ្លើយតប មនុស្សគ្រប់គ្នានិយាយថា ពួកគេបានប្រកបគ្នាអំពីរឿងនេះរួចហើយ ហើយបានញែកដឹងថា អ្នកដឹកនាំមុននោះគឺជាអ្នកដឹកនាំក្លែងក្លាយ និងជាបុគ្គលទទឹងនឹងព្រះគ្រីស្ទ ដូច្នេះគ្មានអ្វីដែលពួកគេត្រូវលាតត្រដាងទៀតឡើយ។ ប៉ុន្តែ ពួកអ្នកដឹកនាំថ្មីទាំងនេះមិនយល់ព្រមទេ ហើយពួកគេចាប់ផ្ដើមហៅឈ្មោះមនុស្សម្នាក់ៗចេញមក និងឱ្យពួកគេធ្វើការប្រកបគ្នា។ ការប្រកបគ្នារបស់មនុស្សមួយចំនួនមិនត្រូវចិត្តពួកគេឡើយ ដូច្នេះពួកគេសុំឱ្យបងប្អូនប្រុសស្រីម្នាក់ដែលស្និទ្ធស្នាលបំផុតជាមួយអ្នកដឹកនាំមុននោះ ឱ្យលាតត្រដាង និងវែកញែកអំពីគាត់ ប៉ុន្តែបន្ទាប់ពីបានឮការប្រកបគ្នានេះហើយ ពួកអ្នកដឹកនាំថ្មីទាំងនេះគិតថា៖ «បុគ្គលនេះមិនមានការញែកដឹងអំពីអ្នកដឹកនាំមុនរបស់ខ្ញុំទេ ហើយពួកគេក៏មិនបានបោះបង់គាត់ចោលដែរ។ មើលទៅហាក់ដូចជាគាត់នៅតែមានកន្លែងមួយនៅក្នុងចិត្តរបស់បុគ្គលនេះអ៊ីចឹង។ វាមិនអាចបែបនេះបានទេ ថ្ងៃនេះ ខ្ញុំត្រូវតែគិតរកវិធីមួយដើម្បីលាតត្រដាងអ្នកដឹកនាំមុនរបស់ខ្ញុំឱ្យបានទាំងស្រុង»។ បន្ទាប់ពីនោះមក ពួកគេហៅនរណាម្នាក់ដែលមានទំនាក់ទំនងអាក្រក់បំផុតជាមួយអ្នកដឹកនាំមុន ឱ្យក្រោកឈរឡើង និងលាតត្រដាងគាត់។ នៅពេលដែលបុគ្គលនោះបានលាតត្រដាងអ្នកដឹកនាំមុនរួចហើយ ពួកគេមានអារម្មណ៍ពេញចិត្ត ហើយគិតថាបុគ្គលនេះស័ក្តិសមនឹងទទួលបានការបណ្ដុះបណ្ដាល។ ហើយតើពួកគេចង់បណ្ដុះបណ្ដាលអ្វី? ពួកគេចង់បណ្ដុះបណ្ដាលអ្នកសមគំនិតម្នាក់ ដើម្បីបង្កើតបក្សពួកផ្ទាល់ខ្លួនរបស់ពួកគេ។ នេះជារបៀបដែលការជួបជុំលើកដំបូងប្រព្រឹត្តទៅ។ ហើយតើពួកគេអាចសម្រេចគោលដៅរបស់ពួកគេបានដែរឬទេ បន្ទាប់ពីការជួបជុំនេះ? មិនបានទាំងស្រុង ឬលឿនយ៉ាងនេះទេ។ តើពួកគេកំពុងរៀបចំផែនការលាក់កំបាំងអ្វីនៅក្នុងចិត្តរបស់ពួកគេ? «គ្មានអ្វី ពិបាកស្វែងយល់ជាងចិត្តមនុស្សឡើយ ហើយក៏គ្មានអ្វីពិសពុលជាងនេះដែរ។ ខ្ញុំត្រូវតែរកឱ្យឃើញច្បាស់ថា តើមនុស្សម្នាក់ៗគិតយ៉ាងណាអំពីអ្នកដឹកនាំមុនរបស់ខ្ញុំ ហើយខ្ញុំត្រូវតែដឹងឱ្យច្បាស់ថា តើពួកគេគិតយ៉ាងណាអំពីខ្ញុំ តើពួកគេដឹងអំពីអតីតកាលរបស់ខ្ញុំដែរទេ ហើយតើពួកគេដឹងពីរឿងរ៉ាវលម្អិតអំពីខ្ញុំដែរទេ ហើយទីបំផុត ខ្ញុំត្រូវបង្ហាញពួកគេទាំងអស់គ្នាថា ខ្ញុំមិនមែនជាមនុស្សដែលអាចមើលងាយបានឡើយ។ ប៉ុន្តែ ខ្ញុំត្រូវតែជ្រើសរើសវិធីសាស្រ្ត និងយុទ្ធសាស្រ្តរបស់ខ្ញុំដោយប្រុងប្រយ័ត្ន។ ខ្ញុំមិនអាចលាតត្រដាងពីចេតនារបស់ខ្ញុំបានទេ ខ្ញុំត្រូវតែលាក់បាំងវា»។ ហើយតើគំនិត វិធីសាស្រ្តនៃការធ្វើកិច្ចការ និងហេតុផលជំរុញទាំងអស់នេះមកពីណា? គឺមកពីធម្មជាតិបែបសាតាំងរបស់ពួកគេ។ តើអ្នករាល់គ្នាមានការបង្ហាញចេញបែបនេះដែរទេ? នៅថ្ងៃដែលអ្នករាល់គ្នាត្រូវបានជ្រើសរើសជាពួកអ្នកដឹកនាំ ឬពួកអ្នកធ្វើការ អ្នករាល់គ្នាប្រហែលជាបានចាប់ផ្ដើមដោយដាស់តឿនខ្លួនឯងកុំឱ្យដើរផ្លូវខុស កុំឱ្យដើរតាមផ្លូវរបស់ពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទ។ អ្នករាល់គ្នាប្រហែលជាបានប្រាប់ខ្លួនឯងថា អ្នករាល់គ្នាត្រូវតែលះបង់ឋានៈចោល ហើយមិនត្រូវធ្វើកិច្ចការដើម្បីតែកេរ្តិ៍ឈ្មោះ លាភសក្ការៈ ឬឋានៈផ្ទាល់ខ្លួនឡើយ ឬត្រូវបានដឹកនាំដោយបំណងប្រាថ្នាខណៈពេលធ្វើកិច្ចការឡើយ តែផ្ទុយទៅវិញ ត្រូវខិតខំប្រឹងប្រែងបំពេញភារកិច្ចរបស់អ្នករាល់គ្នា និងមានភាពស្មោះត្រង់ចំពោះព្រះជាម្ចាស់។ ក៏ប៉ុន្តែ កាលវេលាកន្លងផុតទៅ មានអ្នកដែលមិនអាចទប់ចិត្តខ្លួនឯងបាន ហើយភ្លាមៗនៅពេលដែលពួកគេនិយាយ ឬធ្វើសកម្មភាព គោលដៅរបស់ពួកគេក៏លេចចេញយ៉ាងច្បាស់ គឺពួកគេព្យាយាមពង្រឹងឋានៈផ្ទាល់ខ្លួនរបស់ពួកគេ និងទាក់ទាញចិត្តមនុស្សភ្លាមៗតែម្ដង។ ភ្លាមៗនៅពេលដែលមាននរណាម្នាក់បញ្ចេញឱ្យឃើញតម្រុយសូម្បីតែបន្តិចបន្តួចនៃការមិនពេញចិត្ត ឬការប្រឆាំង វាធ្វើឱ្យពួកគេទើសទាល់យ៉ាងខ្លាំង ហើយទោះបីជាពួកគេប្រហែលជាមិនផាត់ចោល ឬវាយប្រហារបុគ្គលនោះដោយចំហក៏ដោយ ក៏នៅក្នុងជម្រៅចិត្ត ពួកគេមានអារម្មណ៍សោះអង្គើយនឹងបុគ្គលនោះយ៉ាងខ្លាំងដែរ។ តើពួកគេបង្ហាញចេញនូវអារម្មណ៍សោះអង្គើយនេះយ៉ាងដូចម្តេច? (ពួកគេមិនអើពើនឹងបុគ្គលនោះទេ)។ ការមិនអើពើនឹងបុគ្គលនោះគឺជាការបង្ហាញចេញដោយស្ងៀមស្ងាត់ ដូច្នេះតើការសោះអង្គើយនេះពាក់ព័ន្ធនឹងសកម្មភាពជាក់លាក់អ្វីខ្លះ? ឧទាហរណ៍ ពួកគេឱ្យមនុស្សដែលពួកគេចូលចិត្តអង្គុយបែរមុខមករកពួកគេនៅពេលជួបជុំ ហើយពួកគេរកហេតុផលដើម្បីឱ្យមនុស្សដែលពួកគេមិនចូលចិត្តអង្គុយនៅកៀនៗ។ តើនេះជាការវាយប្រហារដែរឬទេ? (មែនហើយ)។ នេះគឺជាការចាប់ផ្ដើមនៃការវាយប្រហាររបស់ពួកគេ។ ពួកគេកំពុងធ្វើសកម្មភាព តើមែនទេ? (មែនហើយ)។ សកម្មភាពគឺធ្ងន់ធ្ងរ និងអាក្រក់ជាងពាក្យសម្ដី ឬការគិតទៅទៀត។ ហេតុអ្វីបានជាវាអាក្រក់ជាង? ការគិតអ្វីមួយ ប៉ុន្តែមិនធ្វើសកម្មភាពតាមការគិតនោះ គឺវាកើតចេញពីគំនិត និងការគិតរបស់មនុស្សម្នាក់ប៉ុណ្ណោះ។ ប៉ុន្តែ ពេលដែលមានសកម្មភាពភ្លាម វាក្លាយជាការពិត។ នៅពេលដែលវាក្លាយជាឥរិយាបថ វាមិនមែនគ្រាន់តែជានិស្ស័យពុករលួយរបស់សាតាំងប៉ុណ្ណោះទេ ប៉ុន្តែវាគឺជាអំពើអាក្រក់។ បន្ទាប់ពីមនុស្សត្រូវបានជ្រើសរើសជាពួកអ្នកដឹកនាំ ពួកគេនាំយកសេចក្តីប៉ងប្រាថ្នា មហិច្ឆតា និង សេចក្កីប្រាថ្នាផ្ទាល់ខ្លួនរបស់ពួកគេ ចូលទៅក្នុងកិច្ចការដែលពួកគេធ្វើ និងភារកិច្ចដែលពួកគេបំពេញ។ ប៉ុន្តែ តើអ្វីទៅជាការ បង្ហាញចេញរួមមួយ ដែលមនុស្សទាំងអស់ដែលមាននិស្ស័យពុករលួយរបស់សាតាំងមាន? តើពួកគេទាំងអស់គ្នាមានចំណុចអ្វីដូចគ្នា? គឺពួកគេព្យាយាមចាប់យកអំណាច និងពង្រឹងឋានៈផ្ទាល់ខ្លួនរបស់ពួកគេ។ តើពួកគេព្យាយាមចាប់យកអំណាចដោយមធ្យោបាយអ្វីខ្លះ? ជាបឋម ពួកគេសង្កេតមើលនៅក្នុងក្រុម ថាតើនរណាខ្លះដែលកំពុងព្យាយាមផ្គាប់ផ្គុន និងចង់ចូលទៅជិតពួកគេ។ បន្ទាប់មក ពួកគេក៏ចូលទៅជិតមនុស្សទាំងនោះយ៉ាងសកម្ម ហើយមិនថាតាមរយៈការបញ្ជោរ ឬតាមរយៈការផ្ដល់ជាប្រយោជន៍តូចតាចនោះទេ ពួកគេបង្កើតទំនាក់ទំនងលាក់កំបាំង និងយកចិត្តមនុស្សទាំងនោះ ដើម្បីឱ្យមនុស្សទាំងនេះ ដែលមានចំណូលចិត្ត ផលប្រយោជន៍ និងមហិច្ឆតាព្រៃផ្សៃ ឬមានធម្មជាតិដូចគ្នាជាមួយពួកគេ ក្លាយជាអ្នកដើរតាមដ៏ងប់ងល់របស់ពួកគេ ហើយចូលដៃជាមួយពួកគេ។ ហើយតើពួកគេមានគោលដៅអ្វី ក្នុងការធ្វើឱ្យមនុស្សទាំងនេះចូលដៃជាមួយពួកគេ? គឺដើម្បីពង្រឹងឋានៈរបស់ពួកគេ និងពង្រីកវិសាលភាពនៃបក្សពួករបស់ពួកគេ។ នៅពេលដែលពួកគេទទួលបានអំណាច វាមិនមែនគ្រាន់តែជារឿងដែលពួកគេមានសិទ្ធិសម្រេចចុងក្រោយ ហើយចប់ត្រឹមហ្នឹងនោះទេ ពោលគឺពួកគេក៏ចង់ឱ្យមានមនុស្សកាន់តែច្រើនដើរតាមពួកគេ គាំទ្រពួកគេ និងនិយាយជំនួសពួកគេផងដែរ ដើម្បីថា សូម្បីតែនៅពេលដែលពួកគេនិយាយអ្វីខុស ធ្វើរឿងអាក្រក់ ឬវាយប្រហារ និងដាក់កំហិតលើមនុស្សក៏ដោយ ក៏នឹងនៅតែមានអ្នកដែលធ្វើតាមអ្វីដែលពួកគេនិយាយ និងយល់ស្របជាមួយពួកគេដែរ។ នេះគឺជាគោលដៅរបស់ពួកគេ។ បន្ទាប់មក ប្រសិនបើខាងលើរកឃើញបញ្ហារបស់ពួកគេ ហើយដកហូតតំណែងពួកគេនៅថ្ងៃណាមួយ នោះនឹងនៅតែមានមនុស្សដែលខិតខំអស់ពីសមត្ថភាពដើម្បីនិយាយជំនួសពួកគេ ដែលចេញមុខការពារពួកគេ និងព្យាយាមការពារកេរ្តិ៍ឈ្មោះរបស់ពួកគេ។ ហើយតើពួកគេកំពុងប្រើវិធីសាស្រ្តអ្វីសម្រាប់សកម្មភាពទាំងនេះរបស់ពួកគេ ដើម្បីសម្រេចបានលទ្ធផលបែបនេះ? គឺការទាក់ទាញចិត្តមនុស្ស។ ពួកគេប្រើវិធីសាស្រ្តទាក់ទាញចិត្តមនុស្ស ដើម្បីពង្រឹងឋានៈរបស់ពួកគេ និងពង្រីកវិសាលភាពនៃបក្សពួករបស់ពួកគេ។ នេះគឺជាវិធីសាស្រ្តមួយ ដែលពួកទទឹងនឹងព្រះគ្រីស្ទប្រើដើម្បីដណ្ដើមអំណាច។

នៅពេលនិយាយដល់ល្បិចកលដែលពួកទទឹងនឹងព្រះគ្រីស្ទប្រើដើម្បីពង្រឹងឋានៈរបស់ពួកគេ ល្បិចកលទីមួយគឺការទាក់ទាញចិត្តមនុស្ស ហើយទីពីរគឺការវាយប្រហារ និងការផាត់ចោលអ្នកដែលមានគំនិតផ្ទុយពីខ្លួន។ ការទាក់ទាញចិត្តមនុស្ស មានន័យថា ពួកគេប្រើវិធីសាស្រ្តទាក់ទាញមនុស្ស ទៅលើអ្នកណាដែលយកចិត្តពួកគេ ដែលចូលទៅជិតពួកគេ ដែលទុកចិត្តពួកគេ និងអ្នកដែលដើរតាមពួកគេ មិនថាពួកគេត្រូវ ឬខុសក៏ដោយ។ ការវាយប្រហារ និងការផាត់ចោលអ្នកដែលមានគំនិតផ្ទុយពីខ្លួន មានន័យថា ពួកគេចាត់ទុកអស់អ្នកដែលយល់ពីសេចក្ដីពិត ហើយជាលទ្ធផល អាចញែកដឹងពួកគេ មិនព្រមដើរតាមពួកគេ និងនៅឆ្ងាយពីពួកគេ ថាជាសត្រូវ។ ពួកគេចាត់ទុកមនុស្សទាំងនេះដូចជាបន្លាក្នុងភ្នែក និងជាឆ្អឹងទទឹងករបស់ពួកគេ ហើយល្បិចកលដែលពួកគេប្រើទៅលើមនុស្សទាំងនេះ គឺការវាយប្រហារ និងការផាត់ពួកគេចោល។ ឧទាហរណ៍ ឧបមាថាអ្នកទទឹងនឹងព្រះគ្រីស្ទម្នាក់កត់សម្គាល់ឃើញថា រាល់ពេលដែលគាត់ប្រកបគ្នា មនុស្សមានភាពក្លៀវក្លាខ្លាំងណាស់ ដោយអ្នកខ្លះកត់ត្រា ឬថតសំឡេងគាត់ទុកក្នុងម៉ាស៊ីនថតសំឡេង។ មានតែបងស្រីវ័យក្មេងម្នាក់ប៉ុណ្ណោះ ដែលមិនដែលកត់ត្រា ឬនិយាយស្ដីអ្វីសោះ។ ដូច្នេះ គាត់គិតក្នុងចិត្តថា៖ «តើនាងមានបញ្ហាជាមួយខ្ញុំឬ? ឬមួយនាងគិតថា ខ្ញុំប្រកបគ្នាមិនបានល្អ? លើសពីនេះទៅទៀត រាល់ពេលដែលខ្ញុំមកដល់ អ្នកដទៃស្វាគមន៍ខ្ញុំ និងងក់ក្បាលដាក់ខ្ញុំយ៉ាងរាក់ទាក់ ចាក់ទឹកឱ្យខ្ញុំ និងរៀបចំកន្លែងអង្គុយឱ្យខ្ញុំ ប៉ុន្តែនាងមិនដែលប្រព្រឹត្តចំពោះខ្ញុំបែបនេះឡើយ។ មើលទៅហាក់ដូចជានាងមិនព្រមចុះចូលនឹងខ្ញុំទេ ខ្ញុំត្រូវតែគិតរកវិធី និងរកឱកាសដើម្បីបង្រៀនមេរៀនដល់នាង! តើខ្ញុំគួររកឱកាសបែបណាទៅ? ខ្ញុំនឹងចាត់ចែងឱ្យនាងទៅចាត់ការរឿងអ្វីមួយ ដែលនាងច្បាស់ជាធ្វើមិនបានល្អមិនខាន នោះវានឹងផ្ដល់ហេតុផលឱ្យខ្ញុំដើម្បីស្ដីបន្ទោសនាងបាន។ នេះគឺជាឱកាសដ៏ល្អបំផុតរបស់ខ្ញុំ ដើម្បីធ្វើឱ្យនាងចុះចូលនឹងខ្ញុំ»។ បន្ទាប់មក គាត់ក៏ចាត់ចែងឱ្យបងស្រីនេះទៅធ្វើកិច្ចការនៅកន្លែងដែលមានគ្រោះថ្នាក់។ គាត់គិតថា៖ «ខ្ញុំនឹងឱ្យនាងទៅផ្សាយដំណឹងល្អដល់គ្រូគង្វាលសាសនាចាស់ម្នាក់ ដែលមានចរិតព្រាននារីបន្តិច និងមិនទទួលយកសេចក្ដីពិត។ ចាំមើលថាតើនាងអាចធ្វើឱ្យគាត់ប្រែចិត្តបានឬអត់។ តើនាងនឹងមានលេសអ្វីសម្រាប់ខ្លួនឯង ប្រសិនបើនាងធ្វើមិនបាននោះ? ប្រសិនបើនាងមិនចុះចូលនឹងខ្ញុំទេ ខ្ញុំនឹងដេញនាងចេញ!» បន្ទាប់មក គាត់ក៏បន្តនិយាយទៅកាន់នាងថា៖ «ឥឡូវនេះ បងប្អូនប្រុសស្រីផ្សេងទៀតភាគច្រើន វាយតម្លៃអ្នកខ្ពស់ណាស់។ អ្នកបានជឿលើព្រះអស់រយៈពេលជាច្រើនឆ្នាំមកហើយ ហើយអ្នកយល់ពីសេចក្ដីពិតជាច្រើន។ មានគ្រូគង្វាលសាសនាម្នាក់ដែលស្គាល់ព្រះគម្ពីរច្បាស់ ហើយអ្នកគឺជាអ្នកដែលស័ក្តិសមបំផុតក្នុងការទៅផ្សាយដំណឹងល្អដល់គាត់»។ នៅពេលដែលនាងជួបជាមួយគ្រូគង្វាល គ្រូគង្វាលឃើញថានាងនៅក្មេង និងមានរូបសម្រស់ស្រស់ស្អាត ក៏ចាប់អារម្មណ៍លើនាង ហើយគាត់ថែមទាំងលូកលាន់នាងទៀតផង។ បន្ទាប់ពីនាងត្រឡប់មកវិញ នាងនិយាយថានាងមិនចង់ត្រឡប់ទៅទីនោះម្ដងទៀតទេ ហើយអ្នកទទឹងនឹងព្រះគ្រីស្ទក៏ឆ្លើយតបវិញថា៖ «ពួកជំនុំបានចាត់តាំងអ្នកឱ្យទៅផ្សាយដំណឹងល្អដល់គាត់។ នេះគឺជាភារកិច្ចរបស់អ្នក អ្នកត្រូវតែទៅ!» ពេលឮដូច្នេះ នាងគ្មានជម្រើសអ្វីក្រៅពីស្ដាប់បង្គាប់ឡើយ ហើយជាលទ្ធផល នាងយំរាល់ពេលដែលនាងត្រឡប់មកពីជួបគាត់ម្ដងៗ។ អ្នកដឹកនាំនេះមានសមត្ថភាពធ្វើរឿងបែបនេះ ដើម្បីវាយប្រហារ និងសងសឹកអ្នកដទៃ។ តើមនុស្សប្រភេទនេះជាមនុស្សបែបណា? គឺជាមនុស្សអាក្រក់។ ប្រសិនបើគាត់ជាស្ត្រី តើគាត់នឹងទៅក្នុងស្ថានភាពបែបនេះដែរទេ? (អត់ទេ)។ ច្បាស់ណាស់ថាមិនទៅទេ។ គាត់នឹងគេចវេះពីរឿងនេះជាងនរណាៗទាំងអស់។ គាត់មើលថាតើនរណាដែលធ្វើឱ្យគាត់មិនពេញចិត្ត នរណាដែលងាយនឹងធ្វើបាប នរណាដែលមិនចុះចូលនឹងគាត់ និងមិនយកចិត្តគាត់ រួចហើយក៏រកឱកាសដើម្បីរៀបចំផែនការប្រឆាំងនឹងមនុស្សទាំងនេះ និងសងសឹកពួកគេ។ ប្រាប់ខ្ញុំមកមើល៍ នៅពេលដែលនរណាម្នាក់មានចេតនាអាក្រក់ និងទុច្ចរិត តើពួកគេមិនមានសមត្ថភាពធ្វើរឿងអាក្រក់គ្រប់បែបយ៉ាងទេឬអី? ហើយតើចេតនាអាក្រក់ និងទុច្ចរិតទាំងនេះកើតឡើងដោយរបៀបណា? មូលហេតុចម្បងមួយគឺថា សារជាតិធម្មជាតិរបស់ពួកគេអាក្រក់ និងមានគំនិតព្យាបាទខ្លាំងពេក ហើយមូលហេតុមួយទៀតគឺថា ពួកគេមិនមានចិត្តដែលកោតខ្លាចព្រះជាម្ចាស់ឡើយ។ នៅពេលដែលមនុស្សមិនមានចិត្តដែលកោតខ្លាចព្រះជាម្ចាស់ នោះគ្មានអ្វីដែលពួកគេមិនហ៊ានធ្វើឡើយ ពួកគេមិនត្រឹមតែធ្វើបាបអ្នកដទៃប៉ុណ្ណោះទេ ពួកគេថែមទាំងអាចធ្វើរឿងដូចជាការជំនុំជម្រះ និងការក្បត់ព្រះជាម្ចាស់ទៀតផង ការធ្វើបាបមនុស្សគឺជារឿងងាយស្រួលដូចបកចេកសម្រាប់ពួកគេ។ ពួកគេនឹងមិនគិតថាវាជារឿងធំដុំឡើយ មិនថាពួកគេធ្វើបាបអ្នកដទៃខ្លាំងប៉ុនណាក៏ដោយ ពួកគេគ្មានក្ដីអាណិតអាសូរចំពោះអ្នកដទៃឡើយ ហើយមានគំនិតព្យាបាទយ៉ាងខ្លាំងនៅក្នុងចិត្តរបស់ពួកគេ។ ហើយតើពួកទទឹងនឹងព្រះគ្រីស្ទនេះមានគោលដៅអ្វី នៅពេលដែលពួកគេរុញច្រានបងស្រីវ័យក្មេងនេះទៅក្នុងភ្នក់ភ្លើង? ពួកគេមិនបានធ្វើបែបនេះដើម្បីផ្សាយដំណឹងល្អ និងទទួលបានមនុស្សឡើយ គឺគ្រាន់តែដើម្បីធ្វើបាបនាងប៉ុណ្ណោះ។ តើពួកគេធ្វើបាបមនុស្សប្រភេទណា? ប្រសិនបើជាមនុស្សដែលយល់ស្របតាមពួកគេ និងស្ដាប់បង្គាប់គាត់ តើពួកគេនឹងធ្វើបាបអ្នកនោះដែរទេ? ទេ ពួកគេនឹងមិនធ្វើបាបឡើយ។ ដូច្នេះ ហេតុអ្វីបានជាបងស្រីនោះត្រូវរងការប្រព្រឹត្តបែបនេះ? (ពីព្រោះនាងមិនបានចុះចូលនឹងពួកគេ)។ ដោយសារតែនាងមិនបានចុះចូលនឹងពួកគេ មិនបានយកចិត្តពួកគេ មិនធ្វើតាមអ្វីដែលពួកគេនិយាយ ឬមិនចាត់ទុកពួកគេថាសំខាន់ ហើយបែរជាមើលងាយពួកគេទៅវិញ ទើបនាងត្រូវបានគេប្រព្រឹត្តបែបនេះ ហើយជាលទ្ធផលត្រូវបានគេធ្វើបាប។ នៅពេលដែលពួកទទឹងនឹងព្រះគ្រីស្ទធ្វើបាបមនុស្សតាមរបៀបនេះ តើអ្នកដែលមានកម្ពស់តិចតួច និងមិនយល់ពីសេចក្ដីពិត ជាទូទៅនឹងមានប្រតិកម្មយ៉ាងដូចម្ដេច? ពួកគេនឹងគិតក្នុងចិត្តថា៖ «មន្ដ្រីរដ្ឋការមិនអាចបញ្ជាមនុស្សនៅជុំវិញបានដូចអ្នកស្រុកនៅទីនោះឡើយ។ ឥឡូវនេះ យើងស្ថិតនៅក្រោមការគ្រប់គ្រងរបស់បុគ្គលនេះ ដូច្នេះយើងគួរតែធ្វើតាមអ្វីដែលពួកគេនិយាយ ហើយទៅកន្លែងណាដែលពួកគេប្រាប់ឱ្យយើងទៅ។ ទោះបីជាអ្នកដទៃប្រព្រឹត្តចំពោះពួកគេយ៉ាងណាក៏ដោយ យើងក៏គួរប្រព្រឹត្តចំពោះពួកគេយ៉ាងនោះដែរ។ យើងត្រូវតែចុះសម្រុងជាមួយក្រុម។ យើងគួរតែយកចិត្តពួកគេ តាមរបៀបដូចគ្នាដែលអ្នកដទៃធ្វើ ហើយយើងគួរតែធ្វើវាឱ្យបានល្អជាង និងយកចិត្តទុកដាក់ជាងអ្នកដទៃ។ មានតែពេលនោះទេ ទើបយើងអាចជៀសវាងកុំឱ្យអ្នកដឹកនាំនេះមករករឿងយើងបាន។ អ្នកដឹកនាំនេះមិនងាយនឹងបម្រើទេ យើងមិនគួរទាស់ទទឹងនឹងពួកគេឡើយ!» ហើយតើនេះមិនមែនជាលទ្ធផលដែលអ្នកទទឹងនឹងព្រះគ្រីស្ទចង់ឃើញទេឬអី? (មែនហើយ)។ ត្រង់ចំណុចនេះ ពួកគេបានសម្រេចគោលដៅរបស់ពួកគេហើយ។ តើនេះមិនដូចគ្នាទៅនឹងល្បិចកលដែលសាតាំងប្រើដើម្បីធ្វើបាបមនុស្សទេឬអី? (ដូចគ្នា)។ តើនេះបង្ហាញពីអ្វី? គឺបង្ហាញថាសកម្មភាពរបស់ពួកគេតំណាងឱ្យសាតាំង។ ពួកគេបានក្លាយជាឧបករណ៍ និងជាតំណាងរបស់សាតាំង ពួកគេធ្វើសកម្មភាពក្នុងនាមវា។ តើការបំពេញភារកិច្ចតាមរបៀបនោះ គឺជាការបំពេញភារកិច្ចពិតប្រាកដដែរទេ? តើវាជាការបម្រើព្រះជាម្ចាស់ដែរទេ? (ទេ)។ ពួកអ្នកដឹកនាំបែបនេះ មិនស័ក្តិសមនឹងត្រូវបានហៅថាជាពួកអ្នកដឹកនាំឡើយ ពួកគេគឺជាមនុស្សអាក្រក់ និងជាពួកសាតាំង។

នៅពេលដែលពួកទទឹងនឹងព្រះគ្រីស្ទក្លាយជាពួកអ្នកដឹកនាំភ្លាម រឿងដំបូងដែលពួកគេធ្វើគឺ ព្យាយាមអូសទាញយកចិត្តមនុស្ស ដើម្បីឱ្យមនុស្សជឿលើពួកគេ ទុកចិត្តពួកគេ និងគាំទ្រពួកគេ។ នៅពេលដែលឋានៈរបស់ពួកគេរឹងមាំហើយ ពួកគេចាប់ផ្ដើមប្រែជាមិនប្រក្រតី។ ដើម្បីការពារឋានៈ និងអំណាចរបស់ខ្លួន ពួកគេចាប់ផ្ដើមវាយប្រហារ និងផាត់អ្នកជំទាស់ចេញ។ ចំពោះអ្នកជំទាស់ ជាពិសេសចំពោះមនុស្សដែលដេញតាមសេចក្ដីពិត ពួកគេនឹងព្យាយាមធ្វើគ្រប់យ៉ាង ដោយប្រើវិធីសាស្រ្តជាប់លាប់ ច្បាស់លាស់ និងមិនបង្អង់ដៃ ដើម្បីគាបសង្កត់ និងវាយប្រហារពួកគេ ព្រមទាំងធ្វើបាបពួកគេ។ លុះត្រាតែពួកគេបានផ្ដួលរំលំ និងបង្ខូចកេរ្តិ៍ឈ្មោះអ្នកណាដែលគំរាមកំហែងដល់ឋានៈរបស់ពួកគេ ទើបពួកគេមានអារម្មណ៍ស្ងប់ចិត្ត។ ពួកទទឹងនឹងព្រះគ្រីស្ទគ្រប់រូបសុទ្ធតែបែបនេះឯង។ តើពួកគេមានគោលបំណងអ្វី ក្នុងការប្រើប្រាស់ល្បិចកលរាប់មិនអស់ទាំងនេះ ដើម្បីអូសទាញយកចិត្ត និងគាបសង្កត់មនុស្ស? គោលដៅរបស់ពួកគេគឺដើម្បីទទួលបានអំណាច ដើម្បីពង្រឹងឋានៈរបស់ខ្លួន និងដើម្បីបំភាន់ ព្រមទាំងត្រួតត្រាមនុស្ស។ តើចេតនា និងបំណងជំរុញចិត្តរបស់ពួកគេតំណាងឱ្យអ្វី? ពួកគេប្រាថ្នាចង់បង្កើតនគរឯករាជ្យផ្ទាល់ខ្លួនរបស់ពួកគេ ពួកគេចង់ឈរប្រឆាំងទាស់នឹងព្រះជាម្ចាស់។ សារជាតិបែបនេះគឺកាន់តែធ្ងន់ធ្ងរជាងនិស្ស័យពុករលួយទៅទៀត៖ មហិច្ឆតាដ៏ព្រៃផ្សៃ និងឧបាយកលក្បត់របស់សាតាំង ត្រូវបានលាតត្រដាងទាំងស្រុង។ នេះមិនមែនគ្រាន់តែជាបញ្ហានៃការបញ្ចេញឱ្យឃើញនូវនិស្ស័យពុករលួយប៉ុណ្ណោះទេ។ ឧទាហរណ៍ នៅពេលដែលមនុស្សមានភាពក្រអឺតក្រទម និងរាប់ខ្លួនឯងជាសុចរិតបន្តិចបន្តួច ឬជួនកាលមានភាពបោកបញ្ឆោត និងភូតកុហកបន្តិចបន្តួច ទាំងនេះគ្រាន់តែជាការបញ្ចេញឱ្យឃើញនូវនិស្ស័យពុករលួយប៉ុណ្ណោះ។ ផ្ទុយទៅវិញ អ្វីគ្រប់យ៉ាងដែលពួកទទឹងនឹងព្រះគ្រីស្ទធ្វើ គឺដើម្បីអូសទាញយកចិត្តមនុស្ស ដើម្បីវាយប្រហារ និងផាត់អ្នកជំទាស់ចេញ ដើម្បីពង្រឹងឋានៈរបស់ខ្លួន ដើម្បីដណ្ដើមអំណាច និងដើម្បីត្រួតត្រាមនុស្ស។ តើអំពើទាំងនេះមានធម្មជាតិបែបណា? តើពួកគេកំពុងអនុវត្តសេចក្ដីពិតឬ? តើពួកគេកំពុងដឹកនាំរាស្ដ្ររើសតាំងរបស់ព្រះជាម្ចាស់ឱ្យចូលទៅក្នុងព្រះបន្ទូលរបស់ព្រះជាម្ចាស់ និងចូលមកចំពោះព្រះជាម្ចាស់ឬ? (ទេ)។ ចុះតើពួកគេកំពុងធ្វើអ្វី? ពួកគេកំពុងប្រជែងជាមួយព្រះជាម្ចាស់ដើម្បីដណ្ដើមរាស្ដ្ររើសតាំងរបស់ទ្រង់ កំពុងប្រជែងយកចិត្តមនុស្ស និងព្យាយាមបង្កើតនគរឯករាជ្យផ្ទាល់ខ្លួនរបស់ពួកគេ។ តើនរណាគួរតែមានកន្លែងនៅក្នុងចិត្តរបស់មនុស្ស? ព្រះជាម្ចាស់គួរតែមានកន្លែងនៅទីនោះ។ ប៉ុន្តែ អ្វីគ្រប់យ៉ាងដែលពួកទទឹងនឹងព្រះគ្រីស្ទធ្វើ គឺផ្ទុយស្រឡះពីរឿងនេះតែម្ដង។ ពួកគេមិនអនុញ្ញាតឱ្យព្រះជាម្ចាស់ ឬសេចក្ដីពិតមានកន្លែងនៅក្នុងចិត្តរបស់មនុស្សឡើយ ផ្ទុយទៅវិញ ពួកគេចង់ឱ្យមនុស្ស ឱ្យខ្លួនពួកគេផ្ទាល់ដែលជាអ្នកដឹកនាំ និងឱ្យសាតាំង មានកន្លែងនៅក្នុងចិត្តរបស់មនុស្សទៅវិញ។ ភ្លាមៗនៅពេលដែលពួកគេរកឃើញថា ពួកគេគ្មានកន្លែងនៅក្នុងចិត្តរបស់នរណាម្នាក់ ថាបុគ្គលនេះមិនចាត់ទុកពួកគេជាអ្នកដឹកនាំទេ ពួកគេមានការមិនពេញចិត្តយ៉ាងខ្លាំង ហើយប្រហែលជានឹងព្យាយាមគាបសង្កត់ និងធ្វើបាបបុគ្គលនោះមិនខាន។ អ្វីគ្រប់យ៉ាងដែលពួកទទឹងនឹងព្រះគ្រីស្ទធ្វើ និងនិយាយ គឺវិលជុំវិញឋានៈ និងកេរ្តិ៍ឈ្មោះរបស់ពួកគេ ហើយមានគោលបំណងធ្វើឱ្យមនុស្សវាយតម្លៃពួកគេខ្ពស់ ធ្វើឱ្យមនុស្សចំណែន និងថ្វាយបង្គំពួកគេ ថែមទាំងធ្វើឱ្យមនុស្សខ្លាចពួកគេទៀតផង។ ពួកគេចង់ធ្វើឱ្យរាស្ដ្ររើសតាំងរបស់ព្រះជាម្ចាស់ប្រព្រឹត្តចំពោះពួកគេដូចជាព្រះជាម្ចាស់ ដោយគិតថា៖ «មិនថាខ្ញុំនៅក្នុងពួកជំនុំណាក៏ដោយ មនុស្សត្រូវតែស្ដាប់ខ្ញុំ ពួកគេត្រូវតែធ្វើតាមការចង្អុលបង្ហាញរបស់ខ្ញុំ។ មិនថាអ្នកណារាយការណ៍ពីបញ្ហាអ្វីទៅខាងលើទេ វាត្រូវតែឆ្លងកាត់ខ្ញុំសិន ពួកគេត្រូវបានអនុញ្ញាតឱ្យរាយការណ៍មកតែខ្ញុំប៉ុណ្ណោះ ហើយមិនអាចរាយការណ៍ដោយផ្ទាល់ទៅខាងលើឡើយ។ ប្រសិនបើនរណាម្នាក់និយាយថា «ទេ» មកកាន់ខ្ញុំ ខ្ញុំនឹងដាក់ទោសពួកគេ ដើម្បីឱ្យគ្រប់គ្នាដែលឃើញខ្ញុំ មានអារម្មណ៍ភ័យខ្លាច តក់ស្លុត និងញាប់ញ័រនៅក្នុងចិត្ត។ លើសពីនេះទៅទៀត ប្រសិនបើខ្ញុំចេញបញ្ជា ឬអះអាងពីរឿងអ្វីមួយ មិនត្រូវមាននរណាម្នាក់ហ៊ានជំទាស់ឡើយ ទោះខ្ញុំនិយាយអ្វីក៏ដោយ មនុស្សត្រូវតែធ្វើតាម។ ពួកគេត្រូវតែស្ដាប់ខ្ញុំដាច់ខាត ពួកគេត្រូវតែគោរពតាមខ្ញុំក្នុងគ្រប់កិច្ចការទាំងអស់ ហើយខ្ញុំត្រូវតែជាអ្នកសម្រេចកិច្ចការនៅទីនោះ»។ នេះហើយគឺជាសំនៀងដែលពួកទទឹងនឹងព្រះគ្រីស្ទនិយាយ នេះគឺជាសំឡេងរបស់ពួកទទឹងនឹងព្រះគ្រីស្ទ នេះជារបៀបដែលពួកទទឹងនឹងព្រះគ្រីស្ទព្យាយាមធ្វើជាចៅហ្វាយនាយលើពួកជំនុំ។ ប្រសិនបើរាស្ដ្ររើសតាំងរបស់ព្រះជាម្ចាស់ធ្វើតាមអ្វីដែលពួកគេនិយាយ និងគោរពតាមពួកគេ តើពួកជំនុំបែបនេះមិនក្លាយជានគររបស់ពួកទទឹងនឹងព្រះគ្រីស្ទទេឬអី? ពួកគេនិយាយថា៖ «ការរៀបចំកិច្ចការដែលចេញដោយខាងលើ ត្រូវតែពិនិត្យសម្រេចដោយខ្ញុំសិន ខ្ញុំត្រូវតែទទួលខុសត្រូវចំពោះអ្នករាល់គ្នា ខ្ញុំត្រូវតែជាអ្នកវិភាគខុសនិងត្រូវ លទ្ធផលត្រូវតែសម្រេចដោយរូបខ្ញុំ។ អ្នករាល់គ្នាមានកម្ពស់មិនទាន់គ្រប់គ្រាន់ទេ ហើយអ្នករាល់គ្នាក៏មិនមានលក្ខណៈសម្បត្តិគ្រប់គ្រាន់ដែរ។ ខ្ញុំគឺជាអ្នកដឹកនាំពួកជំនុំ ហើយអ្វីៗទាំងអស់គឺស្រេចតែខ្ញុំ»។ តើមនុស្សដែលនិយាយរឿងទាំងនេះ មិនមែនកំពុងតែអួតអាងខ្លាំងពេកទេឬអី? ពួកគេពិតជាក្រអឺតក្រទមខ្លាំងណាស់ រហូតដល់គ្មានវិចារណញ្ញាណសោះ! តើពួកគេមិនមែនកំពុងព្យាយាមបង្កើតនគរឯករាជ្យផ្ទាល់ខ្លួនរបស់ពួកគេទេឬអី? តើមនុស្សប្រភេទណាដែលងាយនឹងព្យាយាមបង្កើតនគរផ្ទាល់ខ្លួនរបស់ពួកគេ? តើពួកគេមិនមែនជាពួកទទឹងនឹងព្រះគ្រីស្ទពិតប្រាកដទេឬអី? តើមិនមែនអ្វីគ្រប់យ៉ាងដែលពួកទទឹងនឹងព្រះគ្រីស្ទនិយាយ និងធ្វើ គឺដើម្បីការពារឋានៈផ្ទាល់ខ្លួនរបស់ពួកគេទេឬអី? តើពួកគេមិនមែនកំពុងព្យាយាមបំភាន់ និងត្រួតត្រាមនុស្សទេឬអី? ហេតុអ្វីបានជាពួកគេត្រូវបានគេហៅថា ពួកទទឹងនឹងព្រះគ្រីស្ទ? តើពាក្យ «ទទឹង» មានន័យដូចម្ដេច? វាមានន័យថា ការប្រឆាំង និងការស្អប់ខ្ពើម។ វាមានន័យថា ភាពប្រទូសរ៉ាយចំពោះព្រះគ្រីស្ទ ភាពប្រទូសរ៉ាយចំពោះសេចក្ដីពិត និងភាពប្រទូសរ៉ាយចំពោះព្រះជាម្ចាស់។ តើ «ភាពប្រទូសរ៉ាយ» មានន័យដូចម្ដេច? វាមានន័យថា ការឈរនៅភាគីម្ខាងទៀត ការប្រព្រឹត្តចំពោះអ្នកដូចជាសត្រូវ ហាក់ដូចជាបុគ្គលនោះពោរពេញទៅដោយការស្អប់ខ្ពើមដ៏ធំធេង និងជ្រាលជ្រៅ វាមានន័យថា ការប្រឆាំងទាស់នឹងអ្នកទាំងស្រុង។ នេះគឺជាផ្នត់គំនិតដែលពួកទទឹងនឹងព្រះគ្រីស្ទប្រព្រឹត្តចំពោះព្រះជាម្ចាស់។ តើមនុស្សបែបនេះដែលស្អប់ព្រះជាម្ចាស់ មានអាកប្បកិរិយាយ៉ាងណាចំពោះសេចក្ដីពិត? តើពួកគេអាចស្រឡាញ់សេចក្ដីពិតបានដែរទេ? តើពួកគេអាចទទួលយកសេចក្ដីពិតបានដែរទេ? ច្បាស់ណាស់ថាមិនអាចទេ។ ហេតុដូច្នេះហើយ មនុស្សដែលឈរប្រឆាំងទាស់នឹងព្រះជាម្ចាស់ គឺជាមនុស្សដែលស្អប់សេចក្ដីពិត។ ចំណុចចម្បងបំផុតដែលត្រូវបានបង្ហាញចេញនៅក្នុងពួកគេ គឺការមិនពេញចិត្តចំពោះសេចក្ដីពិត និងការស្អប់សេចក្ដីពិត។ ភ្លាមៗនៅពេលដែលពួកគេឮសេចក្ដីពិត ឬព្រះបន្ទូលរបស់ព្រះជាម្ចាស់ មានការស្អប់ខ្ពើមនៅក្នុងចិត្តរបស់ពួកគេ ហើយនៅពេលដែលនរណាម្នាក់អានព្រះបន្ទូលរបស់ព្រះជាម្ចាស់ឱ្យពួកគេស្ដាប់ ទឹកមុខខឹងសម្បារ និងក្ដៅក្រហាយក៏លេចឡើងនៅលើមុខរបស់ពួកគេ ដូចជានៅពេលដែលព្រះបន្ទូលរបស់ព្រះជាម្ចាស់ត្រូវបានអានឱ្យអារក្សស្ដាប់ នៅពេលដែលមនុស្សកំពុងផ្សាយដំណឹងល្អអ៊ីចឹង។ នៅក្នុងចិត្តរបស់ពួកគេ មនុស្សដែលមិនពេញចិត្តចំពោះសេចក្ដីពិត និងស្អប់សេចក្ដីពិត មានអារម្មណ៍មិនពេញចិត្តយ៉ាងខ្លាំងបំផុតចំពោះព្រះបន្ទូលរបស់ព្រះជាម្ចាស់ និងសេចក្ដីពិត ពួកគេមានអាកប្បកិរិយាទាស់ទទឹង ហើយពួកគេថែមទាំងឈានដល់ការស្អប់អ្នកណាដែលអានព្រះបន្ទូលរបស់ព្រះជាម្ចាស់ឱ្យពួកគេស្ដាប់ ឬប្រកបគ្នាអំពីសេចក្ដីពិតដល់ពួកគេទៀតផង ពួកគេថែមទាំងប្រព្រឹត្តចំពោះបុគ្គលនោះដូចជាសត្រូវទៀតផង។ ពួកគេមានអារម្មណ៍មិនពេញចិត្តយ៉ាងខ្លាំងចំពោះសេចក្ដីពិតផ្សេងៗ និងចំពោះរបស់វិជ្ជមាន។ សេចក្ដីពិតទាំងអស់ ដូចជាការចុះចូលនឹងព្រះជាម្ចាស់ ការបំពេញភារកិច្ចរបស់ខ្លួនដោយស្មោះត្រង់ ការធ្វើជាមនុស្សស្មោះត្រង់ ការស្វែងរកសេចក្ដីពិតក្នុងគ្រប់កិច្ចការទាំងអស់ជាដើម តើពួកគេមានសេចក្ដីប្រាថ្នា ឬសេចក្ដីស្រឡាញ់ចេញពីចិត្តសូម្បីតែបន្តិចដែរឬទេ? ទេ គឺគ្មានសូម្បីតែបន្តិចសោះឡើយ។ ហេតុដូច្នេះហើយ ដោយសារតែសារជាតិធម្មជាតិបែបនេះដែលពួកគេមាន ពួកគេកំពុងតែឈរប្រឆាំងទាស់ដោយផ្ទាល់នឹងព្រះជាម្ចាស់ និងសេចក្ដីពិតរួចទៅហើយ។ ដោយគ្មានការសង្ស័យ មនុស្សបែបនេះ នៅក្នុងជម្រៅចិត្តរបស់ពួកគេ មិនស្រឡាញ់សេចក្ដីពិត ឬរបស់វិជ្ជមានណាមួយឡើយ នៅក្នុងជម្រៅចិត្តរបស់ពួកគេ ពួកគេថែមទាំងមានអារម្មណ៍មិនពេញចិត្តចំពោះសេចក្ដីពិត និងស្អប់វាទៀតផង។ ឧទាហរណ៍ មនុស្សដែលមានតួនាទីជាអ្នកដឹកនាំ ត្រូវតែអាចទទួលយកមតិយោបល់ផ្សេងៗរបស់បងប្អូនប្រុសស្រីរបស់ពួកគេ ពួកគេត្រូវតែអាចបើកចំហចិត្តខ្លួនឯង និងលាតត្រដាងខ្លួនឯងចំពោះបងប្អូនប្រុសស្រី ហើយអាចទទួលយកការស្ដីបន្ទោសរបស់ពួកគេ ហើយពួកគេមិនត្រូវប្រកាន់ឋានៈរបស់ខ្លួនឡើយ។ តើពួកទទឹងនឹងព្រះគ្រីស្ទនឹងនិយាយយ៉ាងដូចម្ដេច ចំពោះរបៀបនៃការអនុវត្តដ៏ត្រឹមត្រូវទាំងអស់នេះ? ពួកគេនឹងនិយាយថា៖ «ប្រសិនបើខ្ញុំស្ដាប់មតិយោបល់របស់បងប្អូនប្រុសស្រី តើខ្ញុំនៅតែជាអ្នកដឹកនាំទៀតឬទេ? តើខ្ញុំនៅតែមានឋានៈ និងកិត្យានុភាពដែរឬទេ? ប្រសិនបើខ្ញុំគ្មានកិត្យានុភាពទេ តើខ្ញុំអាចធ្វើកិច្ចការអ្វីបាន?» នេះហើយគឺជាប្រភេទនិស្ស័យដែលពួកទទឹងនឹងព្រះគ្រីស្ទមាន ពួកគេមិនទទួលយកសេចក្ដីពិតសូម្បីតែបន្តិចសោះឡើយ ហើយកាលណាវិធីអនុវត្តណាត្រឹមត្រូវជាង នោះពួកគេកាន់តែទាស់ទទឹងនឹងវា។ ពួកគេមិនទទួលយកថាការប្រព្រឹត្តស្របតាមគោលការណ៍ គឺជាការអនុវត្តសេចក្ដីពិតឡើយ។ តើពួកគេគិតថា ការអនុវត្តសេចក្ដីពិតគឺជាអ្វីទៅ? ពួកគេគិតថា ពួកគេត្រូវតែប្រើការឃុបឃិត ល្បិចកល និងអំពើហិង្សាលើមនុស្សគ្រប់គ្នា ជាជាងការពឹងផ្អែកលើព្រះបន្ទូលរបស់ព្រះជាម្ចាស់ សេចក្ដីពិត និងសេចក្ដីស្រឡាញ់។ រាល់មធ្យោបាយ និងផ្លូវរបស់ពួកគេ គឺសុទ្ធតែទុច្ចរិត។ អ្វីៗទាំងអស់នេះតំណាងឱ្យសារជាតិធម្មជាតិរបស់ពួកទទឹងនឹងព្រះគ្រីស្ទយ៉ាងពេញលេញ។ បំណងជំរុញចិត្ត មតិយោបល់ ទស្សនៈ និងចេតនាដែលពួកគេតែងតែបញ្ចេញឱ្យឃើញ សុទ្ធតែជានិស្ស័យនៃការមិនពេញចិត្ត និងការស្អប់សេចក្ដីពិត ដែលនេះគឺជាសារជាតិធម្មជាតិរបស់ពួកទទឹងនឹងព្រះគ្រីស្ទ។ ចុះតើការឈរប្រឆាំងទាស់នឹងសេចក្ដីពិត និងព្រះជាម្ចាស់ មានន័យដូចម្ដេច? វាមានន័យថា ការស្អប់សេចក្ដីពិត និងរបស់វិជ្ជមាន។ ឧទាហរណ៍ នៅពេលដែលនរណាម្នាក់និយាយថា៖ «ក្នុងនាមជាភាវៈដែលព្រះបានបង្កើត គេគួរតែបំពេញភារកិច្ចជាភាវៈដែលព្រះបានបង្កើតមក។ មិនថាព្រះជាម្ចាស់មានព្រះបន្ទូលយ៉ាងណាក៏ដោយ មនុស្សគួរតែចុះចូល ដ្បិតយើងគឺជាភាវៈដែលព្រះបានបង្កើត» តើពួកទទឹងនឹងព្រះគ្រីស្ទគិតយ៉ាងដូចម្ដេច? «ចុះចូលឬ? វាជារឿងពិតមែនហើយដែលថាខ្ញុំជាភាវៈដែលត្រូវបានបង្កើតមក ប៉ុន្តែនៅពេលនិយាយដល់ការចុះចូល វាអាស្រ័យលើស្ថានភាព។ ជាបឋម និងសំខាន់បំផុត វាត្រូវតែមានផលប្រយោជន៍ខ្លះសម្រាប់ខ្ញុំ ខ្ញុំមិនត្រូវទទួលរងការខាតបង់ឡើយ ហើយផលប្រយោជន៍របស់ខ្ញុំត្រូវតែមកមុនគេ។ ប្រសិនបើមានរង្វាន់ ឬព្រះពរដ៏ធំធេងដែលត្រូវទទួលបាន នោះខ្ញុំអាចចុះចូលបាន ប៉ុន្តែបើគ្មានរង្វាន់ និងគ្មានគោលដៅទេ ហេតុអ្វីបានជាខ្ញុំត្រូវចុះចូល? ខ្ញុំមិនអាចចុះចូលបានទេ»។ នេះគឺជាអាកប្បកិរិយានៃការមិនទទួលយកសេចក្ដីពិត។ ការចុះចូលរបស់ពួកគេចំពោះព្រះជាម្ចាស់គឺមានលក្ខខណ្ឌ ហើយប្រសិនបើលក្ខខណ្ឌរបស់ពួកគេមិនត្រូវបានបំពេញទេ មិនត្រឹមតែពួកគេមិនចុះចូលប៉ុណ្ណោះទេ ពួកគេថែមទាំងងាយនឹងតបត និងទាស់ទទឹងនឹងព្រះជាម្ចាស់ទៀតផង។ ឧទាហរណ៍ ព្រះជាម្ចាស់ទាមទារឱ្យមនុស្សធ្វើជាមនុស្សស្មោះត្រង់ ប៉ុន្តែពួកទទឹងនឹងព្រះគ្រីស្ទទាំងនេះជឿថា មានតែមនុស្សល្ងង់ទេដែលព្យាយាមធ្វើជាមនុស្សស្មោះត្រង់ ហើយថាមនុស្សឆ្លាតមិនព្យាយាមធ្វើជាមនុស្សស្មោះត្រង់ឡើយ។ តើសារជាតិនៃអាកប្បកិរិយាបែបនេះគឺជាអ្វី? គឺជាការស្អប់សេចក្ដីពិត។ នេះហើយគឺជាសារជាតិនៃពួកទទឹងនឹងព្រះគ្រីស្ទ ហើយសារជាតិរបស់ពួកគេកំណត់ពីផ្លូវដែលពួកគេដើរ ហើយផ្លូវដែលពួកគេដើរកំណត់ពីអ្វីគ្រប់យ៉ាងដែលពួកគេធ្វើ។ នៅពេលដែលពួកទទឹងនឹងព្រះគ្រីស្ទមានសារជាតិធម្មជាតិនៃការស្អប់សេចក្ដីពិត និងព្រះជាម្ចាស់ តើពួកគេងាយនឹងធ្វើរឿងប្រភេទណាខ្លះ? ពួកគេងាយនឹងព្យាយាមអូសទាញយកចិត្តមនុស្ស វាយប្រហារ និងផាត់អ្នកជំទាស់ចេញ ព្រមទាំងធ្វើបាបមនុស្ស។ គោលដៅដែលពួកគេកំពុងព្យាយាមសម្រេចបានក្នុងការធ្វើរឿងទាំងនេះ គឺដើម្បីក្ដោបក្ដាប់អំណាច ដើម្បីត្រួតត្រារាស្ដ្ររើសតាំងរបស់ព្រះជាម្ចាស់ និងដើម្បីបង្កើតនគរឯករាជ្យផ្ទាល់ខ្លួនរបស់ពួកគេ។ ចំពោះរឿងនេះ គឺគ្មានការសង្ស័យឡើយ។ បុគ្គលណាក៏ដោយ ដែលនៅពេលពួកគេមានឋានៈហើយ មិនមានសមត្ថភាពចុះចូលនឹងព្រះជាម្ចាស់ដាច់ខាត ហើយមិនអាចដើរតាមព្រះជាម្ចាស់ ឬដេញតាមសេចក្ដីពិតបានទេ បុគ្គលនោះជាពួកទទឹងនឹងព្រះគ្រីស្ទ។

តើពួកទទឹងនឹងព្រះគ្រីស្ទធ្វើរឿងប្រភេទណាខ្លះ ក្នុងពេលកំពុងបំពេញភារកិច្ចជាអ្នកដឹកនាំ? យើងទើបតែបាននិយាយអំពីរបៀបដែលពួកគេព្យាយាមអូសទាញយកចិត្តមនុស្ស ព្រមទាំងវាយប្រហារ និងផាត់អ្នកជំទាស់ចេញ ប៉ុន្តែពួកទទឹងនឹងព្រះគ្រីស្ទមានការសម្ដែងចេញរួមមួយទៀត តើពួកគេមានអាកប្បកិរិយាយ៉ាងណាចំពោះអ្នកដែលដេញតាមសេចក្ដីពិត? (ការស្អប់)។ ហើយតើការនោះធ្វើឱ្យពួកគេធ្វើអ្វី? តើពួកគេគ្រាន់តែស្អប់មនុស្សទាំងនោះ ហើយចប់ត្រឹមហ្នឹងឬ? ទេ ពួកគេស្វែងរកវិធីដើម្បីផាត់ចេញ និងគាបសង្កត់អ្នកទាំងនោះ។ ពួកគេវាយប្រហារ និងផាត់អ្នកជំទាស់ចេញ។ អ្នកជំទាស់ទាំងនេះ អាចជាមនុស្សដែលមិនសូវដឹងអី ដែលមិនដឹងពីរបៀបយកចិត្តអ្នកដទៃ ឬប្រើប្រាស់ទស្សនៈវិជ្ជាសម្រាប់ការរស់នៅ។ ពួកគេក៏អាចជាមនុស្សដែលមានចិត្តខ្នះខ្នែងគួរសម និងជាអ្នកដែលដេញតាមសេចក្ដីពិតច្រើនគួរសមដែរ។ ដូច្នេះ តើអ្វីទៅជាវិធីសាស្ត្រទីបីរបស់ពួកទទឹងនឹងព្រះគ្រីស្ទ? ពួកគេផាត់ចេញ និងវាយប្រហារអស់អ្នកដែលដេញតាមសេចក្ដីពិត។ មានមួយទៀតផងដែរ៖ ពួកគេព្យាយាមដណ្ដើមកន្លែងមួយសម្រាប់ខ្លួនឯងនៅក្នុងចិត្តរបស់មនុស្ស។ តើនេះហៅថាអ្វី? (ការកាន់កាប់ចិត្តមនុស្ស)។ នេះគឺជាអ្វីដែលពួកគេកំពុងព្យាយាមសម្រេចឱ្យបាន។ តើពួកគេប្រើមធ្យោបាយអ្វីដើម្បីធ្វើរឿងនេះ? (ពួកគេលើកតម្កើង និងធ្វើបន្ទាល់អំពីខ្លួនឯង។) ហើយតើពួកទទឹងនឹងព្រះគ្រីស្ទមានគោលបំណងអ្វី ក្នុងការលើកតម្កើង និងធ្វើបន្ទាល់អំពីខ្លួនឯង? គឺដើម្បីកាន់កាប់ចិត្តមនុស្ស និងត្រួតត្រាពួកគេ។ តើមនុស្សជាទូទៅនិយាយអំពីរឿងប្រភេទណា នៅពេលដែលពួកគេលើកតម្កើង និងធ្វើបន្ទាល់អំពីខ្លួនឯង? រឿងមួយគឺការនិយាយអំពីលក្ខណៈសម្បត្តិរបស់ពួកគេ។ ឧទាហរណ៍ មនុស្សមួយចំនួននិយាយអំពីរបៀបដែលពួកគេធ្លាប់ទទួលបដិសណ្ឋារកិច្ចថ្នាក់ដឹកនាំពួកជំនុំជាន់ខ្ពស់មួយចំនួន។ អ្នកខ្លះថែមទាំងនិយាយថា៖ «ខ្ញុំធ្លាប់ទទួលបដិសណ្ឋារកិច្ចព្រះជាម្ចាស់ផ្ទាល់ ហើយព្រះអង្គល្អចំពោះខ្ញុំណាស់ ខ្ញុំច្បាស់ជាត្រូវបានប្រោសឱ្យគ្រប់លក្ខណ៍មិនខាន»។ តើពួកគេមានន័យយ៉ាងដូចម្ដេច ពេលនិយាយបែបនេះ? (ពួកគេកំពុងព្យាយាមធ្វើឱ្យមនុស្សវាយតម្លៃពួកគេខ្ពស់)។ ពួកគេមានគោលបំណងក្នុងការនិយាយរឿងទាំងនេះ។ អ្នកផ្សេងទៀតនិយាយថា៖ «ខ្ញុំធ្លាប់បានទាក់ទងជាមួយខាងលើ ពួកគេវាយតម្លៃខ្ញុំខ្ពស់ណាស់ ហើយបានជំរុញឱ្យខ្ញុំខិតខំប្រឹងប្រែងក្នុងការដេញតាមរបស់ខ្ញុំ»។ តាមពិតទៅ គ្មាននរណាម្នាក់ដឹងថាខាងលើគិតយ៉ាងណាចំពោះពួកគេឡើយ។ មនុស្សមួយចំនួនពិតជានិយាយបំផ្លើសរឿងរ៉ាវមែន ហើយជួនកាលថែមទាំងប្រឌិតរឿងទៀតផង។ ពួកគេនឹងមិនដឹងថាត្រូវធ្វើអ្វីឡើយ ប្រសិនបើមានមនុស្សមួយក្រុមមកជុំគ្នា ដើម្បីផ្ទៀងផ្ទាត់ និងពិនិត្យមើលរឿងរ៉ាវរបស់ពួកគេនោះ។ ខាងលើប្រហែលជាអាចនិយាយទៅកាន់នរណាម្នាក់ថា៖ «អ្នកមានគុណសម្បត្តិល្អ ហើយអ្នកមានសមត្ថភាពក្នុងការយល់ដឹង។ អ្នកគួរតែហាត់សរសេរទីបន្ទាល់តាមរយៈបទពិសោធរបស់អ្នក។ នៅពេលដែលអ្នកមានបទពិសោធជីវិត អ្នកអាចក្លាយជាអ្នកដឹកនាំបាន»។ តើនេះមានអត្ថន័យបង្កប់យ៉ាងដូចម្ដេច? ទោះបីជាបុគ្គលនេះមានទេពកោសល្យក៏ដោយ ក៏ពួកគេនៅតែត្រូវហ្វឹកហាត់ និងឆ្លងកាត់បទពិសោធរឿងរ៉ាវមួយរយៈសិនដែរ។ នៅពេលដែលបុគ្គលនោះអួតអាង និងសម្ញែងនៅចំពោះមុខអ្នកដទៃ មុនពេលហ្វឹកហាត់ ឬទទួលបានបទពិសោធ តើនេះមានធម្មជាតិបែបណា? ពួកគេកំពុងតែក្រអឺតក្រទម និងអួតខ្លួនហួសហេតុ ហើយបានបាត់បង់វិចារណញ្ញាណរបស់ខ្លួនហើយ មែនទេ? ទោះបីជាបងប្អូនថ្នាក់លើនិយាយថា បុគ្គលនេះមានគុណសម្បត្តិ និងមានទេពកោសល្យក៏ដោយ នេះគ្រាន់តែជាការផ្ដល់ការលើកទឹកចិត្ត ឬការវាយតម្លៃដល់ពួកគេប៉ុណ្ណោះ។ តើបុគ្គលនោះមានគោលបំណងអ្វី ក្នុងការដើរសម្ញែងគ្រប់កន្លែងបែបនេះ? គឺដើម្បីធ្វើឱ្យមនុស្សវាយតម្លៃពួកគេខ្ពស់ ដើម្បីធ្វើឱ្យអ្នកដទៃថ្វាយបង្គំពួកគេ។ អ្វីដែលពួកគេកំពុងនិយាយគឺ៖ «មើលចុះ បងប្អូនថ្នាក់លើវាយតម្លៃខ្ញុំខ្ពស់ណាស់ ចុះហេតុអ្វីបានជាអ្នកមិនធ្វើដូច្នេះដែរ? ឥឡូវនេះ ខ្ញុំបានប្រាប់អ្នកពីរឿងនេះហើយ ដូច្នេះអ្នកក៏គួរតែវាយតម្លៃខ្ញុំខ្ពស់ដែរ»។ នេះគឺជាគោលដៅដែលពួកគេចង់សម្រេចឱ្យបាន។ ក៏មានអ្នកដែលនិយាយថា៖ «ខ្ញុំធ្លាប់ជាអ្នកដឹកនាំម្នាក់។ ខ្ញុំជាអ្នកដឹកនាំតំបន់ ស្រុក ពួកជំនុំ ខ្ញុំចេះតែធ្លាក់ចុះ និងឡើងតំណែងជាបន្តបន្ទាប់ ខ្ញុំត្រូវបានគេដំឡើង និងទម្លាក់តំណែងជាច្រើនដង។ ទីបំផុត ស្ថានសួគ៌បានរំជួលចិត្តដោយសារភាពស្មោះត្រង់របស់ខ្ញុំ ហើយថ្ងៃនេះ ខ្ញុំបានក្លាយជាអ្នកដឹកនាំជាន់ខ្ពស់ម្ដងទៀត។ ហើយខ្ញុំមិនដែលអវិជ្ជមានម្ដងណាឡើយ»។ នៅពេលដែលអ្នកសួរពួកគេថា ហេតុអ្វីបានជាពួកគេមិនដែលមានអារម្មណ៍អវិជ្ជមាន ពួកគេឆ្លើយថា៖ «ខ្ញុំមានសេចក្ដីជំនឿថា មាសសុទ្ធគង់តែនឹងចែងចាំងនៅទីបំផុត»។ នេះគឺជាសេចក្ដីសន្និដ្ឋានដែលពួកគេសន្និដ្ឋានឡើង។ តើនេះជាតថភាពនៃសេចក្ដីពិតឬ? (ទេ)។ ចុះតើវាជាអ្វីទៅ ប្រសិនបើវាមិនមែនជាតថភាពនៃសេចក្ដីពិតនោះ? វាគឺជាទ្រឹស្ដីដ៏ចម្លែកមួយ យើងក៏អាចនិយាយបានថា វាគឺជាពាក្យខុសទំនងមួយ។ តើអាចមានផលវិបាកអ្វីខ្លះ ពីការដែលពួកគេនិយាយបែបនេះ? មនុស្សមួយចំនួនប្រហែលជានិយាយថា៖ «បុគ្គលនេះពិតជាដេញតាមសេចក្ដីពិតមែន។ ពួកគេមិនបានក្លាយជាអវិជ្ជមានទេ បន្ទាប់ពីត្រូវបានគេដំឡើង និងទម្លាក់តំណែងជាច្រើនដងមក។ ហើយឥឡូវនេះ ពួកគេត្រូវបានតែងតាំងជាអ្នកដឹកនាំម្ដងទៀត មាសសុទ្ធពិតជាចែងចាំងមែន។ គ្រាន់តែរង់ចាំពេលប៉ុណ្ណោះ ពួកគេនឹងត្រូវបានប្រោសឱ្យគ្រប់លក្ខណ៍»។ តើនេះមិនមែនជាអ្វីដែលបុគ្គលនោះមានគោលបំណងចង់បានទេឬអី? តាមពិតទៅ នេះពិតជាអ្វីដែលពួកគេមានគោលបំណងចង់បានមែន។ មិនថាពួកទទឹងនឹងព្រះគ្រីស្ទនិយាយក្នុងរបៀបណាក៏ដោយ គឺតែងតែដើម្បីធ្វើឱ្យមនុស្សវាយតម្លៃពួកគេខ្ពស់ និងថ្វាយបង្គំពួកគេ ដើម្បីកាន់កាប់កន្លែងជាក់លាក់ណាមួយនៅក្នុងចិត្តរបស់ពួកគេ សូម្បីតែដណ្ដើមយកទីតាំងរបស់ព្រះជាម្ចាស់នៅទីនោះផងដែរ ទាំងនេះសុទ្ធតែជាគោលដៅដែលពួកទទឹងនឹងព្រះគ្រីស្ទចង់សម្រេចឱ្យបាន នៅពេលដែលពួកគេធ្វើបន្ទាល់អំពីខ្លួនឯង។ នៅពេលណាក៏ដោយដែលបំណងជំរុញចិត្តនៅពីក្រោយអ្វីដែលមនុស្សនិយាយ ផ្សាយ និងប្រកបគ្នា គឺដើម្បីធ្វើឱ្យអ្នកដទៃវាយតម្លៃពួកគេខ្ពស់ និងថ្វាយបង្គំពួកគេ អាកប្បកិរិយាបែបនេះគឺជាការលើកតម្កើង និងធ្វើបន្ទាល់អំពីខ្លួនឯង ហើយវាត្រូវបានធ្វើឡើងដើម្បីកាន់កាប់កន្លែងមួយនៅក្នុងចិត្តរបស់អ្នកដទៃ។ ទោះបីជារបៀបដែលមនុស្សទាំងនេះនិយាយ មិនដូចគ្នាទាំងស្រុងក៏ដោយ ក៏ពួកគេមានឥទ្ធិពលតិចឬច្រើន ក្នុងការធ្វើបន្ទាល់អំពីខ្លួនឯង និងធ្វើឱ្យអ្នកដទៃថ្វាយបង្គំពួកគេដែរ។ អាកប្បកិរិយាបែបនេះមាននៅក្នុងពួកអ្នកដឹកនាំ និងពួកអ្នកធ្វើការស្ទើរតែទាំងអស់ ក្នុងកម្រិតខុសៗគ្នា។ ប្រសិនបើពួកគេឈានដល់ចំណុចមួយដែលពួកគេមិនអាចបញ្ឈប់ខ្លួនឯងបាន ហើយយល់ថាពិបាកក្នុងការទប់ចិត្តខ្លួនឯង ហើយពួកគេមានចេតនា និងគោលដៅដ៏ខ្លាំងក្លា និងច្បាស់លាស់ជាពិសេស ដោយចង់ធ្វើឱ្យមនុស្សប្រព្រឹត្តចំពោះពួកគេហាក់ដូចជាពួកគេជាព្រះជាម្ចាស់ ឬជារូបព្រះ ដើម្បីឱ្យពួកគេអាចដាក់កំហិត និងត្រួតត្រាអ្នកដទៃ ព្រមទាំងធ្វើឱ្យអ្នកដទៃគោរពតាម និងថ្វាយបង្គំពួកគេ នោះធម្មជាតិនៃរឿងទាំងអស់នេះ គឺជាការលើកតម្កើង និងធ្វើបន្ទាល់អំពីខ្លួនឯង ហើយវាមានលក្ខណៈរបស់ពួកទទឹងនឹងព្រះគ្រីស្ទនៅក្នុងនោះ។ តើមនុស្សជាទូទៅប្រើមធ្យោបាយអ្វី ដើម្បីលើកតម្កើង និងធ្វើបន្ទាល់អំពីខ្លួនឯង? (ពួកគេនិយាយអំពីដើមទុន)។ តើការនិយាយអំពីដើមទុនរួមមានអ្វីខ្លះ? គឺការនិយាយអំពីថាតើពួកគេបានជឿលើព្រះជាម្ចាស់យូរប៉ុនណា ថាតើពួកគេបានរងទុក្ខប៉ុនណា ថាតើពួកគេបានលះបង់ប៉ុនណា ថាតើពួកគេបានធ្វើកិច្ចការប៉ុនណា ថាតើពួកគេបានរត់ចុះរត់ឡើងប៉ុនណា ក៏ដូចជាថាតើពួកគេទទួលបានមនុស្សប៉ុន្មាននាក់ និងថាតើពួកគេបានស៊ូទ្រាំនឹងភាពអាម៉ាស់ប៉ុនណា ក្នុងពេលផ្សាយដំណឹងល្អ។ មនុស្សមួយចំនួនក៏តែងតែនិយាយអំពីថាតើពួកគេត្រូវបានគេចាប់ខ្លួន ឬដាក់គុកប៉ុន្មានដង ដោយមិនដែលក្បត់ពួកជំនុំ ឬបងប្អូនប្រុសស្រីឡើយ ដោយប្រកាន់ខ្ជាប់នូវទីបន្ទាល់របស់ខ្លួនជាដើម។ រឿងទាំងនេះសុទ្ធតែជាការនិយាយអំពីដើមទុន។ ក្រោមស្លាកនៃការធ្វើកិច្ចការរបស់ពួកជំនុំ ពួកគេពាក់ព័ន្ធក្នុងរឿងផ្ទាល់ខ្លួន ដោយពង្រឹងឋានៈរបស់ខ្លួន និងបង្កើតរូបភាពដ៏ល្អមួយនៅក្នុងចិត្តរបស់មនុស្ស។ ក្នុងពេលជាមួយគ្នានេះ ពួកគេប្រើប្រាស់វិធីសាស្រ្ត និងល្បិចកលគ្រប់បែបយ៉ាង ដើម្បីអូសទាញយកចិត្តមនុស្ស សូម្បីតែឈានដល់ការវាយប្រហារ និងផាត់ចេញអ្នកណាដែលមានទស្សនៈខុសពីពួកគេ ជាពិសេសគឺធ្វើគ្រប់យ៉ាងដែលពួកគេអាចធ្វើបាន ដើម្បីផាត់ចេញ និងគាបសង្កត់អស់អ្នកដែលដេញតាមសេចក្ដីពិត និងប្រកាន់ខ្ជាប់នូវគោលការណ៍។ ហើយចំណែកឯអ្នកដែលល្ងង់ខ្លៅ និងមិនដឹងអី ហើយស្រពិចស្រពិលនៅក្នុងសេចក្ដីជំនឿរបស់ពួកគេ ក៏ដូចជាអ្នកដែលទើបតែជឿលើព្រះជាម្ចាស់បានមួយរយៈពេលខ្លី និងមានកម្ពស់ខាងវិញ្ញាណទាប តើពួកគេប្រើវិធីសាស្រ្តអ្វីលើមនុស្សទាំងនេះ? ពួកគេបំភាន់ អូសទាញ និងថែមទាំងគំរាមកំហែងពួកគេទៀតផង ដោយប្រើមធ្យោបាយទាំងនេះដើម្បីសម្រេចគោលដៅរបស់ពួកគេ ក្នុងការពង្រឹងឋានៈរបស់ខ្លួន។ ទាំងនេះសុទ្ធតែជាអាកប្បកិរិយារបស់ពួកទទឹងនឹងព្រះគ្រីស្ទ។

រឿងប្រភេទនេះតែងតែកើតឡើងនៅក្នុងពួកជំនុំ៖ បងប្អូនប្រុសស្រីមួយចំនួនស្ដាប់ការបង្រៀន និងការប្រកបគ្នា ដែលនៅក្នុងនោះ ខាងលើនិយាយថា ប្រសិនបើអ្នកដឹកនាំ ឬអ្នកធ្វើការធ្វើរឿងអ្វីមួយដែលបំពានលើការរៀបចំកិច្ចការរបស់ដំណាក់របស់ព្រះជាម្ចាស់ រាស្ដ្ររើសតាំងរបស់ព្រះជាម្ចាស់មានសិទ្ធិរាយការណ៍អំពីរឿងនោះ។ បន្ទាប់ពីបានឮដូច្នេះ និងមើលឃើញថាអ្នកដឹកនាំនៅក្នុងពួកជំនុំរបស់ពួកគេកំពុងធ្វើការក្នុងរបៀបមួយដែលមិនស្របតាមការរៀបចំកិច្ចការ មនុស្សមួយចំនួនក្នុងចំណោមពួកគេសម្រេចចិត្តថា ពួកគេចង់រាយការណ៍ពីអ្នកដឹកនាំនោះ។ បន្ទាប់មក អ្នកដឹកនាំនោះក៏ដឹងអំពីរឿងនេះ ហើយគិតក្នុងចិត្តថា៖ «តាមពិតទៅ មានមនុស្សដែលនៅតែថ្លើមធំហ៊ានរាយការណ៍ពីខ្ញុំ។ ពួកគេពិតជាថ្លើមធំមែន! តើមនុស្សទាំងនេះជានរណា?» ជាបន្តបន្ទាប់ ពួកគេស៊ើបអង្កេតសមាជិកពួកជំនុំរាប់សិបនាក់ម្នាក់ម្ដងៗ។ តើពួកគេស៊ើបអង្កេតដល់កម្រិតណា? ពួកគេស្វែងរកអាយុរបស់មនុស្សគ្រប់គ្នា ថាតើពួកគេបានជឿលើព្រះជាម្ចាស់យូរប៉ុនណា ថាតើពួកគេធ្លាប់បំពេញភារកិច្ចអ្វីខ្លះកាលពីមុន ថាតើភារកិច្ចបច្ចុប្បន្នរបស់ពួកគេគឺជាអ្វី ថាតើពួកគេកំពុងទាក់ទងជាមួយនរណា ថាតើពួកគេអាចទាក់ទងជាមួយខាងលើបានឬអត់ ជាដើម។ ពួកគេស្វែងរករឿងទាំងអស់នេះ ដោយខិតខំប្រឹងប្រែងយ៉ាងខ្លាំង។ បន្ទាប់ពីការស៊ើបអង្កេតយ៉ាងល្អិតល្អន់របស់ពួកគេត្រូវបានបញ្ចប់ ពួកគេរកឃើញថាមនុស្សពីរឬបីនាក់ហាក់ដូចជាគួរឱ្យសង្ស័យ ដូច្នេះក្នុងអំឡុងពេលនៃការជួបជុំលើកក្រោយ អ្នកដឹកនាំនោះនឹងបង្រៀនដោយផ្ដោតជាពិសេសលើបញ្ហានេះ។ ពួកគេនិយាយថា៖ «មនុស្សត្រូវតែមានមនសិការ។ នៅក្នុងសេចក្ដីជំនឿរបស់អ្នកលើព្រះ តើនរណាជាអ្នកដឹកនាំអ្នករហូតមកដល់ពេលនេះ? ឥឡូវនេះ អ្នកយល់ពីសេចក្ដីពិតជាច្រើន ប្រសិនបើខ្ញុំមិនបានរៀបចំការជួបជុំ និងប្រកបគ្នាជាមួយអ្នកទេ តើអ្នកអាចយល់ពីសេចក្ដីពិតទាំងនេះបានដែរទេ? ពួកជំនុំរបស់យើងបាននាំមនុស្សជាច្រើនចូលមក តាមរយៈការផ្សាយដំណឹងល្អដល់ពួកគេ ហើយកិច្ចការផ្សាយដំណឹងល្អរបស់យើងមានការរីកចម្រើនយ៉ាងខ្លាំង។ ប្រសិនបើខ្ញុំមិននៅទីនេះដើម្បីដឹកនាំទេ តើអ្នករាល់គ្នាអាចនាំនរណាម្នាក់ចូលមកបានដែរឬទេ? ជារួម តើអ្នកត្រូវអរគុណនរណាចំពោះរឿងទាំងអស់នេះ?» មនុស្សមួយចំនួនរិះគិតអំពីរឿងនេះ ហើយគិតថា៖ «ព្រះជាម្ចាស់គឺជាអង្គដែលខ្ញុំគួរតែអរព្រះគុណ តើមនុស្សបានចូលរួមចំណែកអ្វីខ្លះទៅ?» ប៉ុន្តែបន្ទាប់មក អ្នកដឹកនាំនោះបន្តនិយាយថា៖ «ប្រសិនបើខ្ញុំមិនបានយកសៀវភៅព្រះបន្ទូលរបស់ព្រះទាំងនេះមកឱ្យអ្នករាល់គ្នាទេ តើអ្នករាល់គ្នាអាចទទួលបានវាដែរទេ? បើគ្មានខ្ញុំរៀបចំការជួបជុំទេ តើអ្នករាល់គ្នាអាចប្រមូលផ្ដុំគ្នាបានដែរឬទេ? មនុស្សត្រូវតែមានមនសិការ! ដូច្នេះ ប្រសិនបើអ្នកមានមនសិការ តើអ្នកគួរធ្វើអ្វី? នៅពេលដែលអ្នកដឹកនាំរបស់អ្នកជួនកាលធ្វើខុសបន្តិចបន្តួច អ្នកមិនគួរស៊ើបអង្កេតវាឱ្យល្អិតល្អន់ពេកទេ។ បើអ្នកចាប់កំហុសរបស់ពួកគេ ហើយមិនព្រមលែង តើអ្នកកំពុងព្យាយាមបះបោរប្រឆាំងនឹងពួកគេឬ? ប្រសិនបើមានរឿងតូចតាចកើតឡើង យើងគួរតែដោះស្រាយវានៅផ្ទៃក្នុង។ តើការរាយការណ៍មានប្រយោជន៍អ្វី? មនុស្សដែលរាយការណ៍ពីរឿងរ៉ាវ គឺជាមនុស្សអសមត្ថភាព និងមានកម្ពស់ខាងវិញ្ញាណទាប។ តើវាសមរម្យដែរទេ ដែលរាយការណ៍គ្រប់រឿងទៅខាងលើនោះ? តើខាងលើអាចមានពេលដោះស្រាយបញ្ហាបែបនេះដោយរបៀបណា? ប្រសិនបើបញ្ហាទាំងនោះត្រូវតែដោះស្រាយ នោះពួកអ្នកដឹកនាំពួកជំនុំនឹងដោះស្រាយវា។ តើរឿងរ៉ាវមិនអាចពិភាក្សាគ្នាជាសម្ងាត់បានទេឬអី? តើអ្នកត្រូវតែរាយការណ៍គ្រប់រឿងទៅខាងលើឬ? តើនេះមិនមែនគ្រាន់តែជារំខានដល់ខាងលើទេឬអី? ស្ដាប់ណា ប្រសិនបើអ្នករាយការណ៍រឿងអ្វីមួយមកខ្ញុំ ខ្ញុំនឹងស្វែងរកដំណោះស្រាយដោយស្ងប់ស្ងាត់ និងដោយសន្តិវិធី ដោយមិនលួសកាត់អ្នកឡើយ។ ប៉ុន្តែ តើអ្នកដឹងទេថា ខាងលើនឹងមានអាកប្បកិរិយាយ៉ាងណា ប្រសិនបើអ្នករាយការណ៍រឿងនោះទៅពួកគេ? ខាងលើមិនមែនជាអ្នកដែលត្រូវលេងសើចជាមួយឡើយ ពួកគេប្រៀបដូចជាសត្វតោ និងសត្វឥន្ទ្រីអ៊ីចឹង។ តើមនុស្សដែលមានកម្ពស់ខាងវិញ្ញាណទាបដូចជាពួកយើង អាចឈានដល់កម្រិតរបស់ពួកគេបានដែរទេ? គ្មានរឿងល្អណាមួយកើតឡើងពីការដែលអ្នករាយការណ៍បញ្ហាទៅខាងលើឡើយ អ្នកច្បាស់ជាត្រូវគេលួសកាត់មិនខាន។ រឿងនេះធ្លាប់កើតឡើងចំពោះខ្ញុំជាច្រើនដងមកហើយ តើមនុស្សដែលមានកម្ពស់ខាងវិញ្ញាណទាបដូចជាអ្នក អាចដោះស្រាយវាបានដោយរបៀបណា? អ្នកថែមទាំងអាចឈប់ជឿទៀតផង ហើយតើនរណានឹងជាអ្នកទទួលរងផលវិបាកនៃរឿងនោះ? ប្រសិនបើអ្នកចង់រាយការណ៍រឿងអ្វីមួយ អ្នកនឹងទទួលរងផលវិបាក។ នៅពេលដែលពេលវេលាមកដល់ ហើយអ្នកត្រូវបានលួសកាត់ ហើយក្លាយជាអវិជ្ជមាន និងទន់ខ្សោយ កុំមកបន្ទោសខ្ញុំឱ្យសោះ។ ប្រសិនបើអ្នកចង់រាយការណ៍ ខ្ញុំនឹងមិនឃាត់អ្នកទេ។ ធ្វើទៅចុះ ខ្ញុំនឹងចាំមើលថាតើនរណាជាអ្នករាយការណ៍!» តើមាននរណាម្នាក់ហ៊ានរាយការណ៍ដែរឬទេ នៅពេលដែលអ្នកដឹកនាំរូបនេះកំពុងគំរាមកំហែងយ៉ាងនេះ? (ទេ)។ មនុស្សមួយចំនួនចង់រាយការណ៍ ប៉ុន្តែពួកគេភ័យខ្លាចពេក។ តើមនុស្សទាំងនេះមិនមែនជាមនុស្សដែលគ្មានប្រយោជន៍ទេឬអី? តើពួកគេខ្លាចអ្វី? តើហេតុអ្វីបានជាពួកគេភ័យខ្លាចអ្នកដឹកនាំដល់ម្ល៉ឹង? ទោះបីជាអ្នកដឹកនាំនោះចង់ធ្វើបាបពួកគេរហូតដល់ស្លាប់ក៏ដោយ ក៏ជីវិតរបស់ពួកគេមិនស្ថិតនៅក្នុងដៃរបស់អ្នកដឹកនាំនោះដែរ តើអ្នកដឹកនាំនោះហ៊ានធ្វើបាបពួកគេដោយគ្មានការអនុញ្ញាតពីព្រះជាម្ចាស់ដោយរបៀបណា? បន្ទាប់ពីឮពាក្យគំរាមកំហែងពីរបីម៉ាត់ពីអ្នកដឹកនាំនោះមក មានមនុស្សដែលពិតជាភ័យខ្លាចពេកមិនហ៊ានរាយការណ៍មែន ពួកគេនឹងគិតក្នុងចិត្តថា៖ «យើងមើលមិនឃើញព្រះជាម្ចាស់នៅទីណាឡើយ។ តើខាងលើនឹងចាត់ការអ្នកដឹកនាំដែរឬទេ ប្រសិនបើខ្ញុំរាយការណ៍នោះ? ចុះបើពួកគេមិនចាត់ការ តើអ្នកដឹកនាំនឹងសងសឹកខ្ញុំឬទេ? តើខ្ញុំនៅតែអាចបំពេញភារកិច្ចរបស់ខ្ញុំជាធម្មតាបានដែរទេ នៅពេលនោះ? ដូច្នេះ ខ្ញុំមិនត្រូវរាយការណ៍ឡើយ។ ម្យ៉ាងទៀត រឿងនេះមិនមែនជារឿងរបស់ខ្ញុំទេ។ គ្មាននរណាម្នាក់ផ្សេងទៀតបានរាយការណ៍វាឡើយ ដូច្នេះហេតុអ្វីបានជាខ្ញុំត្រូវរាយការណ៍?» ពួកគេនឹងដកខ្លួនថយ ដោយមិនហ៊ានរាយការណ៍ឡើយ។ តើពួកទទឹងនឹងព្រះគ្រីស្ទងាយនឹងបង្ហាញក្ដីមេត្តាករុណាដល់មនុស្សបែបនេះដែរទេ? (ទេ)។ តើពួកគេនឹងធ្វើអ្វីចំពោះមនុស្សទាំងនោះ? ពេលដែលពួកគេបានដឹងច្បាស់ថា នរណាកំពុងមានគម្រោងរាយការណ៍ពីពួកគេ នរណាមិនមានគំនិតតែមួយជាមួយពួកគេ ពួកគេនឹងចាប់ផ្ដើមគិតថា៖ «អ្នកតែងតែមានល្បិចកលជានិច្ច អ្នកតែងតែចង់និយាយសម្ដីធំដុំ អ្នកតែងតែស្វែងរកការបង្កបញ្ហា តែងតែចង់រាយការណ៍ពីបញ្ហារបស់ខ្ញុំ នេះគឺជារឿងហួសហេតុពេកហើយ! អ្នកតែងតែស្វែងរកឱកាសដើម្បីទាក់ទងជាមួយខាងលើ ដើម្បីឱ្យអ្នកអាចរាយការណ៍ពីស្ថានភាពរបស់ខ្ញុំទៅពួកគេ។ ឥឡូវនេះ អ្នកកំពុងដកខ្លួនថយ អ្នកមិនហ៊ានធ្វើវាទេ ប៉ុន្តែអ្នកណាទៅដឹង ប្រសិនបើអ្នករកឃើញឱកាសដ៏ស័ក្តិសម អ្នកប្រហែលជានៅតែរាយការណ៍ពីខ្ញុំមិនខាន។ អូ ខ្ញុំនឹងចាត់ការអ្នកមិនខាន!» ដូច្នេះ ពួកទទឹងនឹងព្រះគ្រីស្ទនឹងស្វែងរកលេស និងឱកាសដើម្បីបង្អាប់មនុស្សទាំងនោះ ដើម្បីធ្វើឱ្យបងប្អូនប្រុសស្រីមានអារម្មណ៍ខ្ពើមរអើមចំពោះពួកគេ។ បន្ទាប់មក ពួកគេនឹងគិតរកវិធីគ្រប់បែបយ៉ាងដើម្បីចាប់កំហុសពួកគេ ដើម្បីបង្កបញ្ហាដល់ពួកគេ និងធ្វើឱ្យខូចកេរ្តិ៍ឈ្មោះរបស់ពួកគេ។ ហើយតើមនុស្សទាំងនោះគិតយ៉ាងណាក្នុងចិត្តនៅពេលក្រោយមក? «នេះគឺជារឿងដ៏អាក្រក់ណាស់! ខ្ញុំមិនបានស្ដាប់បង្គាប់អ្នកដឹកនាំ ខ្ញុំបានព្យាយាមរាយការណ៍ពីពួកគេទាំងងងឹតងងល់ ហើយឥឡូវនេះខ្ញុំត្រូវបានគេធ្វើបាប។ ខ្ញុំត្រូវតែចងចាំមេរៀននេះ៖ ខ្ញុំដាច់ខាតមិនត្រូវប្រមាថអ្នកដឹកនាំឡើយ! ឥឡូវនេះ គឺអ្នកដឹកនាំរូបនេះហើយដែលជាអ្នកសម្រេចគ្រប់យ៉ាង។ ប្រសិនបើពួកគេនិយាយថា «ខាងកើត» ខ្ញុំមិនអាចនិយាយថា «ខាងលិច» ទេ ប្រសិនបើពួកគេនិយាយថា «មួយ» ខ្ញុំមិនអាចនិយាយថា «ពីរ» ទេ។ ខ្ញុំត្រូវតែធ្វើអ្វីក៏ដោយដែលអ្នកដឹកនាំប្រាប់ឱ្យខ្ញុំធ្វើ។ ខ្ញុំដាច់ខាតមិនត្រូវទាក់ទងខាងលើដើម្បីរាយការណ៍ពីបញ្ហាឡើយ។ នេះពិតជារឿងធ្ងន់ធ្ងរណាស់! ខ្ញុំត្រូវបានអ្នកដឹកនាំធ្វើបាប ហើយខាងលើមិនដឹងអំពីរឿងនេះទេ តើនរណានឹងចេញមុខការពារខ្ញុំ? ដូចពាក្យគេនិយាយថា «មន្ត្រីធំនៅឆ្ងាយ មិនមានអំណាចដូចមេកើយផ្ទាល់នៅជិតឡើយ!»» មនុស្សទាំងនេះបានក្លាយជាអវិជ្ជមាន។ ពួកគេមិនជឿថាសេចក្ដីពិតគ្រប់គ្រងនៅក្នុងដំណាក់របស់ព្រះជាម្ចាស់ឡើយ ហើយកាន់តែមិនជឿថាព្រះជាម្ចាស់មានអធិបតេយ្យភាពលើរបស់សព្វសារពើទៀតផង។ តើពួកគេនៅតែមានព្រះជាម្ចាស់នៅក្នុងចិត្តរបស់ពួកគេដែរឬទេ? ទេ ពួកគេគ្មានព្រះជាម្ចាស់នៅក្នុងចិត្តរបស់ពួកគេឡើយ។ ពួកគេខ្វះសេចក្ដីជំនឿពិតលើព្រះជាម្ចាស់ ពួកគេចង់រាយការណ៍ពីបញ្ហាមួយ ប៉ុន្តែពួកគេខ្លាចមនុស្សអាក្រក់នោះ ពួកគេគ្មានការញែកដឹងទាល់តែសោះចំពោះកម្លាំងទុច្ចរិត ពួកគេត្រូវបានមនុស្សអាក្រក់នោះធ្វើបាបនៅកន្លែងដែលពួកគេកាន់អំណាច ហើយពួកគេបានក្លាយជាមនុស្សដែលគ្មានប្រយោជន៍។ ដើមឡើយ ពួកគេមានស្មារតីយុត្តិធម៌បន្តិចបន្តួច ដែលជាគុណសម្បត្តិដ៏គួរឱ្យចង់បាន ប៉ុន្តែដោយសារតែពួកគេមិនយល់ពីសេចក្ដីពិត និងមិនដឹងពីរបៀបធ្វើសកម្មភាពស្របតាមគោលការណ៍ ពួកគេត្រូវបានមនុស្សអាក្រក់ អ្នកដឹកនាំក្លែងក្លាយ និងពួកទទឹងនឹងព្រះគ្រីស្ទនោះជាន់ឈ្លី រហូតដល់ថ្នាក់ពួកគេបាត់បង់សេចក្ដីជំនឿទាំងអស់ ពួកគេមិនដឹងពីរបៀបពឹងផ្អែកលើព្រះជាម្ចាស់ដើម្បីស្វែងរកសេចក្ដីពិត ឬធ្វើសកម្មភាពដោយផ្អែកលើប្រាជ្ញាឡើយ។ ឥឡូវនេះ ពួកគេក្លាយជាមនុស្សដែលភ័យខ្លាច និងកំសាក នៅពេលណាក៏ដោយដែលពួកគេឃើញពួកទទឹងនឹងព្រះគ្រីស្ទ។ តើពួកគេភ័យខ្លាចដល់កម្រិតណា? ពួកគេគិតថា៖ «មនុស្សអាក្រក់កាន់អំណាចនៅក្នុងពិភពលោកនេះ។ មិនថាខ្ញុំនៅក្នុងក្រុមណាទេ ខ្ញុំត្រូវតែប្រព្រឹត្តខ្លួនឱ្យបានល្អ។ ខ្ញុំខ្វះភាពកាចសាហាវ និងគ្មានភាពក្លាហានបែបនោះទេ ដូច្នេះទោះខ្ញុំទៅទីណាក៏ដោយ ខ្ញុំនឹងត្រូវសុខចិត្តស៊ូទ្រាំនឹងការធ្វើបាប និងស្ដាប់បង្គាប់អ្នកដទៃដោយស្ម័គ្រចិត្ត ខ្ញុំត្រូវតែប្រព្រឹត្តចំពោះពួកគេដូចជាដូនតារបស់ខ្ញុំអ៊ីចឹង។ ប្រសិនបើពួកគេនិយាយថា «ខាងកើត» ខ្ញុំមិនអាចនិយាយថា «ខាងលិច» ទេ។ ខ្ញុំមិនអាចបញ្ចេញមតិយោបល់ដែលខុសពីគេបានទេ ខ្ញុំមិនអាចរាយការណ៍ពីបញ្ហារបស់អ្នកដទៃបានទេ ហើយខ្ញុំមិនអាចលូកដៃចូលក្នុងកិច្ចការរបស់អ្នកដទៃបានឡើយ។ ខ្ញុំអាចត្រឹមតែផ្ដោតលើការជឿលើព្រះជាម្ចាស់ប៉ុណ្ណោះ។ ខ្ញុំមិនត្រូវប្រមាថអ្នកដឹកនាំ និងអ្នកធ្វើការ ប្រកាន់ខ្ជាប់នូវគោលការណ៍សេចក្ដីពិត ប្រាថ្នាចង់បានពន្លឺ ឬស្រឡាញ់យុត្តិធម៌ឡើយ គឺគ្មានពន្លឺ ឬយុត្តិធម៌នៅក្នុងពិភពលោកនេះទេ។ ខ្ញុំនឹងគ្រាន់តែផ្ដោតលើការស៊ូទ្រាំរហូតដល់ទីបញ្ចប់ ហើយចងចាំថា ទោះខ្ញុំទៅទីណានៅថ្ងៃអនាគត ត្រូវតែចាត់ទុកការរក្សាសន្ដិភាពជាអាទិភាពជានិច្ច!» នេះគឺជាសេចក្ដីសន្និដ្ឋានដែលពួកគេទទួលបាន។ តើពួកគេមិនត្រូវបានពួកទទឹងនឹងព្រះគ្រីស្ទនោះវាយបំបាក់ទេឬអី? (មែនហើយ។) តើអ្វីបញ្ជាក់ពីរឿងនេះ? បន្ទាប់ពីត្រូវបានពួកទទឹងនឹងព្រះគ្រីស្ទនោះគាបសង្កត់មក ពួកគេបានក្លាយជាភ័យខ្លាចរហូតដល់លស់ព្រលឹង ពួកគេខ្លាចពេកមិនហ៊ាននិយាយ ឬធ្វើអ្វីឡើយ។ ពួកគេបានបាត់បង់សេចក្ដីជំនឿពិតរបស់ពួកគេ ហើយលែងបំពេញភារកិច្ចរបស់ខ្លួនដោយស្មោះត្រង់ទៀតហើយ នៅក្នុងចិត្តរបស់ពួកគេ អណ្ដាតភ្លើងដ៏តូចនៃសេចក្ដីស្រឡាញ់របស់ពួកគេចំពោះយុត្តិធម៌ ត្រូវបានរលត់បាត់ទៅហើយ ពួកគេត្រូវបានពួកទទឹងនឹងព្រះគ្រីស្ទនោះផ្ដួលរំលំ និងវាយបំបាក់យ៉ាងទាំងស្រុង។ តើពួកគេមិនមែនជាមនុស្សដែលគ្មានប្រយោជន៍ទេឬអី? តើពួកគេមិនមែនជាមនុស្សកំសាកទេឬអី? (មែនហើយ)។ តើអ្នកអាចដឹងដោយរបៀបណា? ប្រសិនបើអ្នកសួរពួកគេថា៖ «តើអ្នកនេះឬអ្នកនោះនៅក្នុងពួកជំនុំរបស់អ្នករាល់គ្នាយ៉ាងម៉េចដែរ?» ពួកគេនឹងឆ្លើយថា៖ «មិនអីទេ»។ ប្រសិនបើអ្នកនិយាយថា៖ «ចុះចំណែកអ្នកដឹកនាំពួកជំនុំថ្មីនោះ ដែលអ្នករាល់គ្នាបានជ្រើសរើសវិញ តើអ្នកស្គាល់ពួកគេដែរទេ?» ពួកគេនឹងឆ្លើយតបថា៖ «ខ្ញុំមិនសូវស្គាល់ពួកគេច្បាស់ទេ»។ ប្រសិនបើអ្នកសួរថា៖ «តើជីវិតពួកជំនុំនៅទីនោះឥឡូវនេះយ៉ាងម៉េចដែរ? តើមាននរណាម្នាក់បង្កការរំខានដែរទេ?» ពួកគេនឹងនិយាយថា៖ «ល្អទេ អ្វីៗដំណើរការទៅដោយរលូន»។ ទោះអ្នកសួរពួកគេអ្វីក៏ដោយ ពួកគេនឹងគ្រាន់តែឆ្លើយតបដោយពាក្យពីរបីម៉ាត់ទាំងនេះប៉ុណ្ណោះ។ តើនេះមិនមែនដោយសារតែពួកគេត្រូវបានគេគំរាមកំហែងឱ្យភ័យខ្លាចទេឬអី? ហេតុអ្វីបានជាពួកគេភ័យខ្លាចដល់ម្ល៉ឹង? គឺដោយសារតែពួកគេមិនស្គាល់សេចក្ដីសុចរិតរបស់ព្រះជាម្ចាស់ ពួកគេមិនអាចមើលធ្លុះពីភាពទុច្ចរិត ភាពឃោរឃៅ ភាពគ្មានក្ដីមេត្តា និងភាពងងឹតរបស់សាតាំងឡើយ ពួកគេមិនដឹងថាការឱ្យសេចក្ដីពិតគ្រប់គ្រងមានន័យដូចម្ដេច ហើយក៏មិនដឹងថាវាមានអត្ថន័យសំខាន់អ្វីដែរ ដូច្នេះហើយទើបពួកគេភ័យខ្លាច។ ហេតុដូច្នេះហើយ ទោះអ្នកសួរអ្វីក៏ដោយ ចម្លើយរបស់ពួកគេនឹងមានភាពស្រពិចស្រពិល និងមិនច្បាស់លាស់ អ្នកនឹងមិនទទួលបានចម្លើយអំពីអ្វីដែលកំពុងកើតឡើងពិតប្រាកដនៅក្នុងពួកជំនុំពីពួកគេឡើយ ឬមិនអាចដឹងពីអ្វីដែលពួកគេកំពុងគិតពិតប្រាកដនៅក្នុងចិត្តនោះទេ។ ពួកគេនឹងបិទបាំងខ្លួនឯងយ៉ាងជិតឈឹង រហូតដល់អ្នកមិនទាំងប្រាកដថាពួកគេកំពុងនិយាយអំពីអ្វីផង។ ពួកគេនឹងមិននិយាយអ្វីសោះអំពីបញ្ហាដែលមាននៅក្នុងពួកជំនុំ ឬថាតើអ្នកដឹកនាំ និងអ្នកធ្វើការមានលក្ខណៈបែបណា ហើយអ្នកនឹងមិនដឹងអ្វីសោះអំពីការលំបាកដែលរាស្ដ្ររើសតាំងរបស់ព្រះជាម្ចាស់កំពុងជួបប្រទះ។ អ្នកនឹងមិនដឹងពីរឿងទាំងនេះឡើយ ពួកគេនឹងគ្រាន់តែសន្ទនាជាមួយអ្នកក្នុងរបៀបនេះប៉ុណ្ណោះ។ ហើយតើអ្នកនឹងមានអារម្មណ៍យ៉ាងណា ពេលដែលអ្នកស្ដាប់ពួកគេ? អ្នកនឹងមានអារម្មណ៍ថា មានគម្លាតរវាងដួងចិត្តរបស់អ្នកទាំងពីរ។ ផ្នត់គំនិតរបស់ពួកគេគឺ៖ «កុំព្យាយាមចង់ដឹងអ្វីអំពីខ្ញុំ ខ្ញុំមិនចង់លាតត្រដាងព័ត៌មានណាមួយ ឬអ្វីដែលកំពុងកើតឡើងពិតប្រាកដប្រាប់អ្នកឡើយ។ នៅឱ្យឆ្ងាយពីខ្ញុំ ប្រសិនបើអ្នកព្យាយាមចង់ដឹងពីអ្វីដែលកំពុងកើតឡើងនៅក្នុងពួកជំនុំពីខ្ញុំ នោះអ្នកកំពុងព្យាយាមបង្កបញ្ហាដល់ខ្ញុំ និងរំខានដល់បរិយាកាសរស់នៅ ទម្លាប់ និងស្ថានភាពបច្ចុប្បន្នរបស់ខ្ញុំហើយ។ កុំលូកដៃចូលក្នុងទិដ្ឋភាពណាមួយនៃជីវិតរបស់ខ្ញុំឡើយ ទុកឱ្យខ្ញុំដោះស្រាយរឿងទាំងនេះដោយខ្លួនឯងចុះ»។ ពួកគេខ្លាចថាពួកទទឹងនឹងព្រះគ្រីស្ទនឹងធ្វើបាបពួកគេ ឬសងសឹកពួកគេ ហើយពួកគេខ្លាចមិនហ៊ានរាយការណ៍ពីបញ្ហាណាមួយអំពីពួកជំនុំរបស់ពួកគេឡើយ។ តើនេះមិនមែនជាការចុះចាញ់នឹងពួកទទឹងនឹងព្រះគ្រីស្ទនោះទេឬអី? តើពួកគេមិនត្រូវបានពួកទទឹងនឹងព្រះគ្រីស្ទនោះបំភាន់ និងត្រួតត្រាទេឬអី? (មែនហើយ)។ ហើយវាធ្វើឱ្យពួកទទឹងនឹងព្រះគ្រីស្ទនោះពេញចិត្តនៅពេលឃើញបែបនេះ។ ពួកគេបានធ្វើបាបមនុស្សរហូតដល់ថ្នាក់ពួកគេមិនហ៊ានរាយការណ៍ពីបញ្ហារបស់ខ្លួនទៀតឡើយ ដូច្នេះពួកគេមានការត្រួតត្រាយ៉ាងរឹងមាំលើពួកជំនុំ។ តើមានមនុស្សជាច្រើននៅក្នុងពួកជំនុំត្រូវបានត្រួតត្រាដោយពួកទទឹងនឹងព្រះគ្រីស្ទតាមរបៀបនេះដែរឬទេ? តើអ្នករាល់គ្នាផ្ទាល់ធ្លាប់ឃាត់នរណាម្នាក់មិនឱ្យរាយការណ៍ពីបញ្ហាមួយដែរឬទេ? អ្នកប្រហែលជាធ្លាប់ធ្វើ ប៉ុន្តែមិនដឹងខ្លួន ឬអ្នកប្រហែលជានឹងធ្វើដូច្នេះនៅថ្ងៃអនាគត។ ដូច្នេះ តើការដែលមនុស្សត្រូវបានអូសទាញយកចិត្ត និងត្រួតត្រាដោយពួកទទឹងនឹងព្រះគ្រីស្ទ អាចចាត់ទុកថាជាបញ្ហាដែរឬទេ? (មែនហើយ)។ មនុស្សខ្លះនិយាយថា៖ «មនុស្សមួយចំនួននៅក្នុងពួកជំនុំខ្លាចពួកទទឹងនឹងព្រះគ្រីស្ទ ប៉ុន្តែពួកគេមិនជឿលើពួកទទឹងនឹងព្រះគ្រីស្ទនោះ ឬដើរតាមពួកទទឹងនឹងព្រះគ្រីស្ទនោះឡើយ ហើយកាន់តែមិនបម្រើពួកទទឹងនឹងព្រះគ្រីស្ទនោះទៀតផង។ គ្រាន់តែថាពួកគេត្រូវបានពួកទទឹងនឹងព្រះគ្រីស្ទនោះដាក់កំហិតបន្តិចបន្តួច និងត្រូវបានពន្យារពេលក្នុងការចូលទៅក្នុងគន្លងដ៏ត្រឹមត្រូវនៃការជឿលើព្រះជាម្ចាស់ប៉ុណ្ណោះ។ ហេតុអ្វីបានជាទ្រង់មានបន្ទូលថា នេះគឺជាបញ្ហា?» ម្យ៉ាង តាមរយៈការមើលទៅលើវិធីសាស្រ្តដែលពួកទទឹងនឹងព្រះគ្រីស្ទប្រើ ដើម្បីអូសទាញយកចិត្ត និងត្រួតត្រាមនុស្ស អ្នកគួរតែអាចមើលឃើញថា សារជាតិធម្មជាតិរបស់ពួកគេគឺជាសារជាតិរបស់សាតាំង វាប្រទូសរ៉ាយចំពោះសេចក្ដីពិត និងចំពោះព្រះជាម្ចាស់។ ពួកទទឹងនឹងព្រះគ្រីស្ទចង់ដណ្ដើមមនុស្សពីព្រះជាម្ចាស់ ដើម្បីប្រជែងយករាស្ដ្ររើសតាំងរបស់ទ្រង់។ ម្យ៉ាងទៀត មធ្យោបាយ និងរបៀបដែលពួកទទឹងនឹងព្រះគ្រីស្ទធ្វើសកម្មភាព ពិតជាអាចមានឥទ្ធិពលលើមនុស្សដែលល្ងង់ខ្លៅ មិនដឹងអី វង្វេងវង្វាន់ និងមិនយល់ពីសេចក្ដីពិតមែន។ ពួកគេពិតជាអាចបំភាន់មនុស្សទាំងនោះ ធ្វើឱ្យពួកគេនៅឱ្យស្ងៀមនៅក្រោមការត្រួតត្រារបស់ពួកទទឹងនឹងព្រះគ្រីស្ទ និងធ្វើឱ្យពួកគេត្រូវតែពិគ្រោះជាមួយពួកទទឹងនឹងព្រះគ្រីស្ទ ព្រមទាំងធ្វើតាមពួកគេក្នុងគ្រប់កិច្ចការទាំងអស់។ ពួកទទឹងនឹងព្រះគ្រីស្ទមិនត្រឹមតែបិទមាត់មនុស្សទាំងនេះប៉ុណ្ណោះទេ ពួកគេថែមទាំងគ្រប់គ្រងសកម្មភាពរបស់ពួកគេ ជះឥទ្ធិពលដល់គំនិត និងយោបល់របស់ពួកគេ និងជះឥទ្ធិពលដល់ទិសដៅដែលពួកគេដើរឆ្ពោះទៅរកទៀតផង។ ទាំងនេះគឺជាឥទ្ធិពល និងផលវិបាកដែលសកម្មភាពរបស់ពួកទទឹងនឹងព្រះគ្រីស្ទនាំមកលើអ្នកដែលល្ងង់ខ្លៅ និងមិនដឹងអី។

អម្បាញ់មិញនេះ ខ្ញុំបាននិយាយអំពីសេចក្ដីពិតផ្សេងៗដែលទាក់ទងនឹងការបំពេញភារកិច្ចជាអ្នកដឹកនាំ ឬអ្នកធ្វើការ។ ខ្ញុំក៏បានលាតត្រដាងបញ្ហាមួយចំនួនដែលអ្នកដឹកនាំ និងអ្នកធ្វើការមានផងដែរ ដោយផ្ដោតជាចម្បងលើការសម្ដែងចេញរបស់មនុស្សប្រភេទដែលធ្ងន់ធ្ងរបំផុត ហើយតើមនុស្សប្រភេទនោះជាអ្នកណា? (ពួកទទឹងនឹងព្រះគ្រីស្ទ។) តើអ្វីទៅជាការសម្ដែងចេញរួមមួយ ដែលពួកទទឹងនឹងព្រះគ្រីស្ទទាំងអស់មាន? ពួកគេព្យាយាមដណ្ដើមអំណាចសម្រាប់ខ្លួនឯង និងត្រួតត្រាពួកជំនុំ។ បំណងប្រាថ្នារបស់ពួកគេចំពោះអំណាច គឺលើសពីអ្វីៗទាំងអស់ អំណាចគឺជាជីវិតរបស់ពួកគេ ជាឫសគល់របស់ពួកគេ វាគឺជាប្រធានបទ ជាទិសដៅ និងជាគោលដៅដែលអ្វីៗគ្រប់យ៉ាងដែលពួកគេធ្វើនៅក្នុងជីវិត វិលជុំវិញរឿងនេះ។ ហេតុដូច្នេះហើយ សកម្មភាពរបស់ពួកទទឹងនឹងព្រះគ្រីស្ទ និងនិស្ស័យដែលពួកគេបញ្ចេញឱ្យឃើញ គឺដូចគ្នាបេះបិទទៅនឹងល្បិចកលដែលសាតាំងប្រើ ដើម្បីបំភាន់ អូសទាញយកចិត្ត និងត្រួតត្រាមនុស្ស។ អាចនិយាយបានថា អ្វីគ្រប់យ៉ាងដែលមនុស្សប្រភេទនេះធ្វើ ធ្វើឱ្យពួកគេមិនខុសពីឧបករណ៍ ជាតំណាង និងជាការសម្ដែងចេញរបស់សាតាំងឡើយ គោលដៅចម្បងនៃរាល់សកម្មភាព និងអាកប្បកិរិយាទាំងអស់របស់ពួកគេ គឺដើម្បីក្ដោបក្ដាប់អំណាច។ ហើយតើពួកគេព្យាយាមត្រួតត្រានរណា? គឺមនុស្សដែលពួកគេដឹកនាំ ដែលជាអ្នកដើរតាមព្រះជាម្ចាស់ គឺជាមនុស្សដែលស្ថិតនៅក្រោមវិសាលភាពនៃអំណាចរបស់ពួកគេ ដែលពួកគេអាចត្រួតត្រាបាន។ មុននេះបន្ដិច យើងក៏បាននិយាយអំពីវិធីសាស្រ្តដែលពួកទទឹងនឹងព្រះគ្រីស្ទប្រើ ដើម្បីត្រួតត្រាមនុស្សផងដែរ។ ទីមួយគឺ អូសទាញយកចិត្តមនុស្ស ទីពីរគឺ វាយប្រហារ និងផាត់អ្នកជំទាស់ចេញ ទីបីគឺ ផាត់ចេញ និងវាយប្រហារអស់អ្នកដែលដេញតាមសេចក្ដីពិត ទីបួនគឺ តែងតែលើកតម្កើង និងធ្វើបន្ទាល់អំពីខ្លួនឯង និងទីប្រាំគឺ បំភាន់ អូសទាញ គំរាមកំហែង និងត្រួតត្រាមនុស្ស។ ការសម្ដែងចេញដ៏សំខាន់ទាំងប្រាំនេះ គឺជាវិធីសាស្រ្ត និងមធ្យោបាយជាមូលដ្ឋានដែលពួកទទឹងនឹងព្រះគ្រីស្ទប្រើប្រាស់ ដើម្បីទទួលបានអំណាច ព្រមទាំងកាន់កាប់ និងត្រួតត្រាមនុស្ស។ ទាំងនេះគឺជាប្រភេទធំៗ។ បន្ទាប់មក យើងនឹងវែកញែក និងប្រកបគ្នាអំពីប្រភេទធំៗទាំងនេះឱ្យបានកាន់តែលម្អិត។

ការវែកញែកអំពីរបៀបដែលពួកទទឹងនឹងព្រះគ្រីស្ទព្យាយាមយកឈ្នះចិត្តមនុស្ស

ក. ការអូសទាញមនុស្សដោយការផ្ដល់ផលប្រយោជន៍បន្តិចបន្តួច

បច្ចេកទេសទីមួយដែលពួកទទឹងនឹងព្រះគ្រីស្ទប្រើដើម្បីត្រួតត្រាមនុស្ស គឺការយកឈ្នះចិត្តរបស់ពួកគេ។ តើមានប៉ុន្មានវិធីដើម្បីយកឈ្នះចិត្តមនុស្ស? វិធីមួយគឺការអូសទាញពួកគេដោយការផ្ដល់ផលប្រយោជន៍បន្តិចបន្តួច។ ជួនកាល ពួកទទឹងនឹងព្រះគ្រីស្ទឱ្យរបស់ល្អៗខ្លះដល់មនុស្ស ជួនកាលពួកគេសរសើរមនុស្ស ជួនកាលពួកគេសន្យាតិចតួចចំពោះមនុស្ស។ ហើយជួនកាល ពួកទទឹងនឹងព្រះគ្រីស្ទឃើញថា ភារកិច្ចមួយចំនួនអាចធ្វើឱ្យមនុស្សលេចមុខលេចមាត់ ឬអ្នកដទៃគិតថាភារកិច្ចទាំងនេះអាចនាំមកនូវអត្ថប្រយោជន៍ដល់អ្នកណាដែលធ្វើវា ហើយធ្វើឱ្យមនុស្សគ្រប់គ្នាគោរពពួកគេ នោះពួកគេក៏ចាត់តាំងភារកិច្ចទាំងនេះដល់អ្នកដែលពួកគេចង់យកឈ្នះចិត្ត។ «ការផលប្រយោជន៍បន្តិចបន្តួច» រួមមានរឿងជាច្រើន៖ ជួនកាលវាជារបស់របរប្រើប្រាស់ ជួនកាលវាជារឿងអរូបី ជួនកាលវាជាពាក្យសម្ដីពីរោះៗដែលមនុស្សចង់ស្ដាប់។ ឧទាហរណ៍ មនុស្សម្នាក់ក្លាយជាទន់ខ្សោយនៅពេលមានរឿងអ្វីមួយកើតឡើងចំពោះពួកគេ ហើយបាត់បង់កម្លាំងចិត្តក្នុងការបំពេញភារកិច្ចរបស់ខ្លួន ហើយនៅពេលដែលពួកគេយកភាពទន់ខ្សោយរបស់ខ្លួននេះទៅប្រៀបធៀបនឹងព្រះបន្ទូលរបស់ព្រះជាម្ចាស់ ពួកគេដឹងថាវាគឺជាភាពមិនស្មោះត្រង់ចំពោះព្រះជាម្ចាស់ ជាការមិនស្ម័គ្រចិត្តក្នុងការបំពេញភារកិច្ចរបស់ខ្លួន ជាការខ្វះការចុះចូលពិតប្រាកដ ហើយពួកគេមានអារម្មណ៍បន្ទោសខ្លួនឯងយ៉ាងខ្លាំង។ អ្នកដឹកនាំម្នាក់ ពេលឃើញដូច្នេះ អាចនិយាយថា «អ្នកគ្រាន់តែមានកម្ពស់ខាងវិញ្ញាណនៅទាបប៉ុណ្ណោះ។ ព្រះជាម្ចាស់នឹងមិនទតមើលរឿងនេះតាមរបៀបនោះឡើយ។ អ្នកទើបតែជឿបានរយៈពេលខ្លីប៉ុណ្ណោះ។ អ្នកមិនអាចរំពឹងច្រើនពេកពីខ្លួនឯងបានទេ។ រឿងបែបនេះត្រូវការពេលវេលា អ្នកមិនអាចប្រញាប់ប្រញាល់បានឡើយ។ ព្រះជាម្ចាស់មិនមានសេចក្ដីតម្រូវខ្ពស់សម្រាប់មនុស្សទេ ហើយសម្រាប់អ្នក ដែលជាមនុស្សទើបតែជឿលើទ្រង់បានរយៈពេលខ្លី ការទន់ខ្សោយបន្តិចបន្តួចជួនកាលគឺជារឿងធម្មតាទេ ហើយអ្នកមិនគួរព្រួយបារម្ភពីរឿងនេះឡើយ»។ អត្ថន័យនៃរឿងនេះគឺថា គ្មានអ្វីដែលត្រូវព្រួយបារម្ភឡើយក្នុងការទន់ខ្សោយ កាន់តែមិនបាច់ព្រួយបារម្ភក្នុងការបន្តទន់ខ្សោយ ហើយថាអ្វីៗទាំងអស់នេះគឺជាភាពអវិជ្ជមានធម្មតា ហើយព្រះជាម្ចាស់មិនចងចាំវាឡើយ។ មនុស្សមួយចំនួនមានមនោសញ្ចេតនាជ្រុល ហើយពួកគេតែងតែត្រូវបានរឹតត្បិតដោយអារម្មណ៍របស់ពួកគេនៅពេលបំពេញភារកិច្ចរបស់ខ្លួន ហើយអ្នកដឹកនាំរបស់ពួកគេនិយាយថា «នេះគឺដោយសារតែកម្ពស់ខាងវិញ្ញាណដ៏ទាបរបស់អ្នក វាមិនអីទេ»។ មនុស្សមួយចំនួនខ្ជិលច្រអូស និងមិនស្មោះត្រង់ក្នុងការបំពេញភារកិច្ចរបស់ខ្លួន ប៉ុន្តែអ្នកដឹកនាំរបស់ពួកគេមិនស្ដីបន្ទោសពួកគេឡើយ ផ្ទុយទៅវិញ ពួកគេនិយាយពាក្យល្អៗដែលមនុស្សទាំងនោះចង់ឮគ្រប់ពេល ដើម្បីផ្គាប់ចិត្តពួកគេ និងដើម្បីឱ្យពួកគេហៅថាល្អ ហើយដើម្បីបង្ហាញពួកគេថា ខ្លួនមានការយោគយល់ និងមានក្ដីស្រឡាញ់ប៉ុនណា។ មនុស្សទាំងនោះគិតថា «អ្នកដឹកនាំរបស់យើងប្រៀបដូចជាម្ដាយដ៏មានក្ដីស្រឡាញ់អ៊ីចឹង។ ពួកគេពិតជាមានក្ដីស្រឡាញ់ចំពោះយើងមែន ពួកគេពិតជាតំណាងឱ្យព្រះជាម្ចាស់មែន។ ពួកគេពិតជាមកពីព្រះជាម្ចាស់មែន!»។ អត្ថន័យដែលលាក់កំបាំងនៅក្នុងសម្ដីនេះគឺថា អ្នកដឹកនាំរបស់ពួកគេអាចដើរតួជាអ្នកនាំពាក្យរបស់ព្រះជាម្ចាស់ ថាពួកគេអាចតំណាងឱ្យព្រះជាម្ចាស់បាន។ តើនេះជាគោលដៅរបស់អ្នកដឹកនាំនេះឬ? ប្រហែលជាវាមិនច្បាស់លាស់បែបនោះទេ ប៉ុន្តែគោលដៅមួយរបស់ពួកគេគឺច្បាស់ណាស់៖ ពួកគេចង់ឱ្យមនុស្សនិយាយថា ពួកគេគឺជាអ្នកដឹកនាំដ៏អស្ចារ្យម្នាក់ ដែលចេះគិតគូរដល់អ្នកដទៃ អាណិតអាសូរចំពោះភាពទន់ខ្សោយរបស់មនុស្ស និងយល់ពីចិត្តរបស់ពួកគេយ៉ាងច្បាស់។ នៅពេលដែលអ្នកដឹកនាំពួកជំនុំខ្លះឃើញបងប្អូនប្រុសស្រីបំពេញភារកិច្ចឱ្យតែរួចពីដៃ ពួកគេមិនស្ដីបន្ទោសអ្នកទាំងនោះទេ ទោះបីជាពួកគេគួរតែស្ដីបន្ទោសក៏ដោយ។ នៅពេលដែលពួកគេឃើញយ៉ាងច្បាស់ថា ប្រយោជន៍នៃដំណាក់របស់ព្រះជាម្ចាស់កំពុងរងការខូចខាត ពួកគេពុំខ្វាយខ្វល់នឹងបញ្ហានេះ ឬសួរនាំអ្វីឡើយ ហើយពួកគេក៏ពុំធ្វើឱ្យអ្នកដទៃអន់ចិត្តសូម្បីតែបន្តិចដែរ។ តាមពិត ពួកគេពិតជាមិនបានបង្ហាញពីការយកចិត្តទុកដាក់ចំពោះភាពទន់ខ្សោយរបស់មនុស្សទេ តែផ្ទុយទៅវិញ បំណងនិងគោលដៅរបស់ពួកគេ គឺដើម្បីយកឈ្នះចិត្តមនុស្សទៅវិញទេ។ ពួកគេដឹងយ៉ាងច្បាស់ថា៖ «ឱ្យតែខ្ញុំធ្វើបែបនេះ ហើយមិនធ្វើឱ្យអ្នកណាម្នាក់អន់ចិត្ត នោះពួកគេមុខជាគិតថា ខ្ញុំគឺជាអ្នកដឹកនាំល្អហើយ។ ពួកគេនឹងមានការយល់ឃើញល្អៗមកលើខ្ញុំ។ ពួកគេនឹងពេញចិត្ត និងចូលចិត្តខ្ញុំមិនខាន»។ ពួកគេពុំខ្វល់ថា ផលប្រយោជន៍នៃដំណាក់របស់ព្រះជាម្ចាស់រងការខូចខាតប៉ុនណា ឬថាការខាតបង់ធំប៉ុនណាត្រូវបានបង្កឡើងដល់ការចូលទៅក្នុងជីវិតនៃរាស្ដ្ររើសតាំងរបស់ព្រះជាម្ចាស់ ឬថាជីវិតពួកជំនុំរបស់ពួកគេរងការរំខានខ្លាំងបែបណានោះទេ ពួកគេគ្រាន់តែប្រកាន់ខ្ជាប់តាមទស្សនវិជ្ជាបែបសាតាំងរបស់ខ្លួន ហើយមិនធ្វើឱ្យអ្នកណាម្នាក់អន់ចិត្តប៉ុណ្ណោះ។ នៅក្នុងចិត្តពួកគេ គ្មានការស្ដីបន្ទោសខ្លួនឯងសោះឡើយ។ នៅពេលពួកគេឃើញនរណាម្នាក់បង្កការរំខាន និងការបង្អាក់ យ៉ាងច្រើនណាស់ពួកគេនិយាយត្រឹមពីរបីម៉ាត់ជាមួយពួកនោះ សម្រាលបញ្ហា ហើយបន្ទាប់មកក៏ឈប់ត្រឹមនោះ។ ពួកគេនឹងមិនប្រកបគ្នាអំពីសេចក្ដីពិត ឬបង្ហាញពីសារជាតិនៃបញ្ហាប្រាប់បុគ្គលនោះ រឹតតែមិនវិភាគវែកញែកសភាពរបស់គេឱ្យល្អិតល្អន់ទៅទៀត ហើយក៏មិនដែលប្រកបគ្នាអំពីបំណងព្រះហឫទ័យរបស់ព្រះជាម្ចាស់ជាអ្វីនោះដែរ។ ពួកអ្នកដឹកនាំក្លែងក្លាយមិនដែលលាតត្រដាង ឬវែកញែកកំហុសដែលមនុស្សធ្វើជារឿយៗ ឬនិស្ស័យពុករលួយដែលមនុស្សបើកសម្ដែងជាញឹកញាប់នោះឱ្យបានល្អិតល្អន់ឡើយ។ ពួកគេពុំបានដោះស្រាយបញ្ហាជាក់ស្ដែងណាមួយទេ ប៉ុន្តែផ្ទុយទៅវិញ ពួកគេតែងតែបណ្តោយតាមការអនុវត្តមិនត្រឹមត្រូវ និងការបើកសម្ដែងសេចក្ដីពុករលួយរបស់មនុស្ស ហើយមិនថាមនុស្សនោះអវិជ្ជមាន ឬទន់ខ្សោយប៉ុនណាទេ ពួកគេមិនព្រមយកចិត្តទុកដាក់លើបញ្ហានេះឡើយ។ ពួកគេចេះតែអធិប្បាយពាក្យពេចន៍និងគោលលទ្ធិមួយចំនួន និងនិយាយពាក្យដាស់តឿនពីរបីម៉ាត់ប៉ុណ្ណោះ ដើម្បីដោះស្រាយស្ថានការណ៍ឱ្យតែបានៗ ដោយព្យាយាមរក្សាឱ្យបាននូវការចុះសម្រុងគ្នា។ ហេតុនេះហើយទើបរាស្រ្តរើសតាំងរបស់ព្រះជាម្ចាស់ពុំដឹងថាត្រូវឆ្លុះបញ្ចាំង និងស្គាល់ខ្លួនឯងដោយរបៀបណា ពុំមានដំណោះស្រាយទាល់តែសោះចំពោះនិស្ស័យពុករលួយដែលពួកគេបង្ហាញចេញ ហើយពួកគេរស់នៅតាមពាក្យពេចន៍ និងគោលលទ្ធិ សញ្ញាណ និងការស្រមើស្រមៃ ដោយគ្មានច្រកចូលទៅក្នុងជីវិតឡើយ។ ពួកគេថែមទាំងជឿនៅក្នុងចិត្តទៀតថា៖ «អ្នកដឹកនាំរបស់យើងមានការយល់ដឹងអំពីភាពទន់ខ្សោយរបស់យើង ច្រើនជាងព្រះជាម្ចាស់ទៅទៀត។ កម្ពស់របស់យើងតូចទាបខ្លាំងណាស់ ដើម្បីរស់នៅតាមសេចក្ដីតម្រូវរបស់ព្រះជាម្ចាស់។ យើងគ្រាន់តែបំពេញតាមសេចក្ដីតម្រូវរបស់អ្នកដឹកនាំ គ្រាន់តែចុះចូលនឹងអ្នកដឹកនាំយើង នោះយើងកំពុងចុះចូលនឹងព្រះជាម្ចាស់ហើយ។ ប្រសិនបើនៅថ្ងៃណាមួយខាងលើដកអ្នកដឹកនាំរបស់យើងចេញពីតំណែង យើងនឹងបញ្ចេញយោបល់របស់យើង ហើយដើម្បីរក្សាអ្នកដឹកនាំរបស់យើង និងការពារពួកគេពីការដកចេញពីតំណែង យើងនឹងចរចាជាមួយខាងលើ និងបង្ខំពួកគេឱ្យយល់ស្របតាមការទាមទាររបស់យើង។ នេះជារបៀបដែលយើងនឹងធ្វើការត្រឹមត្រូវសម្រាប់អ្នកដឹកនាំយើង»។ កាលណាមនុស្សមានគំនិតបែបនេះនៅក្នុងចិត្តពួកគេ កាលណាពួកគេបង្កើតទំនាក់ទំនងបែបនេះជាមួយអ្នកដឹកនាំពួកគេ ហើយកាលណាពួកគេមានប្រភេទនៃការពឹងអាង ការកោតសរសើរ និងការថ្វាយបង្គំបែបនេះនៅក្នុងចិត្តចំពោះអ្នកដឹកនាំពួកគេ នោះពួកគេមានសេចក្ដីជំនឿកាន់តែខ្លាំងឡើងចំពោះអ្នកដឹកនាំរបស់ខ្លួន ហើយតែងតែចង់ស្ដាប់ពាក្យសម្ដីរបស់អ្នកដឹកនាំ ជំនួសឲ្យការស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់។ អ្នកដឹកនាំបែបនេះស្ទើរតែយកតំណែងរបស់ព្រះជាម្ចាស់នៅក្នុងចិត្តមនុស្សទៅហើយ។ ប្រសិនបើអ្នកដឹកនាំសុខចិត្តរក្សាទំនាក់ទំនងបែបនេះជាមួយរាស្ដ្ររើសតាំងរបស់ព្រះជាម្ចាស់ ប្រសិនបើនៅក្នុងចិត្តពួកគេទទួលបានអារម្មណ៍សប្បាយរីករាយចេញពីរឿងនេះ ហើយជឿថា រាស្ដ្ររើសតាំងរបស់ព្រះជាម្ចាស់គប្បីប្រព្រឹត្តមកលើពួកគេបែបនេះ ដូច្នេះ រវាងអ្នកដឹកនាំបែបនេះ និងប៉ុល គ្មានអ្វីខុសគ្នានោះទេ ពួកគេបានបោះជំហានដើរលើផ្លូវរបស់ពួកទទឹងនឹងព្រះគ្រីស្ទ ហើយរាស្ដ្ររើសតាំងរបស់ព្រះជាម្ចាស់ ត្រូវបានពួកទទឹងនឹងព្រះគ្រីស្ទនេះបំភាន់រួចជាស្រេចទៅហើយ ព្រមទាំងខ្វះនូវការវិនិច្ឆ័យទាំងស្រុងតែម្ដង។ តាមពិតទៅ អ្នកដឹកនាំនោះគ្មានតថភាពនៃសេចក្ដីពិតទេ ហើយពួកគេក៏គ្មានបន្ទុកទាល់តែសោះចំពោះការចូលទៅក្នុងជិវិតរបស់រាស្ដ្ររើសតាំងរបស់ព្រះជាម្ចាស់ដែរ។ ពួកគេចេះត្រឹមតែអធិប្បាយពាក្យពេចន៍ និងគោលលទ្ធិ ហើយនិងថែរក្សាទំនាក់ទំនងរបស់ពួកគេជាមួយអ្នកដទៃប៉ុណ្ណោះ។ ពួកគេពូកែសម្ញែងខ្លួនដោយប្រើវិធីសាស្រ្តពុតត្បុត សម្ដីនិងទង្វើរបស់ពួកគេស្របតាមសញ្ញាណរបស់មនុស្ស ដូច្នេះហើយ ទើបពួកគេបំភាន់មនុស្ស។ ពួកគេមិនចេះប្រកបគ្នាពីសេចក្ដីពិត ឬមិនស្គាល់ខ្លួនឯង ហើយចំណុចនេះធ្វើឱ្យពួកគេមិនអាចដឹកនាំអ្នកដទៃឱ្យចូលទៅក្នុងតថភាពនៃសេចក្ដីពិតបានឡើយ។ ពួកគេធ្វើការដើម្បីតែកេរ្តិ៍ឈ្មោះ និងឋានៈប៉ុណ្ណោះ ហើយពួកគេនិយាយតែពាក្យពីរោះៗដើម្បីទាក់មនុស្សឱ្យជាប់អន្ទាក់ ដែលជាហេតុធ្វើឱ្យមនុស្សថ្វាយបង្គំ និងលើកតម្កើងពួកគេ ហើយការណ៍នេះប៉ះពាល់យ៉ាងធ្ងន់ធ្ងរ និងពន្យារដល់កិច្ចការរបស់ពួកជំនុំ និងការចូលទៅក្នុងជិវិតរបស់រាស្ដ្ររើសតាំងរបស់ព្រះជាម្ចាស់។ តើមនុស្សបែបនេះមិនមែនជាពួកទទឹងនឹងព្រះគ្រីស្ទទេឬ? មនុស្សមួយចំនួនប្រព្រឹត្តដូចគ្នានឹងពួកទទឹងនឹងព្រះគ្រីស្ទដែរ ប៉ុន្តែនៅពេលដែលពួកគេឃើញបុគ្គលទទឹងនឹងព្រះគ្រីស្ទម្នាក់ត្រូវបានលាតត្រដាង ពួកគេអាចយកខ្លួនឯងទៅប្រៀបធៀបនឹងបុគ្គលទទឹងនឹងព្រះគ្រីស្ទនោះបាន។ ពួកគេមានអារម្មណ៍ថា ផ្លូវដែលពួកគេកំពុងដើរ ក៏ជាផ្លូវរបស់ពួកទទឹងនឹងព្រះគ្រីស្ទដែរ ថាពួកគេគួរតែទប់ខ្លួនពីមាត់ជ្រោះនៃគ្រោះមហន្តរាយ ហើយប្រែចិត្តចំពោះព្រះជាម្ចាស់ជាបន្ទាន់ ហើយឈប់ផ្ដោតលើឋានៈ និងរូបភាពផ្ទាល់ខ្លួនរបស់ពួកគេទៀត ពួកគេគិតថា ពួកគេគួរតែលើកតម្កើង និងធ្វើបន្ទាល់ពីព្រះជាម្ចាស់ក្នុងគ្រប់របស់សព្វសារពើ ហើយធ្វើឱ្យមនុស្សមានកន្លែងមួយសម្រាប់ព្រះជាម្ចាស់នៅក្នុងចិត្តរបស់ពួកគេ និងគោរពទ្រង់ជាធំឧត្តម។ ពួកគេមានអារម្មណ៍ថា ទាល់តែធ្វើបែបនោះ ទើបពួកគេស្គាល់សេចក្ដីសុខសាន្តពិតប្រាកដនៅក្នុងចិត្តរបស់ពួកគេ។ មានតែមនុស្សដែលធ្វើបែបនេះទេ ទើបជាអ្នកដែលស្រឡាញ់ និងអាចទទួលយកសេចក្ដីពិតបាន។ ប្រសិនបើមនុស្សម្នាក់មានធម្មជាតិជាបុគ្គលទទឹងនឹងព្រះគ្រីស្ទ ពួកគេក៏នឹងមានអារម្មណ៍មិនស្រួលក្នុងចិត្តដែរ នៅពេលដែលពួកគេឮព្រះបន្ទូលដែលលាតត្រដាងពួកទទឹងនឹងព្រះគ្រីស្ទ ប៉ុន្តែពួកគេនឹងមិនអាចទទួលយកការជំនុំជម្រះ និងការវាយផ្ចាលនៃព្រះបន្ទូលរបស់ព្រះជាម្ចាស់ ឬបើកចំហ និងលាតត្រដាងនិស្ស័យពុករលួយរបស់ពួកគេបានឡើយ។ នេះបង្ហាញថា ពួកគេមិនអាចទទួលយកសេចក្ដីពិតបានទេ ហើយការប្រែចិត្តពិតប្រាកដ គឺមិនអាចទៅរួចឡើយសម្រាប់ពួកគេ។ ពួកគេនឹងបន្តប្រកាន់ខ្ជាប់ក្នុងការអះអាងពីឋានៈរបស់ពួកគេ សោយសុខនឹងផលប្រយោជន៍នៃឋានៈ និងរីករាយនឹងការដែលរាស្ដ្ររើសតាំងរបស់ព្រះជាម្ចាស់ថ្វាយបង្គំ និងគោរពពួកគេ។ នេះបណ្ដាលឱ្យអ្នកដែលត្រូវបានពួកគេបំភាន់ ងាកចេញពីផ្លូវពិត និងពីព្រះបន្ទូលរបស់ព្រះជាម្ចាស់ ពួកគេវង្វេងចេញពីផ្លូវពិត និងចេញពីព្រះបន្ទូលរបស់ព្រះជាម្ចាស់។ ពួកគេគេចចេញពីព្រះជាម្ចាស់ ហើយបែរជាដើរតាមបុគ្គលនោះទៅវិញ។ ប៉ុន្តែ បុគ្គលនោះមិនឆ្លុះបញ្ចាំងពីខ្លួនឯងទាល់តែសោះ។ ដោយមិនដឹងខ្លួនថា ពួកគេបានធ្លាក់ចូលទៅក្នុងគ្រោះថ្នាក់រួចទៅហើយ ពួកគេនៅតែគិតថាខ្លួនឯងល្អណាស់ ហើយបន្តបំភាន់អ្នកដទៃ និងយកឈ្នះចិត្តពួកគេ។ ដរាបណាមនុស្សស្ដាប់តាមអ្វីដែលពួកគេនិយាយ និងស្ដាប់បង្គាប់ពួកគេ នោះមិនថាមនុស្សទាំងនោះធ្វើឱ្យតែរួចពីដៃ ឬមិនទទួលខុសត្រូវក្នុងការបំពេញភារកិច្ចរបស់ខ្លួនយ៉ាងណាក៏ដោយ ក៏ពួកគេនឹងធ្វើជាមើលមិនឃើញដែរ។ លើសពីនេះទៅទៀត ពួកគេនឹងត្រេកអរក្នុងការសោយសុខនឹងការដែលមនុស្សល្ងង់ខ្លៅ និងល្ងីល្ងើទាំងនោះថ្វាយបង្គំ និងគោរពពួកគេ ហើយថែមទាំងផ្ដល់ការការពារដល់ពួកគេ ដោយមិនអនុញ្ញាតឱ្យនរណាម្នាក់លាតត្រដាង ឬញែកដឹងពីពួកគេឡើយ។ ក្នុងការធ្វើបែបនេះ តើអ្នកទទឹងនឹងព្រះគ្រីស្ទមិនមែនកំពុងបង្កើតនគរឯករាជ្យសម្រាប់ខ្លួនឯងទេឬអី? ពួកទទឹងនឹងព្រះគ្រីស្ទ ពុំធ្វើកិច្ចការជាក់ស្ដែងឡើយ ពួកគេពុំប្រកបគ្នាអំពីសេចក្ដីពិត ដើម្បីដោះស្រាយបញ្ហាទាំងនោះទេ ពួកគេពុំណែនាំមនុស្សឱ្យហូប និងផឹកព្រះបន្ទូលរបស់ព្រះជាម្ចាស់ និងចូលទៅក្នុងតថភាពសេចក្ដីពិតឡើយ។ ពួកគេធ្វើការ ដើម្បីតែឋានៈបុណ្យស័ក្តិ កេរ្តិ៍ឈ្មោះ និងផលប្រយោជន៍ប៉ុណ្ណោះ ពួកគេខ្វល់តែអំពីការតាំងខ្លួនឯងឡើង ការការពារតំណែងរបស់ខ្លួននៅក្នុងចិត្តមនុស្ស និងធ្វើឱ្យមនុស្សគ្រប់គ្នាថ្វាយបង្គំពួកគេ លើកសរសើរពួកគេ និងធ្វើតាមពួកគេគ្រប់ពេលប៉ុណ្ណោះ។ ទាំងនេះគឺជាគោលបំណងដែលពួកគេចង់សម្រេចបាន។ នេះហើយគឺជារបៀបដែលពួកទទឹងនឹងព្រះគ្រីស្ទព្យាយាមធ្វើ ដើម្បីយកឈ្នះចិត្តមនុស្ស និងគ្រប់គ្រងលើរាស្រ្តរើសតាំងរបស់ព្រះជាម្ចាស់។ តើវិធីធ្វើការបែបនេះ មិនទុច្ចរិតទេឬអី? វាជារឿងដែលគួរឱ្យស្អប់ខ្ពើមខ្លាំងណាស់! ពួកគេធ្វើការបែបនេះមួយរយៈ ដោយធ្វើឱ្យមនុស្សមានចិត្តល្អចំពោះពួកគេ ទុកចិត្តពួកគេ ពឹងផ្អែកលើពួកគេ ប៉ុន្តែតើមានផលវិបាកអ្វីខ្លះ? មនុស្សទាំងនោះមិនត្រឹមតែមិនអាចយល់ពីសេចក្ដីពិតប៉ុណ្ណោះទេ ពួកគេមិនត្រឹមតែបរាជ័យក្នុងការរីកចម្រើនទាល់តែសោះនៅក្នុងការចូលទៅក្នុងជីវិតរបស់ពួកគេប៉ុណ្ណោះទេ ផ្ទុយទៅវិញ ពួកគេចាត់ទុកបុគ្គលទទឹងនឹងព្រះគ្រីស្ទជាឪពុកម្ដាយខាងវិញ្ញាណរបស់ពួកគេ ជាអ្នកជំនួសព្រះជាម្ចាស់ ដោយអនុញ្ញាតឱ្យបុគ្គលទទឹងនឹងព្រះគ្រីស្ទជំនួសឋានៈរបស់ព្រះជាម្ចាស់នៅក្នុងចិត្តរបស់ពួកគេ។ នៅពេលដែលនរណាម្នាក់មានបញ្ហា ពួកគេលែងមកចំពោះព្រះភ័ក្រ្ដព្រះជាម្ចាស់ទៀតហើយ ហើយមិនថាពួកគេជួបប្រទះបញ្ហាអ្វីក៏ដោយ ពួកគេមិនអធិស្ឋានដល់ព្រះជាម្ចាស់ ឬពឹងផ្អែកលើទ្រង់ឡើយ ហើយពួកគេក៏មិនស្វែងរកសេចក្ដីពិតនៅក្នុងព្រះបន្ទូលរបស់ទ្រង់ដែរ។ ផ្ទុយទៅវិញ ពួកគេទៅសួរអ្នកដឹកនាំនេះអំពីរឿងនោះ។ ពួកគេសុំឱ្យអ្នកដឹកនាំបង្ហាញផ្លូវដល់ពួកគេ ហើយពួកគេកាន់តែរំពឹងលើអ្នកដឹកនាំនេះ និងពឹងផ្អែកលើពួកគេកាន់តែខ្លាំងឡើងៗ។ ពួកគេមិនដឹងពីរបៀបស្វែងរកព្រះជាម្ចាស់ទេ ហើយពួកគេមិនដឹងពីរបៀបសម្លឹងមើលទ្រង់ និងពឹងផ្អែកលើទ្រង់ឡើយ កុំថាឡើយដឹងពីរបៀបធ្វើសកម្មភាពស្របតាមសេចក្ដីពិត និងគោលការណ៍នោះ។ មិនថាមានរឿងអ្វីកើតឡើងចំពោះពួកគេទេ ពួកគេរង់ចាំស្ដាប់បញ្ជាដោយយកចិត្តទុកដាក់ឱ្យអ្នកដឹកនាំសម្រេចចិត្តអំពីរឿងនោះ។ ពួកគេធ្វើអ្វីក៏ដោយដែលអ្នកដឹកនាំប្រាប់ពួកគេថាពួកគេគួរធ្វើ ហើយពួកគេធ្វើតាមរាល់ការណែនាំរបស់អ្នកដឹកនាំ។ តាមរយៈការនាំមនុស្សមកដល់ចំណុចនេះ តើបុគ្គលទទឹងនឹងព្រះគ្រីស្ទមិនមែនកំពុងបំភាន់ និងត្រួតត្រាពួកគេទេឬអី? ហេតុអ្វីបានជារាស្ដ្ររើសតាំងរបស់ព្រះជាម្ចាស់មិនស្វែងរកសេចក្ដីពិតពីព្រះជាម្ចាស់ នៅពេលមានរឿងកើតឡើងចំពោះពួកគេ? ហេតុអ្វីបានជារាស្ដ្ររើសតាំងរបស់ព្រះជាម្ចាស់ស្ដាប់បង្គាប់យ៉ាងងងឹតងងល់នូវអ្វីដែលអ្នកដឹកនាំរបស់ពួកគេនិយាយ ដោយមិនយកពាក្យសម្ដីរបស់ពួកគេទៅពិនិត្យ ឬអនុវត្តការញែកដឹង? ហេតុអ្វីបានជារាស្ដ្ររើសតាំងរបស់ព្រះជាម្ចាស់អាចចុះចូលនឹងពាក្យសម្ដីរបស់អ្នកដឹកនាំរបស់ពួកគេភ្លាមៗបន្ទាប់ពីបានឮ ប៉ុន្តែមិនអាចធ្វើបែបនេះចំពោះព្រះបន្ទូលរបស់ព្រះជាម្ចាស់បាន? ពួកគេកំពុងស្វែងរកបំណងប្រាថ្នារបស់អ្នកដឹកនាំរបស់ពួកគេ ជំនួសឱ្យការស្វែងរកបំណងព្រះហឫទ័យរបស់ព្រះជាម្ចាស់។ ពួកគេកំពុងស្ដាប់ពាក្យសម្ដីរបស់អ្នកដឹកនាំរបស់ពួកគេ ជំនួសឱ្យការស្ដាប់ព្រះបន្ទូលរបស់ព្រះជាម្ចាស់ ហើយជំនួសឱ្យការស្វែងរក និងចុះចូលនឹងសេចក្ដីពិត។ ពួកគេពឹងផ្អែកលើអ្នកដឹកនាំរបស់ពួកគេដើម្បីធ្វើសកម្មភាព ក៏ដូចជាដើម្បីគាំទ្រពួកគេ និយាយជំនួសពួកគេ និងធ្វើការសម្រេចចិត្តសម្រាប់ពួកគេ ជំនួសឱ្យការពឹងផ្អែកលើព្រះជាម្ចាស់ សម្លឹងមើលទ្រង់ និងចុះចូលនឹងទ្រង់។ តើអ្នកដែលហៅថាអ្នកដឹកនាំទាំងនេះ មិនបានកាន់កាប់ទីតាំងជាក់លាក់ណាមួយនៅក្នុងចិត្តមនុស្សទេឬអី? នេះគឺជាផលវិបាកនៃការដែលបុគ្គលទទឹងនឹងព្រះគ្រីស្ទដែលបំភាន់មនុស្ស និងដាក់អន្ទាក់ពួកគេ។

នៅពេលដែលមានរឿងអ្វីមួយកើតឡើងចំពោះមនុស្សមួយចំនួន ហើយអ្នកប្រាប់ពួកគេឱ្យអធិស្ឋានដល់ព្រះជាម្ចាស់ ពួកគេនិយាយថា ពួកគេមានកម្ពស់ទាបពេក ហើយមិនដឹងពីរបៀបស្វែងរកឡើយ។ ប្រសិនបើអ្នកប្រាប់ពួកគេឱ្យហូប និងផឹកព្រះបន្ទូលរបស់ព្រះជាម្ចាស់ ពួកគេនិយាយថា ពួកគេគ្មានគុណសម្បត្តិទេ ហើយមិនអាចទទួលបានពន្លឺដ៏អស្ចារ្យឡើយ។ ប្រសិនបើអ្នកប្រាប់ពួកគេឱ្យស្ដាប់សេចក្ដីអធិប្បាយ ពួកគេនិយាយថា ខ្លឹមសារនៃសេចក្ដីអធិប្បាយគឺខ្ពង់ខ្ពស់ និងជ្រាលជ្រៅពេកសម្រាប់ពួកគេ គឺថាវាហួសពីសមត្ថភាពរបស់ពួកគេ។ ពួកគេជឿថា ប្រសិនបើមនុស្សម្នាក់មានគុណសម្បត្តិអន់ ហើយមានភាពទន់ខ្សោយ ហើយពួកគេមិនគ្រប់គ្រាន់ក្នុងគ្រប់ទិដ្ឋភាពទាំងអស់ នោះពួកគេចាំបាច់ត្រូវស្វែងរកអ្នកដឹកនាំ។ ឧបមាថាអ្នកសួរពួកគេថា «ហេតុអ្វីបានជាអ្នកចាំបាច់ត្រូវស្វែងរកអ្នកដឹកនាំ? ហេតុអ្វីបានជាអ្នកមិនស្វែងរកព្រះជាម្ចាស់ ហើយមកចំពោះទ្រង់?» ពួកគេនិយាយថា «វាលំបាកណាស់សម្រាប់មនុស្សក្នុងការមកចំពោះព្រះភ័ក្រ្ដព្រះជាម្ចាស់៖ យើងមានសញ្ញាណ គុណសម្បត្តិរបស់យើងអន់ ហើយយើងយឺតយ៉ាវ និងស្ពឹកស្រពន់។ ព្រះបន្ទូលរបស់ព្រះជាម្ចាស់មិនតែងតែត្រង់ៗនោះទេ ហើយមិនមានឧទាហរណ៍ណាមួយនៅក្នុងព្រះបន្ទូលរបស់ទ្រង់ ដើម្បីបង្ហាញពីអត្ថន័យរបស់វាឡើយ។ អ្នកដឹកនាំរបស់យើងគ្រាន់តែប្រាប់យើងត្រង់ៗពីអ្វីដែលត្រូវធ្វើ តាមរបៀបដែលត្រង់ៗមែនទែន ដូចជាមួយបូកមួយស្មើពីរអ៊ីចឹង។ នៅពេលនិយាយដល់ការអានព្រះបន្ទូលរបស់ព្រះជាម្ចាស់ ប្រសិនបើខ្ញុំអាចអានវាឮៗបាន នោះគឺល្អណាស់ទៅហើយ ប៉ុន្តែខ្ញុំមិនដឹងទាល់តែសោះថាវាមានន័យយ៉ាងណា ហើយខ្ញុំមិនដឹងថាព្រះជាម្ចាស់តម្រូវអ្វីពីមនុស្ស ឬត្រូវអនុវត្តយ៉ាងដូចម្ដេចឱ្យស្របតាមបំណងព្រះហឫទ័យរបស់ព្រះជាម្ចាស់ឡើយ។ ខ្ញុំមិនដែលរកឃើញចម្លើយទេ។ ដោយសារតែខ្ញុំជាមនុស្សដែលមានគុណសម្បត្តិអន់ ជាអ្នកដែលមានកម្ពស់ទាបខ្លាំង ដែលស្ពឹកស្រពន់ និងល្ងង់ខ្លៅ ដែលមិនអាចមើលធ្លុះរឿងអ្វីសោះ ខ្ញុំត្រូវតែសួរអ្នកដឹកនាំរបស់យើងអំពីរឿងគ្រប់យ៉ាងដែលកើតឡើង ហើយឱ្យពួកគេជាអ្នកមានសិទ្ធិសម្រេច។ អ្នកដឹកនាំរបស់យើងអាចរកចម្លើយឱ្យខ្ញុំបាន ខ្ញុំគ្រាន់តែធ្វើអ្វីក៏ដោយដែលពួកគេប្រាប់ខ្ញុំប៉ុណ្ណោះ។ ខ្ញុំគ្រាន់តែជាមនុស្សប្រភេទនោះឯង គឺសាមញ្ញ និងចេះស្ដាប់បង្គាប់»។ «ការធ្វើជាមនុស្សសាមញ្ញ និងចេះស្ដាប់បង្គាប់ គឺមិនមានអ្វីខុសនោះទេ ប៉ុន្តែតើអ្នកដឹកនាំរបស់អ្នករាល់គ្នាពិតជាមានតថភាពនៃសេចក្ដីពិតមែនឬ? តើពួកគេពិតជាអ្នកដែលចុះចូលនឹងព្រះជាម្ចាស់មែនឬ? ប្រសិនបើអ្វីដែលពួកគេអាចធ្វើបានគឺគ្រាន់តែផ្សាយពាក្យពេចន៍ និងគោលលទ្ធិ ហើយពួកគេមិនមែនជាអ្នកដែលចុះចូលនឹងព្រះជាម្ចាស់ទេ នោះតើការដែលអ្នកចុះចូលនឹងពួកគេ មានន័យថាអ្នកកំពុងចុះចូលនឹងព្រះជាម្ចាស់ដែរឬ?» ពួកគេនិយាយថា «អ្នកដឹកនាំរបស់យើងមានគុណសម្បត្តិខ្ពស់ ហើយអ្វីគ្រប់យ៉ាងដែលពួកគេនិយាយគឺត្រឹមត្រូវ។ នោះបញ្ជាក់ថា ពួកគេយល់ពីសេចក្ដីពិត និងស្របតាមបំណងព្រះហឫទ័យរបស់ព្រះជាម្ចាស់»។ មានហេតុផលសមស្របបន្តិចបន្តួចនៅក្នុងអ្វីដែលពួកគេកំពុងនិយាយ តើមែនទេ? វាសុទ្ធតែផ្អែកលើអារម្មណ៍ផ្ទាល់ខ្លួនរបស់ពួកគេ។ គុណសម្បត្តិរបស់ពួកគេអន់ ហើយពួកគេខ្វះការញែកដឹង ដូច្នេះប្រសិនបើពិតជាមានអ្វីខុសឆ្គងជាមួយអ្នកដឹកនាំរបស់ពួកគេមែន ពួកគេនឹងមិនអាចមើលឃើញឡើយ។ មនុស្សភាគច្រើនល្ងង់ខ្លៅ ល្ងីល្ងើ និងមានគុណសម្បត្តិអន់ ប៉ុន្តែសូមទុកហេតុផលនោះមួយឡែកសិន។ បើមើលក្នុងន័យរបស់អ្នកដឹកនាំ ប្រសិនបើមនុស្សបង្ហាញការសម្ដែងចេញទាំងនេះ មានការពឹងផ្អែកបែបនេះលើអ្នកដឹកនាំរបស់ពួកគេ ហើយមានទស្សនៈ និងអាកប្បកិរិយាបែបនេះចំពោះពួកគេ តើវាមិនមានទំនាក់ទំនងខ្លះទៅនឹងយុទ្ធសាស្ត្រ និងវិធីសាស្ត្ររបស់អ្នកដឹកនាំក្នុងការយកឈ្នះចិត្តមនុស្សទេឬអី? (មាន)។ តើមានទំនាក់ទំនងធំប៉ុនណា? តើវាទាក់ទងដោយផ្ទាល់ទៅនឹងរបៀបធ្វើការរបស់អ្នកដឹកនាំដែរឬទេ? យើងអាចនិយាយដោយភាពជឿជាក់ថា មានទំនាក់ទំនងផ្ទាល់ និងដាច់ខាត ថារឿងទាំងនេះមានទំនាក់ទំនងគ្នាមួយរយភាគរយ។ ហេតុអ្វីបានជាខ្ញុំនិយាយបែបនេះ? មានអ្នកដឹកនាំជាច្រើន ដែលបើនិយាយពីឆន្ទៈផ្ទាល់ខ្លួនរបស់ពួកគេ គឺចង់នាំមនុស្សមកចំពោះព្រះភ័ក្រ្ដព្រះជាម្ចាស់ ប៉ុន្តែដោយសារតែពួកគេមិនយល់ពីសេចក្ដីពិត ឬមិនដឹងពីរបៀបដោះស្រាយបញ្ហាជាក់ស្ដែងផ្សេងៗ អាចត្រឹមតែចាត់ការកិច្ចការរដ្ឋបាល និងកិច្ចការទូទៅមួយចំនួន ហើយសម្ដែងធ្វើជាល្អដើម្បីឱ្យមនុស្សគោរពពួកគេ ពួកគេក៏បានដើរលើផ្លូវរបស់ពួកទទឹងនឹងព្រះគ្រីស្ទដោយមិនដឹងខ្លួន។ ពួកគេប្រើវិធីសាស្ត្រ និងមធ្យោបាយផ្ទាល់ខ្លួន ដើម្បីបន្តព្យាយាមយកឈ្នះចិត្តមនុស្ស និងគ្រប់គ្រងចិត្ត អាកប្បកិរិយា និងគំនិតរបស់ពួកគេ ដើម្បីឱ្យមនុស្សតែងតែធ្វើតាមអ្វីដែលពួកគេនិយាយនៅក្នុងសកម្មភាពរបស់ពួកគេ ក្នុងការអនុវត្តសេចក្ដីពិតរបស់ពួកគេ និងនៅក្នុងគ្រប់ទិដ្ឋភាពនៃការបំពេញភារកិច្ចរបស់ពួកគេ។ ប្រសិនបើមនុស្សចុះចូលនឹងបុគ្គលទទឹងនឹងព្រះគ្រីស្ទ ហើយមិនចុះចូលនឹងព្រះជាម្ចាស់យ៉ាងពិតប្រាកដ ប្រសិនបើពួកគេចុះចូលនឹងបុគ្គលទទឹងនឹងព្រះគ្រីស្ទខ្លាំងជាងព្រះជាម្ចាស់ឆ្ងាយ ហើយការបំពេញភារកិច្ចរបស់ពួកគេមិនទទួលបានលទ្ធផលអ្វីសោះ ហើយពួកគេមិនបំពេញភារកិច្ចរបស់មនុស្សឱ្យបានល្អទេ នោះតើមនុស្សបែបនេះគឺជាអ្នកដែលនឹងទទួលបានសេចក្ដីសង្គ្រោះដែរឬទេ? មនុស្សមានផ្លូវនៃការអនុវត្តដ៏ «ត្រឹមត្រូវ» សម្រាប់ការស្ដាប់បង្គាប់ និងការមានភាពស្មោះត្រង់ចំពោះពួកអ្នកដឹកនាំ និងពួកអ្នកធ្វើការ ប៉ុន្តែពួកគេមិនទាំងអនុវត្តបានត្រឹមត្រូវផង នៅពេលនិយាយដល់ការចុះចូលនឹងព្រះជាម្ចាស់ និងការមានភាពស្មោះត្រង់ចំពោះទ្រង់ គឺគ្មាននរណាម្នាក់ប្រកបគ្នាអំពីរឿងនេះទេ ហើយគ្មាននរណាម្នាក់បំពេញកិច្ចការជាក់ស្ដែងក្នុងទិដ្ឋភាពនេះឡើយ។ មនុស្សគ្រប់គ្នាចូលចិត្តនិយាយ និងធ្វើសកម្មភាពដើម្បីឋានៈ និងកេរ្តិ៍ឈ្មោះផ្ទាល់ខ្លួនរបស់ពួកគេ ហើយពួកគេប្រើខួរក្បាលគិតយ៉ាងខ្លាំង និងភ្លេចហូប ឬភ្លេចដេក ធ្វើការដើម្បីធ្វើឱ្យរាស្ដ្ររើសតាំងរបស់ព្រះជាម្ចាស់ស្ដាប់បង្គាប់ និងថ្វាយបង្គំពួកគេ។ ជាក់ស្ដែង ពួកគេធ្វើរឿងទាំងអស់នេះដើម្បីសម្រេចគោលដៅរបស់ពួកគេក្នុងការក្ដោបក្ដាប់អំណាចនៅក្នុងពួកជំនុំក្នុងនាមជាអ្នកដឹកនាំ ឬអ្នកធ្វើការ។ តើអ្វីជាមូលហេតុនៃរឿងនេះ? គឺថាមនុស្សជាតិដែលពុករលួយទាំងអស់ មាននិស្ស័យដូចគ្នា និងចំណូលចិត្តដូចគ្នា។ នៅពេលដែលនរណាម្នាក់ចង្អុលបង្ហាញផ្លូវសម្រាប់អ្នក ហើយអ្នកស្ម័គ្រចិត្តអនុវត្តវាយ៉ាងខ្លាំង នោះមិនមានន័យថាអ្នកកំពុងអនុវត្តសេចក្ដីពិតឡើយ វាមានន័យថាអ្នកកំពុងធ្វើតាមអ្វីដែលបុគ្គលនោះនិយាយ និងស្ដាប់បង្គាប់ពួកគេ។ ដូច្នេះ ហេតុអ្វីបានជាមនុស្សមិនព្រមមកចំពោះព្រះភ័ក្រ្ដព្រះជាម្ចាស់ ឬស្វែងរកទ្រង់? ពីព្រោះគ្មានអ្វីដែលស្របតាមសេចក្ដីពិតនៅក្នុងភាពជាមនុស្សរបស់មនុស្សឡើយ។ អ្វីដែលមនុស្សចូលចិត្ត អ្វីដែលពួកគេប្រាថ្នាចង់បាន និងអ្វីដែលពួកគេរក្សាទុកក្នុងចិត្តរបស់ពួកគេ សុទ្ធតែផ្ទុយពីសេចក្ដីពិត គឺផ្ទុយស្រឡះពីវា។ ហេតុដូច្នេះហើយ ប្រសិនបើអ្នកសុំឱ្យនរណាម្នាក់ស្វែងរកសេចក្ដីពិតនៅពេលមានរឿងអ្វីមួយកើតឡើងចំពោះពួកគេ ពួកគេនឹងយល់ថាវាពិបាកជាងការឡើងទៅឋានព្រះចន្ទទៅទៀត ប៉ុន្តែប្រសិនបើអ្នកសុំឱ្យពួកគេស្ដាប់តាមមនុស្សម្នាក់ ពួកគេនឹងយល់ថាវាងាយស្រួលជាងឆ្ងាយណាស់។ វាច្បាស់ណាស់ថា ពួកទទឹងនឹងព្រះគ្រីស្ទសម្រេចបានលទ្ធផលយ៉ាងឆាប់រហ័ស នៅពេលដែលពួកគេប្រើបច្ចេកទេសនៃការយកឈ្នះចិត្តមនុស្សដើម្បីត្រួតត្រាមនុស្ស។ ដោយគ្រាន់តែនិយាយមួយម៉ាត់លេងៗ ពួកគេអាចធ្វើឱ្យនរណាម្នាក់មានមតិល្អចំពោះពួកគេ ដោយគ្រាន់តែនិយាយមួយម៉ាត់លេងៗដែលបង្កប់នូវចេតនា ឬទស្សនៈណាមួយ ពួកគេអាចធ្វើឱ្យនរណាម្នាក់មើលមកពួកគេក្នុងផ្លូវមួយផ្សេងទៀត។ នេះបង្ហាញយ៉ាងច្បាស់ពីអ្វីដែលមាននៅខាងក្នុងមនុស្ស។ នេះមានន័យថា ប្រសិនបើអ្នកមិនដេញតាមសេចក្ដីពិត ហើយបែរជាដើរលើផ្លូវនៃការដេញតាមឋានៈ និងអំណាចវិញ នោះឥទ្ធិពល និងផលវិបាកពីអ្វីៗគ្រប់យ៉ាងដែលអ្នកធ្វើ នឹងមានលើសមាជិកណាម្នាក់នៃមនុស្សជាតិដែលពុករលួយ គឺធ្វើឱ្យពួកគេងាកចេញពីផ្លូវពិត ងាកចេញពីសេចក្ដីពិត ងាកចេញពីព្រះជាម្ចាស់ និងបដិសេធព្រះជាម្ចាស់។ នោះគឺជាផលវិបាកតែមួយគត់ ជាលទ្ធផលតែមួយគត់។ រឿងនេះគឺច្បាស់ក្រឡែត។

ការស្ដែងចេញទីមួយនៃការដែលពួកទទឹងនឹងព្រះគ្រីស្ទព្យាយាមយកឈ្នះចិត្តមនុស្ស គឺការអូសទាញមនុស្សដោយការផ្ដល់ផលប្រយោជន៍បន្ដិចបន្ដួច។ ផលប្រយោជន៍បន្ដិចបន្ដួច មិនចាំបាច់ជារបស់របរប្រើប្រាស់នោះទេ វាអាចមានច្រើនយ៉ាង។ ជួនកាល វាជាពាក្យសម្ដីដែលគិតគូរដល់អ្នកដទៃ។ ជួនកាល វាជាការបំពេញបំណងប្រាថ្នា ឬចំណូលចិត្តរបស់នរណាម្នាក់ ហើយជួនកាល វាជាការស្ទាបស្ទង់គំនិតរបស់នរណាម្នាក់ ហើយនិយាយរឿងពីរោះៗដែលបុគ្គលនោះចង់ស្ដាប់ ដើម្បីធ្វើឱ្យបុគ្គលនោះគិតថាអ្នកដឹកនាំរបស់ពួកគេល្អណាស់ និងយល់ពីពួកគេណាស់។ និយាយម្យ៉ាងទៀត ពួកទទឹងនឹងព្រះគ្រីស្ទផ្ដល់ការអត់ឱន សេចក្ដីស្រឡាញ់ ភាពកក់ក្ដៅ និងអ្វីដែលហៅថាការគិតគូរយ៉ាងច្រើន ដើម្បីលាក់បាំងមហិច្ឆតាសម្ងាត់របស់ពួកគេក្នុងការត្រួតត្រាមនុស្ស។ ឧទាហរណ៍ ប្រសិនបើបងប្អូនប្រុសស្រីបានបរិច្ចាគរបស់ល្អៗមួយចំនួន ពួកគេអាចនឹងចែករំលែករបស់ទាំងនោះបន្តិចបន្តួចជាមួយអ្នកណាដែលពួកគេមានទំនាក់ទំនងល្អជាមួយ។ ពួកគេប្រើផលប្រយោជន៍បន្ដិចបន្ដួចទាំងនេះដើម្បីយកឈ្នះចិត្តមនុស្ស និងទិញចិត្តពួកគេ។ ប្រសិនបើមានការងារដែលមិនទាមទារកម្លាំងច្រើននៅក្នុងពួកជំនុំ ដែលមិនពាក់ព័ន្ធនឹងការហាលក្ដៅហាលភ្លៀង និងអាចធ្វើឱ្យនរណាម្នាក់លេចមុខលេចមាត់ ពួកគេនឹងឱ្យអ្នកណាដែលពួកគេមានទំនាក់ទំនងល្អជាមួយទៅធ្វើវា។ ហេតុអ្វីបានជាពួកគេអាចធ្វើបែបនេះបាន? មួយផ្នែកគឺដោយសារតែពួកគេមិនស្រឡាញ់សេចក្ដីពិតពីធម្មជាតិ ហើយប្រព្រឹត្តដោយគ្មានគោលការណ៍។ មួយផ្នែកទៀតគឺថា ពួកគេទុកភារកិច្ចដ៏ល្អនេះសម្រាប់អ្នកដែលពួកគេមានទំនាក់ទំនងល្អជាមួយ ហើយបន្ទាប់មកនិយាយរឿងពីរោះៗមួយចំនួនទៅកាន់ពួកគេ ដើម្បីឱ្យមនុស្សទាំងនោះមានអារម្មណ៍ដឹងគុណចំពោះពួកគេ។ ក្នុងការធ្វើបែបនេះ ពួកគេសម្រេចបាននូវគោលដៅរបស់ពួកគេក្នុងការយកឈ្នះចិត្តមនុស្សទាំងនេះ។ យុទ្ធសាស្ត្រនេះមិនមែនគ្រាន់តែជាការផ្ដល់របស់តូចតាច និងការនិយាយពាក្យផ្អែមល្ហែមនៅទីនេះ ឬទីនោះប៉ុណ្ណោះទេ គឺមានចេតនានៅក្នុងនោះ មានគោលដៅ។ ហើយតើគោលដៅនោះគឺជាអ្វី? វាមានគោលបំណងបន្សល់ទុកឱ្យមនុស្សនូវការវាយតម្លៃដ៏ល្អចំពោះពួកគេនៅក្នុងចិត្តរបស់ខ្លួន។ ប្រសិនបើមានមនុស្សមួយក្រុមដែលមានគ្នាដប់នាក់ ពួកគេនឹងចាប់ផ្ដើមដោយការវាយតម្លៃពួកគេថា៖ «ក្នុងចំណោមមនុស្សដប់នាក់នេះ មានពីរនាក់ដែលពូកែផ្គាប់ចិត្តមនុស្ស។ ខ្ញុំមិនចាំបាច់ខ្វល់ខ្វាយជាមួយពួកគេទេ ពួកគេនឹងផ្គាប់ចិត្តខ្ញុំដោយខ្លួនឯង។ បន្ទាប់មក មានមនុស្សវង្វេងវង្វាន់ពីរនាក់ ពួកគេនឹងធ្វើតាមអ្វីដែលខ្ញុំនិយាយ ប្រសិនបើខ្ញុំផ្ដល់អត្ថប្រយោជន៍បន្តិចបន្តួចដល់ពួកគេ។ ពីរនាក់ទៀតគឺជាមនុស្សដែលមានគុណសម្បត្តិខ្លះៗ ដរាបណាខ្ញុំផ្សាយពីគោលលទ្ធិដ៏ខ្ពង់ខ្ពស់មួយចំនួន និងនិយាយពាក្យសម្ដីដ៏គួរឱ្យចាប់អារម្មណ៍មួយចំនួនទៅកាន់ពួកគេ ពួកគេនឹងចុះញ៉មនឹងខ្ញុំ។ បន្ទាប់មក មានបីនាក់ដែលហាក់ដូចជាដេញតាមសេចក្ដីពិត ដោយពួកគេរាងពិបាកដោះស្រាយបន្តិច។ ខ្ញុំនឹងត្រូវស្វែងយល់ឱ្យច្បាស់ពីស្ថានភាពជាក់ស្ដែងរបស់ពួកគេ មើលថាតើពួកគេត្រូវការអ្វី ហើយបន្ទាប់មកបំពេញចិត្តពួកគេ។ ប្រសិនបើមាននរណាម្នាក់ក្នុងចំណោមពួកគេមិនទទួលយករឿងនេះ ហើយមិនស្ដាប់បង្គាប់ខ្ញុំទេ ទីបំផុតខ្ញុំនឹងចាត់ការពួកគេ ហើយបោសសម្អាតពួកគេចេញ។ ទោះបីជាអ្នកចុងក្រោយប្រឆាំងនឹងខ្ញុំក៏ដោយ ក៏ពួកគេអាចបង្កបញ្ហាឱ្យខ្ញុំបានត្រឹមតែប៉ុណ្ណឹងឯង ហើយពួកគេនឹងងាយស្រួលក្នុងការដោះស្រាយ»។ ដោយគ្រាន់តែក្រឡេកមើលមួយភ្លែត ពួកគេអាចកំណត់បានថាតើនរណានៅក្នុងក្រុមដែលពួកគេអាចចាត់ការបាន និងនរណាដែលពួកគេមិនអាចចាត់ការបាន។ តើពួកគេអាចដឹងរឿងនេះយ៉ាងលឿនបែបនេះដោយរបៀបណា? ពួកគេអាចធ្វើបែបនេះបាន ពីព្រោះចិត្តរបស់ពួកគេពោរពេញទៅដោយល្បិចនយោបាយ និងទស្សនវិជ្ជារបស់សាតាំង។ គោលការណ៍នៃឥរិយាបថរបស់ពួកគេ និងរបៀបនៃការប្រព្រឹត្តខ្លួន និងការប្រាស្រ័យទាក់ទងជាមួយអ្នកដទៃ មិនមែនជាការចុះសម្រុងជាមួយមនុស្សដោយចុះសម្រុងគ្នា ឬការមានទំនាក់ទំនងអន្តរបុគ្គលធម្មតានោះទេ វាមិនមែនជាការជួយ ឬការផ្គត់ផ្គង់ដល់អ្នកដទៃ ឬការស្អាងពួកគេឡើង ឬការប្រាស្រ័យទាក់ទងជាមួយអ្នកដទៃដោយស្មើភាពគ្នា ឬការប្រើប្រាស់គោលការណ៍សេចក្ដីពិតដើម្បីចាត់ការបញ្ហា និងដោះស្រាយជាមួយមនុស្សផ្សេងទៀតឡើយ។ ពួកគេពិតជាមិនមានគោលការណ៍ទាំងនេះសូម្បីតែបន្តិច។ តើគោលការណ៍របស់ពួកគេគឺជាអ្វី? «តើមនុស្សម្នាក់ៗចាត់ទុកខ្ញុំយ៉ាងដូចម្ដេចនៅក្នុងចិត្តរបស់ពួកគេ? ខ្ញុំមិនចាំបាច់ខ្វល់ខ្វាយជាមួយអ្នកដែលឱ្យតម្លៃខ្ញុំខ្ពស់ ដែលមានខ្ញុំនៅក្នុងចិត្តរបស់ពួកគេ ហើយដែលខ្លាចខ្ញុំ គោរពខ្ញុំ និងកោតខ្លាចខ្ញុំឡើយ។ ខ្ញុំគួរតែធ្វើបែបនេះ ឬបែបនោះជាបន្តជាមួយអ្នកដែលមិនកោតខ្លាចខ្ញុំ ហើយខ្ញុំគួរតែធ្វើបែបនេះ ឬបែបនោះចំពោះអ្នកដែលកោតខ្លាចខ្ញុំ ប៉ុន្តែមិនទាន់ចុះញ៉មនឹងខ្ញុំទាំងស្រុងនៅឡើយ។ ហើយចំពោះអ្នកដែលជាទូទៅមិនសូវយកចិត្តទុកដាក់ចំពោះអ្នកដទៃ ខ្ញុំគួរតែធ្វើបែបនេះ ឬបែបនោះចំពោះពួកគេ»។ ពួកគេមាននីតិវិធីមួយជំហានម្ដងៗដើម្បីត្រួតត្រាមនុស្ស។ ហេតុអ្វីបានជាពួកគេបង្កើតជំហាន និងគំនិតទាំងនេះឡើង? ពីព្រោះបំណងប្រាថ្នាចង់បានអំណាចនៅក្នុងចិត្តរបស់ពួកគេ គឺមិនអាចត្រួតត្រាបានឡើយ។ ប្រសិនបើពួកគេត្រូវចុះសម្រុងដោយចុះសម្រុងគ្នាជាមួយមនុស្សនៅក្នុងក្រុម ពួកគេនឹងមានអារម្មណ៍ថាមិនបានសម្រេចបំណង និងគ្មានសេចក្ដីថ្លៃថ្នូរឡើយ។ ដូច្នេះ តើគោលដៅរបស់ពួកគេគឺជាអ្វី? គឺដើម្បីធ្វើឱ្យមនុស្សគ្រប់គ្នាមានកន្លែងមួយសម្រាប់ពួកគេនៅក្នុងចិត្តរបស់ខ្លួន បើមិនមែនជាកន្លែងទីមួយទេ គឺកន្លែងទីពីរ ហើយបើមិនមែនទីពីរទេ គឺទីបី។ ការប្រាស្រ័យទាក់ទងជាមួយអ្នកដទៃដោយស្មើភាពគ្នា គឺមិនអាចទៅរួចឡើយ។ ក្នុងនាមជាអ្នកដឹកនាំ តើមនុស្សទាំងនេះអាចស្ដាប់មតិខុសៗគ្នារបស់អ្នកដទៃបានដែរឬទេ? ពួកគេមិនអាចទេ។ តើអ្វីៗគ្រប់យ៉ាងដែលពួកគេធ្វើ វិលជុំវិញអ្វី? (អំណាច)។ អ្វីៗគ្រប់យ៉ាងដែលពួកគេធ្វើ គឺវិលជុំវិញអំណាច។ តើពួកគេធ្វើរឿងអ្វីខ្លះដែលវិលជុំវិញអំណាច? ដំបូង ពួកគេស្ទាបស្ទង់មើលចិត្តរបស់អ្នក ហើយក្ដាប់យកចិត្តអ្នក ពោលគឺពួកគេទិញទឹកចិត្តអ្នកជាមុន ហើយធ្វើឱ្យអ្នកបើកចំហចំពោះពួកគេ ធ្វើឱ្យអ្នកបង្ហាញអារម្មណ៍ពិតរបស់អ្នក ហើយស្វែងយល់ថាអ្នកគិតយ៉ាងណាចំពោះពួកគេ។ ពេលក្ដាប់បានរឿងនេះហើយ ពួកគេកែសម្រួលវិធីសាស្ត្ររបស់ពួកគេទៅតាមស្ថានភាពនីមួយៗ ដោយធ្វើសកម្មភាពលើករណីនីមួយៗដោយឡែកពីគ្នា។ ពួកគេចង់គ្រប់គ្រងចិត្តមនុស្ស ហើយនៅពេលដែលពួកគេរកឃើញនរណាម្នាក់ដែលមិនមានគំនិតគិតដូចពួកគេ នរណាម្នាក់ដែលមិនកោតខ្លាចពួកគេ នរណាម្នាក់ដែលមិនស្មោះត្រង់នឹងពួកគេ នោះហើយគឺជាពេលដែលពួកគេវាយប្រហារ និងធ្វើបាបបុគ្គលនោះ។ ដូច្នេះ កម្លាំងជំរុញរបស់ពួកទទឹងនឹងព្រះគ្រីស្ទក្នុងការយកឈ្នះចិត្តមនុស្ស គឺអំណាច។ ហើយតើវិធីសាស្ត្រ និងបច្ចេកទេសអ្វីខ្លះដែលពួកគេប្រើដើម្បីទទួលបានអំណាច? ពួកគេយល់ ក្ដាប់បាន និងគ្រប់គ្រងចិត្តមនុស្សយ៉ាងហ្មត់ចត់។ តើគំនិតរបស់មនុស្សត្រូវបានគ្រប់គ្រងដោយអ្វី? ដោយចិត្ត និងធម្មជាតិរបស់ពួកគេ។ នៅពេលដែលចិត្តរបស់នរណាម្នាក់ត្រូវបានគ្រប់គ្រងដោយបុគ្គលទទឹងនឹងព្រះគ្រីស្ទ នោះគំនិត និងការគិតរបស់បុគ្គលនោះ លែងជាក្ដីបារម្ភទៀតហើយ។ ពេលដែលបុគ្គលទទឹងនឹងព្រះគ្រីស្ទគ្រប់គ្រងចិត្តរបស់នរណាម្នាក់ ពួកគេគ្រប់គ្រងបុគ្គលនោះទាំងមូលតែម្ដង។

ខ. ការអួតអាងពីចំណុចខ្លាំងរបស់ពួកគេ ដើម្បីឱ្យមនុស្សថ្វាយបង្គំពួកគេ

ក្រៅពីការប្រើប្រាស់ការផ្ដល់ប្រយោជន៍បន្ដិចបន្ដួច ដែលយើងទើបតែបាននិយាយរួចមក តើមានបច្ចេកទេសអ្វីផ្សេងទៀតដែលពួកទទឹងនឹងព្រះគ្រីស្ទតែងតែ ឬទម្លាប់ប្រើ ដើម្បីយកឈ្នះចិត្តមនុស្ស? ឧទាហរណ៍ ឧបមាថាមនុស្សគ្រប់គ្នាមានចំណាប់អារម្មណ៍មិនល្អចំពោះអ្នកដឹកនាំម្នាក់។ មនុស្សគិតថាអ្នកដឹកនាំរូបនេះខ្វះទេពកោសល្យ ថាពួកគេអាចត្រឹមតែនិយាយពាក្យពេចន៍ និងគោលលទ្ធិប៉ុណ្ណោះ ហើយថាពួកគេគ្មានការយល់ដឹងពិតប្រាកដអំពីសេចក្ដីពិតឡើយ។ ប្រសិនបើអ្នកដឹកនាំរូបនោះដឹងថាមនុស្សមានចំណាប់អារម្មណ៍បែបនេះចំពោះពួកគេ តើពួកគេនឹងខិតខំប្រឹងប្រែងឱ្យអស់ពីសមត្ថភាពដើម្បីលាក់បាំងកំហុស និងចំណុចខ្វះខាតទាំងនេះដែរឬទេ? (មែនហើយ)។ តើពួកគេនឹងធ្វើអ្វីខ្លះ? តើពួកគេនឹងនិយាយរឿងបែបណាខ្លះ? ការធ្វើពុតជាបើកចំហ គឺជាទិដ្ឋភាពមួយនៃរឿងនេះ។ តើមានអ្វីផ្សេងទៀត? (ការដោះសារ)។ ការដោះសារក៏បម្រើជាមធ្យោបាយនៃការលាក់បាំងផងដែរ។ បន្ថែមពីនេះ អ្នកដឹកនាំអាចប្រើប្រាស់ចំណុចខ្លាំងរបស់ខ្លួន និងរឿងដែលអ្នកដទៃមើលឃើញថាអស្ចារ្យ ដើម្បីលាក់បាំងចំណុចខ្សោយរបស់ខ្លួន។ តើនេះគឺជាបច្ចេកទេសដែលគេប្រើទូទៅដែរឬទេ? (មែនហើយ)។ ឧទាហរណ៍ មនុស្សម្នាក់និយាយថា «ខ្ញុំទើបតែជឿលើព្រះជាម្ចាស់បានរយៈពេលខ្លីប៉ុណ្ណោះ ចុះហេតុអ្វីបានជាខ្ញុំត្រូវបានជ្រើសរើសជាអ្នកដឹកនាំ? គឺដោយសារតែខ្ញុំធ្លាប់គ្រប់គ្រងក្រុមហ៊ុនមួយនៅក្នុងពិភពលោកីយ៍ ហើយបុគ្គលិករបស់យើងបានកើនឡើងពី១០នាក់ ដល់២០០នាក់ ដែលបង្ហាញថាខ្ញុំមានសមត្ថភាពដឹកនាំ។ ទោះបីជាដំណាក់របស់ព្រះជាម្ចាស់មិនផ្ដល់សារៈសំខាន់លើរឿងបែបនេះក៏ដោយ ក៏សមត្ថភាពនេះមានប្រយោជន៍ក្នុងស្ថានភាពមួយចំនួនដែរ មែនទេ?» បន្ទាប់ពីបានឮដូច្នេះ អ្នកដទៃមិនយល់ស្របឡើយ ដូច្នេះបុគ្គលនេះក៏បន្តការសម្ដែងរបស់ខ្លួន ដោយនិយាយថា «ឧទាហរណ៍ ប្រសិនបើអ្នកនិយាយទៅកាន់បុគ្គលិករបស់អ្នក ប៉ុន្តែពួកគេមិនស្ដាប់ តើអ្នកគួរធ្វើដូចម្ដេច? ពួកគេនឹងស្ដាប់អ្នក នៅពេលដែលអ្នកសម្រេចបានលទ្ធផលល្អ។ ខ្ញុំបានបង្ហាញភស្តុតាងរបស់ខ្ញុំរួចហើយ៖ ក្រុមហ៊ុនរបស់ខ្ញុំបានចុះបញ្ជីក្នុងទីផ្សារភាគហ៊ុនហើយ!» ដំបូងឡើយ អ្នកខ្លះប្រហែលជានិយាយថា នេះគឺជាអំណោយទាន ថានេះជារបៀបដែលអ្នកគ្មានជំនឿធ្វើការ ប៉ុន្តែពិតជាមានវិធីសាស្ត្រ និងលទ្ធផលចំពោះរបៀបដែលបុគ្គលនេះប្រព្រឹត្តមែន ដូច្នេះមនុស្សមួយចំនួនបានផ្លាស់ប្ដូរពីការសង្ស័យពួកគេ ទៅជាការទុកចិត្តពួកគេ ហើយចាប់ផ្ដើមថ្វាយបង្គំពួកគេដោយមិនដឹងខ្លួនបន្តិចម្ដងៗ តាមរយៈសកម្មភាពរបស់ពួកគេ។ បន្ថែមពីនេះ បុគ្គលនេះបំភាន់អ្នកដទៃ និងលាក់បាំងចំណុចខ្វះខាតរបស់ខ្លួនឯង។ ចិត្តរបស់មនុស្សត្រូវបានពួកគេទិញយកដោយមិនដឹងខ្លួន ពួកគេត្រូវបានបុគ្គលនេះបំភាន់ ហើយពួកគេក៏ក្រាបថ្វាយបង្គំនៅចំពោះមុខបុគ្គលនេះ។ តើនេះមិនមែនជាបច្ចេកទេសទេឬអី? (មែនហើយ)។ តើវាជាអ្វី? វាគឺជាការខិតខំប្រឹងប្រែងឱ្យអស់ពីសមត្ថភាពដើម្បីបង្អួតពីជំនាញ និងអំណោយទានរបស់ខ្លួន និងអួតអាងពីសមត្ថភាព និងជំនាញរបស់ខ្លួន។ តើគោលបំណងនៃសកម្មភាពទាំងនេះគឺជាអ្វី? វាក៏ដើម្បីយកឈ្នះចិត្តរបស់អ្នកដទៃផងដែរ។ ដើម្បីយកឈ្នះចិត្តរបស់អ្នកដទៃ ក្រៅពីការផ្ដល់របស់ល្អៗមួយចំនួន ពួកគេក៏ត្រូវធ្វើឱ្យអ្នកដទៃគោរពកោតសរសើរពួកគេផងដែរ។ ប្រសិនបើពួកគេគ្រាន់តែជាមនុស្សធម្មតាម្នាក់ ឬជាមនុស្សដែលមិនសូវមានការអប់រំ និងមិនសូវបានរៀនសូត្រច្រើន តើអ្នកណានឹងគោរពកោតសរសើរពួកគេទៅ? ហេតុដូច្នេះហើយ បុគ្គលនេះមានចេតនាបង្ហាញសញ្ញាបត្ររបស់ខ្លួន ដើម្បីឱ្យមនុស្សដឹងថាពួកគេមានសញ្ញាបត្រជាន់ខ្ពស់ និងមានគុណវុឌ្ឍិសិក្សាជាន់ខ្ពស់ ហើយជាលទ្ធផល ពួកគេក៏បំភាន់មនុស្សមួយចំនួន។ ពួកគេខិតខំប្រឹងប្រែងឱ្យអស់ពីសមត្ថភាពដើម្បីអួតអាងពីអំណោយទាន ជំនាញ និងសមត្ថភាពរបស់ខ្លួន ដើម្បីធ្វើឱ្យអ្នកដទៃវាយតម្លៃខ្ពស់ និងមានចំណាប់អារម្មណ៍ល្អចំពោះខ្លួន ហើយថែមទាំងធ្វើឱ្យមនុស្សតែងតែគិត ឬមានអារម្មណ៍ចង់សុំយោបល់ពីពួកគេនៅពេលធ្វើកិច្ចការផ្សេងៗទៀតផង។ តើអ្វីគ្រប់យ៉ាងដែលពួកគេធ្វើដើម្បីសម្រេចគោលដៅនេះ មិនមែនជាយុទ្ធសាស្ត្រសម្រាប់ការយកឈ្នះចិត្តមនុស្សទេឬអី? ទាំងនេះគឺជាការសម្ដែងចេញចំនួនពីរនៃពួកទទឹងនឹងព្រះគ្រីស្ទ ក្នុងការយកឈ្នះចិត្តមនុស្ស។ ទីមួយ គឺការផ្ដល់ប្រយោជន៍បន្ដិចបន្ដួច។ ទីពីរ គឺការបង្អួតពីសមត្ថភាព និងអំណោយទានរបស់ខ្លួនឯង ម្យ៉ាងវិញទៀត គឺជារបស់ដែលធ្វើឱ្យពួកគេអស្ចារ្យជាងគេ ហើយប្រើប្រាស់វិធីសាស្ត្រនេះដើម្បីយកឈ្នះអ្នកដទៃ ដើម្បីឱ្យពួកគេលេចធ្លោជាងគេ ហើយដើម្បីឱ្យមនុស្សគ្រប់គ្នាគោរពកោតសរសើរពួកគេ កោតស្ញប់ស្ញែងពួកគេ ស្ម័គ្រចិត្តមកចំពោះមុខពួកគេដើម្បីធ្វើតាមបញ្ជារបស់ពួកគេ និងទទួលយកការដឹកនាំរបស់ពួកគេ ហើយថែមទាំងស្ម័គ្រចិត្តទទួលយក និងស្ដាប់បង្គាប់រាល់ការរៀបចំទាំងអស់របស់ពួកគេទៀតផង។ តើនេះមិនមែនជាទម្រង់នៃការវាយប្រហារផ្លូវចិត្តទេឬអី? (មែនហើយ)។ ការយកឈ្នះចិត្តរបស់អ្នកដទៃ គឺជាប្រភេទនៃការវាយប្រហារផ្លូវចិត្ត។ តើ «ការវាយប្រហារផ្លូវចិត្ត» មានន័យដូចម្ដេច? វាគឺជាមធ្យោបាយដែលសាតាំងប្រើដើម្បីកាន់កាប់ និងត្រួតត្រាចិត្តមនុស្ស។ ព្រះជាម្ចាស់ពិនិត្យពិច័យជម្រៅចិត្តរបស់មនុស្ស។ ទ្រង់យកឈ្នះ និងទទួលបានចិត្តមនុស្ស។ ចុះហេតុអ្វីបានជាមិនប្រើឃ្លា «ទទួលបានចិត្តមនុស្ស» នៅពេលសំដៅលើសាតាំង និងពួកទទឹងនឹងព្រះគ្រីស្ទ? នេះគឺដោយសារតែសាតាំង និងពួកទទឹងនឹងព្រះគ្រីស្ទប្រើប្រាស់បច្ចេកទេសមិនប្រក្រតី និងទុច្ចរិត ដើម្បីដណ្ដើមយក បំភាន់ អូសទាញ និងត្រួតត្រាចិត្តមនុស្ស ដើម្បីឱ្យមនុស្សទប់ចិត្តមិនបានក្នុងការវាយតម្លៃខ្ពស់ចំពោះពួកគេ ព្រមទាំងគោរព និងកោតស្ញប់ស្ញែងពួកគេយ៉ាងជ្រាលជ្រៅ។

យើងទើបតែបានប្រកបគ្នាអំពីយុទ្ធសាស្ត្រចំនួនពីរសម្រាប់ការយកឈ្នះចិត្តមនុស្ស។ តើមានយុទ្ធសាស្ត្រសំខាន់ៗអ្វីផ្សេងទៀត? ប្រសិនបើអ្នករាល់គ្នាមិនធ្លាប់ជួបប្រទះនូវយុទ្ធសាស្ត្រ និងវិធីសាស្ត្រដែលពួកទទឹងនឹងព្រះគ្រីស្ទប្រើដើម្បីបំភាន់ និងរឹតត្បិតមនុស្សទេ នោះអ្នករាល់គ្នាអាចមើលមកខ្លួនឯង ដើម្បីផ្ទៀងផ្ទាត់មើលខ្លួនឯង។ ចូរមើលថាតើអ្នកមានការស្ដែងចេញទាំងនេះនៅក្នុងខ្លួនអ្នកដែរឬទេ។ មនុស្សគ្រប់រូបដែលរស់នៅក្នុងចំណោមនិស្ស័យពុករលួយ សុទ្ធតែមានរឿងទាំងនេះ។ ការផ្ដល់ប្រយោជន៍បន្ដិចបន្ដួច ការបំភាន់មនុស្ស ការអូសទាញមនុស្សចូលមក តើរឿងទាំងនេះមិនមែនជារឿងដែលអ្នកតែងតែធ្វើទេឬអី? ហើយការខិតខំប្រឹងប្រែងឱ្យអស់ពីសមត្ថភាពដើម្បីបង្អួតពីអំណោយទាន និងចំណុចខ្លាំងរបស់អ្នក តើនោះក៏មិនមែនជារឿងដែលអ្នកតែងតែធ្វើដែរឬអី? (មែនហើយ)។ ជាពិសេស នៅពេលដែលអ្នកធ្វើអ្វីមួយដែលប្រឆាំងនឹងសេចក្ដីពិត នៅពេលដែលចំណុចខ្សោយ និងកំហុសរបស់អ្នកត្រូវបានលាតត្រដាង ហើយសូម្បីតែនៅពេលដែលអ្នកត្រូវបានគេលួសកាត់ ហើយពិតជាបាត់បង់មុខមាត់ ហើយកិត្យានុភាពរបស់អ្នកគ្រប់ចំណែកត្រូវបានបាត់បង់អស់រលីង តើអ្នករាល់គ្នាមិនធ្វើរឿងដូចជាការប្រើប្រាស់វិធីសាស្ត្រ និងបច្ចេកទេសទាំងនេះ ដើម្បីកែខៃស្ថានភាព និងស្ដារឋានៈ ព្រមទាំងកិត្យានុភាពរបស់អ្នកនៅក្នុងចិត្តមនុស្សឡើងវិញទេឬអី? (ពួកយើងក៏ធ្វើរឿងបែបនេះដែរ)។ នៅពេលដែលអ្នករាល់គ្នាធ្វើរឿងទាំងនេះ តើអ្នកមានការដឹងខ្លួន និងមានអារម្មណ៍ថានេះគឺជាផ្លូវខុស ហើយថាអ្នកមិនអាចធ្វើបែបនេះបានដែរឬទេ? តើអ្នកមានអារម្មណ៍បន្ទោសខ្លួនឯងដែរឬទេ? តើអ្នកតែងតែស្ពឹកស្រពន់ចំពោះរឿងនេះ ឬមួយក៏អ្នកមានការបន្ទោសខ្លួនឯង ប៉ុន្តែនៅតែត្រូវធ្វើរឿងទាំងនេះ ទោះបីជាអ្នកមិនចង់ធ្វើក៏ដោយ ពីព្រោះកេរ្តិ៍ឈ្មោះ និងមុខមាត់របស់អ្នកមានសារៈសំខាន់ខ្លាំងណាស់សម្រាប់អ្នក? តើមួយណាទៅ? (ពួកយើងធ្វើវាទាំងមិនចង់ធ្វើ)។ អ្នកធ្វើរឿងទាំងនោះ ទាំងអ្នកមិនចង់ធ្វើ ចុះតើអ្នកមានអារម្មណ៍បន្ទោសខ្លួនឯងដែរឬទេ? ឬមួយក៏អ្នកមិនមានអារម្មណ៍សោះឡើយ ប៉ុន្តែមើលស្រាលចំពោះរឿងទាំងនោះ បន្ទាប់ពីអ្នកបានធ្វើរួច ហើយបន្តហូប និងគេងដូចដែលអ្នកធ្លាប់ធ្វើពីមុន? (ពួកយើងមានអារម្មណ៍បន្ទោសខ្លួនឯង)។ ប្រសិនបើអ្នកមានអារម្មណ៍បន្ទោសខ្លួនឯងបន្តិចបន្តួច នោះវាមិនអាក្រក់ពេកទេ។ វាបង្ហាញថាភាពស្ពឹកស្រពន់របស់អ្នករាល់គ្នា មិនទាន់ជ្រៅពេកទេ គឺអ្នកនៅតែមានការដឹងខ្លួន។ មនុស្សដែលមានការដឹងខ្លួន មានក្ដីសង្ឃឹមថានឹងត្រូវបានសង្គ្រោះ ចំណែកឯអ្នកដែលគ្មានការដឹងខ្លួន គឺគ្មានភាពជាមនុស្សឡើយ ដូច្នេះពួកគេកំពុងស្ថិតក្នុងគ្រោះថ្នាក់ហើយ។

គ. ការប្រើប្រាស់សំបកក្រៅដើម្បីបំភាន់មនុស្ស និងទទួលបានចំណាប់អារម្មណ៍ល្អពីពួកគេ

តើមានបច្ចេកទេសអ្វីផ្សេងទៀតដែលពួកទទឹងនឹងព្រះគ្រីស្ទតែងតែទម្លាប់ប្រើ ដើម្បីយកឈ្នះចិត្តមនុស្ស? មានស្ថានភាពមួយទៀត គឺថាមិនថាពួកទទឹងនឹងព្រះគ្រីស្ទកំពុងធ្វើអ្វីក៏ដោយ ក៏ពួកគេមិនធ្វើវានៅចំពោះព្រះជាម្ចាស់ឡើយ ប៉ុន្តែធ្វើនៅចំពោះមុខមនុស្ស។ តើគោលដៅរបស់ពួកគេក្នុងការធ្វើបែបនោះគឺជាអ្វី? (ដើម្បីអូសទាញមនុស្ស)។ គឺដើម្បីអូសទាញចិត្តមនុស្ស។ មើលពីសំបកក្រៅ ពួកគេហាក់ដូចជាស្ម័គ្រចិត្តរងទុក្ខ និងលះបង់ជាងអ្នកដទៃ ពួកគេហាក់ដូចជាមានភាពខាងវិញ្ញាណជាងអ្នកដទៃ មានភាពស្មោះត្រង់ចំពោះព្រះជាម្ចាស់ជាងអ្នកដទៃ និងយកចិត្តទុកដាក់ចំពោះភារកិច្ចរបស់ខ្លួនជាងអ្នកដទៃ។ ប៉ុន្តែនៅពេលដែលគ្មាននរណាមើលពួកគេ នោះពួកគេមិនប្រព្រឹត្តបែបនោះឡើយ។ វាមិនមែនជាចេតនាពិតប្រាកដរបស់ពួកគេក្នុងការប្រព្រឹត្តបែបនោះទេ ផ្ទុយទៅវិញ ពួកគេមានបំណងលាក់កំបាំង។ ពួកគេប្រព្រឹត្តបែបនោះនៅចំពោះមុខអ្នកដទៃ ដើម្បីឱ្យមនុស្សទាំងនោះឃើញថាពួកគេកំពុងធ្វើសកម្មភាពបានល្អប៉ុនណា ហើយថាពួកគេកំពុងបំពេញភារកិច្ចរបស់ខ្លួនដោយ ភាពស្មោះត្រង់បែបនេះ ទាំងដែលតាមពិតទៅ ភាពស្មោះត្រង់មិនមែនជាកម្លាំងជំរុញចិត្តខាងក្នុងរបស់ពួកគេទាល់តែសោះ។ គោលបំណងរបស់ពួកគេគឺដើម្បីឱ្យមនុស្សមើលឃើញថាពួកគេមានភាពស្មោះត្រង់ និងមានការទទួលខុសត្រូវ។ ពួកគេបញ្ចុះបញ្ចូលអ្នកដទៃទាំងស្រុង តាមរយៈការលះបង់តាមរបៀបនេះ។ ជាលទ្ធផល អ្នកដទៃស្ម័គ្រចិត្តទទួលយកការដឹកនាំរបស់ពួកគេ ហើយអត់ទោសឱ្យពួកគេ មិនថាពួកគេធ្វើខុសយ៉ាងណាក៏ដោយ។ តើនេះជាឥរិយាបថភេទណា? នេះគឺជាការប្រើប្រាស់សំបកក្រៅដើម្បីបំភាន់មនុស្ស។ តើពាក្យ «សំបកក្រៅ» នៅទីនេះមានន័យដូចម្ដេច? វាមានន័យថា ឥរិយាបថល្អ និងសកម្មភាពដែលហាក់ដូចជាស្របតាមសេចក្ដីពិត។ ការប្រើប្រាស់សំបកក្រៅដែលហាក់ដូចជាស្របតាមសេចក្ដីពិត ដើម្បីបំភាន់មនុស្ស និងទទួលបានចំណាប់អារម្មណ៍ល្អពីពួកគេ នេះសង្ខេបពីលក្ខណៈនៃឥរិយាបថនេះ មែនទេ? គោលដៅរបស់ពួកគេគឺដើម្បីទទួលបានចំណាប់អារម្មណ៍ល្អពីមនុស្សនៅទីបំផុត។ នៅពេលដែលមនុស្សមានចំណាប់អារម្មណ៍ល្អចំពោះពួកទទឹងនឹងព្រះគ្រីស្ទ ពួកគេមានអារម្មណ៍គោរពចំពោះពួកគេ ពួកទទឹងនឹងព្រះគ្រីស្ទនឹងកាន់កាប់ឋានៈជាក់លាក់ណាមួយនៅក្នុងចិត្តរបស់ពួកគេ ដោយប្រើប្រាស់វិធីសាស្ត្រនេះ។ ឧទាហរណ៍ មានមនុស្សប្រភេទមួយដែលស្ម័គ្រចិត្តលះបង់ក្នុងការបំពេញភារកិច្ចរបស់ខ្លួន ភាគច្រើនពឹងផ្អែកលើបទពិសោធនៅក្នុងសកម្មភាពរបស់ពួកគេ ហើយជាទូទៅមិនបំពានគោលការណ៍សំខាន់ៗណាមួយឡើយ ប៉ុន្តែនៅពេលដែលអ្នកប្រកបគ្នាជាមួយពួកគេអំពីការស្វែងរកគោលការណ៍សេចក្ដីពិត តើពួកគេនិយាយអ្វីខ្លះ? «មិនចាំបាច់ប្រកបគ្នាអំពីរឿងនេះជាមួយខ្ញុំទេ។ ខ្ញុំចងចាំរឿងទាំងនេះអស់ហើយ!» នៅពេលដែលពួកគេពិតជាជួបប្រទះបញ្ហាមែន ពួកគេមិនត្រឹមតែមិនស្វែងរកប៉ុណ្ណោះទេ ពួកគេថែមទាំងបដិសេធមិនស្ដាប់ដំបូន្មានរបស់អ្នកដទៃទៀតផង កុំថាឡើយដល់មតិយោបល់អ្នកដទៃ ពួកគេគ្រាន់តែធ្វើអ្វីដែលពួកគេគិតថាល្អប៉ុណ្ណោះ។ នៅពេលដែលពួកគេលះបង់ នៅពេលដែលសកម្មភាពរបស់ពួកគេធ្វើឱ្យពួកគេមើលទៅរហ័ស និងម៉ឺងម៉ាត់ ហើយមានសិទ្ធិអំណាចជាក់លាក់ តើអ្នកដទៃមើលមកពួកគេយ៉ាងដូចម្ដេចនៅក្នុងចិត្ត? តើពួកគេមានចំណាប់អារម្មណ៍ល្អចំពោះពួកគេ ឬអត់? តាមទស្សនៈរបស់អ្នកដទៃ ពួកគេមិនបានបំពានសេចក្ដីពិតក្នុងរបៀបជាក់ស្ដែងណាមួយឡើយ ហើយពួកគេមានជំនាញយ៉ាងខ្លាំងនៅក្នុងរបៀបដែលពួកគេធ្វើកិច្ចការ។ កម្រិតនៃ «ភាពស្មោះត្រង់» របស់ពួកគេ និងបទពិសោធរបស់ពួកគេក្នុងការបំពេញភារកិច្ច គឺគ្រប់គ្រាន់ដើម្បីបញ្ចុះបញ្ចូលអ្នកដទៃ។ មនុស្សគិតថា «មើលពួកគេចុះ៖ ពួកគេបានជឿលើព្រះជាម្ចាស់អស់រយៈពេលជាច្រើនឆ្នាំមកហើយ ហើយពួកគេមានបទពិសោធក្នុងការបំពេញភារកិច្ចនេះ។ ពួកគេមានបទពិសោធច្រើន។ ពួកយើងមិនអាចធ្វើបែបនោះបានឡើយ»។ នៅពេលដែលមនុស្សមានទស្សនៈវិជ្ជមានបែបនេះចំពោះពួកគេ តើពួកគេមានទម្ងន់ច្រើន ឬតិចនៅក្នុងចិត្តរបស់មនុស្សទាំងនោះ? (ច្រើន)។ ច្រើន ពួកគេមានទម្ងន់នៅក្នុងចិត្តរបស់ពួកគេ។ មនុស្សមួយចំនួនមិនដែលស្វែងរកសេចក្ដីពិតឡើយ មួយផ្នែកគឺដោយសារតែពួកគេគ្មានការយល់ដឹងខាងវិញ្ញាណ ហើយមួយផ្នែកទៀតគឺដោយសារតែពួកគេមិនចាប់អារម្មណ៍នឹងសេចក្ដីពិត ហើយមិនស្រឡាញ់សេចក្ដីពិតទាល់តែសោះ ព្រមទាំងមិនយល់ទាល់តែសោះថាគោលការណ៍សេចក្ដីពិតគឺជាអ្វី។ ពួកគេពឹងផ្អែកទាំងស្រុងលើភាពក្លៀវក្លាមួយឆាវរបស់ពួកគេ ចេតនាល្អរបស់ពួកគេផ្ទាល់ និងបទពិសោធជាច្រើនឆ្នាំរបស់ពួកគេ ដើម្បីបំពេញភារកិច្ចរបស់ខ្លួន។ ទោះជាយ៉ាងណាក៏ដោយ ពួកគេមិនចង់ឱ្យអ្នកដទៃដឹងពីរឿងទាំងនេះឡើយ ដូច្នេះពួកគេខិតខំប្រឹងប្រែងឱ្យអស់ពីសមត្ថភាពដើម្បីបញ្ចេញការខិតខំប្រឹងប្រែងយ៉ាងខ្លាំង និងលះបង់។ ប្រសិនបើនរណាម្នាក់រកឃើញថាពួកគេគ្មានការយល់ដឹងខាងវិញ្ញាណ ឬថាពួកគេមិនយល់ពីសេចក្ដីពិត ហើយធ្វើកិច្ចការដោយគ្មានគោលការណ៍ ពួកគេប្រញាប់បង្កើតសមិទ្ធផលមួយចំនួនឱ្យមនុស្សមើលឃើញ។ ពួកគេនិយាយថា «ចូរមើលចុះ ថាតើខ្ញុំពិតជាមានការយល់ដឹងខាងវិញ្ញាណ ឬអត់។ សាកមើលទៅ មើលថាតើខ្ញុំពិតជាធ្វើសកម្មភាពដោយមានគោលការណ៍ ឬអត់ ថាតើខ្ញុំពិតជាយល់ពីសេចក្ដីពិត ឬអត់»។ នៅពេលដែលពួកគេធ្វើសកម្មភាពបែបនេះ មនុស្សមួយចំនួនធំត្រូវបានពួកគេបំភាន់។ ពួកគេនិយាយថា «មនុស្សទាំងនោះមានបទពិសោធក្នុងការបំពេញភារកិច្ចរបស់ខ្លួន ហើយយល់ពីគោលការណ៍ ពួកយើងទេដែលជាអ្នកមិនយល់នោះ»។ «ពួកយើងទេដែលជាអ្នកមិនយល់នោះ» តើសេចក្ដីថ្លែងនេះបង្ហាញពីអ្វី? វាបង្ហាញថា នៅក្នុងជម្រៅចិត្ត ពួកគេយល់ស្របនឹងឥរិយាបថល្អពីសំបកក្រៅរបស់មនុស្សទាំងនោះ។ តើការយល់ស្របនេះស្មើនឹងអ្វី? វាស្មើនឹងការគិតថា ពួកគេគឺជាមនុស្សដែលអនុវត្តសេចក្ដីពិត ដែលស្រឡាញ់ព្រះជាម្ចាស់ និងដែលទទួលបានការប្រោសឱ្យគ្រប់លក្ខណ៍ពីព្រះជាម្ចាស់។ តើការដែលអ្នកដទៃវាយតម្លៃពួកគេបែបនេះ មិនមានន័យថាពួកគេបានកាន់កាប់ឋានៈណាមួយក្នុងចិត្តមនុស្សទៅហើយទេឬអី? និយាយឱ្យកាន់តែច្បាស់ អាចនិយាយបានថា ពួកគេមានកិត្យានុភាពមួយប្រភេទ។ ដូច្នេះ តើកិត្យានុភាពនេះនាំមកនូវអ្វីដល់ពួកគេ? វាធ្វើឱ្យអ្នកដទៃសម្លឹងមើលទៅពួកគេ គោរពកោតសរសើរពួកគេ និងថែមទាំងពឹងផ្អែកលើពួកគេទៀតផង។ តើអ្នកដទៃពឹងផ្អែកលើពួកគេដោយរបៀបណា? ពេលដែលពួកគេមានបញ្ហាភ្លាម ពួកគេប្រញាប់ទៅរកអ្នកទាំងនោះភ្លាម។ ឧបមាថានរណាម្នាក់និយាយថា «នេះគឺជាបញ្ហាធំ ហើយពួកយើងមិនយល់ពីវាទេ ពួកយើងគួរតែសួរខាងលើ មែនទេ?» បន្ទាប់មក អ្នកខ្លះនឹងនិយាយថា «មិនបាច់ទេ។ ពួកយើងគ្រាន់តែសួរអ្នកដឹកនាំរបស់យើងទៅបានហើយ។ អ្នកដឹកនាំរបស់យើងយល់គ្រប់យ៉ាង»។ មនុស្សគ្រប់គ្នាមានគំនិតថា ពួកអ្នកដឹកនាំ និងពួកអ្នកធ្វើការរវល់នឹងកិច្ចការរបស់ពួកគេភាគច្រើន ហើយមិនបានធ្វើអាក្រក់ឡើយ ហើយជាលទ្ធផល ពួកគេគិតថាអ្នកទាំងនោះច្បាស់ជាមនុស្សដែលយល់ពីសេចក្ដីពិត និងប្រព្រឹត្តដោយមានគោលការណ៍មិនខាន។ តើអ្នកយល់យ៉ាងណាចំពោះទស្សនៈនេះ? ប្រសិនបើនរណាម្នាក់មិនបានធ្វើអាក្រក់ពីសំបកក្រៅ តើវាមានន័យថាពួកគេយល់ពីសេចក្ដីពិតមែនទេ? មិនប្រាកដទេ។ ការយល់ដឹងរបស់មនុស្សណាម្នាក់អំពីសេចក្ដីពិត គឺមានកម្រិត។ ប្រសិនបើអ្នកជឿថាអ្នកដឹកនាំយល់គ្រប់យ៉ាង មិនអធិស្ឋានទៅកាន់ព្រះជាម្ចាស់ មិនស្វែងរកពីទ្រង់ ឬមិនស្វែងរកនៅក្នុងព្រះបន្ទូលរបស់ទ្រង់ មិនថាអ្នកមានបញ្ហាអ្វីក៏ដោយ ប៉ុន្តែទៅសួរអ្នកដឹកនាំដោយផ្ទាល់ តើនេះមិននាំឱ្យកិច្ចការយឺតយ៉ាវទេឬអី? ប្រសិនបើអ្នកតែងតែធ្វើតាមអ្វីដែលពួកអ្នកដឹកនាំនិយាយ តែងតែសម្លឹងមើលទៅពួកគេ នោះរឿងមួយចំនួនអាចនឹងខុសឆ្គង ហើយអ្នកអាចនឹងនាំមកនូវការខាតបង់ដល់កិច្ចការរបស់ពួកជំនុំមិនខាន។ នេះហើយជាមូលហេតុដែលការថ្វាយបង្គំ និងការសម្លឹងមើលទៅមនុស្ស គឺជាវិធីងាយស្រួលបំផុតក្នុងការវង្វេងផ្លូវ និងធ្វើខុស ដើម្បីនាំមកនូវការខាតបង់ដល់ជីវិតរបស់អ្នកផ្ទាល់ និងដល់ដំណាក់របស់ព្រះជាម្ចាស់ ព្រមទាំងកិច្ចការរបស់ពួកជំនុំ។

មានការស្ដែងចេញចម្បងចំនួនបីនៃពួកទទឹងនឹងព្រះគ្រីស្ទដែលយកឈ្នះចិត្តមនុស្ស៖ ទីមួយ គឺការអូសទាញមនុស្សដោយការផ្ដល់ប្រយោជន៍បន្ដិចបន្ដួច ទីពីរ គឺការបង្អួតពីចំណុចខ្លាំង អំណោយទាន និងទេពកោសល្យរបស់ពួកគេ ទីបី គឺការប្រើប្រាស់សំបកក្រៅដើម្បីបំភាន់មនុស្ស និងទទួលបានចំណាប់អារម្មណ៍ល្អពីពួកគេ។ ការស្ដែងចេញទាំងនេះអាចត្រូវបានរកឃើញនៅក្នុងមនុស្សគ្រប់រូប។ មនុស្សមួយចំនួនតែងតែទម្លាយរឿងចចាមអារ៉ាមខ្លះៗដែលអ្នកដទៃមិនដឹង និយាយអំពីប្រធានបទគ្រប់ប្រភេទ ឬចែករំលែកយោបល់ជាលក្ខណៈអ្នកជំនាញដែលប្លែកពីគេ។ តើនេះហៅថាអ្វី? មានពាក្យស្លោកមួយឃ្លាពោលថា៖ «យាយចាស់លាបក្រែមមាត់ គ្រាន់តែចង់បង្អួតភ្នែកគេ»។ មនុស្សទាំងនេះតែងតែចង់បង្ហាញជំនាញរបស់ពួកគេ និងទទួលបានការគោរពកោតសរសើរពីមនុស្ស។ ទោះជាយ៉ាងណាក៏ដោយ ជួនកាលពួកគេមិនបានធ្វើរឿងនេះបានល្អឡើយ ហើយមនុស្សមើលឃើញចំណុចខ្វះខាតនៅក្នុងពួកគេ ដូច្នេះជាលទ្ធផល ពួកគេធ្វើអ្វីគ្រប់យ៉ាងដែលពួកគេអាចធ្វើបាន ដើម្បីកែខៃស្ថានភាព និងរកលេសដោះសារឱ្យរួចខ្លួន។ មិនថាពួកគេបានធ្វើរឿងអ្វីដែលប្រឆាំងនឹងមនសិការរបស់ពួកគេ និងប្រឆាំងនឹងសេចក្ដីពិត ឬដែលមិនពាក់ព័ន្ធនឹងការបំពេញភារកិច្ចរបស់ពួកគេយ៉ាងណាក៏ដោយ ក៏ពួកគេមិនដែលចេះទទួលកំហុស ឬឆ្លុះបញ្ចាំងពីខ្លួនឯង និងប្រែចិត្តឡើយ ហើយពួកគេក៏មិនដែលដឹងថាបញ្ហានេះធ្ងន់ធ្ងរប៉ុនណាដែរ។ ផ្ទុយទៅវិញ ពួកគេគិតយ៉ាងខ្លាំង និងប្រឹងប្រែងគិតរកវិធីដើម្បីដោះសារឱ្យខ្លួនឯង និងសម្រួលស្ថានការណ៍។ ពួកគេអន្ទះសាចង់សម្រេចគោលដៅរបស់ពួកគេ រហូតដល់ថ្នាក់មិនអាចហូប ឬគេងបាន ដោយខ្លាចថាកេរ្តិ៍ឈ្មោះល្អរបស់ពួកគេនៅក្នុងក្រសែភ្នែកអ្នកដទៃ អាចនឹងធ្លាក់ចុះយ៉ាងគំហុក និងវិនាសអន្តរាយ។ ឧទាហរណ៍ មនុស្សមួយចំនួនគិតថាការសរសេររបស់ពួកគេល្អ ថាពួកគេជាអ្នកសរសេរដ៏ជំនាញ អ្នកខ្លះគិតថាពួកគេជាអ្នកដឹកនាំដ៏ល្អ ថាពួកគេគឺជាសសរទ្រទ្រង់ពួកជំនុំ ចំណែកឯអ្នកផ្សេងទៀតគិតថាពួកគេជាមនុស្សល្អ។ ពេលដែលមនុស្សទាំងនេះបាត់បង់រូបភាពល្អរបស់ខ្លួនឯងដោយសារហេតុផលណាមួយ ពួកគេចំណាយការគិតយ៉ាងច្រើន និងបង់ថ្លៃដើម្បីរូបភាពនោះ ដោយប្រឹងប្រែងគិតរកវិធីកែខៃស្ថានភាព។ ទោះជាយ៉ាងណា ពួកគេមិនដែលមានអារម្មណ៍អាម៉ាស់ ឬបន្ទោសខ្លួនឯង ឬមានអារម្មណ៍ថាខ្លួនបានធ្វើខុសចំពោះព្រះជាម្ចាស់ចំពោះផ្លូវខុសដែលពួកគេបានដើរ ឬចំពោះរឿងផ្សេងៗដែលពួកគេបានធ្វើដែលប្រឆាំងនឹងសេចក្ដីពិតឡើយ។ ពួកគេមិនដែលមានអារម្មណ៍បែបនោះទេ។ ពួកគេប្រើប្រាស់យុទ្ធសាស្ត្រគ្រប់បែបយ៉ាងដើម្បីបំភាន់មនុស្ស និងយកឈ្នះចិត្តរបស់ពួកគេ។ តើនេះជាការបំពេញភារកិច្ចរបស់ភាវៈដែលព្រះបានបង្កើត ឬ? មិនមែនទាល់តែសោះ។ តើនោះជាកិច្ចការដែលអ្នកដឹកនាំពួកជំនុំគួរតែធ្វើឬ? មិនមែនទាល់តែសោះ។ ពួកគេកំពុងរស់នៅដោយនិស្ស័យរបស់សាតាំង ធ្វើអាក្រក់ និងរំខានដល់កិច្ចការរបស់ពួកជំនុំ ព្រមទាំងបង្អាក់ និងរំខានដល់កិច្ចការរបស់ដំណាក់របស់ព្រះជាម្ចាស់។ ដោយវិនិច្ឆ័យផ្អែកលើសកម្មភាព និងឥរិយាបថរបស់ពួកគេ ផ្លូវដែលពួកគេដើរ និងឥរិយាបថផ្សេងៗរបស់ពួកគេដែលបំភាន់មនុស្ស និងត្រួតត្រាពួកគេ ពួកគេមិនកំពុងបំពេញភារកិច្ចជាអ្នកដឹកនាំឡើយ ប៉ុន្តែកំពុងរុះរើ និងបង្អាក់កិច្ចការសង្គ្រោះមនុស្សរបស់ព្រះជាម្ចាស់ កំពុងរារាំងមនុស្សមិនឱ្យមកចំពោះព្រះជាម្ចាស់ និងកំពុងព្យាយាមរក្សាមនុស្សឱ្យស្ថិតនៅក្នុងកណ្ដាប់ដៃរបស់ពួកគេផ្ទាល់ ក្រោមការត្រួតត្រារបស់ពួកគេ។ តើទាំងនេះមិនមែនជាសកម្មភាព និងឥរិយាបថរបស់បុគ្គលទទឹងនឹងព្រះគ្រីស្ទទេឬអី? គ្មានអ្វីគួរឱ្យសង្ស័យអំពីរឿងនេះឡើយ។ នេះគឺជាភស្តុតាងគ្រប់គ្រាន់ដែលបញ្ជាក់ថា ពួកទទឹងនឹងព្រះគ្រីស្ទដើរតួជាសាតាំងបានយ៉ាងពេញលេញ។ ដោយវិនិច្ឆ័យតាមសារជាតិនៃរឿងទាំងនេះដែលពួកគេធ្វើ ពួកគេមិនត្រឹមតែបរាជ័យក្នុងការបំពេញភារកិច្ចដែលពួកគេគួរតែធ្វើឱ្យបានល្អប៉ុណ្ណោះទេ ផ្ទុយទៅវិញ ពួកគេកំពុងដើរតួជាសាតាំង។ អ្វីគ្រប់យ៉ាងដែលពួកគេធ្វើ គឺពិតជាការប្រជែងជាមួយព្រះជាម្ចាស់ដើម្បីដណ្ដើមយករាស្ដ្ររើសតាំងរបស់ទ្រង់។ ចៀមដែលជារបស់ព្រះជាម្ចាស់ គួរតែដើរតាមព្រះជាម្ចាស់ និងឈ្នះបានមកវិញដោយព្រះជាម្ចាស់ ប៉ុន្តែមនុស្សទាំងនេះរារាំងអ្នកដទៃមិនឱ្យដើរតាមព្រះជាម្ចាស់ ពួកគេយកចៀមរបស់ព្រះជាម្ចាស់មកក្នុងកណ្ដាប់ដៃរបស់ពួកគេផ្ទាល់ និងត្រួតត្រាពួកគេ ហើយធ្វើឱ្យមនុស្សថ្វាយបង្គំ និងដើរតាមពួកគេ។ នោះគឺជាសារជាតិនៃសកម្មភាពរបស់ពួកគេ។ តើមនុស្សបែបនេះអាចត្រូវបានគេហៅថា «អ្នកដឹកនាំ» ដែរឬទេ? (មិនបានទេ)។ ចុះតើយើងគួរហៅពួកគេថាអ្វី? (អ្នកបម្រើដ៏អាក្រក់)។ «អ្នកបម្រើដ៏អាក្រក់» នោះគឺជាឈ្មោះដ៏ស័ក្តិសម។ «ពួកទទឹងនឹងព្រះគ្រីស្ទ» «អ្នកបម្រើដ៏អាក្រក់» ងារទាំងពីរនេះសុទ្ធតែអាចប្រើបាន មែនទេ? មនុស្សទាំងនេះជ្រកក្រោមស្លាកនៃការបំពេញភារកិច្ចជាអ្នកដឹកនាំ ប៉ុន្តែពួកគេមិនធ្វើអ្វីដែលអ្នកដឹកនាំគួរធ្វើឡើយ។ អ្វីដែលពួកគេធ្វើ មិនមែនជាការបំពេញភារកិច្ចរបស់អ្នកដឹកនាំទាល់តែសោះ វាគឺជាការដើរតួជាបុគ្គលទទឹងនឹងព្រះគ្រីស្ទ ឈរជំនួសសាតាំងដើម្បីរំខាន និងបំផ្លាញកិច្ចការនៃដំណាក់របស់ព្រះជាម្ចាស់ និងបំភាន់រាស្ដ្ររើសតាំងរបស់ព្រះជាម្ចាស់ឱ្យងាកចេញពីផ្លូវពិត និងងាកចេញពីព្រះជាម្ចាស់។ រាល់សកម្មភាព និងឥរិយាបថរបស់ពួកគេ បើកសម្ដែងពីនិស្ស័យ និងធម្មជាតិរបស់សាតាំង ហើយសម្រេចបានលទ្ធផលក្នុងការធ្វើឱ្យមនុស្សងាកចេញពីព្រះជាម្ចាស់ បដិសេធសេចក្ដីពិត និងព្រះជាម្ចាស់ ហើយថ្វាយបង្គំ និងដើរតាមពួកគេ។ ថ្ងៃណាមួយ នៅពេលដែលពួកគេបានបំភាន់មនុស្សទាំងស្រុង និងនាំពួកគេឱ្យស្ថិតក្រោមការត្រួតត្រារបស់ពួកគេ មនុស្សនឹងចាប់ផ្ដើមថ្វាយបង្គំ ដើរតាម និងស្ដាប់បង្គាប់ពួកគេ។ ពេលនោះ ពួកគេនឹងសម្រេចបានគោលដៅរបស់ខ្លួនក្នុងការដាក់អន្ទាក់ចិត្តមនុស្ស។ ពួកគេគឺជាអ្នកដឹកនាំពួកជំនុំ ប៉ុន្តែពួកគេមិនធ្វើកិច្ចការដែលព្រះជាម្ចាស់បានផ្ទុកផ្ដាក់ដល់ពួកគេឡើយ។ ពួកគេមិនធ្វើកិច្ចការរបស់ពួកអ្នកដឹកនាំ និងពួកអ្នកធ្វើការឡើយ។ ផ្ទុយទៅវិញ ពួកគេធ្វើសកម្មភាពទៅលើរាស្ដ្ររើសតាំងរបស់ព្រះជាម្ចាស់ ដោយបំភាន់ពួកគេ ដាក់អន្ទាក់ពួកគេ និងត្រួតត្រាពួកគេ ដោយយកចៀមដែលច្បាស់ណាស់ថាជារបស់ព្រះជាម្ចាស់ មកក្នុងកណ្ដាប់ដៃរបស់ពួកគេផ្ទាល់ ក្រោមការត្រួតត្រារបស់ពួកគេ។ តើពួកគេមិនមែនជាចោរ និងជាចោរប្លន់ទេឬអី? ក្នុងការប្រជែងជាមួយព្រះជាម្ចាស់ដើម្បីដណ្ដើមយករាស្ដ្ររើសតាំងរបស់ទ្រង់ដូចដែលពួកគេធ្វើបែបនេះ តើពួកគេមិនមែនកំពុងបម្រើជាអ្នកបម្រើរបស់សាតាំងទេឬអី? តើពួកទទឹងនឹងព្រះគ្រីស្ទបែបនេះ មិនមែនជាសត្រូវរបស់ព្រះជាម្ចាស់ទេឬអី? តើពួកគេមិនមែនជាសត្រូវនៃរាស្ដ្ររើសតាំងរបស់ទ្រង់ទេឬអី? (មែនហើយ)។ ពួកគេពិតជាសត្រូវមួយរយភាគរយ។ ពួកគេគឺជាសត្រូវរបស់ព្រះជាម្ចាស់ និងរាស្ដ្ររើសតាំងរបស់ទ្រង់។ រឿងនេះគឺគ្មានអ្វីគួរឱ្យសង្ស័យឡើយ។

កាលពីពេលដែលខ្ញុំកំពុងមានបន្ទូល និងធ្វើកិច្ចការនៅគ្រប់ពួកជំនុំទាំងអស់ក្នុងប្រទេសចិនដីគោក ខ្ញុំមានមនុស្សម្នាក់នៅជាមួយខ្ញុំ ដែលទទួលខុសត្រូវលើការថតសំឡេង និងការចម្លងសេចក្ដីអធិប្បាយជាអត្ថបទ។ បុគ្គលនេះមានអំណោយទានខ្លះៗ គាត់មានគំនិតរហ័សរហួន និងការឆ្លើយតបរហ័ស។ ប៉ុន្តែមានរឿងមួយអំពីគាត់៖ គាត់ពូកែណាស់ខាងនិយាយរឿងពីរោះៗដែលមនុស្សចង់ស្ដាប់។ ប្រសិនបើអ្នកនិយាយថាមានអ្វីមួយមានរសជាតិឆ្ងាញ់ គាត់នឹងនិយាយថា «អ្នកនិយាយត្រូវហើយ។ ខ្ញុំធ្លាប់ញ៉ាំវាហើយ។ វាពិតជាឆ្ងាញ់ណាស់»។ ប្រសិនបើអ្នកនិយាយថាអាកាសធាតុក្ដៅ គាត់នឹងនិយាយថា «ពិតមែនហើយ។ ខ្ញុំបែកញើសជោកខ្លួនហើយ»។ ប្រសិនបើអ្នកនិយាយថាអាកាសធាតុត្រជាក់ គាត់នឹងនិយាយថា «ត្រជាក់មែន។ ខ្ញុំពាក់ស្បែកជើងរោមសត្វហើយ»។ គាត់ពិបាកនឹងនិយាយអ្វីដែលពិត ឬស្មោះត្រង់ណាស់។ គាត់ហាក់ដូចជាមនុស្សដែលពិតជាដេញតាមសេចក្ដីពិតមែន ប៉ុន្តែនៅពេលដែលមានរឿងអ្វីមួយកើតឡើងដែលតម្រូវឱ្យមានការបង់ថ្លៃ គាត់បែរជាលាក់ខ្លួនទៅវិញ។ គាត់ជាមនុស្សមានល្បិចកល និងបោកប្រាស់។ គាត់គឺជាមនុស្សប្រភេទនោះឯង។ អ្នកខ្លះប្រហែលជាសួរថា «ចុះហេតុអ្វីបានជាទ្រង់ជ្រើសរើសមនុស្សបែបនេះ?» ខ្ញុំមិនបានជ្រើសរើសគាត់ទេ គឺវាត្រូវបានសម្រេចដោយកាលៈទេសៈនៅពេលនោះ។ កាលនោះ សូម្បីតែរកមនុស្សដូចគាត់ក៏ពិបាកដែរ ហើយយ៉ាងហោចណាស់គាត់មានការឆ្លើយតបរហ័ស គាត់នឹងចុច «ថត» រាល់ពេលដែលខ្ញុំចាប់ផ្ដើមមានបន្ទូល។ គាត់បានដើរតាមខ្ញុំគ្រប់ទីកន្លែង ដោយថត និងចម្លងសេចក្ដីអធិប្បាយ គាត់បានធ្វើកិច្ចការជាក់ស្ដែងមួយចំនួន។ ប៉ុន្តែរបៀបដែលគាត់ប្រព្រឹត្តនៅចំពោះមុខខ្ញុំ និងអ្វីៗដែលគាត់បានធ្វើនៅក្នុងពួកជំនុំ គឺដូចជាសកម្មភាពរបស់មនុស្សពីរនាក់ដែលខុសគ្នាស្រឡះ។ នៅចំពោះមុខខ្ញុំ គាត់ធ្វើខ្លួនជាអ្នកស្ដាប់បង្គាប់ មានឥរិយាបថល្អ ឧស្សាហ៍ព្យាយាម មានសតិសម្បជញ្ញៈ និងមានការទទួលខុសត្រូវ ប៉ុន្តែតើគាត់មានលក្ខណៈបែបនោះដែរឬទេ នៅពេលដែលគាត់បំពេញភារកិច្ចរបស់ខ្លួននៅក្នុងពួកជំនុំ? ដោយសារតែគាត់មានលក្ខណៈបែបនោះនៅពេលដែលគាត់ទាក់ទងជាមួយខាងលើ តើគាត់ក៏មានលក្ខណៈបែបនោះដែរឬទេ នៅពេលដែលគាត់ស្ថិតក្នុងចំណោមរាស្ដ្ររើសតាំងរបស់ព្រះជាម្ចាស់? តើអ្នកហ៊ានផ្ដល់ចម្លើយច្បាស់លាស់អំពីរឿងនេះដែរឬទេ? ទេ អ្នកមិនហ៊ានឡើយ។ ដូច្នេះ តើអ្នកអាចដឹងពីស្ថានភាពពិតរបស់គាត់ដោយរបៀបណា? ដើម្បីធ្វើដូច្នេះបាន អ្នកត្រូវតែទាក់ទងជាមួយគាត់។ បន្ទាប់ពីអ្នកប្រាស្រ័យទាក់ទងជាមួយគាត់មួយរយៈ អ្វីៗទាំងអស់នៅក្នុងសារជាតិធម្មជាតិរបស់គាត់នឹងលេចចេញមក។ គាត់ស្រឡាញ់ឋានៈជាពិសេស ហើយគិតពីមុខមាត់ខ្លាំងណាស់ រាល់ពេលដែលគាត់នៅជាមួយនរណាម្នាក់ គាត់ពិតជាចូលចិត្តនិយាយអំពីគុណសម្បត្តិផ្ទាល់ខ្លួនរបស់គាត់ និងបង្អួតពីរឿងដែលគាត់អាចធ្វើបាន រឿងដែលគាត់បានធ្វើ ថាតើគាត់បានរងទុក្ខប៉ុនណា និងថាតើគាត់អស្ចារ្យប៉ុនណា។ គាត់បានធ្វើរឿងទាំងនេះ និងនិយាយបែបនេះញឹកញាប់ណាស់ ហើយគាត់គឺជាមនុស្សខុសគ្នាស្រឡះ បើប្រៀបធៀបទៅនឹងពេលដែលខ្ញុំនៅក្បែរ។ បន្ថែមពីនេះ អ្នកណាដែលនៅក្បែរគាត់ មានអារម្មណ៍ថាត្រូវគេរឹតត្បិត និងសម្លុត ហើយមិនហ៊ាននិយាយអ្វីអំពីរឿងនេះឡើយ។ តើអ្វីជាបញ្ហាធំបំផុតនៅទីនេះ? គាត់បានយកកិច្ចការបន្តិចបន្តួចដែលគាត់កំពុងធ្វើនេះ ភារកិច្ចបន្តិចបន្តួចដែលគាត់កំពុងធ្វើនេះ ហើយចាត់ទុកវាជាគុណសម្បត្តិផ្ទាល់ខ្លួនដើម្បីបង្អួតនៅគ្រប់ទីកន្លែងដែលគាត់ទៅ។ តើគាត់បង្អួតដល់កម្រិតណា? មនុស្សគ្រប់គ្នាគោរពកោតសរសើរគាត់ ថ្វាយបង្គំគាត់ និងច្រណែនគាត់។ ទីបំផុត ពួកគេនិយាយថា «បុរសម្នាក់នេះបានរងទុក្ខយ៉ាងច្រើនដើម្បីព្រះជាម្ចាស់។ គ្រាន់តែមើលសេចក្ដីជំនឿដែលគាត់មាន និងសេចក្ដីស្រឡាញ់ដែលគាត់មានចំពោះព្រះជាម្ចាស់ទៅ! ពួកយើងមិនអាចប្រៀបផ្ទឹមសូម្បីតែសក់មួយសរសៃនៅលើក្បាលរបស់គាត់ផង។ ពួកយើងអន់ជាងគាត់ឆ្ងាយណាស់!» គាត់តែងតែត្រូវបានមនុស្សលើកឡើង ហើយអ្នកដែលមិនអាចជួបខ្ញុំ គិតថាការជួបគាត់គឺល្អដូចការជួបខ្ញុំអ៊ីចឹង។ ឥទ្ធិពលដែលគាត់មានលើចំណេះដឹង គំនិត និងចិត្តគំនិតរបស់មនុស្ស ទីបំផុតបានឈានដល់កម្រិតនេះ។ ដើម្បីឈានដល់ចំណុចនេះ គាត់ច្បាស់ជាបាននិយាយ និងធ្វើរឿងមិនតិចទេ មែនទេ? គាត់ច្បាស់ជាមិនគ្រាន់តែប្រើពាក្យពីរបីម៉ាត់ដើម្បីលើកឡើងពីភារកិច្ចដែលគាត់បានធ្វើនោះទេ គាត់ច្បាស់ជានិយាយ និងរៀបរាប់អំពីរឿងទាំងនេះយ៉ាងក្បោះក្បាយ។ លើសពីនេះទៅទៀត គាត់មានចេតនា និងគោលបំណងផ្ទាល់ខ្លួន។ គាត់បាននិយាយរឿងមួយចំនួនដែលអាចល្បួង និងបំភាន់មនុស្ស ធ្វើឱ្យមនុស្សថ្វាយបង្គំគាត់ ហើយនៅទីបំផុតគាត់សម្រេចបានគោលដៅរបស់គាត់។ តើអ្នកគិតយ៉ាងណាចំពោះមនុស្សប្រភេទនេះ? ការដែលគាត់បានបំពេញភារកិច្ចនៅក្បែរខ្ញុំ គឺជារឿងល្អសម្រាប់គាត់ មិនថាក្នុងន័យនៃការរៀនពីរបៀបប្រព្រឹត្តខ្លួន ឬការទទួលបានសេចក្ដីពិតនោះទេ។ វាគឺជាឱកាសមួយសម្រាប់គាត់ក្នុងការត្រូវបានប្រោសឱ្យគ្រប់លក្ខណ៍ឱ្យបានឆាប់។ គួរឱ្យស្ដាយ គាត់មិនបានឱ្យតម្លៃលើឱកាសនេះឡើយ។ គាត់មិនបានមើលឃើញថាឱកាសនេះមានតម្លៃ និងសំខាន់ប៉ុនណាទេ ហើយក៏មិនបានឃើញថាវាគឺជាផ្លូវ ជាមូលដ្ឋានគ្រឹះ និងជាប្រភពសម្រាប់ការទទួលបានសេចក្ដីពិត និងការទទួលបានចំណេះដឹងអំពីព្រះជាម្ចាស់ដែរ។ ផ្ទុយទៅវិញ គាត់បានប្រើឱកាសនេះដើម្បីសម្រេចគោលដៅផ្ទាល់ខ្លួនរបស់គាត់ ក្នុងការធ្វើឱ្យខ្លួនឯងលេចធ្លោជាងគេ និងយកឈ្នះចិត្តមនុស្ស។ នោះបង្កឱ្យមានបញ្ហា គាត់កំពុងដើរលើផ្លូវខុសហើយ។ ប្រាប់ខ្ញុំមកមើល៍ នៅពេលដែលគាត់កំពុងផ្សព្វផ្សាយយ៉ាងគឃ្លើនអំពីការរងទុក្ខរបស់គាត់ អំពីរបៀបដែលព្រះជាម្ចាស់ដឹកនាំគាត់ និងរបៀបដែលព្រះជាម្ចាស់ប្រព្រឹត្តចំពោះគាត់ ព្រមទាំងរបៀបដែលព្រះជាម្ចាស់ទុកចិត្តគាត់ តើគាត់អាចដឹងថាមានចេតនាផ្ទាល់ខ្លួននៅក្នុងរឿងនេះដែរឬទេ? (ដឹង)។ គាត់គួរតែអាចដឹងហើយ។ វាមិនមែនជារឿងដែលមិនអាចដឹងបាននោះទេ។ គាត់អាចដឹង ចុះហេតុអ្វីបានជាគាត់មិនអាចទប់ស្កាត់អំពើអាក្រក់របស់គាត់បាន? ពីព្រោះគាត់មិនស្រឡាញ់សេចក្ដីពិត គាត់គ្រាន់តែចូលចិត្តឥទ្ធិពល និងឋានៈប៉ុណ្ណោះ។ នៅពេលដែលមនុស្សដែលពិតជាស្រឡាញ់សេចក្ដីពិត បញ្ចេញឱ្យឃើញសេចក្ដីពុករលួយ នៅពេលដែលពួកគេកំពុងធ្វើបន្ទាល់ពីរបៀបដែលពួកគេបានរងទុក្ខ ពួកគេមានអារម្មណ៍បន្ទោស និងចោទប្រកាន់ខ្លួនឯង។ ពួកគេមានអារម្មណ៍ថាអ្វីដែលពួកគេបានធ្វើ គឺគួរឱ្យស្អប់ខ្ពើម និងប្រឆាំងទាស់នឹងព្រះជាម្ចាស់ ហើយថាពួកគេមិនត្រូវធ្វើវាម្ដងទៀតឡើយ។ នៅពេលដែលពួកគេចង់ធ្វើវាម្ដងទៀតនៅថ្ងៃអនាគត ពួកគេអាចទប់ចិត្តខ្លួនឯង និងបញ្ឈប់ការធ្វើរឿងបែបនេះបាន។ នោះជារឿងធម្មតាណាស់។ ប៉ុន្តែនៅពេលបែបនោះ ទោះបីជាមនសិការរបស់ពួកគេស្ដីបន្ទោសពួកគេក៏ដោយ ក៏ពួកទទឹងនឹងព្រះគ្រីស្ទមិនអាចគ្រប់គ្រងមហិច្ឆិតា និងបំណងប្រាថ្នាដ៏ព្រៃផ្សៃរបស់ពួកគេបានឡើយ ហើយទោះបីជាពួកគេត្រូវបានគេលួសកាត់ក៏ដោយ ក៏ពួកគេមិនទទួលយកសេចក្ដីពិតដែរ។ ហេតុអ្វីបានជាធម្មជាតិរបស់ពួកគេកាន់តែរីកធំឡើងៗដោយមិនអាចកែប្រែបាន? (ពីព្រោះពួកគេមិនស្រឡាញ់សេចក្ដីពិត)។ នៅក្នុងធម្មជាតិរបស់ពួកគេ ពួកគេមិនស្រឡាញ់សេចក្ដីពិតឡើយ។ ចុះតើពួកគេស្រឡាញ់អ្វីទៅ? (ពួកគេស្រឡាញ់ឋានៈ)។ តើឋានៈនឹងនាំមកនូវអ្វីដល់ពួកគេ? វានឹងធ្វើឱ្យមនុស្សថ្វាយបង្គំពួកគេ គោរពកោតសរសើរពួកគេ និងច្រណែនពួកគេ។ ទីបំផុត គោលដៅរបស់ពួកគេគឺដើម្បីទទួលបានឋានៈ និងការប្រព្រឹត្ដចំពោះពួកគេដូចព្រះជាម្ចាស់ ព្រមទាំងកិត្តិយស សុភមង្គល និងសេចក្ដីអំណរដែលឋានៈនេះនាំមកឱ្យពួកគេ។ បន្ទាប់ពីបានស្ដាប់អ្វីគ្រប់យ៉ាងដែលខ្ញុំទើបតែបាននិយាយ តើអ្នករាល់គ្នាមិនមានអារម្មណ៍ខ្ពើមរអើមទេឬអី? (មាន)។ មានរឿងមួយទៀតដែលបុគ្គលនោះបានធ្វើ ដែលគួរឱ្យខ្ពើមរអើមជាងនេះទៅទៀត។ ក្រោយមក គាត់មានជំងឺ ហើយបានត្រឡប់ទៅស្រុកកំណើតរបស់គាត់វិញ ហើយរឿងនោះធ្វើឱ្យគាត់កាន់តែមានអារម្មណ៍ថា គាត់ស័ក្តិសមនឹងទទួលបានផលប្រយោជន៍ពីឋានៈ។ តើអ្នកគិតថាគាត់នឹងប្រព្រឹត្តយ៉ាងដូចម្ដេច នៅពេលស្ថិតក្រោមការត្រួតត្រានៃគំនិតនេះ? តើគាត់មិនទាមទារឱ្យមនុស្សផ្ដល់ការប្រព្រឹត្តកាន់តែច្រើន និងកាន់តែល្អដល់គាត់ទេឬអី? (មែនហើយ)។ ហេតុអ្វីបានជាគាត់ទាមទារបែបនេះ? តើគាត់មិនមានអារម្មណ៍ថាវាហួសហេតុ ឬមិនសមហេតុផលទេឬអី? គាត់មានអារម្មណ៍ថាគាត់ស័ក្តិសមនឹងទទួលបានវា។ គាត់គិតថា «ខ្ញុំបានរងទុក្ខយ៉ាងច្រើនដើម្បីព្រះជាម្ចាស់ និងដើម្បីបងប្អូនប្រុសស្រីរបស់ខ្ញុំ។ ខ្ញុំមានសិទ្ធិទទួលបានរឿងនេះ ខ្ញុំធ្លាក់ខ្លួនឈឺដោយសារតែខ្ញុំបានរងទុក្ខយ៉ាងច្រើន ដូច្នេះបងប្អូនប្រុសស្រីរបស់ខ្ញុំត្រូវតែបម្រើខ្ញុំ»។ ពេលគាត់ឈឺ គាត់មិនកម្រើកដៃសូម្បីបន្ដិច គាត់គ្រាន់តែដេកនៅលើគ្រែពេញមួយថ្ងៃ ដោយឱ្យអ្នកដទៃមើលថែគាត់ និងបញ្ចុកអាហារគាត់។ បន្ទាប់ពីគាត់បានដេកនៅទីនោះអស់រយៈពេលយ៉ាងយូរ គាត់ចាប់ផ្ដើមមានអារម្មណ៍ធុញថប់ ដូច្នេះគាត់ក៏ឱ្យមនុស្សយកអាហារ និងភេសជ្ជៈមក ហើយចេញទៅក្រៅជាមួយគាត់ដើម្បីបំបាត់ភាពធុញថប់របស់គាត់។ នេះពិតជាគួរឱ្យខ្ពើមរអើមណាស់ មែនទេ? ប្រសិនបើគាត់ពិតជាឈឺធ្ងន់បែបនោះមែន នោះវាក៏មិនមែនជារឿងធំដុំដែរ។ ប៉ុន្ដែប្រសិនបើគាត់មិនឈឺធ្ងន់បែបនោះទេ នោះច្បាស់ណាស់ថាឥរិយាបថរបស់គាត់ គឺខ្វះវិចារណញ្ញាណខ្លាំងពេកហើយ មែនទេ?

មនុស្សមួយចំនួនហាក់ដូចជាមានចិត្តក្លៀវក្លាណាស់នៅក្នុងជំនឿរបស់ខ្លួនលើព្រះជាម្ចាស់។ ពួកគេចូលចិត្តយកចិត្តទុកដាក់ និងខ្វល់ខ្វាយពីកិច្ចការរបស់ពួកជំនុំ ហើយពួកគេតែងតែរត់ទៅមុខមុនអ្នកដទៃជានិច្ច។ ប៉ុន្តែ ផ្ទុយពីការរំពឹងទុក ពួកគេធ្វើឱ្យមនុស្សគ្រប់គ្នាខកបំណង នៅពេលដែលពួកគេក្លាយជាអ្នកដឹកនាំ។ ពួកគេមិនផ្ដោតលើការដោះស្រាយបញ្ហាជាក់ស្ដែងរបស់រាស្ដ្ររើសតាំងរបស់ព្រះជាម្ចាស់ឡើយ ផ្ទុយទៅវិញ ពួកគេខិតខំអស់ពីសមត្ថភាពដើម្បីធ្វើសកម្មភាពសម្រាប់កេរ្តិ៍ឈ្មោះ និងឋានៈផ្ទាល់ខ្លួន។ ពួកគេចូលចិត្តបង្អួតដើម្បីឱ្យអ្នកដទៃកោតសរសើរពួកគេ ហើយពួកគេតែងតែនិយាយអំពីរបៀបដែលពួកគេលះបង់ខ្លួនឯង និងរងទុក្ខដើម្បីព្រះជាម្ចាស់ ប៉ុន្តែពួកគេមិនបានខិតខំប្រឹងប្រែងក្នុងការដេញតាមសេចក្ដីពិត និងការចូលទៅក្នុងជីវិតរបស់ពួកគេឡើយ។ នេះមិនមែនជាអ្វីដែលនរណាម្នាក់រំពឹងទុកពីពួកគេនោះទេ។ ទោះបីជាពួកគេរវល់នឹងការងាររបស់ខ្លួន បង្អួតគ្រប់ឱកាស ផ្សាយពាក្យពេចន៍ និងគោលលទ្ធិខ្លះៗ ទទួលបានការកោតសរសើរ និងការថ្វាយបង្គំពីមនុស្សមួយចំនួន បំភាន់ចិត្តមនុស្ស និងពង្រឹងឋានៈរបស់ខ្លួនក៏ដោយ តើលទ្ធផលចុងក្រោយនឹងទៅជាយ៉ាងណា? មិនថាពួកគេប្រើប្រាស់អំណោយតិចតួចដើម្បីសូកប៉ាន់អ្នកដទៃ ឬអួតអំពីអំណោយទាន និងសមត្ថភាពរបស់ខ្លួន ឬប្រើប្រាស់វិធីសាស្ត្រផ្សេងៗដើម្បីបំភាន់មនុស្ស ដើម្បីឱ្យមនុស្សយល់ឃើញល្អពីពួកគេយ៉ាងណាក្ដី មិនថាពួកគេប្រើវិធីសាស្ត្រអ្វីដើម្បីទិញទឹកចិត្តមនុស្ស និងដណ្ដើមយកឋានៈនៅក្នុងចិត្តរបស់ពួកគេយ៉ាងណាក្ដី តើពួកគេបានបាត់បង់អ្វីខ្លះ? ពួកគេបានបាត់បង់ឱកាសដើម្បីទទួលបានសេចក្ដីពិត ក្នុងពេលកំពុងបំពេញភារកិច្ចជាអ្នកដឹកនាំ។ ក្នុងពេលជាមួយគ្នានេះ ដោយសារតែការសម្ដែងចេញផ្សេងៗរបស់ពួកគេ ពួកគេក៏បានសន្សំអំពើអាក្រក់ដែលនឹងនាំមកនូវលទ្ធផលចុងក្រោយរបស់ពួកគេផងដែរ។ បើមើលឥឡូវនេះ មិនថាពួកគេកំពុងប្រើអំណោយតិចតួចដើម្បីសូកប៉ាន់ និងដាក់អន្ទាក់មនុស្ស ឬអួតអំពីខ្លួនឯង ឬប្រើការក្លែងបន្លំដើម្បីបំភាន់មនុស្សនោះទេ ហើយមិនថាពួកគេមើលទៅហាក់ដូចជាទទួលបានផលប្រយោជន៍ និងការពេញចិត្តច្រើនប៉ុនណាពីការធ្វើបែបនេះនៅសំបកក្រៅក៏ដោយ តើផ្លូវនេះគឺជាផ្លូវដ៏ត្រឹមត្រូវដែរឬទេ? តើវាជាផ្លូវនៃការដេញតាមសេចក្ដីពិតដែរឬទេ? តើវាជាផ្លូវដែលអាចនាំមកនូវសេចក្ដីសង្រ្គោះដល់មនុស្សម្នាក់ដែរឬទេ? ច្បាស់ណាស់ គឺមិនមែនទេ។ មិនថាវិធីសាស្ត្រ និងល្បិចទាំងនេះឆ្លាតវៃប៉ុនណានោះទេ វាមិនអាចបោកបញ្ឆោតព្រះជាម្ចាស់បានឡើយ ហើយទីបំផុត វិធីសាស្ត្រទាំងនោះសុទ្ធតែត្រូវបានព្រះជាម្ចាស់កាត់ទោស និងស្អប់ខ្ពើម ពីព្រោះអ្វីដែលលាក់នៅពីក្រោយឥរិយាបថបែបនេះ គឺជាមហិច្ឆិតាដ៏ព្រៃផ្សៃរបស់មនុស្ស ព្រមទាំងអាកប្បកិរិយា និងសារជាតិនៃការប្រឆាំងនឹងព្រះជាម្ចាស់។ នៅក្នុងព្រះហឫទ័យរបស់ព្រះជាម្ចាស់ ព្រះអង្គនឹងមិនទទួលស្គាល់មនុស្សទាំងនេះថាជាអ្នកដែលកំពុងបំពេញភារកិច្ចរបស់ខ្លួនឡើយ ហើយផ្ទុយទៅវិញ ទ្រង់កំណត់លក្ខណៈពួកគេថាជាអ្នកប្រព្រឹត្តអំពើអាក្រក់។ តើព្រះជាម្ចាស់សម្រេចយ៉ាងណានៅពេលដោះស្រាយជាមួយអ្នកប្រព្រឹត្តអំពើអាក្រក់? «ចូរចេញពីខ្ញុំទៅ អ្នករាល់គ្នាដែលធ្វើកិច្ចការទុច្ចរិតអើយ»។ នៅពេលព្រះជាម្ចាស់មានបន្ទូលថា «ចូរចេញពីខ្ញុំទៅ» តើព្រះអង្គចង់ឱ្យមនុស្សបែបនេះទៅទីណា? ព្រះអង្គកំពុងប្រគល់ពួកគេទៅឱ្យសាតាំង ទៅកាន់កន្លែងដែលពោរពេញទៅដោយហ្វូងពួកសាតាំង។ តើលទ្ធផលចុងក្រោយសម្រាប់ពួកគេគឺជាអ្វី? ពួកគេត្រូវបានវិញ្ញាណអាក្រក់ធ្វើទុក្ខទោសរហូតដល់ស្លាប់ ដែលមានន័យថា ពួកគេត្រូវបានសាតាំងលេបត្របាក់។ ព្រះជាម្ចាស់មិនត្រូវការមនុស្សទាំងនេះទេ ដែលមានន័យថា ព្រះអង្គនឹងមិនសង្រ្គោះពួកគេឡើយ ពួកគេមិនមែនជាចៀមរបស់ព្រះជាម្ចាស់ទេ កុំថាឡើយជាអ្នកដើរតាមព្រះអង្គ ដូច្នេះពួកគេមិនស្ថិតក្នុងចំណោមអ្នកដែលព្រះអង្គនឹងសង្រ្គោះឡើយ។ នេះជារបៀបដែលព្រះជាម្ចាស់កំណត់និយមន័យមនុស្សទាំងនេះ។ ដូច្នេះ តើអ្វីជាធម្មជាតិនៃការព្យាយាមទិញទឹកចិត្តអ្នកដទៃ? វាគឺជាការដើរលើផ្លូវរបស់អ្នកទទឹងនឹងព្រះគ្រីស្ទ វាគឺជាឥរិយាបថ និងសារជាតិរបស់អ្នកទទឹងនឹងព្រះគ្រីស្ទ។ អ្វីដែលធ្ងន់ធ្ងរជាងនេះទៅទៀតនោះ គឺជាសារជាតិនៃការប្រជែងជាមួយព្រះជាម្ចាស់ដើម្បីដណ្ដើមរាស្ដ្ររើសតាំងរបស់ព្រះអង្គ មនុស្សបែបនេះគឺជាសត្រូវរបស់ព្រះជាម្ចាស់។ នេះជារបៀបដែលពួកទទឹងនឹងព្រះគ្រីស្ទត្រូវបានកំណត់លក្ខណៈ និងចាត់ថ្នាក់ ហើយវាត្រឹមត្រូវទាំងស្រុង។

ថ្ងៃទី២២ ខែមករា ឆ្នាំ២០១៩


ចំណុចទីពីរ៖ ពួកគេវាយប្រហារ និងផាត់អ្នកជំទាស់ចេញ

យើងបានប្រកបគ្នារួចរាល់ហើយអំពីការយកឈ្នះចិត្តមនុស្ស ដែលជាការបង្ហាញចេញទីមួយនៃរបៀបដែលពួកទទឹងនឹងព្រះគ្រីស្ទគ្រប់គ្រងមនុស្ស ហើយឥឡូវនេះ យើងនឹងប្រកបគ្នាអំពីការបង្ហាញចេញទីពីរ។ មធ្យោបាយទីពីរដែលពួកទទឹងនឹងព្រះគ្រីស្ទប្រើដើម្បីគ្រប់គ្រងមនុស្ស គឺការវាយប្រហារ និងផាត់អ្នកជំទាស់ចេញ។ មធ្យោបាយទីមួយពាក់ព័ន្ធនឹងការបំភាន់មនុស្ស និងការយកឈ្នះចិត្តរបស់ពួកគេ។ មើលពីសំបកក្រៅ មនុស្សបែបនេះនឹងហាក់ដូចជានិយាយស្ដីយ៉ាងទន់ភ្លន់ និងស្របតាមសញ្ញាណរបស់មនុស្ស ហើយមិនបង្កគ្រោះថ្នាក់ដល់អ្នកដទៃឡើយ ពួកគេនឹងប៉ិនប្រសប់ក្នុងការនិយាយស្ដី និងលាក់កំបាំងគួរសម។ អ្នកដទៃមិនអាចមើលឃើញពីចេតនាអាក្រក់ និងការបង្ហាញចេញដ៏ព្យាបាទ ឃោរឃៅ និងចូលចិត្តបង្កជម្លោះរបស់ពួកគេឡើយ ហើយពួកគេមិនប្រើអ្វីក្រៅពីវិធីសាស្ត្រល្បិចកលនោះទេ។ មធ្យោបាយទីពីរ ដែលជាការវាយប្រហារ និងផាត់អ្នកជំទាស់ចេញ គឺកាន់តែច្បាស់ក្រឡែត។ តាមន័យពាក្យ «វាយប្រហារ និងផាត់ចេញ» គេអាចដឹងថា ពាក្យទាំងនេះមិនមែនជាពាក្យវិជ្ជមានទេ ប៉ុន្តែជាពាក្យបន្ទាបបន្ថោក។ មធ្យោបាយនៃការវាយប្រហារ និងការផាត់ចេញនេះ គឺជារឿងដែលធ្វើឡើងជាសាធារណៈយ៉ាងច្បាស់ ហើយមនុស្សគ្រប់គ្នាអាចមើលឃើញ។ វាប្រៀបដូចជាស្រីឆ្នាស់ជេរប្រទេចគ្នានៅតាមដងផ្លូវ ដោយលាតត្រដាងចំណុចខ្វះខាតរបស់គ្នាទៅវិញទៅមក ពាក្យសម្ដីរបស់ពួកគេគឺត្រង់ៗ និងច្បាស់ៗ ដែលអ្នកស្ដាប់ឮទាំងអស់សុទ្ធតែយល់។ ពាក្យសម្ដីទាំងនោះមានចរិតចង់វាយប្រហារ ដោយមិនបង្ហាញការអត់ឱនឡើយ ផ្ទុយទៅវិញគឺការផ្ដើមវាយប្រហារមុន។ ការគាបសង្កត់មនុស្សដោយបើកចំហ ការផាត់មនុស្សចេញ ការវាយប្រហារលើមនុស្ស និងការលាតត្រដាងពីបញ្ហារបស់មនុស្ស ដែលធ្វើឡើងដោយពួកទទឹងនឹងព្រះគ្រីស្ទ គឺសុទ្ធតែមានទិសដៅ។ មិនបាច់ឆ្ងល់នោះទេ ពួកគេប្រើមធ្យោបាយទាំងនេះ ដើម្បីតម្រង់ឆ្ពោះទៅរកអស់អ្នកណាដែលដេញតាមសេចក្តីពិត និងអាចញែកដឹងពីពួកគេ។ តាមរយៈការវាយផ្ដួលមនុស្សទាំងនេះ ពួកគេសម្រេចបាននូវគោលដៅក្នុងការពង្រឹងតំណែងរបស់ពួកគេ។ ការវាយប្រហារ និងការផាត់ មនុស្សចេញបែបនេះ គឺមានធម្មជាតិជាការព្យាបាទ។ ភាសា និងរបៀបនៃការនិយាយស្ដីរបស់ពួកគេ បង្កប់នូវភាពឈ្លានពាន ដូចជា៖ ការលាតត្រដាង ការថ្កោលទោស ការមួលបង្កាច់ និងការបង្កាច់បង្ខូចដ៏អាក្រក់។ ពួកគេថែមទាំងបំភ្លៃការពិតទៀតផង ដោយនិយាយពីរឿងវិជ្ជមាន ហាក់ដូចជាវាជារឿងអវិជ្ជមាន ហើយរឿងអវិជ្ជមាន ហាក់ដូចជាវាជារឿងវិជ្ជមាន។ ការបញ្ច្រាសសទៅជាខ្មៅ និងការបន្លំខុសឱ្យទៅជាត្រូវបែបនេះ គឺសម្រេចបាននូវគោលដៅរបស់ពួកទទឹងនឹងព្រះគ្រីស្ទ ក្នុងការយកឈ្នះលើមនុស្ស និងបំផ្លាញកេរ្តិ៍ឈ្មោះរបស់ពួកគេ។ តើការវាយប្រហារ និងការផាត់ចេញអ្នកជំទាស់នេះ កើតចេញពីផ្នត់គំនិតបែបណា? ភាគច្រើន វាកើតចេញពីផ្នត់គំនិតច្រណែនឈ្នានីស។ នៅក្នុងនិស្ស័យកាចសាហាវ ការច្រណែននាំមកនូវសេចក្ដីស្អប់យ៉ាងខ្លាំង ហើយដោយសារតែការច្រណែនរបស់ពួកគេនេះហើយ ទើបពួកទទឹងនឹងព្រះគ្រីស្ទ វាយប្រហារ និងផាត់មនុស្សចេញ។ នៅក្នុងស្ថានភាពបែបនេះ ប្រសិនបើពួកទទឹងនឹងព្រះគ្រីស្ទត្រូវបានលាតត្រដាង ត្រូវបានរាយការណ៍ បាត់បង់ឋានៈរបស់ខ្លួន និងរងការប៉ះទង្គិច នោះពួកគេនឹងប្រឆាំងរឹងទទឹង និងមិនពេញចិត្តឡើយ ហើយពួកគេនឹងកាន់តែងាយក្លាយជាមនុស្សដែលមានគំនុំសងសឹកយ៉ាងសាហាវ។ គំនុំសងសឹក គឺជាប្រភេទនៃផ្នត់គំនិតមួយ ហើយវាក៏ជាប្រភេទនៃនិស្ស័យពុករលួយមួយផងដែរ។ នៅពេលដែលពួកទទឹងនឹងព្រះគ្រីស្ទមើលឃើញថា អ្វីដែលនរណាម្នាក់បានធ្វើ គឺកំពុងបំផ្លាញពួកគេ ឃើញថាអ្នកដទៃមានសមត្ថភាពពូកែជាងខ្លួន ឬឃើញថា អំណះអំណាង និងមតិយោបល់របស់អ្នកណាម្នាក់ប្រសើរជាង ឬឈ្លាសវៃជាងខ្លួន ហើយមនុស្សគ្រប់គ្នាយល់ស្របជាមួយនឹងអំណះអំណាង និងមតិយោបល់របស់បុគ្គលនោះ ពួកទទឹងនឹងព្រះគ្រីស្ទមានអារម្មណ៍ថា តំណែងរបស់ពួកគេរងការគំរាមកំហែង ហើយការច្រណែនឈ្នានីស និងសេចក្ដីស្អប់ ក៏កើតមាននៅក្នុងចិត្តរបស់ពួកគេ រួចពួកគេក៏វាយប្រហារ និងសងសឹក។ នៅពេលសងសឹក ជាទូទៅ ពួកទទឹងនឹងព្រះគ្រីស្ទតែងវាយប្រហារបង្ការទុកមុនទៅលើគោលដៅរបស់ពួកគេ។ ពួកគេវាយប្រហារ និងវាយផ្ដួលមនុស្សយ៉ាងសកម្មទុកជាមុន រហូតដល់ភាគីម្ខាងទៀតព្រមចុះចូល។ ពេលនោះទើបពួកគេមានអារម្មណ៍ថា ពួកគេបានធូរទ្រូង។ តើមានការបង្ហាញចេញអ្វីខ្លះទៀតនៃការវាយប្រហារ និងការផាត់មនុស្សចេញ? (ការមើលងាយអ្នកដទៃ។) ការមើលងាយអ្នកដទៃ គឺជាវិធីមួយដែលវាត្រូវបានបង្ហាញចេញមក។ មិនថាអ្នកធ្វើការងារបានល្អប៉ុនណានោះទេ ពួកទទឹងនឹងព្រះគ្រីស្ទនឹងនៅតែមើលងាយអ្នក ឬថ្កោលទោសអ្នកដដែល រហូតដល់អ្នកប្រែជាអវិជ្ជមាន និងទន់ខ្សោយ ហើយមិនអាចឈររឹងប៉ឹងបាន។ ពេលនោះ ពួកគេនឹងសប្បាយចិត្ត ហើយពួកគេនឹងសម្រេចបាននូវគោលដៅរបស់ពួកគេ។ តើការថ្កោលទោស គឺជាផ្នែកមួយនៃការមើលងាយអ្នកដទៃមែនទេ? (មែនហើយ។) តើពួកទទឹងនឹងព្រះគ្រីស្ទថ្កោលទោសមនុស្សដោយរបៀបណា? ពួកគេយករឿងតូចធ្វើឱ្យទៅជារឿងធំ។ ឧទាហរណ៍៖ អ្នកបានធ្វើរឿងអ្វីមួយដែលមិនមែនជាបញ្ហាអ្វីនោះទេ ប៉ុន្តែពួកគេចង់ធ្វើជាខឹងសម្បារអ៊ូរទាំអំពីរឿងនេះដើម្បីវាយប្រហារអ្នក ដូច្នេះ ពួកគេរិះរកវិធីគ្រប់បែបយ៉ាងដើម្បីប្រើរឿងនេះយកប្រៀបលើអ្នក ហើយថ្កោលទោសអ្នក ដោយធ្វើឱ្យរឿងតូចក្លាយជារឿងធំ ដើម្បីឱ្យអ្នកដទៃដែលស្ដាប់គិតថា អ្វីដែលពួកទទឹងនឹងព្រះគ្រីស្ទនិយាយ គឺសមហេតុផល ហើយយល់ថាអ្នកបានធ្វើអ្វីមួយខុសមែន។ តាមរយៈការធ្វើបែបនេះ ពួកទទឹងនឹងព្រះគ្រីស្ទបានសម្រេចគោលដៅរបស់ពួកគេហើយ។ នេះគឺជាការថ្កោលទោស ការវាយប្រហារ និងការផាត់ អ្នកជំទាស់ចេញ។ តើការផាត់ចេញមានន័យដូចម្ដេច? វាមានន័យថា នៅក្នុងចិត្តរបស់ពួកគេ ពួកគេដឹងថាអ្វីដែលអ្នកបានធ្វើគឺត្រឹមត្រូវ ប៉ុន្តែពួកគេច្រណែន និងស្អប់អ្នក មានចេតនាព្យាយាមវាយប្រហារអ្នក ដូច្នេះពួកគេនិយាយថា អ្វីដែលអ្នកបានធ្វើនោះគឺខុស។ បន្ទាប់មក ពួកគេនឹងប្រើទស្សនៈ និងសេចក្ដីខុសទំនងរបស់ពួកគេ ដើម្បីជជែកវែកញែកយកឈ្នះលើអ្នក ដោយនិយាយក្នុងលក្ខណៈយ៉ាងទាក់ទាញ ដើម្បីឱ្យមនុស្សគ្រប់គ្នាដែលកំពុងស្ដាប់មានអារម្មណ៍ថា អ្វីដែលពួកគេនិយាយ គឺជារឿងត្រឹមត្រូវ និងនិយាយបានល្អ ពេលនោះ មនុស្សទាំងអស់នោះនឹងពេញចិត្តពួកគេ ហើយនឹងឈរនៅខាងពួកគេ ដើម្បីប្រឆាំងនឹងអ្នក។ ពួកទទឹងនឹងព្រះគ្រីស្ទប្រើប្រាស់វិធីនេះមកវាយប្រហារអ្នក ដើម្បីធ្វើឱ្យអ្នកប្រែជាអវិជ្ជមាន និងទន់ខ្សោយ។ តាមរយៈការធ្វើបែបនេះ ពួកគេបានសម្រេចគោលដៅរបស់ពួកគេក្នុងការវាយប្រហារ និងផាត់ចេញអ្នកជំទាស់។ ការផាត់ចេញអ្នកជំទាស់ ជួនកាលអាចកើតឡើងក្នុងទម្រង់ជាការជជែកវែកញែកទល់មុខគ្នា ឬជួនកាលទៀតក្នុងលក្ខណៈជាការវិនិច្ឆ័យលើបុគ្គលណាម្នាក់ ការចាក់រុកញុះញង់ ការមួលបង្កាច់ពួកគេ និងការប្រឌិតរឿងរ៉ាវអំពីពួកគេនៅពីក្រោយខ្នង។ ឧទាហរណ៍ នៅពេលដែលអាទទឹងនឹងព្រះគ្រីស្ទចង់ផាត់អ្នកជំទាស់ម្នាក់ចេញ ដំបូង ពួកគេស្វែងយល់ថាតើអ្នកជំទាស់នោះមានទំនាក់ទំនងល្អជាមួយនរណាខ្លះ។ បន្ទាប់មក ពួកគេទៅរកបុគ្គលនោះ ហើយនិយាយថា៖ «អ្នកដឹងទេ អ្នកនេះអ្នកនោះបាននិយាយថា អ្នកខ្វះគុណសម្បត្តិ មានសមត្ថភាពយល់ដឹងខ្សោយ និងគ្មានការយល់ដឹងខាងវិញ្ញាណ ហើយបំពេញភារកិច្ចរបស់អ្នកដោយគ្មានគោលការណ៍។ ខ្ញុំបានជជែកវែកញែកជាមួយពួកគេពីព្រោះខ្ញុំគិតថា តាមពិតទៅ អ្នកគឺជាមនុស្សល្អម្នាក់»។ បន្ទាប់ពីញុះញង់បំបែកបំបាក់បែបនេះហើយ ទំនាក់ទំនងរវាងមនុស្សទាំងពីរនាក់នេះក៏ប្រែជាអាក្រក់។ អាទទឹងនឹងព្រះគ្រីស្ទនោះនៅឈរមើលពីក្រៅ ដោយបន្តចាក់រុកបន្ថែមរហូតទាល់តែទំនាក់ទំនងនោះបែកបាក់ទាំងស្រុង។ តាមរបៀបនេះ អាទទឹងនឹងព្រះគ្រីស្ទញុះញង់បំបែកបំបាក់រវាងមនុស្សទូទៅ និងអ្នកជំទាស់ ដោយធ្វើឱ្យមនុស្សម្នានៅឱ្យឆ្ងាយពីអ្នកជំទាស់ ដើម្បីសម្រេចគោលដៅក្នុងការធ្វើឱ្យពួកគេនៅឯកោ។ ពួកគេបន្តស្វែងរកឱកាសដើម្បីយកប្រៀបលើអ្នកជំទាស់ រហូតទាល់តែអ្នកទាំងនោះត្រូវបរាជ័យ ហើយកេរ្តិ៍ឈ្មោះរបស់អ្នកទាំងនោះត្រូវបំផ្លាញ។ អាទទឹងនឹងព្រះគ្រីស្ទចាត់ទុកទង្វើនេះថាជាការផ្ដួលគូប្រជែង ដើម្បីកុំឱ្យបុគ្គលនេះក្លាយជាការគំរាមកំហែងដល់ឋានៈរបស់ពួកគេ។ អាទទឹងនឹងព្រះគ្រីស្ទជឿថា វាជារឿងល្អបំផុតក្នុងការបង្ក្រាបអ្នកជំទាស់ ប៉ុន្តែប្រសិនបើមិនអាចបង្ក្រាបអ្នកទាំងនោះបានទេ នោះអាទទឹងនឹងព្រះគ្រីស្ទនឹងធ្វើគ្រប់យ៉ាងដែលអាចធ្វើបានដើម្បីធ្វើឱ្យពួកគេនៅឯកោ ហើយបន្ទាប់មកផាត់ពួកគេចេញ។ ប្រសិនបើមិនអាចផាត់ពួកគេចេញបានទេ អាទទឹងនឹងព្រះគ្រីស្ទបន្តធ្វើឱ្យពួកគេនៅឯកោ ដែលទីបំផុតធ្វើឱ្យពួកគេចុះញ៉ម និងអង្វរសុំក្ដីមេត្តា។ អាទទឹងនឹងព្រះគ្រីស្ទអូសទាញ និងប្រើប្រាស់កម្លាំងខ្លះៗដើម្បីវាយប្រហារមនុស្សដែលដេញតាមសេចក្ដីពិត ឬអ្នកដែលមានមតិមិនស្របនឹងពួកគេ។ ពួកគេបំផ្លាញពួកជំនុំ និងបំបែកពួកជំនុំជាបក្ខពួក ហើយនៅទីបំផុត ពួកជំនុំត្រូវបានបែងចែកជាពីរ ឬបីក្រុម គឺក្រុមមួយដែលស្ដាប់ពួកគេ ក្រុមមួយដែលមិនស្ដាប់ពួកគេ និងក្រុមមួយដែលអព្យាក្រឹត។ នៅក្រោមការណែនាំដ៏ «ឈ្លាសវៃ» របស់ពួកគេ មនុស្សកាន់តែច្រើនឡើងៗស្ដាប់ពួកគេ ហើយមនុស្សដែលមិនស្ដាប់ពួកគេមានកាន់តែតិចទៅៗ។ មនុស្សកាន់តែច្រើនចុះចាញ់ពួកគេ ហើយអស់អ្នកដែលមានមតិខុសពីអាទទឹងនឹងព្រះគ្រីស្ទ ក្លាយជាឯកោ ហើយមិនហ៊ាននិយាយស្ដីឡើយ។ មនុស្សដែលអាចញែកដឹង ឬប្រឆាំងនឹងពួកគេមានកាន់តែតិចទៅៗ ហើយតាមរបៀបនេះ អាទទឹងនឹងព្រះគ្រីស្ទទទួលបានការគ្រប់គ្រងបន្តិចម្ដងៗលើមនុស្សភាគច្រើននៅក្នុងពួកជំនុំ ដោយក្ដោបក្ដាប់សិទ្ធិអំណាច។ នេះហើយគឺជាគោលដៅដែលអាទទឹងនឹងព្រះគ្រីស្ទចង់បាន។ នៅពេលដោះស្រាយជាមួយមនុស្សដែលមានមតិខុសពីពួកគេ អាទទឹងនឹងព្រះគ្រីស្ទមិនបង្ហាញការអត់ឱនសោះឡើយ។ ពួកគេគិតថា៖ «ទោះបីជាអ្នកមានមតិផ្សេងគ្នាក៏ដោយ ក៏អ្នកត្រូវតែចុះចូលនឹងការដឹកនាំរបស់ខ្ញុំដែរ ពីព្រោះឥឡូវនេះ ខ្ញុំគឺជាអ្នកមានសិទ្ធិសម្រេចចុងក្រោយ។ អ្នកស្ថិតនៅក្រោមបង្គាប់ខ្ញុំ។ បើអ្នកជានាគ អ្នកត្រូវតែក្រាបចុះ បើអ្នកជាខ្លា អ្នកត្រូវតែក្រាបចុះ មិនថាអ្នកមានសមត្ថភាពអ្វីនោះទេ ដរាបណាខ្ញុំនៅទីនេះ អ្នកកុំសង្ឃឹមថានឹងមានប្រៀប ឬបង្កបញ្ហាបានឱ្យសោះ!» នេះគឺជាគោលដៅដែលអាទទឹងនឹងព្រះគ្រីស្ទចង់បាន គឺការគ្រប់គ្រងពួកជំនុំតែឯង និងការគ្រប់គ្រងរាស្ដ្ររើសតាំងរបស់ព្រះជាម្ចាស់។

តើអ្វីទៅជាគោលបំណងចម្បងរបស់អាទទឹងនឹងព្រះគ្រីស្ទ នៅពេលដែលពួកគេវាយប្រហារ និងផាត់អ្នកជំទាស់ចេញ? ពួកគេស្វះស្វែងបង្កើតស្ថានភាពមួយនៅក្នុងពួកជំនុំ ដែលគ្មានសំឡេងប្រឆាំងនឹងពួកគេ ដែលពួកគេមានអំណាច និងឋានៈជាអ្នកដឹកនាំដាច់ខាត ដែលពាក្យសម្ដីរបស់ពួកគេគឺដាច់ខាត ហើយមនុស្សគ្រប់គ្នាត្រូវតែស្ដាប់តាម ហើយដែលទោះបីជានរណាម្នាក់មានមតិផ្សេងក៏ដោយ ក៏ពួកគេមិនត្រូវសម្ដែងចេញឡើយ ប៉ុន្តែត្រូវលាក់ទុកក្នុងចិត្តរបស់ពួកគេ។ អ្នកណាដែលហ៊ានមិនយល់ស្របជាមួយពួកគេដោយចំហ ក្លាយជាសត្រូវរបស់ពួកគេ ហើយពួកគេនឹងប្រើគ្រប់វិធីសាស្ត្រដែលអាចធ្វើទៅបានដើម្បីធ្វើបាបអ្នកនោះ ហើយចង់កម្ចាត់ពួកគេចោលយ៉ាងខ្លាំង។ នេះគឺជាវិធីមួយដែលអាទទឹងនឹងព្រះគ្រីស្ទវាយប្រហារ និងផាត់អ្នកជំទាស់ចេញ ពង្រឹងឋានៈរបស់ពួកគេ និងការពារអំណាចរបស់ខ្លួន។ ពួកគេគិតថា៖ «អ្នកអាចមានមតិផ្សេងបាន ប៉ុន្តែអ្នកមិនអាចដើរនិយាយអំពីមតិទាំងនោះតាមតែចិត្តចង់បានឡើយ ហើយកាន់តែមិនអាចធ្វើឱ្យប៉ះពាល់ដល់អំណាច និងឋានៈរបស់ខ្ញុំទៅទៀត។ ប្រសិនបើអ្នកមានការជំទាស់ អ្នកអាចប្រាប់ខ្ញុំស្ងាត់ៗបាន។ ប្រសិនបើអ្នកនិយាយវានៅចំពោះមុខមនុស្សគ្រប់គ្នា ហើយធ្វើឱ្យខ្ញុំបាក់មុខ នោះអ្នកកំពុងតែរករឿងដាក់ខ្លួនហើយ ហើយខ្ញុំនឹងត្រូវតែចាត់ការអ្នកមិនខាន!» តើនេះជានិស្ស័យបែបណា? អាទទឹងនឹងព្រះគ្រីស្ទមិនអនុញ្ញាតឱ្យអ្នកដទៃនិយាយដោយសេរីឡើយ។ ប្រសិនបើអ្នកដទៃមានការជំទាស់នឹងអាទទឹងនឹងព្រះគ្រីស្ទ ឬមានមតិអំពីអ្វីផ្សេងទៀត ពួកគេមិនអាចចេះតែលើកឡើងដោយសេរីបានឡើយ ពួកគេត្រូវតែគិតដល់មុខមាត់របស់អាទទឹងនឹងព្រះគ្រីស្ទ។ ប្រសិនបើមិនដូច្នេះទេ អាទទឹងនឹងព្រះគ្រីស្ទនឹងចាត់ទុកពួកគេជាសត្រូវ ដោយវាយប្រហារ និងផាត់ពួកគេចេញ។ តើនេះជាធម្មជាតិបែបណា? វាគឺជាធម្មជាតិរបស់អាទទឹងនឹងព្រះគ្រីស្ទ។ ហើយហេតុអ្វីបានជាពួកគេធ្វើបែបនេះ? ពួកគេមិនអនុញ្ញាតឱ្យពួកជំនុំមានសំឡេងផ្សេងឡើយ ពួកគេមិនអនុញ្ញាតឱ្យមានអ្នកជំទាស់ណាម្នាក់នៅក្នុងពួកជំនុំទេ ហើយពួកគេមិនអនុញ្ញាតឱ្យរាស្ដ្ររើសតាំងរបស់ព្រះជាម្ចាស់ប្រកបគ្នាអំពីសេចក្ដីពិត និងញែកដឹងពីមនុស្សដោយបើកចំហឡើយ។ អ្វីដែលពួកគេខ្លាចបំផុតគឺការត្រូវបានគេលាតត្រដាង និងញែកដឹង។ ពួកគេចង់ធានាថា អំណាច និងឋានៈដែលពួកគេមាននៅក្នុងចិត្តមនុស្ស តែងតែត្រូវបានពង្រឹងជានិច្ច និងមិនត្រូវបានបំផ្លាញឡើយ។ ពួកគេមិនអាចអត់ឱនចំពោះអ្វីដែលគំរាមកំហែង ឬប៉ះពាល់ដល់មុខមាត់ កេរ្តិ៍ឈ្មោះ ឬឋានៈ និងតម្លៃរបស់ពួកគេក្នុងនាមជាអ្នកដឹកនាំឡើយ។ តើនេះមិនមែនជាការបង្ហាញចេញនៃធម្មជាតិដ៏ព្យាបាទរបស់ពួកទទឹងនឹងព្រះគ្រីស្ទទេឬ? ដោយមិនស្កប់ស្កល់នឹងអំណាចដែលពួកគេមានស្រាប់ ពួកគេចង់ពង្រឹង និងរក្សាអំណាចនោះ ហើយតាមរយៈនេះ ក៏សម្រេចបាននូវការត្រួតត្រាអស់កល្បជានិច្ច។ ពួកគេមិនត្រឹមតែចង់គ្រប់គ្រងឥរិយាបថរបស់អ្នកដទៃប៉ុណ្ណោះទេ ប៉ុន្តែថែមទាំងចង់គ្រប់គ្រងចិត្តរបស់អ្នកដទៃទៀតផង។ វិធីសាស្ត្រទាំងនេះដែលពួកទទឹងនឹងព្រះគ្រីស្ទប្រើ គឺដើម្បីការពារអំណាច និងឋានៈរបស់ពួកគេទាំងស្រុង ហើយវាគឺជាលទ្ធផលទាំងស្រុងនៃបំណងប្រាថ្នារបស់ពួកគេក្នុងការក្ដោបក្ដាប់អំណាច។ ប្រសិនបើពួកទទឹងនឹងព្រះគ្រីស្ទធ្វើសកម្មភាពដោយបើកចំហ ត្រង់ទៅត្រង់មក និងស្របតាមសេចក្ដីពិត នោះហេតុអ្វីបានជាពួកគេខ្លាចអ្នកដទៃបញ្ចេញមតិ ផ្ដល់យោបល់ផ្សេងៗ និងលាតត្រដាងពួកគេទៅវិញ? វាគឺដោយសារតែពួកគេមានចេតនាអាក្រក់ និងមានវិប្បដិសារីក្នុងចិត្តដោយសារកំហុសរបស់ខ្លួន។ ពួកទទឹងនឹងព្រះគ្រីស្ទដឹងថា ពួកគេបានប្រព្រឹត្តអំពើអាក្រក់ជាច្រើន ហើយនៅពេលដែលពួកគេត្រូវបានលាតត្រដាង វានឹងមិនត្រឹមតែពិបាកក្នុងការរក្សាឋានៈរបស់ពួកគេប៉ុណ្ណោះទេ ប៉ុន្តែថែមទាំងមានគ្រោះថ្នាក់នៃការត្រូវបានបោសសម្អាត ឬបណ្ដេញចេញទៀតផង។ ហេតុដូច្នេះហើយ ពួកគេខិតខំប្រឹងប្រែងយ៉ាងខ្លាំងក្នុងការរឹតត្បិត និងដាក់កំហិតអ្នកដទៃ ដោយរារាំងពួកគេមិនឱ្យប្រកបគ្នាអំពីសេចក្ដីពិត និងអនុវត្តការញែកដឹងឡើយ។ ជាពិសេស អស់អ្នកដែលមានស្មារតីយុត្តិធម៌ខ្លាំង ឬអ្នកដែលហ៊ានលាតត្រដាងមនុស្សអាក្រក់ គឺជាបន្លាក្នុងភ្នែករបស់អាទទឹងនឹងព្រះគ្រីស្ទ ជាការរំខានជានិច្ចសម្រាប់ពួកគេ។ ពួកទទឹងនឹងព្រះគ្រីស្ទគិតថា ប្រសិនបើអស់អ្នកដែលមានស្មារតីយុត្តិធម៌ត្រូវបានវាយបំបាក់ឱ្យចុះចូល និងត្រូវបាត់បង់កេរ្តិ៍ឈ្មោះ នោះនឹងគ្មាននរណាម្នាក់ហ៊ានលាតត្រដាងពួកគេទៀតឡើយ ហើយនឹងលែងមានសំឡេងជំទាស់ទៀតហើយ ដែលនេះផ្ដល់ឱ្យអាទទឹងនឹងព្រះគ្រីស្ទនូវអារម្មណ៍សុវត្ថិភាព។ នេះគឺជាស្នៀតដ៏ខ្ជាប់ខ្ជួនរបស់ពួកទទឹងនឹងព្រះគ្រីស្ទ។ ពួកគេនឹងមិនបន្ធូរបន្ថយការក្ដោបក្ដាប់អំណាចរបស់ខ្លួនជាដាច់ខាត ហើយមិនដែលបន្ធូរបន្ថយការខិតខំប្រឹងប្រែងរបស់ពួកគេក្នុងការពង្រឹងវាឡើយ គឺរាល់ប្រយោគដែលពួកគេនិយាយ និងរាល់អ្វីដែលពួកគេធ្វើ គឺមានគោលបំណងការពារអំណាច និងឋានៈរបស់ខ្លួន។ នេះគឺជាការពិតជាពិសេស នៅពេលដែលមានវត្តមានអ្នកជំទាស់ ហើយអាទទឹងនឹងព្រះគ្រីស្ទឮថា អ្នកជំទាស់នោះបាននិយាយអ្វីមួយអំពីពួកគេ ឬបានរិះគន់ពួកគេនៅពីក្រោយខ្នង។ ក្នុងករណីនេះ ពួកគេនឹងដោះស្រាយបញ្ហានេះភ្លាមៗ ទោះបីជាវាមានន័យថាត្រូវអត់ងងុយមួយយប់ និងអត់បាយមួយថ្ងៃក៏ដោយ។ តើហេតុអ្វីបានជាពួកគេអាចខិតខំប្រឹងប្រែងយ៉ាងនេះ? វាគឺដោយសារតែពួកគេមានអារម្មណ៍ថា ឋានៈរបស់ពួកគេកំពុងស្ថិតក្នុងគ្រោះថ្នាក់ ថាវាបានរងការគំរាមកំហែង។ ពួកគេមានអារម្មណ៍ថា ប្រសិនបើពួកគេមិនចាត់វិធានការបែបនេះទេ អំណាច និងឋានៈរបស់ពួកគេនឹងស្ថិតក្នុងគ្រោះថ្នាក់ គឺថានៅពេលដែលអំពើអាក្រក់ និងការប្រព្រឹត្តខ្លួនដ៏អាស្រូវរបស់ពួកគេត្រូវបានលាតត្រដាង ពួកគេនឹងមិនត្រឹមតែមិនអាចរក្សាឋានៈ និងអំណាចរបស់ខ្លួនបានប៉ុណ្ណោះទេ ប៉ុន្តែថែមទាំងនឹងត្រូវបានបោសសម្អាត ឬបណ្ដេញចេញពីពួកជំនុំទៀតផង។ នោះហើយជាមូលហេតុដែលពួកគេអន្ទះសាយ៉ាងខ្លាំងក្នុងការគិតរកវិធីដើម្បីបិទបាំងរឿងនេះ និងកម្ចាត់រាល់គ្រោះថ្នាក់លាក់កំបាំងចំពោះពួកគេ។ នេះគឺជាវិធីតែមួយគត់ដែលពួកគេអាចរក្សាឋានៈរបស់ខ្លួនបាន។ សម្រាប់ពួកទទឹងនឹងព្រះគ្រីស្ទ ឋានៈគឺជាខ្យល់ដង្ហើមនៃជីវិត។ នៅពេលដែលពួកគេឮថានរណាម្នាក់នឹងលាតត្រដាង ឬរាយការណ៍ពីពួកគេភ្លាម ពួកគេមានការភ័យខ្លាច និងមិនស្រួលចិត្ត ដោយខ្លាចថានៅថ្ងៃស្អែក ពួកគេនឹងបាត់បង់ឋានៈរបស់ខ្លួន ហើយលែងបានសោយសុខនូវអារម្មណ៍នៃឯកសិទ្ធិដែលឋានៈបាននាំមកឱ្យពួកគេ ឬផលប្រយោជន៍នៃឋានៈទៀតឡើយ។ ពួកគេខ្លាចថានឹងគ្មាននរណាម្នាក់គោរពកោតខ្លាច ឬដើរតាមពួកគេទៀតទេ ថានឹងគ្មាននរណាម្នាក់បញ្ចើចបញ្ចើពួកគេ ឬធ្វើតាមបញ្ជារបស់ពួកគេទៀតឡើយ។ ប៉ុន្តែ អ្វីដែលពួកគេមិនអាចទ្រាំទ្របានបំផុតនោះ គឺមិនត្រឹមតែពួកគេនឹងបាត់បង់ឋានៈ និងអំណាចរបស់ខ្លួនប៉ុណ្ណោះទេ ប៉ុន្តែពួកគេថែមទាំងអាចនឹងត្រូវបានបោសសម្អាត ឬបណ្ដេញចេញទៀតផង។ ប្រសិនបើរឿងនោះកើតឡើងមែន រាល់អត្ថប្រយោជន៍ និងអារម្មណ៍នៃឯកសិទ្ធិទាំងអស់ដែលឋានៈ និងអំណាចបានផ្ដល់ឱ្យពួកគេ ក៏ដូចជាក្ដីសង្ឃឹមក្នុងការទទួលបានព្រះពរ និងរង្វាន់ទាំងអស់ដោយការជឿលើព្រះជាម្ចាស់ នឹងត្រូវបាត់បង់ក្នុងមួយប៉ព្រិចភ្នែក។ រឿងនេះគឺជារឿងដែលពិបាកទ្រាំទ្របំផុតសម្រាប់ពួកគេ។ នៅពេលដែលពួកគេបាត់បង់អត្ថប្រយោជន៍ និងអារម្មណ៍នៃឯកសិទ្ធិដែលអំណាច និងឋានៈបានផ្ដល់ឱ្យពួកគេ នោះថ្ងៃស្រណុកសុខស្រួលរបស់ពួកគេនឹងត្រូវចប់ហើយ។ លើសពីនេះ ដោយសារតែបានប្រព្រឹត្តអំពើអាក្រក់ជាច្រើន ពួកគេនឹងធ្លាក់ចូលទៅក្នុងមហន្តរាយ ដោយរង់ចាំការដាក់ទោសរបស់ព្រះជាម្ចាស់។

តើអ្នកជំទាស់គឺជានរណា? តើមនុស្សប្រភេទណាដែលអាទទឹងនឹងព្រះគ្រីស្ទចាត់ទុកថាជាអ្នកជំទាស់? យ៉ាងហោចណាស់ ពួកគេគឺជាអស់អ្នកដែលមិនចាត់ទុកអាទទឹងនឹងព្រះគ្រីស្ទជាអ្នកដឹកនាំយ៉ាងពិតប្រាកដឡើយ មានន័យថា ពួកគេមិនគោរពកោតខ្លាច ឬថ្វាយបង្គំពួកគេទេ ប៉ុន្តែប្រព្រឹត្តចំពោះពួកគេដូចជាមនុស្សធម្មតាម្នាក់។ នោះគឺជាប្រភេទមួយ។ បន្ទាប់មក ក៏មានអ្នកដែលស្រឡាញ់សេចក្ដីពិត ដេញតាមសេចក្ដីពិត ដេញតាមការផ្លាស់ប្ដូរនិស្ស័យរបស់ពួកគេ និងដេញតាមសេចក្ដីស្រឡាញ់ចំពោះព្រះជាម្ចាស់ ពួកគេដើរលើផ្លូវខុសពីអាទទឹងនឹងព្រះគ្រីស្ទ ហើយពួកគេគឺជាអ្នកជំទាស់នៅក្នុងភ្នែករបស់អាទទឹងនឹងព្រះគ្រីស្ទ។ តើមានអ្នកណាផ្សេងទៀតទេ? (អស់អ្នកដែលតែងតែផ្ដល់យោបល់ដល់ពួកទទឹងនឹងព្រះគ្រីស្ទ និងអ្នកដែលហ៊ានលាតត្រដាងពួកគេ។) អ្នកណាដែលហ៊ានផ្ដល់យោបល់អាពួកទទឹងនឹងព្រះគ្រីស្ទ និងលាតត្រដាងពួកគេ ឬអ្នកដែលមានទស្សនៈខុសពីពួកគេ ត្រូវបានពួកគេចាត់ទុកថាជាអ្នកជំទាស់។ ហើយមានមួយប្រភេទទៀត៖ គឺអ្នកដែលមានគុណសម្បត្តិ និងសមត្ថភាពស្មើនឹងអាទទឹងនឹងព្រះគ្រីស្ទ ដែលសមត្ថភាពក្នុងការនិយាយ និងការធ្វើសកម្មភាពរបស់អ្នកទាំងនោះគឺស្រដៀងនឹងពួកគេដែរ ឬអ្នកដែលពួកគេមើលឃើញថាខ្ពស់ជាងពួកគេ និងអាចញែកដឹងពីពួកគេបាន។ សម្រាប់អាទទឹងនឹងព្រះគ្រីស្ទ នេះជារឿងដែលមិនអាចទទួលយកបានឡើយ ហើយជាការគំរាមកំហែងដល់ឋានៈរបស់ពួកគេ។ មនុស្សបែបនេះគឺជាអ្នកជំទាស់ដ៏ធំបំផុតរបស់អាទទឹងនឹងព្រះគ្រីស្ទ។ អាទទឹងនឹងព្រះគ្រីស្ទមិនហ៊ានមើលស្រាលមនុស្សបែបនេះ ឬធ្វេសប្រហែសសូម្បីតែបន្តិចឡើយ។ ពួកគេចាត់ទុកអ្នកទាំងនោះថាជាបន្លាក្នុងភ្នែករបស់ពួកគេ ជាការរំខានជានិច្ច ដោយប្រុងប្រយ័ត្ន និងការពារខ្លួនពីអ្នកទាំងនោះគ្រប់ពេលវេលា ហើយជៀសពីអ្នកទាំងនោះក្នុងគ្រប់កិច្ចការដែលពួកគេធ្វើ។ ជាពិសេស នៅពេលដែលអាទទឹងនឹងព្រះគ្រីស្ទឃើញថា អ្នកជំទាស់ណាម្នាក់នឹងញែកដឹង ហើយលាតត្រដាងពួកគេ ភាពភ័យស្លន់ស្លោជាពិសេសក៏កើតមានចំពោះពួកគេ ពួកគេអន្ទះសាយ៉ាងខ្លាំងក្នុងការផាត់ចេញ និងវាយប្រហារអ្នកជំទាស់បែបនេះ រហូតដល់ពួកគេនឹងមិនស្កប់ចិត្តឡើយ ទាល់តែពួកគេបានបោសសម្អាតអ្នកជំទាស់នោះចេញពីពួកជំនុំ។ ដោយមានផ្នត់គំនិតបែបនេះ និងមានចិត្តពោរពេញដោយរឿងទាំងនេះ តើពួកគេអាចធ្វើរឿងបែបណាខ្លះទៅ? តើពួកគេនឹងចាត់ទុកបងប្អូនប្រុសស្រីទាំងនេះជាសត្រូវ ហើយគិតរកវិធីដើម្បីផ្ដួលពួកគេ និងកម្ចាត់ពួកគេចោលដែរឬទេ? ពួកគេច្បាស់ជាធ្វើបែបនោះមិនខាន។ ពួកគេនឹងប្រើខួរក្បាលគិតយ៉ាងខ្លាំងរកវិធីដើម្បីធ្វើឱ្យអ្នកជំទាស់ចុះញ៉ម ហើយធ្វើគ្រប់មធ្យោបាយដើម្បីយកឈ្នះពួកគេ មែនទេ? ការធ្វើឱ្យអ្នកជំទាស់ចុះញ៉ម មានន័យថា អាទទឹងនឹងព្រះគ្រីស្ទធ្វើឱ្យមនុស្សគ្រប់គ្នាស្ដាប់ពួកគេ ដោយធ្វើយ៉ាងណាឱ្យគ្មាននរណាម្នាក់ហ៊ាននិយាយអ្វីផ្សេង ឬមានមតិផ្សេងឡើយ កុំថាឡើយដល់លាតត្រដាងពួកគេ។ ការយកឈ្នះលើអ្នកជំទាស់ មានន័យថា អាទទឹងនឹងព្រះគ្រីស្ទមួលបង្កាច់ និងថ្កោលទោសពួកគេ ដោយបង្កើតការបំភាន់មួយចំនួន ដើម្បីឱ្យអ្នកជំទាស់នោះត្រូវគេធ្វើឱ្យអាម៉ាស់ និងត្រូវបានលួសកាត់ ដែលបណ្ដាលឱ្យកេរ្តិ៍ឈ្មោះរបស់ពួកគេធ្លាក់ដល់ចំណុចសូន្យ។ តើការធ្វើរឿងបែបនេះ មិនមែនជាទម្រង់ដ៏ធំបំផុតនៃអំពើអាក្រក់ទេឬអី? តើវាមិនប្រមាថនិស្ស័យរបស់ព្រះជាម្ចាស់ទេឬអី? អាទទឹងនឹងព្រះគ្រីស្ទមានល្បិច និងវិធីសាស្ត្រជាច្រើនសម្រាប់ការវាយប្រហារ និងផាត់ចេញអ្នកជំទាស់។ ក្រៅពីការប្រឈមមុខដាក់គ្នា និងការមិនទទួលស្គាល់ជាសាធារណៈ ល្បិចដ៏មានឥទ្ធិពលបំផុតរបស់ពួកគេរួមមានការអូសទាញ និងការបញ្ចុះបញ្ចូលអ្នកជំទាស់ ដោយធ្វើឱ្យពួកគេទាំងអស់ស្ដាប់តាមខ្លួន។ ប្រសិនបើអ្នកជំទាស់មិនស្ដាប់ទេ អាទទឹងនឹងព្រះគ្រីស្ទនឹងគាបសង្កត់ពួកគេ បង្ក្រាបពួកគេ និងធ្វើឱ្យពួកគេខូចឈ្មោះ តាមរបៀបដូចគ្នាដែលពួកអ្នកមិនជឿដោះស្រាយជាមួយគូប្រជែងនយោបាយដែរ។ នេះហើយបង្ហាញថាពួកទទឹងនឹងព្រះគ្រីស្ទមានភាពកាចសាហាវ និងឃោរឃៅប៉ុនណា។ ប៉ុន្តែ ជួនកាល ពួកទទឹងនឹងព្រះគ្រីស្ទនឹងប្រើវិធីសាស្ត្រទន់ភ្លន់ដើម្បីអូសទាញមនុស្ស។ ឧទាហរណ៍ ប្រសិនបើមានអ្នកជំទាស់ណាម្នាក់ដែលមានមតិមិនស្របនឹងពួកគេ ពួកគេនឹងមើលថាតើបុគ្គលនោះចូលចិត្តអ្វី និងមានចំណុចខ្សោយនៅត្រង់ណាខ្លះ ដោយប្រើគ្រប់មធ្យោបាយដ៏ថោកទាបដើម្បីធ្វើឱ្យពួកគេចុះញ៉ម។ ឬពួកគេនឹងធ្វើពុតជាចុះចូល និងទទួលស្គាល់កំហុសរបស់ពួកគេនៅចំពោះមុខអ្នកជំទាស់ ឬធ្វើគ្រប់មធ្យោបាយដើម្បីផ្ដល់ផលប្រយោជន៍ដល់អ្នកជំទាស់ និងបំពេញចិត្តពួកគេ ឬប្រហែលជាឱ្យមិត្តភក្តិជិតស្និទ្ធរបស់ពួកគេទៅបញ្ចុះបញ្ចូលអ្នកជំទាស់ ហើយបន្ទាប់មក ពួកគេធ្វើពុតជាកំពុងប្រកបគ្នាអំពីសេចក្ដីពិតជាមួយអ្នកជំទាស់នោះ ដោយនិយាយថា៖ «ការពួតដៃគ្នារបស់យើងសម្រាប់កិច្ចការពួកជំនុំគឺល្អឥតខ្ចោះណាស់ យើងអាចចែកគ្នាគ្រប់គ្រងពួកជំនុំនេះពាក់កណ្ដាលម្នាក់នៅពេលអនាគត។ ទោះបីជាខ្ញុំជាអ្នកដឹកនាំក៏ដោយ ក៏ខ្ញុំនឹងស្ដាប់រាល់យោបល់ដែលអ្នកមានដែរ។ តាមពិតទៅ គឺខ្ញុំទេដែលនឹងសហការជាមួយអ្នក»។ ប្រសិនបើអ្នកជំទាស់គឺជាមនុស្សដែលមិនយល់ពីសេចក្ដីពិត នោះវានឹងងាយស្រួលសម្រាប់អាទទឹងនឹងព្រះគ្រីស្ទក្នុងការបញ្ចុះបញ្ចូលពួកគេ។ អស់អ្នកដែលយល់ពីសេចក្ដីពិត នឹងមើលធ្លុះរឿងនេះ ហើយនិយាយថា «ម្នាក់នេះពិតជាអ្នកប្រើល្បិចមែន ពួកគេមិនវាយប្រហារដោយបើកចំហទេ ប៉ុន្តែប្រើល្បិច ជំនួសឱ្យការប្រើវិធីសាស្ត្ររឹងត្អឹង ពួកគេចូលមកយ៉ាងទន់ភ្លន់»។ សម្រាប់អាទទឹងនឹងព្រះគ្រីស្ទ អ្នកជំទាស់គឺជាការគំរាមកំហែងដល់ឋានៈ និងអំណាចរបស់ពួកគេ។ អ្នកណាដែលគំរាមកំហែងដល់ឋានៈ និងអំណាចរបស់ពួកគេ មិនថាជាអ្នកណាក៏ដោយ ក៏ពួកទទឹងនឹងព្រះគ្រីស្ទនឹងធ្វើគ្រប់មធ្យោបាយដើម្បី «ចាត់ការ» ពួកគេដែរ។ ប្រសិនបើមនុស្សទាំងនេះពិតជាមិនអាចធ្វើឱ្យចុះញ៉ម ឬបញ្ចុះបញ្ចូលបានទេ នោះពួកទទឹងនឹងព្រះគ្រីស្ទនឹងផ្ដួលពួកគេ ឬបោសសម្អាតពួកគេចេញ។ នៅទីបំផុត ពួកទទឹងនឹងព្រះគ្រីស្ទនឹងសម្រេចបាននូវគោលដៅរបស់ពួកគេក្នុងការមានអំណាចដាច់ខាត និងតាំងខ្លួនជាច្បាប់។ នេះគឺជាបច្ចេកទេសមួយដែលពួកទទឹងនឹងព្រះគ្រីស្ទតែងតែប្រើជាទម្លាប់ ដើម្បីរក្សាឋានៈ និងអំណាចរបស់ពួកគេ គឺពួកគេវាយប្រហារ និងផាត់ចេញអ្នកជំទាស់។

តើអ្វីខ្លះជាដើមចមនៃវិធីសាស្ត្រ ការបង្ហាញចេញ បំណងចិត្តនៃការធ្វើសកម្មភាព ហើយតើសកម្មភាពក្នុងការវាយប្រហារ និងផាត់ចេញអ្នកជំទាស់របស់ពួកទទឹងនឹងព្រះគ្រីស្ទមានប្រភពមកពីណា? (សាតាំង។) និយាយឱ្យចំទៅ គឺវាមកពីមហិច្ឆិតា និងបំណងប្រាថ្នារបស់មនុស្ស និងមកពីធម្មជាតិរបស់សាតាំង។ ចុះតើគោលដៅរបស់អាទទឹងនឹងព្រះគ្រីស្ទគឺជាអ្វី? គោលដៅរបស់ពួកគេគឺការដណ្ដើមអំណាច គ្រប់គ្រងចិត្តមនុស្ស និងសោយសុខនឹងផលប្រយោជន៍នៃឋានៈរបស់ពួកគេ។ នេះហើយគឺជាអ្វីដែលធ្វើឱ្យក្លាយជាអាទទឹងនឹងព្រះគ្រីស្ទពិតប្រាកដ។ តាមទស្សនៈនៃចំណុចទាំងពីរនៃការយកឈ្នះចិត្តមនុស្ស ព្រមទាំងការវាយប្រហារ និងផាត់ចេញអ្នកជំទាស់ តើអាទទឹងនឹងព្រះគ្រីស្ទបកស្រាយអត្ថន័យនៃពាក្យថា «អ្នកដឹកនាំ» និងតួនាទីដែលអ្នកដឹកនាំត្រូវបំពេញយ៉ាងដូចម្ដេច? ពួកគេជឿថា អ្នកដឹកនាំគឺជាមនុស្សម្នាក់ដែលមានអំណាច និងឋានៈ គឺថាពួកគេមានអំណាចក្នុងការបញ្ជា អូសទាញ បំភាន់ គំរាមកំហែង និងគ្រប់គ្រងមនុស្សដែលពួកគេដឹកនាំ។ នេះជារបៀបដែលពួកគេយល់ពីពាក្យថា «អ្នកដឹកនាំ»។ ដូច្នេះ នៅពេលដែលពួកគេស្ថិតក្នុងតួនាទីជាអ្នកដឹកនាំ ពួកគេអនុវត្តយុទ្ធសាស្ត្រទាំងនេះនៅក្នុងកិច្ចការរបស់ពួកគេ ហើយនេះជារបៀបដែលពួកគេបំពេញភារកិច្ចរបស់ខ្លួន។ ចុះតើពួកគេកំពុងធ្វើអ្វីឱ្យប្រាកដ នៅពេលដែលពួកគេបំពេញភារកិច្ចរបស់ខ្លួននោះ? គេអាចនិយាយបានយ៉ាងជឿជាក់ថា ពួកគេកំពុងប្រព្រឹត្តអំពើអាក្រក់ ហើយនិយាយឱ្យចំទៅ ពួកគេកំពុងបង្កើតនគរឯករាជ្យផ្ទាល់ខ្លួន ដោយប្រជែងជាមួយព្រះជាម្ចាស់ដើម្បីដណ្ដើមរាស្ដ្ររើសតាំង ដណ្ដើមចិត្តមនុស្ស និងដណ្ដើមឋានៈ។ ពួកគេចង់ជំនួសតំណែងរបស់ព្រះជាម្ចាស់នៅក្នុងចិត្តមនុស្ស ដើម្បីឱ្យមនុស្សថ្វាយបង្គំពួកគេ។ តើអ្នករាល់គ្នាមិនតែងតែមានចេតនា និងបំណងចិត្តបែបនេះ ហើយបង្ហាញឥរិយាបថ និងការអនុវត្តបែបនេះទេឬអី? តើអ្នកមិនតែងតែបញ្ចេញឱ្យឃើញនូវនិស្ស័យរបស់សាតាំងទាំងនេះទេឬអី? (ពួកយើងមាន។) តើការបញ្ចេញឱ្យឃើញនូវនិស្ស័យរបស់សាតាំងទាំងនេះ អាចធ្ងន់ធ្ងរដល់កម្រិតណា? តើវាឈានដល់ចំណុចដែលអ្នកមិនអាចគ្រប់គ្រងខ្លួនឯងបានហើយឬនៅ? នៅពេលរឿងនេះកើតឡើង តើអ្នករាល់គ្នាអាចមានការដឹងខ្លួន ការគ្រប់គ្រងចិត្ត និងការដាក់វិន័យលើខ្លួនឯងខ្លះៗដែរឬទេ? (ចាស/បាទ។) ប្រាប់ខ្ញុំមកមើល៍ តើមាននរណាម្នាក់ដែលមិនចង់បានអំណាចទាល់តែសោះដែរឬទេ? តើមាននរណាម្នាក់ដែលមិនចូលចិត្តអំណាចដែរឬទេ? តើមាននរណាម្នាក់ដែលមិនលោភលន់ចង់បានផលប្រយោជន៍នៃឋានៈដែរឬទេ? ទេ គឺគ្មានឡើយ។ តើអ្វីជាមូលហេតុនៃរឿងនេះ? គឺដោយសារតែមនុស្សទាំងអស់ត្រូវបានសាតាំងធ្វើឱ្យពុករលួយ ពួកគេទាំងអស់គ្នាមានធម្មជាតិជាសាតាំង។ រឿងមួយដែលមនុស្សទាំងអស់មានដូចគ្នា គឺពួកគេចូលចិត្តអំណាច ឋានៈ និងការសោយសុខនឹងផលប្រយោជន៍នៃឋានៈ។ នេះគឺជាលក្ខណៈដែលមនុស្សទាំងអស់មានដូចគ្នា។ ចុះហេតុអ្វីបានជាមនុស្សមួយចំនួនត្រូវបានចាត់ទុកថាជាពួកទទឹងនឹងព្រះគ្រីស្ទ ចំណែកឯអ្នកផ្សេងទៀតគ្រាន់តែបញ្ចេញឱ្យឃើញនូវនិស្ស័យរបស់អាទទឹងនឹងព្រះគ្រីស្ទ ឬដើរលើផ្លូវរបស់អាទទឹងនឹងព្រះគ្រីស្ទទៅវិញ? តើមានភាពខុសគ្នាអ្វីខ្លះរវាងក្រុមទាំងពីរនេះ? ជាដំបូង ខ្ញុំនឹងនិយាយអំពីភាពខុសគ្នានៃភាពជាមនុស្សរបស់ពួកគេ។ តើពួកទទឹងនឹងព្រះគ្រីស្ទមានភាពជាមនុស្សដែរឬទេ? តើមានភាពខុសគ្នាអ្វីខ្លះរវាងភាពជាមនុស្សរបស់មនុស្សដែលដើរលើផ្លូវរបស់ពួកទទឹងនឹងព្រះគ្រីស្ទ និងពួកទទឹងនឹងព្រះគ្រីស្ទផ្ទាល់តែម្ដង? (ពួកទទឹងនឹងព្រះគ្រីស្ទមិនមានមនសិការ និងវិចារណញ្ញាណទេ ពួកគេមិនមានភាពជាមនុស្សឡើយ ចំណែកឯមនុស្សដែលដើរលើផ្លូវរបស់ពួកទទឹងនឹងព្រះគ្រីស្ទ នៅមានមនសិការ និងវិចារណញ្ញាណបន្តិចបន្តួច។ ពួកគេនៅអាចទទួលយកសេចក្ដីពិត និងទទួលយកការជំនុំជម្រះ និងការវាយផ្ចាលរបស់ព្រះជាម្ចាស់ ហើយក៏បង្ហាញការប្រែចិត្តពិតប្រាកដផងដែរ។) ការបង្ហាញការប្រែចិត្ត គឺជាចំណុចនៃភាពខុសគ្នា។ តើពួកទទឹងនឹងព្រះគ្រីស្ទចេះប្រែចិត្តដែរឬទេ? (ទេ ពួកគេមិនចេះទេ។) ពួកទទឹងនឹងព្រះគ្រីស្ទមិនទទួលយកសេចក្ដីពិតសូម្បីតែបន្តិច ទោះបីជាពួកគេទាល់ច្រកក៏ដោយ ក៏ពួកគេមិនប្រែចិត្តដែរ។ ពួកគេនឹងគ្មានថ្ងៃស្គាល់ខ្លួនឯងឡើយ។ នៅពេលនិយាយដល់ភាពជាមនុស្ស មានចំណុចមួយទៀតដែលមនុស្សដែលដើរលើផ្លូវរបស់ពួកទទឹងនឹងព្រះគ្រីស្ទ ខុសពីពួកទទឹងនឹងព្រះគ្រីស្ទ ដែលជាភាពខុសគ្នារវាងមនុស្សល្អធម្មតា និងមនុស្សអាក្រក់។ មនុស្សល្អនិយាយ និងធ្វើរឿងរ៉ាវដោយមានមនសិការ និងវិចារណញ្ញាណ ចំណែកឯមនុស្សអាក្រក់មិនមានមនសិការ និងវិចារណញ្ញាណឡើយ។ នៅពេលដែលមនុស្សអាក្រក់ធ្វើរឿងអាក្រក់អ្វីមួយ ហើយត្រូវបានគេលាតត្រដាង ពួកគេមិនព្រមទទួលកំហុសឡើយ៖ «ហ៊ឹះ ទោះបីជាមនុស្សគ្រប់គ្នាដឹងក៏ដោយ តើពួកគេអាចធ្វើអ្វីបានទៅ? ខ្ញុំនឹងធ្វើអ្វីដែលខ្ញុំចង់ធ្វើ! ខ្ញុំមិនខ្វល់ថាអ្នកណាលាតត្រដាង ឬរិះគន់ខ្ញុំឡើយ។ តើមានអ្នកណាអាចធ្វើអ្វីខ្ញុំបានទៅ?» មិនថាមនុស្សអាក្រក់ធ្វើរឿងអាក្រក់ច្រើនប៉ុនណាក៏ដោយ ក៏ពួកគេមិនមានអារម្មណ៍ខ្មាសអៀនឡើយ។ នៅពេលដែលមនុស្សធម្មតាធ្វើរឿងអាក្រក់ ពួកគេចង់បិទបាំង និងលាក់បាំងវា។ ប្រសិនបើមាននរណាម្នាក់លាតត្រដាងពួកគេ ពួកគេខ្មាសអៀនខ្លាំងណាស់មិនហ៊ានប្រឈមមុខនឹងអ្នកណាម្នាក់ឡើយ ហើយថែមទាំងមិនចង់រស់នៅបន្តទៀតផង៖ «អា៎ តើខ្ញុំអាចធ្វើរឿងបែបនេះបានដោយរបៀបណា? ខ្ញុំពិតជាគ្មានភាពអៀនខ្មាសមែន!» ពួកគេមានវិប្បដិសារីយ៉ាងខ្លាំង ហើយថែមទាំងដាក់បណ្ដាសាខ្លួនឯង ដោយស្បថថាពួកគេនឹងមិនធ្វើរឿងបែបនេះទៀតឡើយ។ ឥរិយាបថប្រភេទនេះ គឺជាភស្តុតាងបញ្ជាក់ថា ពួកគេមានអារម្មណ៍ខ្មាសអៀន ថាពួកគេនៅមានភាពជាមនុស្សខ្លះៗ។ អ្នកដែលគ្មានភាពអៀនខ្មាស គឺមិនមានមនសិការ និងវិចារណញ្ញាណឡើយ ហើយមនុស្សអាក្រក់ទាំងអស់សុទ្ធតែគ្មានភាពអៀនខ្មាស។ មិនថាមនុស្សអាក្រក់ប្រព្រឹត្តអំពើអាក្រក់បែបណាក៏ដោយ ក៏វាមិនធ្វើឱ្យពួកគេចេះខ្មាសអៀន ឬបេះដូងលោតញាប់ឡើយ ហើយពួកគេនៅតែការពារសកម្មភាពរបស់ខ្លួនដោយគ្មានការអៀនខ្មាស ដោយបំភ្លៃទិដ្ឋភាពអវិជ្ជមានឱ្យទៅជាវិជ្ជមាន និងនិយាយពីអំពើអាក្រក់ហាក់ដូចជាវាជារឿងល្អអ៊ីចឹង។ តើមនុស្សប្រភេទនេះមានអារម្មណ៍ខ្មាសអៀនដែរឬទេ? (ទេ)។ ប្រសិនបើពួកគេមានអាកប្បកិរិយាបែបនេះ តើពួកគេនឹងប្រែចិត្តយ៉ាងពិតប្រាកដនៅពេលអនាគតដែរឬទេ? ទេ ពួកគេនឹងបន្តធ្វើសកម្មភាពដូចដែលពួកគេធ្លាប់ធ្វើប៉ុណ្ណោះ។ នេះមានន័យថា ពួកគេគ្មានភាពអៀនខ្មាសឡើយ ហើយការគ្មានភាពអៀនខ្មាស មានន័យថាគ្មានមនសិការ និងវិចារណញ្ញាណ។ មនុស្សដែលមានមនសិការ និងវិចារណញ្ញាណ ខ្មាសអៀនខ្លាំងណាស់ មិនហ៊ាននឹងប្រឈមមុខនឹងអ្នកណាម្នាក់ទេ បន្ទាប់ពីពួកគេត្រូវបានគេលាតត្រដាងពីការធ្វើរឿងអាក្រក់ ហើយពួកគេគ្មានថ្ងៃធ្វើរឿងនេះម្ដងទៀតឡើយ។ ហេតុអ្វីបានជាដូច្នេះ? គឺដោយសារតែពួកគេមានអារម្មណ៍ថា នេះជាទង្វើដ៏គួរឱ្យខ្មាសអៀន ហើយពោរពេញដោយភាពខ្មាសអៀនពេកក្នុងការប្រឈមមុខនឹងអ្នកណាម្នាក់ គឺមានអារម្មណ៍ខ្មាសអៀននៅក្នុងភាពជាមនុស្សរបស់ពួកគេ។ តើនេះមិនមែនជាស្ដង់ដាអប្បបរមាសម្រាប់ភាពជាមនុស្សធម្មតាទេឬអី? (មែនហើយ។) តើអ្នកដែលមិនទាំងមានអារម្មណ៍ខ្មាសអៀន អាចនៅតែត្រូវបានគេហៅថាមនុស្សបានដែរឬទេ? ពួកគេមិនអាចទេ។ តើអ្នកដែលមិនមានអារម្មណ៍ខ្មាសអៀន មានគំនិតប្រក្រតីដែរឬទេ? (ពួកគេមិនមានទេ។) ពួកគេមិនមានគំនិតប្រក្រតីទេ កុំថាឡើយមានសេចក្ដីស្រឡាញ់ចំពោះរឿងវិជ្ជមាននោះ។ សម្រាប់ពួកគេ ការមានមនសិការ និងវិចារណញ្ញាណ គឺជាស្ដង់ដាដែលខ្ពស់ពេក ដែលពួកគេមិនអាចឈានដល់។ ឥឡូវនេះ តើអ្វីជាភាពខុសគ្នាជាមូលដ្ឋានបំផុតរវាងពួកទទឹងនឹងព្រះគ្រីស្ទ និងអស់អ្នកដែលដើរលើផ្លូវរបស់ពួកទទឹងនឹងព្រះគ្រីស្ទ? នៅពេលដែលមនុស្សម្នាក់ដែលមានសារជាតិជាអាទទឹងនឹងព្រះគ្រីស្ទ ត្រូវបានអ្នកដទៃលាតត្រដាងពីការប្រជែងជាមួយព្រះជាម្ចាស់ដើម្បីឋានៈ ពួកគេនឹងមិនគិតថាពួកគេបានធ្វើខុសឡើយ។ ក្រោយមក មិនត្រឹមតែពួកគេនឹងមិនរៀនសូត្រពីមេរៀនរបស់ពួកគេ ហើយងាកមករកព្រះជាម្ចាស់ប៉ុណ្ណោះទេ ប៉ុន្តែផ្ទុយទៅវិញ ពេលដែលពួកគេមានឱកាសត្រូវបានជ្រើសរើសជាអ្នកដឹកនាំ ឬអ្នកធ្វើការ ពួកគេនឹងបន្តប្រជែងជាមួយព្រះជាម្ចាស់ដើម្បីឋានៈ ដោយបន្តធ្វើដូចមុន សុខចិត្តស្លាប់ជាជាងប្រែចិត្ត។ តើមនុស្សទាំងនេះមានតម្រិះប្រកបដោយវិចារណញ្ញាណដែរឬទេ? (ពួកគេមិនមានទេ។) ហើយតើមនុស្សដែលគ្មានតម្រិះប្រកបដោយវិចារណញ្ញាណ មានអារម្មណ៍ខ្មាសអៀនដែរឬទេ? (ពួកគេមិនមានទេ។) មនុស្សបែបនេះគ្មានតម្រិះប្រកបដោយវិចារណញ្ញាណ និងគ្មានអារម្មណ៍ខ្មាសអៀនឡើយ។ នៅពេលដែលមនុស្សដែលមានភាពជាមនុស្សធម្មតា មនសិការ និងវិចារណញ្ញាណ ឮអ្នកដទៃនិយាយថា ពួកគេកំពុងប្រជែងជាមួយព្រះជាម្ចាស់ដើម្បីឋានៈ ពួកគេនឹងគិតថា «អូ ទេ! នេះជារឿងធ្ងន់ធ្ងរណាស់! ខ្ញុំជាអ្នកដើរតាមព្រះជាម្ចាស់! តើខ្ញុំអាចប្រជែងឋានៈជាមួយទ្រង់បានដោយរបៀបណា? គួរឱ្យខ្មាសអៀនណាស់ដែលប្រជែងជាមួយព្រះជាម្ចាស់ដើម្បីឋានៈ! ខ្ញុំពិតជាស្ពឹកស្រពន់ខាងវិញ្ញាណ ល្ងង់ខ្លៅ និងគ្មានវិចារណញ្ញាណមែនដែលធ្វើបែបនេះ! តើខ្ញុំអាចធ្វើរឿងបែបនេះបានដោយរបៀបណា?» ពួកគេនឹងមានអារម្មណ៍អៀនខ្មាស និងអាម៉ាស់មុខចំពោះអ្វីដែលពួកគេបានធ្វើ ហើយនៅពេលជួបប្រទះស្ថានភាពស្រដៀងគ្នានេះ អារម្មណ៍ខ្មាសអៀនរបស់ពួកគេនឹងគ្រប់គ្រងឥរិយាបថរបស់ពួកគេ។ សារជាតិធម្មជាតិរបស់មនុស្សទាំងអស់ គឺជាសារជាតិធម្មជាតិរបស់សាតាំង ប៉ុន្តែអ្នកដែលមានវិចារណញ្ញាណនៃភាពជាមនុស្សធម្មតា នឹងមានអារម្មណ៍ខ្មាសអៀន ហើយឥរិយាបថរបស់ពួកគេនឹងត្រូវបានគ្រប់គ្រង។ នៅពេលដែលការយល់ដឹងរបស់មនុស្សម្នាក់អំពីសេចក្ដីពិតកាន់តែស៊ីជម្រៅបន្តិចម្ដងៗ ហើយនៅពេលដែលចំណេះដឹង និងការយល់ដឹងរបស់ពួកគេអំពីព្រះជាម្ចាស់ និងការចុះចូលចំពោះសេចក្ដីពិតកាន់តែស៊ីជម្រៅ នោះអារម្មណ៍ខ្មាសអៀននេះនឹងលែងជាស្ដង់ដាអប្បបរមាទៀតហើយ។ ពួកគេនឹងត្រូវបានគ្រប់គ្រងកាន់តែខ្លាំងឡើងដោយសេចក្ដីពិត និងដោយចិត្តដែលកោតខ្លាចព្រះជាម្ចាស់របស់ពួកគេ។ ពួកគេនឹងបន្តកែលម្អខ្លួនឯង ហើយធ្វើសកម្មភាពកាន់តែស្របតាមសេចក្ដីពិត។ ទោះជាយ៉ាងណាក៏ដោយ តើពួកទទឹងនឹងព្រះគ្រីស្ទនឹងដេញតាមសេចក្ដីពិតដែរឬទេ? ពួកគេនឹងមិនដេញតាមជាដាច់ខាត។ ពួកគេមិនមានវិចារណញ្ញាណជាមនុស្សធម្មតាទេ មិនដឹងថាការដេញតាមសេចក្ដីពិតមានន័យដូចម្ដេចឡើយ ហើយស្អប់ខ្ពើមសេចក្ដីពិត និងមិនមានសេចក្ដីស្រឡាញ់សូម្បីតែបន្តិចចំពោះសេចក្ដីពិត ដូច្នេះតើពួកគេអាចដេញតាមសេចក្ដីពិតបានដោយរបៀបណា? ការដេញតាមសេចក្ដីពិត គឺជាតម្រូវការនៃភាពជាមនុស្សធម្មតា មានតែអ្នកដែលស្រេកឃ្លានសេចក្ដីសុចរិតប៉ុណ្ណោះ ទើបស្រឡាញ់សេចក្ដីពិត និងដេញតាមវា។ អស់អ្នកដែលមិនមានភាពជាមនុស្សធម្មតា នឹងគ្មានថ្ងៃដេញតាមសេចក្ដីពិតឡើយ។

មនុស្សដែលដើរលើផ្លូវរបស់អាទទឹងនឹងព្រះគ្រីស្ទ គឺខុសពីពួកទទឹងនឹងព្រះគ្រីស្ទពិតប្រាកដ។ មនុស្សមួយចំនួនឃើញថា ពួកគេពោរពេញទៅដោយនិស្ស័យរបស់អាទទឹងនឹងព្រះគ្រីស្ទ ហើយពួកគេដេញតាម និងស្រឡាញ់ងប់ងល់ចំពោះកេរ្តិ៍ឈ្មោះ ផលប្រយោជន៍ និងឋានៈ ហើយមិនអាចលះបង់វាចោលបានឡើយ។ ពួកគេជឿជាក់យ៉ាងមុតមាំថា ពួកគេមានធម្មជាតិជាអាទទឹងនឹងព្រះគ្រីស្ទ ហើយមិនអាចទទួលបានសេចក្ដីសង្គ្រោះឡើយ។ ប្រសិនបើអ្នកមិនស្គាល់ខ្លួនឯងយ៉ាងពិតប្រាកដ ហើយមិនដឹងថាអ្នកជាអាទទឹងនឹងព្រះគ្រីស្ទ ឬជាមនុស្សអាក្រក់ទេ នោះអ្នកគួរតែឆ្លុះបញ្ចាំងពីថាតើអ្នកមានអារម្មណ៍ ឬសេចក្ដីអៀនខ្មាសដែរឬទេ។ ប្រសិនបើអ្នកមិនមានទេ នោះអ្នកកំពុងស្ថិតក្នុងគ្រោះថ្នាក់ហើយ ហើយអាចនិយាយបានថា អ្នកមានសារជាតិធម្មជាតិជាមនុស្សអាក្រក់ ឬជាអាទទឹងនឹងព្រះគ្រីស្ទ។ ទោះបីជាអ្នកមិនមែនជាអាទទឹងនឹងព្រះគ្រីស្ទនៅពេលនេះក៏ដោយ ក៏អ្នកអាចនឹងក្លាយជាអាទទឹងនឹងព្រះគ្រីស្ទនៅពេលអនាគតដែរ។ រឿងដែលអស់អ្នកដែលមិនដេញតាមសេចក្ដីពិតមិនចង់ធ្វើបំផុតនោះ គឺការឆ្លុះបញ្ចាំង និងស្គាល់ខ្លួនឯង។ ពួកគេនិយាយថា៖ «ខ្ញុំមិនខ្វល់ថាអ្នកណានិយាយថាខ្ញុំជាអាទទឹងនឹងព្រះគ្រីស្ទឡើយ។ តើអ្នកណាមិនចូលចិត្តកេរ្តិ៍ឈ្មោះ ផលប្រយោជន៍ និងឋានៈទៅ? អ្នកណាដែលនិយាយថាពួកគេមិនចូលចិត្តកេរ្តិ៍ឈ្មោះ ផលប្រយោជន៍ និងឋានៈ គឺកំពុងកុហកហើយ។ តើអ្នកណាអាចមានឋានៈ ហើយមិនសោយសុខនឹងផលប្រយោជន៍របស់វាទៅ? មានតែមនុស្សល្ងង់ប៉ុណ្ណោះដែលអាចធ្វើបែបនោះបាន។ ការដែលអាចសោយសុខនឹងផលប្រយោជន៍នៃឋានៈ នោះទើបហៅថាសមត្ថភាព!» តើមនុស្សប្រភេទណាដែលនិយាយរឿងបែបនេះ? តើមិនមែនជាអ្នកដែលស្អប់ខ្ពើមសេចក្ដីពិតទេឬអី? មនុស្សប្រភេទនេះរឹងរូសខ្លាំងណាស់ តើពួកគេអាចទទួលបានសេចក្ដីសង្គ្រោះដែរឬទេ? ពួកគេមិនអាចទទួលបានសេចក្ដីសង្គ្រោះជាដាច់ខាត ពីព្រោះព្រះជាម្ចាស់មិនសង្គ្រោះមនុស្សអាក្រក់ឡើយ។ មនុស្សបែបនេះគឺជាពូជអម្បូររបស់សាតាំង ពួកគេគឺជាសត្វតិរច្ឆាន។ មនុស្សមួយចំនួនមិនដឹងថាតើពួកគេអាចជាអ្នកដែលទទួលបានសេចក្ដីសង្គ្រោះពីព្រះជាម្ចាស់ដែរឬអត់នោះទេ។ ក្នុងករណីនេះ នៅពេលដែលព្រះបន្ទូលរបស់ព្រះជាម្ចាស់លាតត្រដាងពីសារជាតិធម្មជាតិ និងនិស្ស័យពុករលួយរបស់អ្នក ចូរសង្កេតមើលថាតើអ្នកអាចមានញាណដឹងពីរឿងនេះ និងមានអារម្មណ៍ខ្មាសអៀននៅក្នុងចិត្តដែរឬទេ ហើយថាតើអ្នកគិតថាអ្វីដែលព្រះជាម្ចាស់លាតត្រដាងគឺជាខ្លួនអ្នកពិតប្រាកដ ដែលបន្ទាប់មកនឹងធ្វើឱ្យអ្នកមានអារម្មណ៍ខ្មាសអៀន និងមានអារម្មណ៍ថាអ្នកគ្មានកន្លែងលាក់ខ្លួនដែរឬទេ។ ប្រសិនបើអ្នកមានអារម្មណ៍ខ្មាសអៀននេះ ប្រសិនបើអ្នកមានការដឹងខ្លួននេះ នេះជារឿងល្អ។ មានមនុស្សមួយចំនួនថែមទាំងនិយាយថា៖ «ព្រះបន្ទូលរបស់ព្រះជាម្ចាស់បានលាតត្រដាងខ្ញុំយ៉ាងហ្មត់ចត់។ ខ្ញុំខ្មាសអៀនខ្លាំងណាស់ មិនហ៊ាននឹងប្រឈមមុខនឹងអ្នកណាម្នាក់ ហើយគ្មានកន្លែងសម្រាប់ខ្ញុំលាក់ខ្លួនឡើយ។ ខ្ញុំគិតថាខ្ញុំគួរតែត្រូវបានបញ្ជូនទៅនរក ខ្ញុំមិនស័ក្តិសមនឹងទទួលបានសេចក្ដីសង្គ្រោះរបស់ព្រះជាម្ចាស់ឡើយ។ ភាពអវិជ្ជមានរបស់ខ្ញុំគឺដល់កម្រិតដែលខ្ញុំមិនទាំងគិតថាខ្ញុំស័ក្តិសមនឹងរស់នៅផង។ ខ្ញុំគួរតែស្លាប់ឱ្យផុតៗទៅ»។ តើការមានអារម្មណ៍បែបនេះជារឿងល្អ ឬអាក្រក់? វាជារឿងល្អ។ មនុស្សមួយចំនួនមិនយល់ ហើយនិយាយថា៖ «តើនេះអាចជារឿងល្អបានដោយរបៀបណា?» (វាបង្ហាញថាបុគ្គលនេះមានអារម្មណ៍ខ្មាសអៀន។) វាមិនមែនអាស្រ័យលើភាពអៀនខ្មាសតែមួយមុខនោះទេ។ ជាបឋម ការមានអារម្មណ៍បែបនេះ មានន័យថា យ៉ាងហោចណាស់អ្នកយល់ពីព្រះបន្ទូលរបស់ព្រះជាម្ចាស់។ ទីពីរ តើអ្វីជាមូលដ្ឋានគ្រឹះសម្រាប់ការស្គាល់ខ្លួនឯងរបស់អ្នក? (ការទទួលយកព្រះបន្ទូលរបស់ព្រះជាម្ចាស់។) ត្រឹមត្រូវហើយ។ អ្នកទទួលស្គាល់ថាព្រះបន្ទូលរបស់ព្រះជាម្ចាស់គឺជាសេចក្ដីពិត ដែលមានន័យថា អ្នកកំពុងប្រើព្រះបន្ទូលរបស់ព្រះជាម្ចាស់ជាស្ដង់ដាដើម្បីវាយតម្លៃថាតើអ្នកអាចទទួលបានសេចក្ដីសង្គ្រោះដែរឬទេ និងថាតើអ្នកជាមនុស្សប្រភេទណា គឺអ្នកបានយកព្រះបន្ទូលរបស់ទ្រង់ធ្វើជាស្ដង់ដាសម្រាប់ការវាយតម្លៃខ្លួនឯងរួចទៅហើយ។ នេះបង្ហាញថាអ្នកមានសេចក្ដីជំនឿពិតប្រាកដលើព្រះបន្ទូលទាំងនោះ។ លុះត្រាតែអ្នកមានសេចក្ដីជំនឿពិតប្រាកដលើព្រះជាម្ចាស់ ទើបអ្នកអាចចាត់ទុកព្រះបន្ទូលរបស់ទ្រង់ជាសេចក្ដីពិត ជាស្ដង់ដាសម្រាប់ការវាយតម្លៃខ្លួនឯងបាន។ អ្នកដែលធ្វើបែបនេះ មានឱកាសទទួលបានសេចក្ដីសង្គ្រោះ វាមិនសាមញ្ញត្រឹមតែថាតើមនុស្សម្នាក់មានអារម្មណ៍ខ្មាសអៀន ឬអត់នោះទេ។

ចំពោះការបង្ហាញចេញនេះ ដែលជាការដែលពួកទទឹងនឹងព្រះគ្រីស្ទវាយប្រហារ និងផាត់ចេញអ្នកជំទាស់ យើងបានពិភាក្សាគ្នារួចហើយអំពីនិយមន័យនៃពាក្យថា «អ្នកជំទាស់»។ ដូច្នេះ តើមនុស្សណាខ្លះដែលចាត់ចូលក្នុងប្រភេទមនុស្សនេះ? ភាគច្រើនគឺអ្នកដែលមានទស្សនៈលើរឿងរ៉ាវនានាខុសពីពួកទទឹងនឹងព្រះគ្រីស្ទ និងអ្នកដែលដើរលើផ្លូវខុសពីពួកគេ។ នៅក្នុងភ្នែករបស់ពួកទទឹងនឹងព្រះគ្រីស្ទ មនុស្សទាំងនេះសុទ្ធតែក្លាយជាអ្នកជំទាស់ ហើយពួកគេគឺជាគោលដៅនៃការវាយប្រហាររបស់ពួកទទឹងនឹងព្រះគ្រីស្ទ។ ពួកទទឹងនឹងព្រះគ្រីស្ទជឿថា ការវាយប្រហារ និងផាត់ចេញអ្នកជំទាស់ គឺជារឿងត្រឹមត្រូវទាំងស្រុង ថាវាគឺជាការការពារកិច្ចការរបស់ដំណាក់របស់ព្រះជាម្ចាស់ និងការពារជីវិតពួកជំនុំ ប៉ុន្តែជាក់ស្ដែង វាគឺជាមធ្យោបាយ និងវិធីសាស្ត្រក្នុងការការពារឋានៈ និងអំណាចផ្ទាល់ខ្លួនរបស់ពួកគេប៉ុណ្ណោះ។ វាមិនបម្រើដល់ការការពារកិច្ចការរបស់ដំណាក់របស់ព្រះជាម្ចាស់ទាល់តែសោះ ហើយកាន់តែមិនរក្សាសណ្ដាប់ធ្នាប់ធម្មតានៃជីវិតពួកជំនុំសម្រាប់រាស្ដ្ររើសតាំងរបស់ព្រះជាម្ចាស់ទៅទៀត។ អ្នកជំទាស់មួយចំនួនដែលបានរៀបរាប់នៅទីនេះ គឺជាមនុស្សដែលដេញតាមសេចក្ដីពិត។ យើងអាចប្រាកដពីរឿងនេះ ពីព្រោះពួកទទឹងនឹងព្រះគ្រីស្ទប្រឆាំងនឹងមនុស្សដែលដេញតាមសេចក្ដីពិត ហើយមានតែអ្នកដែលដេញតាមសេចក្ដីពិតប៉ុណ្ណោះ ទើបអាចញែកដឹងពីពួកទទឹងនឹងព្រះគ្រីស្ទបាន។

ថ្ងៃទី២២ ខែមករា ឆ្នាំ២០១៩


ចំណុចទីបី៖ ពួកគេផាត់ចេញ និងវាយប្រហារអស់អ្នកដែលដេញតាមសេចក្ដីពិត

ល្បិចទីបីដែលពួកទទឹងនឹងព្រះគ្រីស្ទប្រើដើម្បីគ្រប់គ្រងមនុស្ស គឺ៖ ពួកគេផាត់ចេញ និងវាយប្រហារអស់អ្នកដែលដេញតាមសេចក្ដីពិត។ មនុស្សមួយចំនួនស្រឡាញ់រឿងវិជ្ជមាន យុត្តិធម៌ និងពន្លឺ ហើយចូលចិត្តប្រកបគ្នាអំពីសេចក្ដីពិត។ ពួកគេតែងតែស្វែងរកបងប្អូនប្រុសស្រីដែលដេញតាម និងស្វែងរកសេចក្ដីពិត ដើម្បីប្រកបគ្នាជាមួយ។ អាទទឹងនឹងព្រះគ្រីស្ទខឹងសម្បារយ៉ាងខ្លាំងនៅពេលឃើញបែបនេះ។ ចំពោះពួកគេ គ្រប់គ្នាដែលដេញតាមសេចក្ដីពិត គឺជាបន្លាក្នុងភ្នែក និងជាឆ្អឹងទទឹងករបស់ពួកគេ។ ពួកគេចង់ឱ្យអស់អ្នកដែលដេញតាមសេចក្ដីពិត ក្លាយជាមុខសញ្ញានៃការវាយប្រហារ ការផាត់ចេញ និងការធ្វើទុក្ខបុកម្នេញរបស់ពួកគេ។ ជាការពិតណាស់ អាទទឹងនឹងព្រះគ្រីស្ទនឹងមិនត្រឹមតែវាយប្រហារមនុស្សទាំងនេះដោយកលល្បិចសាហាវឃោរឃៅ ដែលស្ដែងៗពេកងាយនឹងឱ្យមនុស្សមើលធ្លុះនោះទេ។ ពួកគេនឹងធ្វើជាប្រកបគ្នាអំពីសេចក្ដីពិត ហើយដោយប្រើពាក្យពេចន៍ និងគោលលទ្ធិពីបីម៉ាត់ ពួកគេនឹងវិនិច្ឆ័យ និងវាយប្រហារលើមនុស្ស។ ការនេះធ្វើឱ្យមនុស្សគិតថា អ្វីដែលពួកគេកំពុងធ្វើគឺត្រឹមត្រូវ និងសមហេតុសមផល ថាពួកគេកំពុងជួយយកអាសា ហើយថាអ្វីដែលពួកគេកំពុងធ្វើគ្មានអ្វីខុសឆ្គងឡើយ។ តើវិធីសាស្ត្រ «ត្រឹមត្រូវ និងសមហេតុសមផល» របស់ពួកគេទាំងនេះមានអ្វីខ្លះទៅ? (ពួកគេដកស្រង់ព្រះបន្ទូលរបស់ព្រះជាម្ចាស់ ដើម្បីវិនិច្ឆ័យ និងវាយប្រហារលើមនុស្ស។) ត្រឹមត្រូវហើយ ពួកគេដកស្រង់ព្រះបន្ទូលរបស់ព្រះជាម្ចាស់ ដើម្បីលាតត្រដាង និងវិនិច្ឆ័យមនុស្ស។ នោះគឺជាវិធីសាស្ត្រដែលពួកគេប្រើញឹកញាប់បំផុត។ មើលពីសំបកក្រៅ របៀបនៃការនិយាយបែបនេះហាក់ដូចជាយុត្តិធម៌ សមហេតុសមផល និងត្រឹមត្រូវណាស់ ប៉ុន្តែនៅខាងក្នុង ចេតនារបស់ពួកគេមិនមែនដើម្បីជួយអ្នកដទៃឱ្យទទួលបានប្រយោជន៍ឡើយ ប៉ុន្តែគឺដើម្បីលាតត្រដាង វិនិច្ឆ័យ ថ្កោលទោស និងបន្ទាបបន្ថោកពួកគេ។ នោះហើយជាអ្វីដែលពួកគេចង់សម្រេចឱ្យបានយ៉ាងពិតប្រាកដ។ ដូច្នេះ បញ្ហាគឺស្ថិតនៅត្រង់ចេតនាដើមរបស់ពួកគេ។ មនុស្សដែលមានភ្នែកមុតអាចមើលឃើញថា ពួកគេធ្វើបែបនេះ ពីព្រោះមនុស្សទាំងនោះដេញតាម និងស្រឡាញ់សេចក្ដីពិត ហើយអ្នកទាំងនោះបង្កជាការគំរាមកំហែងដល់អាទទឹងនឹងព្រះគ្រីស្ទ។ ហើយតើការគំរាមកំហែងនោះគឺជាអ្វីទៅ? តើសេចក្ដីស្រឡាញ់របស់ពួកគេចំពោះសេចក្ដីពិត រារាំងអាទទឹងនឹងព្រះគ្រីស្ទតាមរបៀបណា? (មនុស្សទាំងនោះអាចមើលធ្លុះ និងញែកដឹងពីពួកគេបាន។) ត្រឹមត្រូវហើយ។ ការគំរាមកំហែងដ៏ធំបំផុតដែលអ្នកស្រឡាញ់សេចក្ដីពិតទាំងនេះ បង្កដល់អាទទឹងនឹងព្រះគ្រីស្ទ គឺថាពួកគេអាចញែកដឹងរាល់ទង្វើអាក្រក់ដែលអាទទឹងនឹងព្រះគ្រីស្ទធ្វើ មិនថាជារឿងអ្វីក៏ដោយ។ មនុស្សទាំងនេះអាចមើលធ្លុះដល់សារជាតិរបស់ពួកគេ ហើយអាចនឹងលាតត្រដាង រាយការណ៍ និងបើកកកាយពួកគេនៅគ្រប់ទីកន្លែង គ្រប់ពេលវេលា ហើយបន្ទាប់មក ថ្កោលទោស និងបដិសេធពួកគេ ព្រមទាំងបោសសម្អាតពួកគេចេញពីពួកជំនុំ។ ប្រសិនបើរឿងនោះកើតឡើង ពួកគេនឹងបាត់បង់ឋានៈ និងអំណាចរបស់ពួកគេជារៀងរហូត ហើយឱកាសក្នុងការទទួលបានព្រះពររបស់ពួកគេ នឹងត្រូវបំផ្លាញចោលទាំងស្រុង។ នោះហើយជាមូលហេតុដែលចំពោះអាទទឹងនឹងព្រះគ្រីស្ទ ក្រៅពីពួកអ្នកជំទាស់ មនុស្សដែលដេញតាមសេចក្ដីពិតទាំងនេះ គឺជាការគំរាមកំហែងដ៏ធំបំផុត។

ក្រៅពីវិធីសាស្ត្រដែលមើលពីសំបកក្រៅទៅហាក់ដូចជាត្រឹមត្រូវ ដូចជាការប្រើប្រាស់ការប្រកបគ្នាអំពីព្រះបន្ទូលរបស់ព្រះជាម្ចាស់ ដើម្បីវាយប្រហារលើមនុស្សដែលដេញតាមសេចក្ដីពិត និងដើម្បីវិនិច្ឆ័យពួកគេ ពួកទទឹងនឹងព្រះគ្រីស្ទថែមទាំងនឹងចាត់វិធានការយ៉ាងធ្ងន់ធ្ងរ ទាស់នឹងពួកគេទៀតផង។ តើវិធានការធ្ងន់ធ្ងរទាំងនោះមានអ្វីខ្លះទៅ? ជាឧទាហរណ៍ ពួកគេនឹងចាប់កំហុសលើអំពើរំលងមួយពេលរបស់អ្នកដឹកនាំ ឬអ្នកធ្វើការម្នាក់។ ដោយមិនខ្វល់ពីបរិបទរបស់វា ថាតើបុគ្គលនោះទទួលបានការយល់ដឹងពីវា ហើយអាចប្រែចិត្ត ឬយ៉ាងណា ហើយថាតើពួកគេជាអ្នកដែលដេញតាមសេចក្ដីពិត ឬយ៉ាងណានោះទេ ពួកគេនឹងបំប៉ោងរឿង ដើម្បីវិនិច្ឆ័យ និងថ្កោលទោសបុគ្គលនោះ ហើយបោសសម្អាតពួកគេចេញ។ ពួកទទឹងនឹងព្រះគ្រីស្ទគិតថា ដើម្បីកម្ចាត់ស្មៅ អ្នកត្រូវតែជីកគាស់ឫសវាចេញ ដូច្នេះហើយ ពួកគេបោសសម្អាតមនុស្សបែបនេះចេញពីពួកជំនុំ ដើម្បីកុំឱ្យពួកគេបង្កការគំរាមកំហែងដល់ឋានៈរបស់ពួកទទឹងនឹងព្រះគ្រីស្ទ។ មនុស្សអាក្រក់ និងពួកទទឹងនឹងព្រះគ្រីស្ទទាំងអស់ ពូកែខាងចាប់កំហុសលើរឿងដែលអាចយកមកប្រើប្រាស់ដើម្បីប្រឆាំងនឹងពួកអ្នកដឹកនាំ និងពួកអ្នកធ្វើការណាស់ ហើយនៅពេលដែលពួកគេចាប់បានហើយ ពួកគេថ្កោលទោសអ្នកទាំងនោះថាជាពួកអ្នកដឹកនាំក្លែងក្លាយ និងជាពួកទទឹងនឹងព្រះគ្រីស្ទ។ នេះមិនមែនជាការចោទប្រកាន់តូចតាចឡើយ! ពួកអ្នកដឹកនាំ និងពួកអ្នកធ្វើការ ត្រូវបានជ្រើសរើសដោយរាស្ដ្ររើសតាំងរបស់ព្រះជាម្ចាស់ តើហេតុអ្វីបានជាអ្នកតែងតែចាប់កំហុសលើរឿងរ៉ាវនានា ដើម្បីយកមកប្រើប្រាស់ប្រឆាំងនឹងពួកគេដូច្នេះ? តើគោលដៅរបស់អ្នកក្នុងការយកប្រៀបនោះគឺជាអ្វីទៅ? តើមកពីអ្នកចង់ជំនួសតំណែងពួកគេជាអ្នកដឹកនាំមែនទេ? នៅពេលដែលមនុស្សអាក្រក់ម្នាក់បានចោទប្រកាន់អ្នកដឹកនាំ ឬអ្នកធ្វើការម្នាក់ពីបទធ្វើជាអ្នកដឹកនាំក្លែងក្លាយ និងជាអាទទឹងនឹងព្រះគ្រីស្ទ ប្រសិនបើគេអាចរៀបរាប់ពីឧទាហរណ៍ជាក់ស្ដែង ហើយធ្វើឱ្យរាស្ដ្ររើសតាំងរបស់ព្រះជាម្ចាស់គិតថាវាស្របនឹងការពិត នោះវានឹងមានបញ្ហាហើយ។ អ្នកដឹកនាំ ឬអ្នកធ្វើការនោះ អាចនឹងត្រូវគេបោសសម្អាតចេញពីពួកជំនុំយ៉ាងងាយស្រួល។ ការធ្វើជាអ្នកដឹកនាំក្លែងក្លាយ ឬជាអាទទឹងនឹងព្រះគ្រីស្ទ គឺជាកំហុសដ៏ធ្ងន់ធ្ងរមួយ ដែលនៅពេលកំហុសនោះត្រូវបានបញ្ជាក់ថាពិតមែន អ្នកដែលត្រូវគេចោទប្រកាន់ត្រូវបានថ្កោលទោស ហើយជីវិតជំនឿរបស់ពួកគេត្រូវចប់ត្រឹមហ្នឹង។ ការនោះនឹងបំផ្លាញពួកគេទាំងស្រុងហើយ មែនទេ? តើការនោះអាក្រក់យ៉ាងណាទៅ! លើសពីនេះទៅទៀត ប្រសិនបើអាទទឹងនឹងព្រះគ្រីស្ទឆ្លៀតឱកាសនោះ ដើម្បីឱ្យគេជ្រើសរើសខ្លួនឯងជាអ្នកដឹកនាំ និងក្ដោបក្ដាប់ពួកជំនុំ តើពេលនោះរាស្ដ្ររើសតាំងរបស់ព្រះជាម្ចាស់នឹងមិនស្ថិតនៅក្រោមការគ្រប់គ្រងរបស់អាទទឹងនឹងព្រះគ្រីស្ទទេឬអី? តើពួកជំនុំនោះនឹងមិនក្លាយជានគររបស់អាទទឹងនឹងព្រះគ្រីស្ទទេឬអី? (វានឹងបែបនេះ។) នេះគឺជាគ្រោះថ្នាក់ដ៏ធ្ងន់ធ្ងរមួយ! តើមនុស្សអាក្រក់ និងពួកទទឹងនឹងព្រះគ្រីស្ទ មានកលល្បិចអ្វីផ្សេងទៀត ដើម្បីវាយប្រហារ និងផាត់ចេញអស់អ្នកដែលដេញតាមសេចក្ដីពិតដែរឬទេ? តើពួកគេមួយចំនួនមិនបានបញ្ជូនបងប្អូនប្រុសស្រីដែលដេញតាមសេចក្ដីពិត ឱ្យទៅធ្វើការនៅកន្លែងដែលគ្រោះថ្នាក់បំផុត ដើម្បីដណ្ដើមអំណាច និងពង្រឹងឋានៈរបស់ខ្លួនទេឬអី? ពួកគេនិយាយថា «មានពួកជំនុំដែលទើបនឹងបង្កើតថ្មីមួយ ដែលមានបងប្អូនប្រុសស្រីជាច្រើនដែលទើបនឹងជឿថ្មីៗ។ ពួកគេគ្មានមូលដ្ឋានគ្រឹះ ហើយពួកគេខ្វះប្រាជ្ញា។ ពួកគេត្រូវការនរណាម្នាក់ដែលយល់ពីសេចក្ដីពិត ដើម្បីស្រោចស្រព និងផ្គត់ផ្គង់ពួកគេ។ អ្នកយល់ពីសេចក្ដីពិតនៃនិមិត្ត។ អ្នកជឿថ្មីៗទាំងនោះត្រូវការនរណាម្នាក់ដូចជាអ្នក ដើម្បីទៅស្រោចស្រពពួកគេ។ គ្មាននរណាម្នាក់ផ្សេងទៀតអាចធ្វើបានឡើយ»។ ហើយដោយការធ្វើបែបនេះ អាទទឹងនឹងព្រះគ្រីស្ទបានបញ្ជូនមនុស្សដែលជាការគំរាមកំហែងលាក់កំបាំងដ៏ធ្ងន់ធ្ងរម្នាក់ចេញទៅបាត់។ តាមពិតទៅ តើពួកគេពិតជាធ្វើបែបនេះ ដើម្បីឱ្យបុគ្គលនោះដឹកនាំពួកជំនុំនោះ និងផ្គត់ផ្គង់ពួកជំនុំនោះមែនឬ? (ទេ។) ទេ ពួកគេធ្វើបែបនេះ ពីព្រោះកន្លែងនោះគឺជាបរិយាកាសប្រទូសរ៉ាយគ្នា និងគ្រោះថ្នាក់។ ពួកគេដាក់បុគ្គលនោះនៅកន្លែងដែលគ្រោះថ្នាក់ដើម្បីធ្វើកិច្ចការពួកជំនុំ ដោយទន្ទឹងរង់ចាំយ៉ាងអន្ទះសាឱ្យបុគ្គលនោះត្រូវនាគដ៏ធំមានសម្បុរក្រហមចាប់ខ្លួនទៅ។ ប្រសិនបើបុគ្គលនោះត្រូវគេចាប់ខ្លួន នោះនឹងគ្មាននរណាម្នាក់នៅសល់ដើម្បីគំរាមកំហែងដល់ឋានៈរបស់អាទទឹងនឹងព្រះគ្រីស្ទឡើយ ហើយពួកគេអាចក្ដោបក្ដាប់ពួកជំនុំបាន។ តើនេះមិនមែនជាកលល្បិចរបស់ពួកគេទេឬអី? ពួកគេបញ្ជូនបុគ្គលនោះចេញទៅ ដោយយកលេសថាពួកគេល្អស័ក្តិសមក្នុងការស្រោចស្រពអ្នកជឿថ្មីៗ ដូច្នេះហើយ គ្មាននរណាម្នាក់អាចមើលឃើញពីចេតនាដ៏អាក្រក់របស់ពួកគេឡើយ។ តើពួកគេមិនឆ្លាតទេឬអី? ហើយបងប្អូនប្រុសស្រីគិតថា អាទទឹងនឹងព្រះគ្រីស្ទឆ្លាត និងមានប្រាជ្ញាណាស់ដែលបានរៀបចំបែបនេះ ថាគេជាមនុស្សម្នាក់ដែលស្របតាមបំណងព្រះហឫទ័យរបស់ព្រះជាម្ចាស់ ប៉ុន្តែតាមពិតទៅ អាទទឹងនឹងព្រះគ្រីស្ទកំពុងតែបោកបញ្ឆោត និងបិទបាំងភ្នែកពួកគេសោះ។ ល្បិចរបស់អាទទឹងនឹងព្រះគ្រីស្ទនេះ ហាក់ដូចជាឥតកិច្ចកលអ្វីសោះ។ គ្មាននរណាម្នាក់អាចមើលឃើញច្បាស់ពីអ្វីដែលកំពុងកើតឡើងពិតប្រាកដឡើយ ហើយគ្រប់គ្នាក៏ត្រូវគេបំភាន់។ មនុស្សដែលត្រូវគេបំភាន់ទាំងនោះ គិតថាអ្វីដែលអាទទឹងនឹងព្រះគ្រីស្ទកំពុងធ្វើ គឺយុត្តិធម៌ និងសមហេតុសមផល ថាពួកគេធ្វើបែបនេះដោយសារតែការព្រួយបារម្ភចំពោះកិច្ចការ ប៉ុន្តែគ្មាននរណាម្នាក់អាចមើលធ្លុះដល់ចេតនារបស់ពួកគេឡើយ។ ពួកទទឹងនឹងព្រះគ្រីស្ទពិតជាអាក្រក់ណាស់ មែនទេ? កន្លែងណាដែលមានគ្រោះថ្នាក់ នោះគឺជាកន្លែងដែលពួកគេបញ្ជូនអ្នកឱ្យទៅ ដោយគិតក្នុងចិត្តថា «ក្រែងអ្នកជាអ្នកដេញតាមសេចក្ដីពិត មែនទេ? ហើយក្រែងអ្នកជាអ្នកប្រឆាំងនឹងខ្ញុំ មែនទេ? ក្រែងអ្នកតែងតែញែកដឹងពីខ្ញុំ និងចាប់កំហុសលើរឿងនានាដើម្បីយកមកប្រើប្រាស់ប្រឆាំងនឹងខ្ញុំ មែនទេ? ល្អហើយ អ៊ីចឹង៖ ខ្ញុំនឹងប្រើឱកាសនេះដើម្បីបញ្ជូនអ្នកចេញពីទីនេះឱ្យបានឆាប់តែម្ដង។ វាជារឿងល្អបំផុត ប្រសិនបើអ្នកត្រូវគេចាប់ខ្លួន នោះអ្នកនឹងមិនអាចងើបឈរឡើងវិញបានទៀតឡើយ!» វាជារឿងប្រាកដណាស់ថា មនុស្សភាគច្រើនដែលពួកទទឹងនឹងព្រះគ្រីស្ទដាក់អន្ទាក់ និងធ្វើទុក្ខបុកម្នេញនៅក្នុងពួកជំនុំ គឺជាអស់អ្នកដែលមានការដេញតាមច្រើនជាងគេ។ តើពួកទទឹងនឹងព្រះគ្រីស្ទចាត់ទុកមនុស្សទាំងនេះថាយ៉ាងដូចម្ដេច នៅពេលដែលពួកគេកំពុងត្រូវគេធ្វើទុក្ខបុកម្នេញ និងផាត់ចេញនោះ? ពួកគេគិតក្នុងចិត្តថា «មនុស្សទាំងនេះតែងតែស្ដាប់ការបង្រៀន ពួកគេយល់ពីសេចក្ដីពិតមួយចំនួន។ ខ្ញុំមិនអាចចេះតែមិនឱ្យពួកគេស្ដាប់នោះទេ៖ ការបង្រៀនត្រូវបានផ្សព្វផ្សាយឱ្យមនុស្សគ្រប់គ្នាស្ដាប់ ដូច្នេះគ្មានហេតុផលណាដែលអាចយកមកដោះសារដើម្បីមិនឱ្យពួកគេស្ដាប់បានឡើយ។ ប៉ុន្តែឧបមាថា ខ្ញុំអនុញ្ញាតឱ្យពួកគេស្ដាប់ ដោយសារតែអ្វីដែលបាននិយាយនៅក្នុងការបង្រៀនទាំងនោះភាគច្រើន គឺលាតត្រដាងពីពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទ តើវានឹងមានផលល្អសម្រាប់ខ្ញុំដែរឬទេ ប្រសិនបើពួកគេស្ដាប់បានច្រើនគួរសម ហើយទទួលបានការយល់ដឹង និងការញែកដឹងនោះ? មិនយូរមិនឆាប់ ខ្ញុំនឹងត្រូវចុះចេញពីតំណែងជាអ្នកដឹកនាំមិនខាន មែនទេ? ធ្វើបែបនេះមិនកើតទេ។ ខ្ញុំត្រូវតែធ្វើសកម្មភាពឱ្យបានមុនទើបបាន»។ នៅពេលដែលអាទទឹងនឹងព្រះគ្រីស្ទមានចេតនាបែបនេះហើយ ពួកគេក៏ចាប់ផ្ដើមធ្វើសកម្មភាព។ ស្ទើរតែគ្មាននរណាម្នាក់អាចសម្គាល់ដឹងពីអាទទឹងនឹងព្រះគ្រីស្ទបានឡើយ ប្រសិនបើពួកគេមិនយល់ពីសេចក្ដីពិតនោះ។ ហេតុអ្វីបានជាពួកទទឹងនឹងព្រះគ្រីស្ទអាចរួចខ្លួន ខណៈពេលដែលមនុស្សដែលដេញតាមសេចក្ដីពិត ក្លាយជាជនរងគ្រោះទៅវិញ? មានហេតុផលមួយដែលច្បាស់ជាមានពិតប្រាកដ៖ មនុស្សទាំងនោះប្រហែលជាមានសេចក្ដីស្រឡាញ់ខ្លះចំពោះសេចក្ដីពិត និងចំពោះរឿងវិជ្ជមាននៅក្នុងចិត្ត ហើយពួកគេប្រហែលជាមានបំណងប្រាថ្នាខ្លះក្នុងការដេញតាមសេចក្ដីពិត ប៉ុន្តែពួកគេគ្រាន់តែកំសាកពេកប៉ុណ្ណោះ។ ពួកគេមិនយល់ពីសេចក្ដីពិត ខ្វះការ ញែកដឹង និងល្ងង់ខ្លៅខ្លាំងណាស់។ ពួកគេមិនអាចមើលធ្លុះដល់សារជាតិរបស់អាទទឹងនឹងព្រះគ្រីស្ទឡើយ ហើយពួកគេមិនដែលហ៊ានលាតត្រដាងអាទទឹងនឹងព្រះគ្រីស្ទឡើយ ដែលការនេះធ្វើឱ្យអាទទឹងនឹងព្រះគ្រីស្ទអាចធ្វើសកម្មភាពបានមុន និងធ្វើបាបពួកគេ។ ប្រសិនបើនេះគឺជាលទ្ធផលដែលពួកគេទទួលបាន ឬនេះគឺជាអ្វីដែលពួកគេជួបប្រទះ តើវាកើតឡើងដោយរបៀបណា? តើពួកគេមិនមែនត្រូវអាទទឹងនឹងព្រះគ្រីស្ទធ្វើបាបយ៉ាងសាហាវទេឬអី? (មែនហើយ។) តើមនុស្សដែលដេញតាមសេចក្ដីពិត គួររៀនសូត្រអ្វីពីរឿងនេះដើម្បីទុកជាមេរៀន? តើមនុស្សគួរមានអាកប្បកិរិយាបែបណា ទាក់ទងនឹងរបៀបប្រព្រឹត្តចំពោះអ្នកដឹកនាំ ឬអ្នកធ្វើការ? ប្រសិនបើអ្វីដែលអ្នកដឹកនាំ ឬអ្នកធ្វើការធ្វើ គឺត្រឹមត្រូវ និងស្របតាមសេចក្ដីពិត នោះអ្នកអាចស្ដាប់បង្គាប់ពួកគេបាន។ ប្រសិនបើអ្វីដែលពួកគេធ្វើ គឺខុស និងមិនស្របតាមសេចក្ដីពិតទេ នោះអ្នកមិនគួរស្ដាប់បង្គាប់ពួកគេឡើយ ហើយអ្នកអាចលាតត្រដាងពួកគេ ប្រឆាំងនឹងពួកគេ និងលើកឡើងពីមតិយោបល់ផ្សេងបាន។ ប្រសិនបើពួកគេមិនអាចធ្វើកិច្ចការជាក់ស្ដែង ឬប្រព្រឹត្តអំពើអាក្រក់ដែលបង្កការរំខានដល់កិច្ចការរបស់ពួកជំនុំ ហើយត្រូវបានបើកសម្ដែងថាជាអ្នកដឹកនាំក្លែងក្លាយ អ្នកធ្វើការក្លែងក្លាយ ឬជាពួកទទឹងនឹងព្រះគ្រីស្ទ នោះអ្នកអាចញែកដឹង លាតត្រដាង និងរាយការណ៍អំពីពួកគេបាន។ ទោះជាយ៉ាងណាក៏ដោយ រាស្ដ្ររើសតាំងរបស់ព្រះជាម្ចាស់មួយចំនួនមិនយល់ពីសេចក្ដីពិត ហើយកំសាកខ្លាំងណាស់។ ពួកគេខ្លាចត្រូវបានពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទគាបសង្កត់ និងធ្វើបាប ដូច្នេះពួកគេមិនហ៊ានប្រកាន់ខ្ជាប់នូវគោលការណ៍ឡើយ។ ពួកគេនិយាយថា «ប្រសិនបើអ្នកដឹកនាំបណ្ដេញខ្ញុំចេញ ខ្ញុំចប់ហើយ។ ប្រសិនបើគាត់ឱ្យមនុស្សគ្រប់គ្នាលាតត្រដាង ឬបោះបង់ខ្ញុំចោល នោះខ្ញុំនឹងមិនអាចជឿលើព្រះជាម្ចាស់បានទៀតទេ។ ប្រសិនបើខ្ញុំត្រូវបានបណ្ដេញចេញពីពួកជំនុំ នោះព្រះជាម្ចាស់នឹងមិនចង់បានខ្ញុំ ហើយនឹងមិនសង្គ្រោះខ្ញុំឡើយ។ ហើយតើសេចក្ដីជំនឿរបស់ខ្ញុំមិនទៅជាអសារបង់ទេឬអី?» តើការគិតបែបនេះមិនគួរឱ្យអស់សំណើចទេឬ? តើមនុស្សបែបនេះមានសេចក្ដីជំនឿពិតលើព្រះជាម្ចាស់ដែរឬទេ? តើអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទតំណាងឱ្យព្រះជាម្ចាស់ឬ នៅពេលដែលពួកគេបណ្ដេញអ្នកចេញ? នៅពេលដែលអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទធ្វើបាប និងបណ្ដេញអ្នកចេញ នេះគឺជាកិច្ចការរបស់សាតាំង ហើយគ្មានពាក់ព័ន្ធអ្វីនឹងព្រះជាម្ចាស់ឡើយ។ នៅពេលដែលមនុស្សត្រូវបានបោសសម្អាត ឬបណ្ដេញចេញពីពួកជំនុំ ការណ៍នេះស្របតាមព្រះហឫទ័យរបស់ព្រះជាម្ចាស់ លុះត្រាតែមានការសម្រេចចិត្តរួមរវាងពួកជំនុំ និងរាស្ដ្ររើសតាំងរបស់ព្រះជាម្ចាស់ទាំងអស់ប៉ុណ្ណោះ ហើយនៅពេលដែលការបោសសម្អាត ឬការបណ្ដេញចេញនោះ ស្របទាំងស្រុងតាមការរៀបចំកិច្ចការនៃដំណាក់របស់ព្រះជាម្ចាស់ និងគោលការណ៍សេចក្ដីពិតនៃព្រះបន្ទូលរបស់ព្រះជាម្ចាស់ប៉ុណ្ណោះ។ តើការដែលអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទ បណ្តេញអ្នកចេញពីពួកជំនុំ អាចបញ្ជាក់ថាអ្នកនឹងមិនទទួលបានសេចក្តីសង្គ្រោះដោយរបៀបណា? នេះគឺជាការធ្វើទុក្ខបុកម្នេញរបស់សាតាំង និងពួកទទឹងនឹងព្រះគ្រីស្ទ ហើយមិនមានន័យថា អ្នកនឹងមិនត្រូវបានសង្គ្រោះដោយព្រះជាម្ចាស់នោះទេ។ ការដែលថាតើអ្នកអាចត្រូវបានសង្គ្រោះឬអត់ គឺអាស្រ័យលើព្រះជាម្ចាស់។ គ្មានមនុស្សណាម្នាក់មានលក្ខណៈសម្បត្តិគ្រប់គ្រាន់ដើម្បីសម្រេចថា តើអ្នកអាចត្រូវបានសង្គ្រោះដោយព្រះជាម្ចាស់ឬអត់នោះទេ។ អ្នកត្រូវតែច្បាស់លាស់អំពីរឿងនេះ។ ហើយការចាត់ទុកការបណ្ដេញចេញរបស់អ្នកដោយអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទ ថាជាការបណ្ដេញចេញដោយព្រះជាម្ចាស់ តើនេះមិនមែនជាការយល់ខុសចំពោះព្រះជាម្ចាស់ទេឬ? ពិតមែនហើយ។ ហើយនេះមិនត្រឹមតែជាការយល់ខុសចំពោះព្រះជាម្ចាស់ប៉ុណ្ណោះទេ ប៉ុន្តែក៏ជាការបះបោរប្រឆាំងនឹងព្រះជាម្ចាស់ផងដែរ។ វាក៏ជាការប្រមាថចំពោះព្រះជាម្ចាស់មួយបែបដែរ។ ហើយតើការយល់ខុសចំពោះព្រះជាម្ចាស់តាមរបៀបនេះ មិនមែនជាភាពល្ងង់ខ្លៅ និងល្ងីល្ងើទេឬ? នៅពេលដែលអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទបណ្ដេញអ្នកចេញ ហេតុអ្វីបានជាអ្នកមិនស្វែងរកសេចក្ដីពិត? ហេតុអ្វីបានជាអ្នកមិនស្វែងរកនរណាម្នាក់ដែលយល់ពីសេចក្ដីពិត ដើម្បីទទួលបានការញែកដឹងខ្លះៗ? ហើយហេតុអ្វីបានជាអ្នកមិនរាយការណ៍រឿងនេះទៅថ្នាក់លើ? នេះបញ្ជាក់ថា អ្នកមិនជឿថាសេចក្តីពិតគ្រងរាជ្យខ្ពស់បំផុតនៅក្នុងដំណាក់របស់ព្រះជាម្ចាស់ឡើយ វាបង្ហាញថា អ្នកគ្មានសេចក្ដីជំនឿពិតលើព្រះជាម្ចាស់ ហើយថាអ្នកមិនមែនជាអ្នកដែលជឿលើព្រះជាម្ចាស់ពិតប្រាកដឡើយ។ ប្រសិនបើអ្នកទុកចិត្តលើសព្វានុភាពរបស់ព្រះជាម្ចាស់ ហេតុអ្វីបានជាអ្នកខ្លាចការសងសឹករបស់អ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទ? តើពួកគេអាចកំណត់វាសនារបស់អ្នកបានឬ? ប្រសិនបើអ្នកមានសមត្ថភាពក្នុងការញែកដឹង ហើយដឹងថាទង្វើរបស់ពួកគេផ្ទុយនឹងសេចក្ដីពិត ហេតុអ្វីមិនប្រកបជាមួយរាស្ដ្ររើសតាំងរបស់ព្រះជាម្ចាស់ដែលយល់ពីសេចក្ដីពិត? អ្នកមានមាត់ ហេតុអ្វីបានជាអ្នកមិនហ៊ាននិយាយចេញមក? ហេតុអ្វីបានជាអ្នកខ្លាចអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទម្ល៉េះ? នេះបញ្ជាក់ថា អ្នកគឺជាមនុស្សកំសាក ជាមនុស្សមិនបានការ និងជាកញ្ជះរបស់សាតាំង។ ប្រសិនបើនៅពេលដែលអ្នកដឹកនាំក្លែងក្លាយ ឬអាទទឹងនឹងព្រះគ្រីស្ទគំរាមកំហែង អ្នកមិនហ៊ានរាយការណ៍ពីពួកគេទៅថ្នាក់លើទេ នេះបង្ហាញថាអ្នកត្រូវបានសាតាំងចងរួចទៅហើយ ហើយថាអ្នកមានចិត្តគំនិតតែមួយជាមួយពួកគេ។ តើនេះមិនមែនជាការដើរតាមសាតាំងទេឬអី? តើមនុស្សបែបនេះអាចក្លាយជារាស្ដ្ររើសតាំងម្នាក់របស់ព្រះជាម្ចាស់បានដោយរបៀបណា? ពួកគេគឺជាមនុស្សថោកទាបសុទ្ធសាធ។ អស់អ្នកណាដែលមានចិត្តគំនិតតែមួយជាមួយពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទ មិនអាចក្លាយជាមនុស្សល្អបានឡើយ ពួកគេគឺជាអ្នកប្រព្រឹត្តអាក្រក់។ មនុស្សបែបនេះកើតមកដើម្បីធ្វើជាកូនចៅរបស់អារក្ស ពួកគេគឺជាអ្នកបម្រើសាតាំង ហើយពួកគេមិនអាចទទួលការប្រោសលោះបានឡើយ។ អស់អ្នកណាដែលមិនហ៊ានលាតត្រដាងពួកទទឹងនឹងព្រះគ្រីស្ទ នៅពេលដែលពួកគេឃើញមនុស្សទាំងនោះកំពុងប្រព្រឹត្តអាក្រក់ អស់អ្នកដែលខ្លាចធ្វើឱ្យទាស់ចិត្តពួកទទឹងនឹងព្រះគ្រីស្ទ អស់អ្នកដែលថែមទាំងការពារ និងស្ដាប់បង្គាប់ពួកគេទៀតនោះ តើពួកគេមិនមែនជាមនុស្សល្ងង់ខ្លៅ និងមិនដឹងអីទេឬអី? ប្រសិនបើអ្នកដឹងច្បាស់ពីគោលការណ៍សេចក្ដីពិតហើយ ប៉ុន្តែនៅតែបំពានគោលការណ៍ទាំងនោះ ហើយថែមទាំងចងសម្ព័ន្ធភាព និងបង្កើតបក្ខពួកជាមួយមនុស្សអាក្រក់ និងពួកទទឹងនឹងព្រះគ្រីស្ទទៀត តើអ្នកមិនមែនកំពុងធ្វើជាអ្នកសមគំនិត និងជាកូនចៅរបស់សាតាំងទេឬអី? ដូច្នេះ តើវាមិនស័ក្តិសមសម្រាប់អ្នកទេឬអី នៅពេលដែលទីបំផុតអ្នកត្រូវបានចាត់ទុកថាជាមនុស្សអាក្រក់ និងជាអ្នកសមគំនិតរបស់ពួកទទឹងនឹងព្រះគ្រីស្ទនោះ? ប្រសិនបើអ្នកជឿលើព្រះជាម្ចាស់ ប៉ុន្តែជំនួសឱ្យការដើរតាមព្រះជាម្ចាស់ អ្នកបែរជាដើរតាមពួកទទឹងនឹងព្រះគ្រីស្ទ ដោយធ្វើជាកូនចៅ ឬអ្នកសមគំនិតរបស់ពួកគេម្នាក់ទៅវិញ នោះតើអ្នកមិនមែនកំពុងជីករណ្ដៅកប់ខ្លួនឯង និងស្វែងរកសេចក្ដីស្លាប់ខ្លួនឯងទេឬអី? ប្រសិនបើអ្នកជឿលើព្រះជាម្ចាស់ ប៉ុន្តែជំនួសឱ្យការចុះចូលនឹងព្រះជាម្ចាស់ អ្នកបែរជាចុះញ៉ម និងជ្រកកោនជាមួយសត្រូវរបស់ព្រះជាម្ចាស់ គឺពួកទទឹងនឹងព្រះគ្រីស្ទ ហើយលទ្ធផលគឺ អ្នកត្រូវបានពួកទទឹងនឹងព្រះគ្រីស្ទទាំងនេះប្រើឧបាយកល និងធ្វើបាប នោះអ្នកបាននាំរឿងនេះដាក់ខ្លួនឯងហើយ។ តើអ្នកមិនសមមុខទេឬអី? ប្រសិនបើអ្នកចាត់ទុកពួកទទឹងនឹងព្រះគ្រីស្ទជាចៅហ្វាយរបស់អ្នក ជាអ្នកដឹកនាំរបស់អ្នក ជាបង្អែករបស់អ្នក នោះអ្នកកំពុងជ្រកកោនជាមួយសាតាំង អ្នកកំពុងដើរតាមសាតាំង ដែលមានន័យថា អ្នកបានវង្វេង ហើយដើរខុសផ្លូវ និងឈានជើងចូលទៅក្នុងផ្លូវដែលគ្មានថ្ងៃត្រឡប់វិញហើយ។ តើអ្នកគួរមានអាកប្បកិរិយាបែបណាចំពោះពួកទទឹងនឹងព្រះគ្រីស្ទ? អ្នកគួរតែលាតត្រដាងពួកគេ និងធ្វើការតយុទ្ធជាមួយពួកគេ។ ប្រសិនបើមានតែអ្នកម្នាក់ ឬពីរនាក់ ហើយអ្នកខ្សោយពេកមិនអាចប្រឈមមុខនឹងពួកទទឹងនឹងព្រះគ្រីស្ទតែម្នាក់ឯងបាន អ្នកគួរតែរួបរួមគ្នាជាមួយមនុស្សមួយចំនួនដែលយល់ពីសេចក្ដីពិត ដើម្បីរាយការណ៍ និងលាតត្រដាងពួកទទឹងនឹងព្រះគ្រីស្ទទាំងនេះ ហើយគួរតែបន្តធ្វើបែបនេះ រហូតទាល់តែពួកគេត្រូវបានបោសសម្អាតចេញ។ ខ្ញុំបានឮថា ក្នុងរយៈពេលពីរឆ្នាំកន្លងមកនេះ រាស្ដ្ររើសតាំងរបស់ព្រះជាម្ចាស់នៅតំបន់ឃុំគ្រងមួយចំនួនក្នុងប្រទេសចិនដីគោក បានរួបរួមគ្នាដើម្បីដកពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទចេញពីតំណែង។ ពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទមួយចំនួន ថែមទាំងជាប្រធានក្រុមសម្រេចចិត្តទៀតផង ប៉ុន្តែពួកគេនៅតែត្រូវបានរាស្ដ្ររើសតាំងរបស់ព្រះជាម្ចាស់ដកចេញដដែល។ រាស្ដ្ររើសតាំងរបស់ព្រះជាម្ចាស់មិនចាំបាច់រង់ចាំការយល់ព្រមពីខាងលើឡើយ។ ដោយផ្អែកលើគោលការណ៍សេចក្ដីពិត ពួកគេអាចសម្គាល់ដឹងពីពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទទាំងនេះ ដែលមិនបានធ្វើកិច្ចការជាក់ស្ដែង ហើយតែងតែធ្វើបាបបងប្អូនប្រុសស្រី ដែលកំពុងប្រព្រឹត្តយ៉ាងព្រហើន និងរំខានដល់កិច្ចការនៅដំណាក់របស់ព្រះជាម្ចាស់ ហើយបានចាត់ការពួកគេជាបន្ទាន់។ អ្នកខ្លះត្រូវបានរុញចេញពីក្រុមសម្រេចចិត្ត អ្នកខ្លះត្រូវបានបោសសម្អាតចេញពីពួកជំនុំ ដែលនេះជារឿងដ៏អស្ចារ្យណាស់! នេះបង្ហាញថា រាស្ដ្ររើសតាំងរបស់ព្រះជាម្ចាស់បានឈានជើងចូលទៅក្នុងគន្លងដ៏ត្រឹមត្រូវនៃជំនឿលើព្រះជាម្ចាស់រួចទៅហើយ។ រាស្ដ្ររើសតាំងមួយចំនួនរបស់ព្រះជាម្ចាស់ យល់ពីសេចក្ដីពិតរួចហើយ ហើយឥឡូវនេះមានកម្ពស់បន្តិចបន្តួច ពួកគេលែងត្រូវបានសាតាំងគ្រប់គ្រង និងបោកបញ្ឆោតទៀតហើយ ពួកគេហ៊ានក្រោកឈរឡើង និងប្រយុទ្ធជាមួយកម្លាំងអាក្រក់របស់សាតាំង។ នេះក៏បង្ហាញផងដែរថា កម្លាំងរបស់ពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទនៅក្នុងពួកជំនុំ លែងមានប្រៀបទៀតហើយ។ ដូច្នេះ ពួកគេលែងហ៊ានប្រព្រឹត្តយ៉ាងគឃ្លើននៅក្នុងពាក្យសម្ដី និងទង្វើរបស់ពួកគេទៀតហើយ។ ពេលដែលពួកគេបញ្ចេញកលល្បិចរបស់ពួកគេភ្លាម នឹងមាននរណាម្នាក់នៅទីនោះដើម្បីតាមដានពួកគេ ញែកដឹងពីពួកគេ និងបដិសេធពួកគេមិនខាន។ នោះមានន័យថា នៅក្នុងដួងចិត្តរបស់អស់អ្នកដែលយល់ពីសេចក្ដីពិតយ៉ាងពិតប្រាកដ ឋានៈ កេរ្តិ៍ឈ្មោះ និងអំណាចរបស់មនុស្ស មិនមានឋានៈគ្របដណ្ដប់ឡើយ។ មនុស្សបែបនេះមិនឱ្យតម្លៃលើរឿងទាំងនោះទេ។ នៅពេលដែលនរណាម្នាក់អាចស្វែងរកសេចក្ដីពិត និងប្រកបគ្នាអំពីសេចក្ដីពិតយ៉ាងសកម្មជាមុន ហើយនៅពេលដែលពួកគេចាប់ផ្ដើមវាយតម្លៃឡើងវិញ និងឆ្លុះបញ្ចាំងពីផ្លូវដែលមនុស្សដែលជឿលើព្រះជាម្ចាស់គួរដើរ និងរបៀបដែលពួកគេគួរប្រព្រឹត្តចំពោះពួកអ្នកដឹកនាំ និងពួកអ្នកធ្វើការ ហើយពួកគេចាប់ផ្ដើមរិះគិតថាតើនរណាដែលមនុស្សគួរដើរតាម តើឥរិយាបថណាខ្លះដែលជាការដើរតាមមនុស្ស ហើយឥរិយាបថណាខ្លះដែលជាការដើរតាមព្រះជាម្ចាស់ ហើយបន្ទាប់មក បន្ទាប់ពីបានស្វែងរកសេចក្ដីពិតទាំងនេះ និងបានឆ្លងកាត់បទពិសោធជាមួយសេចក្ដីពិតទាំងនេះអស់រយៈពេលជាច្រើនឆ្នាំ នៅពេលដែលពួកគេបានយល់ពីសេចក្ដីពិតមួយចំនួន និងមានការញែកដឹងដោយមិនដឹងខ្លួន នោះពួកគេនឹងទទួលបានកម្ពស់បន្តិចបន្តួចហើយ។ ការដែលអាចស្វែងរកសេចក្ដីពិតនៅក្នុងគ្រប់កិច្ចការទាំងអស់ គឺមានន័យថាបានចូលទៅក្នុងគន្លងដ៏ត្រឹមត្រូវនៃជំនឿលើព្រះជាម្ចាស់ហើយ។

វាជារឿងល្អ ជាហេតុការណ៍ដ៏ល្អមួយសម្រាប់រាស្ដ្ររើសតាំងរបស់ព្រះជាម្ចាស់ ដែលអាចញែកដឹង និងបដិសេធពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទបាន។ ពួកអ្នកដឹកនាំមួយចំនួនមិនអាចធ្វើកិច្ចការជាក់ស្ដែងបានឡើយ អ្វីដែលពួកគេធ្វើគឺបង្កការបង្អាក់ និងការរំខាន ដែលធ្វើឱ្យជីវិតពួកជំនុំគ្មានភាពស្ងប់សុខឡើយ។ បងប្អូនប្រុសស្រីទាំងអស់យល់ថាពួកគេមិនគួរឱ្យចង់រាប់អានឡើយ ហើយនៅទីបំផុត ពួកគេក៏បដិសេធអ្នកដឹកនាំទាំងនោះ។ តើការដែលពួកគេធ្វើបែបនេះត្រឹមត្រូវដែរឬទេ? (ត្រឹមត្រូវ។) មានអ្នកផ្សេងទៀតដែលត្រូវបានជ្រើសរើសជាអ្នកដឹកនាំ ហើយដំបូងឡើយ បងប្អូនប្រុសស្រីនិយាយថា «នោះគឺជាអ្នកដែលយើងបានជ្រើសរើស ដូច្នេះយើងត្រូវសហការជាមួយកិច្ចការរបស់ពួកគេ»។ មួយរយៈក្រោយមក ពួកគេបែរជាក្លាយជាជម្រើសដ៏ខុសឆ្គងទៅវិញ៖ ពួកគេមានភាពក្លៀវក្លានៅក្នុងជំនឿរបស់ពួកគេលើព្រះជាម្ចាស់ ប៉ុន្តែពួកគេគ្មានការយល់ដឹងខាងវិញ្ញាណឡើយ។ ពួកគេងាយនឹងមានភាពវៀចវេរ ហើយក្រអឺតក្រទម និងរាប់ខ្លួនឯងជាសុចរិត ពួកគេមិនពិភាក្សារឿងរ៉ាវនានាជាមួយអ្នកដទៃទេ ហើយពួកគេមិនធ្វើអ្វីស្របតាមគោលការណ៍ឡើយ គឺគ្រាន់តែប្រព្រឹត្តផ្ដេសផ្ដាសប៉ុណ្ណោះ។ នេះនាំឱ្យមានចន្លោះប្រហោងផ្នែកសុវត្ថិភាព បងប្អូនប្រុសស្រីក្នុងពួកជំនុំតែងតែត្រូវគេចាប់ខ្លួន ហើយកិច្ចការរបស់ពួកជំនុំរងការខាតបង់យ៉ាងធ្ងន់ធ្ងរ។ អ្នកដឹកនាំនោះមិនត្រឹមតែមិនឆ្លុះបញ្ចាំងពីខ្លួនឯងប៉ុណ្ណោះទេ ថែមទាំងដោះសារឱ្យខ្លួនឯង ប្រកែកការពារខ្លួន និងរុញទំនួលខុសត្រូវទៀតផង។ នៅទីបំផុត ក្រុមនោះក៏ដកគាត់ចេញពីតំណែង។ តើអ្នកគិតថាពួកគេចាត់ការស្ថានភាពនោះតាមរបៀបដ៏ត្រឹមត្រូវដែរឬទេ? (ត្រឹមត្រូវ។) ត្រឹមត្រូវហើយ! ហើយភ្លាមៗបន្ទាប់ពីចាត់ការបុគ្គលនោះរួច ពួកគេក៏បោះឆ្នោតជ្រើសរើសអ្នកផ្សេង ហើយគ្រប់គ្នាមើលឃើញយ៉ាងច្បាស់បន្ទាប់ពីមួយរយៈក្រោយមកថា បុគ្គលនេះល្អជាងអ្នកដឹកនាំក្លែងក្លាយនោះឆ្ងាយណាស់ ដែលនេះបញ្ជាក់ថា ក្រុមនោះមានការញែកដឹង និងមានការរីកចម្រើន។ នេះគឺជាដំណើរការដែលរាស្ដ្ររើសតាំងរបស់ព្រះជាម្ចាស់រីកចម្រើននៅក្នុងជីវិត។ វាជារឿងធម្មតាណាស់។ តើអ្នកគិតថា នៅពេលដែលមនុស្សស្ដាប់ការបង្រៀនអស់រយៈពេលជាច្រើនឆ្នាំ ពួកគេទាំងអស់គ្នានឹងមានការញែកដឹង ហើយធ្វើការជ្រើសរើសអ្នកដឹកនាំ និងអ្នកធ្វើការគ្រប់រូបបានយ៉ាងត្រឹមត្រូវ គឺថាមិនថាពួកគេជ្រើសរើសនរណាទេ គឺអ្នកនោះនឹងកាន់តំណែងនោះមែនទេ? តើវាដំណើរការបែបនោះមែនទេ? (ទេ។) នៅពេលដែលមនុស្សមិនយល់ពីគោលការណ៍សេចក្ដីពិត ការផ្ដោតសំខាន់របស់ពួកគេក្នុងការជ្រើសរើសអ្នកដឹកនាំ គឺតែងតែជ្រើសរើសអ្នកដែលមានគំនិតរហ័សរហួន អ្នកដែលពូកែនិយាយ អ្នកដែលមានអំណោយទាន។ ទាល់តែបុគ្គលនោះត្រូវបានបង្ហាញថាជាអ្នកដឹកនាំក្លែងក្លាយ ឬជាអាទទឹងនឹងព្រះគ្រីស្ទ បន្ទាប់ពីកាន់តំណែងបានមួយរយៈ ទើបមនុស្សចាប់ផ្ដើមមានការញែកដឹង បន្ទាប់ពីនោះ ពួកគេនឹងមិនជ្រើសរើសបុគ្គលបែបនោះទៀតឡើយ។ ចុះតើត្រូវជ្រើសរើសនរណាឱ្យប្រាកដ នៅពេលជ្រើសរើសអ្នកដឹកនាំ និងអ្នកធ្វើការនោះ? គ្មានបទប្បញ្ញត្តិដែលបានកំណត់ទុកឡើយ។ វាអាស្រ័យបំផុតទៅលើថាតើបុគ្គលនោះជាមនុស្សដែលស័ក្តិសមឬអត់ ហើយថាតើពួកគេដេញតាមសេចក្ដីពិតឬអត់។ ទោះជាយ៉ាងណាក៏ដោយ ប្រសិនបើបុគ្គលណាម្នាក់ជាមនុស្សអាក្រក់ ឬជាអាទទឹងនឹងព្រះគ្រីស្ទ អ្នកមិនត្រូវជ្រើសរើសគេឡើយ មិនថាគេជាមនុស្សប្រភេទណាក៏ដោយ។ ប្រសិនបើអ្នកជ្រើសរើសគេ នោះអ្នកនឹងកំពុងជីករណ្ដៅកប់ខ្លួនឯងមិនខាន។ តើវាមិនអញ្ចឹងទេឬអី? (មែនហើយ។)

ត្រឡប់មកប្រធានបទដែលយើងទើបនឹងនិយាយអម្បាញ់មិញវិញ អំពីការដែលពួកទទឹងនឹងព្រះគ្រីស្ទវាយប្រហារ និងផាត់ចេញអស់អ្នកដែលដេញតាមសេចក្ដីពិត៖ ជាមូលដ្ឋាន យើងបាននិយាយអ្វីដែលត្រូវនិយាយអំពីរឿងនោះរួចហើយ មែនទេ? តើពួកទទឹងនឹងព្រះគ្រីស្ទផាត់ចេញ និងវាយប្រហារអស់អ្នកដែលដេញតាមសេចក្ដីពិតដោយរបៀបណា? ពួកគេតែងតែប្រើវិធីសាស្ត្រដែលអ្នកដទៃមើលទៅឃើញថាសមហេតុសមផល និងត្រឹមត្រូវ សូម្បីតែប្រើការជជែកវែកញែកអំពីសេចក្ដីពិត ដើម្បីបង្កើនអានុភាព ក្នុងគោលបំណងវាយប្រហារ ថ្កោលទោស និងបំភាន់អ្នកដទៃ។ ជាឧទាហរណ៍ អាទទឹងនឹងព្រះគ្រីស្ទគិតថា ប្រសិនបើដៃគូរបស់គេគឺជាអ្នកដែលដេញតាមសេចក្ដីពិត នោះអ្នកទាំងនោះអាចគំរាមកំហែងដល់ឋានៈរបស់ខ្លួន ដូច្នេះហើយ អាទទឹងនឹងព្រះគ្រីស្ទនឹងថ្លែងសេចក្តីអធិប្បាយបែបខ្ពង់ខ្ពស់ និងពិភាក្សាអំពីទ្រឹស្ដីខាងវិញ្ញាណ ដើម្បីបំភាន់មនុស្ស និងធ្វើឱ្យមនុស្សវាយតម្លៃគេខ្ពស់។ តាមរបៀបនោះ គេអាចបន្ទាបបន្ថោក និងគាបសង្កត់ដៃគូ និងអ្នករួមការងាររបស់គេ ហើយធ្វើឱ្យមនុស្សមានអារម្មណ៍ថា ទោះបីជាដៃគូរបស់អ្នកដឹកនាំរបស់ពួកគេគឺជាអ្នកដែលដេញតាមសេចក្ដីពិតក៏ដោយ ក៏ពួកគេមិនស្មើនឹងអ្នកដឹកនាំរបស់ពួកគេដែរ ទាំងផ្នែកគុណសម្បត្តិ និងសមត្ថភាព។ មនុស្សមួយចំនួនថែមទាំងនិយាយថា «សេចក្តីអធិប្បាយរបស់អ្នកដឹកនាំយើងគឺខ្ពង់ខ្ពស់ ហើយគ្មាននរណាម្នាក់អាចប្រៀបផ្ទឹមបានឡើយ»។ សម្រាប់អាទទឹងនឹងព្រះគ្រីស្ទ ការបានឮមតិយោបល់បែបនេះ គឺជារឿងដែលគួរឱ្យពេញចិត្តខ្លាំងណាស់។ គេនឹកគិតក្នុងចិត្តថា «អ្នកគឺជាដៃគូរបស់ខ្ញុំ តើអ្នកមិនមានតថភាពនៃសេចក្ដីពិតខ្លះទេឬអី? ហេតុអ្វីបានជាអ្នកមិនអាចនិយាយដោយវោហារស័ព្ទ និងភាពខ្ពង់ខ្ពស់ដូចខ្ញុំបាន? ឥឡូវនេះ អ្នកត្រូវអាម៉ាស់មុខយ៉ាងខ្លាំងហើយ។ អ្នកខ្វះសមត្ថភាព ប៉ុន្តែអ្នកហ៊ានប្រកួតប្រជែងជាមួយខ្ញុំ!» នោះហើយជាអ្វីដែលអាទទឹងនឹងព្រះគ្រីស្ទកំពុងគិត។ តើគោលដៅរបស់អាទទឹងនឹងព្រះគ្រីស្ទគឺជាអ្វីទៅ? គេកំពុងព្យាយាមគ្រប់មធ្យោបាយដែលអាចធ្វើទៅបានដើម្បីគាបសង្កត់ បន្ទាបបន្ថោក និងលើកតម្កើងខ្លួនឯងឱ្យខ្ពស់ជាងអ្នកដទៃ។ នេះជារបៀបដែលអាទទឹងនឹងព្រះគ្រីស្ទប្រព្រឹត្តចំពោះគ្រប់គ្នាដែលដេញតាមសេចក្ដីពិត ឬសហការជាមួយពួកគេ។ មិនថាអាទទឹងនឹងព្រះគ្រីស្ទធ្វើអ្វីក៏ដោយ គឺសុទ្ធតែផ្ដោតលើអំណាច និងឋានៈផ្ទាល់ខ្លួនរបស់គេ ហើយមានបំណងចង់ទទួលបានការគោរព និងការកោតសរសើរពីអ្នកដទៃ។ គេមិនអនុញ្ញាតឱ្យនរណាម្នាក់ពូកែលើសគេឡើយ អ្នកណាដែលពូកែជាងគេច្បាស់ជាត្រូវគេបន្ទាបបន្ថោក ផាត់ចេញ និងគាបសង្កត់មិនខាន។ ពួកទទឹងនឹងព្រះគ្រីស្ទមានហេតុផលជំរុញ និងគោលដៅនៅពីក្រោយរាល់មធ្យោបាយទាំងអស់ដែលពួកគេប្រើប្រាស់ប្រឆាំងនឹងអស់អ្នកដែលដេញតាមសេចក្ដីពិត។ ជំនួសឱ្យការព្យាយាមការពារកិច្ចការរបស់ដំណាក់របស់ព្រះជាម្ចាស់ គោលបំណងរបស់ពួកគេគឺដើម្បីការពារអំណាច និងឋានៈផ្ទាល់ខ្លួនរបស់ពួកគេ ក៏ដូចជាតំណែង និងមុខមាត់របស់ពួកគេនៅក្នុងដួងចិត្តរបស់រាស្ដ្ររើសតាំងរបស់ព្រះជាម្ចាស់។ វិធីសាស្ត្រ និងឥរិយាបថរបស់ពួកគេ គឺជាការបង្អាក់ និងការរំខានដល់កិច្ចការរបស់ដំណាក់របស់ព្រះជាម្ចាស់ ហើយពួកគេក៏មានឥទ្ធិពលបំផ្លិចបំផ្លាញដល់ជីវិតពួកជំនុំផងដែរ។ តើនេះមិនមែនជាការបង្ហាញចេញជាទូទៅបំផុតនៃអំពើអាក្រក់របស់អាទទឹងនឹងព្រះគ្រីស្ទទេឬអី? ក្រៅពីអំពើអាក្រក់ទាំងនេះ ពួកទទឹងនឹងព្រះគ្រីស្ទធ្វើរឿងដែលគួរឱ្យស្អប់ខ្ពើមជាងនេះទៅទៀត នោះគឺពួកគេតែងតែព្យាយាមរកវិធីបង្កើនអានុភាពលើអស់អ្នកដែលដេញតាមសេចក្ដីពិត។ ជាឧទាហរណ៍ ប្រសិនបើមនុស្សមួយចំនួនបានប្រព្រឹត្តអំពើសហាយស្មន់ ឬប្រព្រឹត្តអំពើរំលងផ្សេងទៀត ពួកទទឹងនឹងព្រះគ្រីស្ទប្រើប្រាស់ ចំណុចទាំងនេះជាអានុភាពដើម្បីវាយប្រហារពួកគេ ស្វែងរកឱកាសដើម្បីប្រមាថ លាតត្រដាង និងមួលបង្កាច់ពួកគេ លាបពណ៌ពួកគេដើម្បីបំបាក់ទឹកចិត្តពួកគេក្នុងការបំពេញភារកិច្ចរបស់ខ្លួន ដើម្បីឱ្យពួកគេមានអារម្មណ៍អវិជ្ជមាន។ ពួកទទឹងនឹងព្រះគ្រីស្ទក៏ធ្វើឱ្យរាស្ដ្ររើសតាំងរបស់ព្រះជាម្ចាស់រើសអើងពួកគេ គេចចេញពីពួកគេ និងបដិសេធពួកគេផងដែរ ដើម្បីឱ្យអស់អ្នកដែលដេញតាមសេចក្ដីពិតត្រូវឯកោ។ នៅទីបំផុត នៅពេលដែលអស់អ្នកដែលដេញតាមសេចក្ដីពិតមានអារម្មណ៍អវិជ្ជមាន និងទន់ខ្សោយ លែងសកម្មក្នុងការបំពេញភារកិច្ចរបស់ខ្លួន និងមិនចង់ចូលរួមការជួបជុំ នោះគោលដៅរបស់ពួកទទឹងនឹងព្រះគ្រីស្ទត្រូវបានសម្រេចហើយ។ ដោយសារតែអស់អ្នកដែលដេញតាមសេចក្ដីពិតលែងបង្កការគំរាមកំហែងដល់ឋានៈ និងអំណាចរបស់ពួកគេទៀតហើយ ហើយគ្មាននរណាម្នាក់ហ៊ានរាយការណ៍ ឬលាតត្រដាងពួកគេទៀតទេ នោះអាទទឹងនឹងព្រះគ្រីស្ទអាចមានអារម្មណ៍ស្ងប់ចិត្តបានហើយ។ អស់អ្នកដែលអាទទឹងនឹងព្រះគ្រីស្ទស្អប់បំផុតនៅក្នុងពួកជំនុំ គឺជាអ្នកដែលដេញតាមសេចក្ដីពិត ជាពិសេសអស់អ្នកដែលមានស្មារតីយុត្តិធម៌ ដែលហ៊ានលាតត្រដាង និងរាយការណ៍ពីអ្នកដឹកនាំក្លែងក្លាយ និងអាទទឹងនឹងព្រះគ្រីស្ទ។ អាទទឹងនឹងព្រះគ្រីស្ទចាត់ទុកមនុស្សបែបនេះថាជាបន្លាក្នុងភ្នែក និងជាឆ្អឹងទទឹងករបស់គេ។ ប្រសិនបើគេចៃដន្យឃើញនរណាម្នាក់ដែលដេញតាមសេចក្ដីពិត ហើយស្ម័គ្រចិត្តបំពេញភារកិច្ចរបស់ខ្លួន នោះការគុំកួន និងការខឹងសម្បាក៏កើតឡើងនៅក្នុងចិត្តរបស់គេ ដោយគ្មានសេចក្ដីស្រឡាញ់សូម្បីតែបន្តិច។ អាទទឹងនឹងព្រះគ្រីស្ទនឹងមិនត្រឹមតែមិនជួយ ឬមិនគាំទ្រអ្នកដែលដេញតាមសេចក្ដីពិត ដោយមិនខ្វល់ពីការលំបាករបស់ពួកគេ ឬថាតើពួកគេទន់ខ្សោយ និងអវិជ្ជមានកម្រិតណានោះទេ ហើយគេក៏នឹងមិនគ្រាន់តែធ្វើព្រងើយកន្តើយនោះដែរ។ ផ្ទុយទៅវិញ គេនឹងលួចសប្បាយចិត្តអំពីរឿងនោះ។ ហើយប្រសិនបើនរណាម្នាក់បានចោទប្រកាន់គេ ឬលាតត្រដាងគេ គេនឹងឆ្លៀតឱកាសជាន់ពន្លិចបុគ្គលនោះនៅពេលដែលគេកំពុងធ្លាក់ចុះ ដោយចោទប្រកាន់គេពីកំហុសគ្រប់ប្រភេទ ដើម្បីបង្រៀនមេរៀនដល់គេ ដើម្បីថ្កោលទោសគេ ដើម្បីកុំឱ្យគេមានផ្លូវដើរទៅមុខទៀត ហើយនៅទីបំផុត ដើម្បីធ្វើឱ្យគេមានភាពអវិជ្ជមានយ៉ាងខ្លាំង រហូតដល់គេមិនអាចបំពេញភារកិច្ចរបស់ខ្លួនបាន។ ពេលនោះ អាទទឹងនឹងព្រះគ្រីស្ទមានអំនួត ហើយចាប់ផ្ដើមត្រេកអរចំពោះសំណាងអាក្រក់របស់បុគ្គលនោះ។ រឿងបែបនេះហើយដែលពួកទទឹងនឹងព្រះគ្រីស្ទពូកែបំផុត ការផាត់ចេញ ការវាយប្រហារ និងការថ្កោលទោសអស់អ្នកដែលដេញតាមសេចក្ដីពិត គឺជាជំនាញដ៏អស្ចារ្យបំផុតរបស់ពួកគេ។ តើពួកទទឹងនឹងព្រះគ្រីស្ទគិតអ្វី ដែលធ្វើឱ្យពួកគេអាចប្រព្រឹត្តអំពើអាក្រក់បែបនេះបាន? «ប្រសិនបើអស់អ្នកដែលដេញតាមសេចក្ដីពិត ជារឿយៗស្ដាប់សេចក្តីអធិប្បាយថ្ងៃណាមួយពួកគេអាចនឹងមើលធ្លុះទង្វើរបស់ខ្ញុំ ហើយពេលនោះ ពួកគេច្បាស់ជាលាតត្រដាងខ្ញុំ និងជំនួសតំណែងខ្ញុំមិនខាន។ ខណៈពេលដែលពួកគេបំពេញភារកិច្ចរបស់ខ្លួន ឋានៈ កិត្យានុភាព និងកេរ្តិ៍ឈ្មោះរបស់ខ្ញុំកំពុងរងការគំរាមកំហែង។ យកល្អគួរតែវាយប្រហារមុន ស្វែងរកឱកាសប្រើប្រាស់អានុភាពដើម្បីរំខាន និងថ្កោលទោសពួកគេ ហើយធ្វើឱ្យពួកគេអវិជ្ជមាន ដើម្បីឱ្យពួកគេបាត់បង់បំណងប្រាថ្នាក្នុងការបំពេញភារកិច្ចរបស់ខ្លួន។ ខ្ញុំក៏នឹងញុះញង់ឱ្យមានជម្លោះរវាងពួកអ្នកដឹកនាំ និងពួកអ្នកធ្វើការ ជាមួយនឹងអស់អ្នកដែលដេញតាមសេចក្ដីពិតផងដែរ ដើម្បីឱ្យពួកអ្នកដឹកនាំ និងពួកអ្នកធ្វើការស្អប់ខ្ពើមពួកគេ ឃ្លាតឆ្ងាយពីពួកគេ ហើយលែងឱ្យតម្លៃ ឬដំឡើងតំណែងពួកគេទៀត។ តាមរបៀបនោះ ពួកគេនឹងលែងមានបំណងប្រាថ្នាក្នុងការដេញតាមសេចក្ដីពិត ឬបំពេញភារកិច្ចរបស់ខ្លួនទៀតហើយ។ វាជារឿងល្អបំផុត ប្រសិនបើអស់អ្នកដែលដេញតាមសេចក្ដីពិតនៅតែអវិជ្ជមាន»។ នេះគឺជាគោលដៅដែលពួកទទឹងនឹងព្រះគ្រីស្ទចង់សម្រេចឱ្យបាន។ នៅពេលដែលអាទទឹងនឹងព្រះគ្រីស្ទ ឬមនុស្សអាក្រក់ដាក់អន្ទាក់អ្នក ថ្កោលទោសអ្នក និងធ្វើឱ្យអ្នកអាម៉ាស់មុខដោយកលល្បិចរបស់ពួកគេ តើអ្នកអាចសម្គាល់ពីអ្វីដែលកំពុងកើតឡើងបានដែរឬទេ? តើអ្នកអាចមើលធ្លុះកលល្បិចរបស់សាតាំងបានដែរឬទេ? អ្នកត្រូវតែរៀនសម្គាល់៖ «អ្វីដែលគេបាននិយាយស្ដាប់ទៅហាក់ដូចជាត្រឹមត្រូវណាស់ ប៉ុន្តែហេតុអ្វីបានជាខ្ញុំបែរជាមានអារម្មណ៍អវិជ្ជមានទៅវិញ? ហេតុអ្វីបានជាខ្ញុំលែងចង់បំពេញភារកិច្ចរបស់ខ្ញុំទៀត? ហេតុអ្វីបានជាខ្ញុំមានការសង្ស័យចំពោះព្រះជាម្ចាស់? តើពាក្យសម្ដីរបស់គេមានបញ្ហាអ្វីឬ? ហេតុអ្វីបានជាវាមានឥទ្ធិពលអវិជ្ជមាន? ហេតុអ្វីបានជាខ្ញុំបែរជាមានការយល់ច្រឡំ និងមានសញ្ញាណអំពីព្រះជាម្ចាស់ទៅវិញ ហើយលែងចង់ចុះចូលទៀត? ហេតុអ្វីបានជាខ្ញុំលែងមានភាពក្លៀវក្លា និងការប្ដេជ្ញាចិត្តដូចមុន ក្នុងការលះបង់ខ្លួនឯងដើម្បីព្រះជាម្ចាស់ទៀត? ហើយស្រាប់តែខ្ញុំមានការសង្ស័យខ្លះៗ អំពីកិច្ចការរបស់ព្រះជាម្ចាស់ ស្រាប់តែភ្លាមៗ ខ្ញុំមានអារម្មណ៍ថាចក្ខុវិស័យរបស់ខ្ញុំមិនច្បាស់លាស់សោះ។ ខ្ញុំមិនដឹងថាការបំពេញភារកិច្ចរបស់ខ្ញុំបែបនេះគឺដើម្បីអ្វីឡើយ ហើយខ្ញុំមានអារម្មណ៍ថា ខ្ញុំគ្មានអ្វីជាដុំកំភួនសោះបន្ទាប់ពីរយៈពេលជាច្រើនឆ្នាំដែលខ្ញុំបានជឿលើព្រះជាម្ចាស់ និងការលំបាកដែលខ្ញុំបានឆ្លងកាត់។ ឥឡូវនេះ មានភាពងងឹតខ្លះនៅក្នុងចិត្តរបស់ខ្ញុំ»។ នោះគឺជារឿងខុសប្រក្រតីបន្តិចហើយ។ ហេតុអ្វីបានជាការស្ដាប់ពាក្យសម្ដីដែលមើលពីសំបកក្រៅទៅហាក់ដូចជាត្រឹមត្រូវបែរជានាំឱ្យមានផលវិបាកបែបនេះទៅវិញ? តើអ្នកមិនមានអារម្មណ៍ថាពាក្យសម្ដីទាំងនោះមានអ្វីខុសឆ្គងទេឬអី? ចុះតើពាក្យសម្ដីទាំងនោះជាពាក្យសម្ដីប្រភេទណាទៅ ដែលធ្វើឱ្យអ្នកមានប្រតិកម្មបែបនេះនៅពេលដែលអ្នកឮវា? តើពាក្យសម្ដីប្រភេទណាដែលធ្វើឱ្យអ្នកលែងទុកចិត្តព្រះជាម្ចាស់នៅពេលដែលអ្នកឮវា? ជាដំបូង មានរឿងមួយដែលច្បាស់លាស់៖ រាល់ពាក្យសម្ដីរបស់ពួកទទឹងនឹងព្រះគ្រីស្ទសុទ្ធតែជាការបំភាន់ ដូចជាសត្វពស់អីចឹង ពួកគេសុទ្ធតែល្បួងមនុស្សឱ្យប្រព្រឹត្តអំពើបាប ឱ្យឃ្លាតឆ្ងាយពីព្រះជាម្ចាស់ និងបដិសេធទ្រង់។ គ្មានពាក្យសម្ដីណាមួយរបស់ពួកគេដែលផ្គត់ផ្គង់ ឬជួយមនុស្សឡើយ។ តើពាក្យសម្ដីរបស់ពួកគេមកពីណា? គឺមកពីសាតាំង និងពួកអារក្ស។ តើអ្នករាល់គ្នាមានការសម្គាល់ដែរឬទេ នៅពេលនិយាយដល់ពាក្យសម្ដីដែលពួកទទឹងនឹងព្រះគ្រីស្ទប្រើ ដើម្បីវាយប្រហារ និងថ្កោលទោសអស់អ្នកដែលដេញតាមសេចក្ដីពិត? រឿងតែមួយគត់ដែលពួកទទឹងនឹងព្រះគ្រីស្ទខ្លាច គឺមនុស្សដែលដេញតាមសេចក្ដីពិត។ ពួកគេខ្លាចមនុស្សចុះចូលនឹងព្រះជាម្ចាស់ ខ្លាចមនុស្សក្រោកឈរឡើងដើម្បីដើរតាមព្រះជាម្ចាស់ និងទទួលយកភារកិច្ចនៃភាវៈដែលព្រះបានបង្កើត ពួកគេខ្លាចមនុស្សមកចំពោះព្រះភក្ត្រព្រះជាម្ចាស់ និងស្វែងរកសេចក្ដីពិត។ នេះគឺជាអ្វីដែលពួកគេខ្លាចបំផុត។ នេះគឺដោយសារតែនៅពេលដែលរាស្ដ្ររើសតាំងរបស់ព្រះជាម្ចាស់ឈានជើងចូលទៅក្នុងផ្លូវនៃការដេញតាមសេចក្ដីពិត ពួកគេនឹងមានការរីកចម្រើននៅក្នុងជីវិតយ៉ាងឆាប់រហ័ស ហើយនៅពេលដែលពួកគេរីកចម្រើន ពួកគេនឹងមានកម្ពស់កាន់តែខ្ពស់ឡើងៗ ហើយនៅពេលដែលសេចក្ដីពិតគ្រប់គ្រងនៅក្នុងដួងចិត្តរបស់មនុស្ស និងក្លាយជាជីវិតរបស់ពួកគេ នោះវានឹងក្លាយជាថ្ងៃចុងក្រោយរបស់ពួកទទឹងនឹងព្រះគ្រីស្ទហើយ៖ ពេលនោះ ពួកទទឹងនឹងព្រះគ្រីស្ទនឹងត្រូវប្រឈមមុខនឹងការថ្កោលទោស ការបើកសម្ដែង និងការជម្រុះចោល ព្រមទាំងការបោះបង់ចោលទាំងស្រុង។ នោះហើយជាមូលហេតុដែលអ្វីដែលពួកទទឹងនឹងព្រះគ្រីស្ទស្អប់បំផុត គឺអស់អ្នកដែលដេញតាមសេចក្ដីពិត។ នៅក្នុងក្រសែភ្នែករបស់អាទទឹងនឹងព្រះគ្រីស្ទ អស់អ្នកដែលដេញតាមសេចក្ដីពិត គឺជាសត្រូវដែលគួរឱ្យស្អប់ ជាមុខសញ្ញាសម្រាប់ការវាយប្រហារ និងការបង្ខិតបង្ខំរបស់ពួកគេ ក៏ដូចជាសម្រាប់សេចក្តីស្អប់ និងការបោះបង់ចោលរបស់ពួកគេ សម្រាប់ការធ្វើបាប និងការបំពានរបស់ពួកគេ ហើយលើសពីនេះទៅទៀត អ្នកទាំងនោះគឺជាមុខសញ្ញាដែលត្រូវបានបំភាន់។ ពួកទទឹងនឹងព្រះគ្រីស្ទគ្មានវិធីដើម្បីបំភាន់ គ្រប់គ្រង ឬដាក់អន្ទាក់ដួងចិត្តរបស់អស់អ្នកដែលដេញតាមសេចក្ដីពិតឡើយ ហើយពួកគេមិនអាចផាត់ចេញ និងវាយប្រហារអ្នកទាំងនោះដោយបើកចំហ និងផ្ដេសផ្ដាសបានទេ ដូច្នេះអ្វីទាំងអស់ដែលពួកគេអាចធ្វើបាន គឺនិយាយរឿងដែលត្រឹមត្រូវ និងគួរឱ្យចង់ស្ដាប់ ដោយប្រើកលល្បិចលួងលោមដើម្បីទាញមនុស្សឱ្យធ្លាក់ចុះមកកម្រិតរបស់ពួកគេ។ ហើយប្រសិនបើមនុស្សទាំងនោះមិនដើរតាមពួកគេ និងមិនអាចជាប្រយោជន៍ដល់ពួកគេទេ ពួកគេនឹងប្រើកលល្បិចថោកទាបគ្រប់ប្រភេទដើម្បីផាត់ចេញមនុស្សទាំងនោះ ដើម្បីធ្វើឱ្យមនុស្សទាំងនោះ អវិជ្ជមាន និងទន់ខ្សោយ ហើយថែមទាំងធ្វើឱ្យមនុស្សទាំងនោះលែងស្ម័គ្រចិត្តបំពេញភារកិច្ចរបស់ខ្លួនទៀតផង ហើយនៅទីបំផុត គឺដើម្បីឱ្យមនុស្សទាំងនោះចាកចេញពីព្រះជាម្ចាស់។ នេះគឺជាអំពើអាក្រក់ចម្បងមួយរបស់ពួកទទឹងនឹងព្រះគ្រីស្ទ ហើយវាក៏ជាលក្ខណៈសម្គាល់មួយទៀតនៃសារជាតិធម្មជាតិរបស់ពួកគេផងដែរ។ តើលក្ខណៈនៃធម្មជាតិរបស់ពួកគេនោះគឺជាអ្វីទៅ? គឺភាពអាក្រក់កំបាំងមុខ ភាពល្បិចកល និងភាពព្យាបាទរបស់ពួកគេ។ ដើម្បីសម្រេចបាននូវមហិច្ឆតា និងគោលដៅរបស់ពួកគេក្នុងការគ្រប់គ្រងនៅក្នុងពួកជំនុំ ពួកទទឹងនឹងព្រះគ្រីស្ទតែងតែងាកទៅរកការបំភាន់ ការផាត់ចេញ និងការវាយប្រហារអស់អ្នកដែលដេញតាមសេចក្ដីពិត។ ពួកគេធ្វើបែបនេះដើម្បីសម្រេចបាននូវគោលដៅដែលមិនអាចនិយាយចេញបានរបស់ពួកគេ ដោយធ្វើឱ្យគ្រប់គ្នាដែលដេញតាមសេចក្ដីពិតមានភាពអវិជ្ជមាន និងទន់ខ្សោយ ព្រងើយកន្តើយនៅក្នុងជំនឿរបស់ពួកគេ ដោយមានការយល់ច្រឡំចំពោះព្រះជាម្ចាស់កើតឡើងនៅក្នុងខ្លួនពួកគេ។ ដ្បិតនៅពេលដែលការយល់ច្រឡំចំពោះព្រះជាម្ចាស់ និងការត្អូញត្អែរអំពីទ្រង់កើតឡើងនៅក្នុងខ្លួនមនុស្សទាំងនេះ ពួកគេនឹងលែងដេញតាមសេចក្ដីពិតទៀតហើយ ហើយពួកគេក៏នឹងមិនស្ម័គ្រចិត្តបំពេញភារកិច្ចរបស់ខ្លួនទៀតដែរ ដូច្នេះហើយ ពួកគេនឹងឃ្លាតឆ្ងាយពីព្រះជាម្ចាស់។ តើការនោះមានន័យយ៉ាងណាសម្រាប់អាទទឹងនឹងព្រះគ្រីស្ទ? ទីមួយ វាមានន័យថាគ្មាននរណាម្នាក់នឹងគំរាមកំហែងដល់តំណែងរបស់ពួកគេឡើយ ទីពីរ នៅពេលដែលបុគ្គលវិជ្ជមានទាំងនេះមានភាពអវិជ្ជមាន និងទន់ខ្សោយ ហើយឃ្លាតឆ្ងាយពីព្រះជាម្ចាស់ អាទទឹងនឹងព្រះគ្រីស្ទអាចធ្វើអ្វីស្រេចតែចិត្តនៅក្នុងពួកជំនុំ ដើម្បីបំភាន់ និងរឹតត្បិតមនុស្ស និងដើម្បីគ្រប់គ្រងរាស្ដ្ររើសតាំងរបស់ព្រះជាម្ចាស់ ដើម្បីឱ្យអ្នកទាំងនោះដើរតាមពួកគេ គាំទ្រពួកគេ និងឱនក្បាលចុះចូលនឹងពួកគេ។ ដូច្នេះ គោលដៅរបស់អាទទឹងនឹងព្រះគ្រីស្ទត្រូវបានសម្រេចហើយ។ ក្នុងការធ្វើបែបនេះ តើពួកទទឹងនឹងព្រះគ្រីស្ទកំពុងបំពេញភារកិច្ចរបស់ខ្លួនដែរឬទេ? (ទេ។) ចុះតើចរិតលក្ខណៈនៃអ្វីគ្រប់យ៉ាងដែលពួកគេធ្វើគឺជាអ្វីទៅ? (ពួកគេកំពុងប្រព្រឹត្តអំពើអាក្រក់។) «ការប្រព្រឹត្តអំពើអាក្រក់» គឺជាការនិយាយជារួមបន្តិចហើយ និយាយឱ្យចំទៅ ពួកគេកំពុងរំខាន និងរារាំងមនុស្ស ដោយឃាត់ឃាំងមនុស្សមិនឱ្យដើរលើផ្លូវនៃការដេញតាមសេចក្ដីពិត និងការទទួលបានសេចក្ដីសង្គ្រោះពីព្រះជាម្ចាស់ឡើយ។ នៅពេលដែលអាទទឹងនឹងព្រះគ្រីស្ទឃើញនរណាម្នាក់កំពុងដេញតាមសេចក្ដីពិត គេខឹងសម្បាយ៉ាងខ្លាំង គេស្អប់អ្នកទាំងនោះ។ តើសេចក្តីស្អប់នោះឈានដល់កម្រិតណា? នៅពេលដែលគេឃើញនរណាម្នាក់កំពុងដេញតាមសេចក្ដីពិត និងដើរតាមព្រះគ្រីស្ទ ដោយមិនដើរតាម ឬថ្វាយបង្គំខ្លួន និងមិនដើរលើផ្លូវតែមួយជាមួយខ្លួន គេនឹងវាយប្រហារ ផាត់ចេញ និងគាបសង្កត់បុគ្គលនោះ ដោយច្រាស់ច្រាល់ចង់ធ្វើឱ្យបុគ្គលនោះបាត់មុខតែម្ដង។ នោះហើយជាកម្រិតនៃសេចក្តីស្អប់របស់គេ។ សរុបមក ដោយផ្អែកលើការបង្ហាញចេញទាំងនេះរបស់ពួកទទឹងនឹងព្រះគ្រីស្ទ យើងអាចកំណត់បានថា ពួកគេមិនកំពុងបំពេញភារកិច្ចជាអ្នកដឹកនាំឡើយ ពីព្រោះពួកគេមិនកំពុងដឹកនាំមនុស្សក្នុងការហូប និងផឹកព្រះបន្ទូលរបស់ព្រះជាម្ចាស់ ឬប្រកបគ្នាអំពីសេចក្ដីពិតទេ ហើយពួកគេមិនកំពុងស្រោចស្រព ឬទ្រទ្រង់មនុស្ស ដោយអនុញ្ញាតឱ្យ មនុស្សទទួលបានសេចក្ដីពិតឡើយ។ ផ្ទុយទៅវិញ ពួកគេបង្អាក់ និងរំខានដល់ជីវិតពួកជំនុំ រុះរើ និងបំផ្លាញកិច្ចការរបស់ពួកជំនុំ ហើយរារាំងមនុស្សនៅលើផ្លូវនៃការដេញតាមសេចក្ដីពិត និងការទទួលបានសេចក្ដីសង្គ្រោះ។ ពួកគេចង់ដឹកនាំរាស្ដ្ររើសតាំងរបស់ព្រះជាម្ចាស់ឱ្យវង្វេងផ្លូវ និងធ្វើឱ្យអ្នកទាំងនោះបាត់បង់ឱកាសក្នុងការត្រូវបានផ្តល់នូវសេចក្ដីសង្គ្រោះ។ នេះគឺជាគោលដៅចុងក្រោយដែលពួកទទឹងនឹងព្រះគ្រីស្ទចង់សម្រេចឱ្យបាន តាមរយៈការបង្អាក់ និងការរំខានដល់កិច្ចការរបស់ពួកជំនុំ។

តើរាស្ដ្ររើសតាំងរបស់ព្រះជាម្ចាស់គួរប្រព្រឹត្តបែបណាចំពោះពួកទទឹងនឹងព្រះគ្រីស្ទ? ពួកគេត្រូវតែញែកដឹងពីមនុស្សទាំងនោះ លាតត្រដាងមនុស្សទាំងនោះ រាយការណ៍ពីមនុស្សទាំងនោះ ព្រមទាំងស្អប់ខ្ពើម និងបដិសេធមនុស្សទាំងនោះ។ មានតែធ្វើដូច្នេះទេ ទើបអាចធានាបាននូវការដើរតាមព្រះជាម្ចាស់រហូតដល់ទីបញ្ចប់ និងការចូលទៅក្នុងគន្លងត្រឹមត្រូវនៃសេចក្ដីជំនឿលើព្រះជាម្ចាស់។ ពួកទទឹងនឹងព្រះគ្រីស្ទមិនមែនជាអ្នកដឹកនាំរបស់អ្នកឡើយ ទោះបីជាមនុស្សទាំងនេះបានបំភាន់អ្នកដទៃឱ្យជ្រើសរើសពួកគេជាអ្នកដឹកនាំយ៉ាងណាក៏ដោយ។ កុំទទួលស្គាល់ពួកគេ ហើយកុំទទួលយកការដឹកនាំរបស់ពួកគេ អ្នកត្រូវតែវែកដឹងពីពួកគេ ហើយស្អប់ខ្ពើមនិងបដិសេធពួកគេ ពីព្រោះពួកគេមិនអាចជួយអ្នកឱ្យយល់ពីសេចក្ដីពិតបានឡើយ ហើយពួកគេក៏មិនអាចគាំទ្រ ឬផ្គត់ផ្គង់ដល់អ្នកបានដែរ។ ទាំងនេះគឺជាការពិត។ ប្រសិនបើពួកគេមិនអាចដឹកនាំអ្នកចូលទៅក្នុងតថភាពនៃសេចក្ដីពិតបានទេ នោះពួកគេមិនស័ក្ដិសមធ្វើជាអ្នកដឹកនាំ ឬជាអ្នកធ្វើការឡើយ។ ប្រសិនបើពួកគេមិនអាចដឹកនាំអ្នកឱ្យយល់ពីសេចក្ដីពិត និងទទួលបទពិសោធពីកិច្ចការរបស់ព្រះជាម្ចាស់ទេ នោះពួកគេគឺជាអ្នកដែលប្រឆាំងទាស់នឹងព្រះជាម្ចាស់ ហើយអ្នកគួរតែញែកដឹងពីពួកគេ លាតត្រដាងពួកគេ ព្រមទាំងស្អប់ខ្ពើម និងបដិសេធពួកគេ។ អ្វីគ្រប់យ៉ាងដែលពួកគេធ្វើ គឺដើម្បីបំភាន់អ្នកឱ្យដើរតាមពួកគេ និងធ្វើឱ្យអ្នកចូលរួមក្នុងបក្ខពួករបស់ពួកគេ ដើម្បីបំផ្លាញ និងរំខានដល់កិច្ចការរបស់ពួកជំនុំ ដើម្បីអូសទាញអ្នកឱ្យដើរតាមផ្លូវរបស់ពួកទទឹងនឹងព្រះគ្រីស្ទ ដូចដែលពួកគេធ្វើដែរ។ ពួកគេចង់អូសទាញអ្នកទៅនរក! ប្រសិនបើអ្នកមិនអាចមើលធ្លុះពីសារជាតិរបស់ពួកគេទេ ហើយជឿថា ដោយសារពួកគេជាអ្នកដឹកនាំរបស់អ្នក ដូច្នេះអ្នកគួរតែស្ដាប់បង្គាប់ពួកគេ ហើយព្រមតាមពួកគេ នោះអ្នកគឺជាមនុស្សដែលក្បត់ទាំងសេចក្ដីពិត និងក្បត់ទាំងព្រះជាម្ចាស់ ហើយមនុស្សបែបនេះមិនអាចទទួលបានសេចក្ដីសង្គ្រោះឡើយ។ ប្រសិនបើអ្នកចង់ទទួលបានសេចក្ដីសង្គ្រោះ អ្នកមិនត្រឹមតែត្រូវឆ្លងឱ្យផុតនូវឧបសគ្គនៃនាគដ៏ធំមានសម្បុរក្រហម ហើយអ្នកមិនត្រឹមតែត្រូវមានសមត្ថភាពញែកដឹងពីនាគដ៏ធំមានសម្បុរក្រហម ដើម្បីមើលធ្លុះដល់មុខមាត់ដ៏អាក្រក់របស់វា និងបះបោរប្រឆាំងនឹងវាឱ្យបានទាំងស្រុងប៉ុណ្ណោះទេ គឺនៅមានឧបសគ្គនៃពួកទទឹងនឹងព្រះគ្រីស្ទ ដែលអ្នកត្រូវតែឆ្លងឱ្យផុតផងដែរ។ នៅក្នុងពួកជំនុំ អាទទឹងនឹងព្រះគ្រីស្ទមិនត្រឹមតែជាសត្រូវរបស់ព្រះជាម្ចាស់ប៉ុណ្ណោះទេ ប៉ុន្តែក៏ជាសត្រូវរបស់រាស្ដ្ររើសតាំងរបស់ព្រះជាម្ចាស់ផងដែរ។ ប្រសិនបើអ្នកមិនអាចញែកដឹងពីអាទទឹងនឹងព្រះគ្រីស្ទទេ អ្នកងាយនឹងត្រូវបានគេបំភាន់ និងអូសទាញ ដើរតាមផ្លូវរបស់អាទទឹងនឹងព្រះគ្រីស្ទ ហើយត្រូវព្រះជាម្ចាស់ដាក់បណ្ដាសា និងដាក់ទោសជាមិនខាន។ ប្រសិនបើរឿងនោះកើតឡើង នោះសេចក្ដីជំនឿរបស់អ្នកលើព្រះជាម្ចាស់ គឺបរាជ័យទាំងស្រុងហើយ។ តើមនុស្សត្រូវមានអ្វីខ្លះ ដើម្បីទទួលបានសេចក្ដីសង្គ្រោះ? ជាដំបូង ពួកគេត្រូវតែយល់ពីសេចក្ដីពិតជាច្រើន ហើយមានសមត្ថភាពញែកដឹងពីសារជាតិ និស្ស័យ និងផ្លូវរបស់អាទទឹងនឹងព្រះគ្រីស្ទ។ នេះគឺជាមធ្យោបាយតែមួយគត់ដើម្បីធានាបាននូវការមិនថ្វាយបង្គំ ឬដើរតាមមនុស្ស ខណៈពេលដែលជឿលើព្រះជាម្ចាស់ ហើយជាមធ្យោបាយតែមួយគត់ដើម្បីដើរតាមព្រះជាម្ចាស់រហូតដល់ទីបញ្ចប់។ មានតែមនុស្សដែលអាចញែកដឹងពីអាទទឹងនឹងព្រះគ្រីស្ទទេ ទើបអាចជឿ ដើរតាម និងធ្វើបន្ទាល់ថ្វាយព្រះជាម្ចាស់បានយ៉ាងពិតប្រាកដ។ ពេលនោះ អ្នកខ្លះនឹងនិយាយថា៖ «តើខ្ញុំត្រូវធ្វើដូចម្ដេច ប្រសិនបើបច្ចុប្បន្ននេះ ខ្ញុំមិនទាន់មានសេចក្ដីពិតសម្រាប់រឿងនោះ?» អ្នកត្រូវតែបំពាក់បំប៉នខ្លួនអ្នកដោយសេចក្ដីពិតឱ្យបានឆាប់រហ័ស។ អ្នកត្រូវតែរៀនមើលធ្លុះពីមនុស្ស និងរឿងរ៉ាវនានា។ ការញែកដឹងពីអាទទឹងនឹងព្រះគ្រីស្ទ មិនមែនជារឿងសាមញ្ញនោះទេ ហើយទាមទារឱ្យមានសមត្ថភាពមើលឃើញយ៉ាងច្បាស់ពីសារជាតិរបស់ពួកគេ និងមើលធ្លុះពីឧបាយកល ល្បិចកល ចេតនា និងគោលដៅនៅពីក្រោយអ្វីគ្រប់យ៉ាងដែលពួកគេធ្វើ។ តាមរបៀបនោះ អ្នកនឹងមិនត្រូវបានពួកគេបំភាន់ ឬគ្រប់គ្រងឡើយ ហើយអ្នកអាចឈរយ៉ាងរឹងមាំ ដេញតាមសេចក្ដីពិតដោយសុវត្ថិភាព និងយ៉ាងរឹងមាំ ព្រមទាំងមានភាពខ្ជាប់ខ្ជួននៅលើផ្លូវនៃការដេញតាមសេចក្ដីពិត និងការទទួលបានសេចក្ដីសង្គ្រោះ។ ប្រសិនបើអ្នកមិនអាចឆ្លងផុតឧបសគ្គនៃពួកទទឹងនឹងព្រះគ្រីស្ទទេ នោះគេអាចនិយាយបានថា អ្នកកំពុងស្ថិតក្នុងគ្រោះថ្នាក់ដ៏ធំ ហើយអ្នកងាយនឹងត្រូវបានអាទទឹងនឹងព្រះគ្រីស្ទបំភាន់ និងចាប់យកទៅ ព្រមទាំងធ្លាក់ខ្លួនរស់នៅក្រោមឥទ្ធិពលរបស់សាតាំងជាមិនខាន។ វាអាចទៅរួចដែលថា មានអ្នកខ្លះក្នុងចំណោមអ្នករាល់គ្នា ដែលរារាំង និងធ្វើឱ្យមនុស្សដែលដេញតាមសេចក្ដីពិតជំពប់ដួល ហើយពួកគេគឺជាសត្រូវរបស់មនុស្សទាំងនោះ។ តើអ្នករាល់គ្នាទទួលស្គាល់រឿងនេះដែរឬទេ? មានអ្នកខ្លះមិនហ៊ានប្រឈមមុខនឹងការពិតនេះទេ ហើយក៏មិនហ៊ានទទួលស្គាល់ថាវាជាការពិតដែរ។ ប៉ុន្តែ ការដែលពួកទទឹងនឹងព្រះគ្រីស្ទបំភាន់មនុស្ស ពិតជាកើតឡើងនៅក្នុងពួកជំនុំមែន ហើយកើតឡើងជាញឹកញាប់ទៀតផង គ្រាន់តែមនុស្សមិនអាចញែកដឹងពីវាបានប៉ុណ្ណោះ។ ប្រសិនបើអ្នកមិនអាចឆ្លងផុតការល្បងលនេះទេ ពោលគឺការល្បងលរបស់ពួកទទឹងនឹងព្រះគ្រីស្ទ នោះអ្នកអាចនឹងត្រូវចាញ់បញ្ឆោត ហើយត្រូវបានគ្រប់គ្រងដោយពួកទទឹងនឹងព្រះគ្រីស្ទ ឬត្រូវបានធ្វើឱ្យរងទុក្ខ ធ្វើទារុណកម្ម បណ្ដេញចេញ សង្កត់សង្កិន ហើយត្រូវបានបំពានដោយពួកគេ។ ទីបំផុត ជីវិតដ៏តូចទាបរបស់អ្នកនឹងធន់មិនបានយូរឡើយ ហើយនឹងចុះខ្សោយទៅ។ អ្នកនឹងលែងមានសេចក្ដីជំនឿលើព្រះជាម្ចាស់តទៅទៀត ហើយអ្នកនឹងចាកចេញពីទ្រង់ ទាំងពោលថា «សូម្បីព្រះជាម្ចាស់ក៏មិនសុចរិតដែរ។ ឯណាទៅព្រះជាម្ចាស់? គ្មានទេសេចក្ដីសុចរិត ឬពន្លឺនៅក្នុងលោកិយនេះ ហើយសេចក្ដីសង្គ្រោះរបស់ព្រះជាម្ចាស់សម្រាប់មនុស្ស ក៏គ្មានដូចគ្នា។ យើងអាចយកពេលវេលារបស់យើងទៅធ្វើការ និងរកប្រាក់វិញ!» អ្នកអាចបដិសេធព្រះជាម្ចាស់ ហើយលែងជឿថា ទ្រង់មានវត្តមាន។ សេចក្ដីដែលអ្នកសង្ឃឹមថានឹងទទួលបានសេចក្ដីសង្គ្រោះ រលាយបាត់ទាំងស្រុង។ ដូច្នេះ ប្រសិនបើអ្នកចង់ទៅដល់កន្លែងមួយដែលអ្នកអាចទទួលបានសេចក្ដីសង្គ្រោះ ដំបូង ការល្បងលទី១ដែលអ្នកត្រូវឆ្លងឱ្យផុតគឺ ការដែលអាចមើលធ្លុះសាតាំង ហើយអ្នកក៏ត្រូវតែមានសេចក្ដីក្លាហានក្រោកឈរ និងបកអាក្រាត ហើយបោះបង់សាតាំងចោលដែរ។ ដូច្នេះ តើសាតាំងនៅឯណា? សាតាំងនៅក្បែរអ្នក និងនៅជុំវិញអ្នក។ វាអាចនឹងកំពុងរស់នៅក្នុងចិត្តរបស់អ្នក។ ប្រសិនបើអ្នកកំពុងរស់នៅក្នុងនិស្ស័យរបស់សាតាំង អាចនិយាយបានថា អ្នកជាកម្មសិទ្ធិរបស់សាតាំងហើយ។ អ្នកមិនអាចមើលឃើញ ឬប៉ះសាតាំង និងវិញ្ញាណអាក្រក់នៃពិភពខាងវិញ្ញាណបានទេ ប៉ុន្តែពួកសាតាំង និងពួកអារក្សរស់ ដែលមាននៅក្នុងជីវិតពិត គឺមាននៅគ្រប់ទីកន្លែង។ បុគ្គលណាក៏ដោយដែលស្អប់ខ្ពើមសេចក្ដីពិត គឺជាមនុស្សអាក្រក់ ហើយអ្នកដឹកនាំ ឬអ្នកធ្វើការណាក៏ដោយដែលមិនទទួលយកសេចក្ដីពិត គឺជាអាទទឹងនឹងព្រះគ្រីស្ទ ឬជាអ្នកដឹកនាំក្លែងក្លាយ។ តើមនុស្សបែបនេះ មិនមែនជាពួកសាតាំង និងពួកអារក្សរស់ទេឬអី? មនុស្សទាំងនេះអាចជាមនុស្សដែលអ្នកថ្វាយបង្គំ និងគោរពកោតសរសើរ។ ពួកគេអាចជាមនុស្សដែលដឹកនាំអ្នក ឬជាមនុស្សដែលអ្នកបានកោតសរសើរ ទុកចិត្ត ពឹងផ្អែក និងសង្ឃឹមនៅក្នុងចិត្តរបស់អ្នកជាយូរមកហើយ។ ក៏ប៉ុន្តែ តាមពិតទៅ ពួកគេគឺជាឧបសគ្គដែលរាំងស្ទះផ្លូវរបស់អ្នក និងរារាំងអ្នកមិនឱ្យដេញតាមសេចក្ដីពិត និងទទួលបានសេចក្ដីសង្គ្រោះឡើយ។ ពួកគេគឺជាពួកអ្នកដឹកនាំក្លែងក្លាយ និងជាពួកទទឹងនឹងព្រះគ្រីស្ទ។ ពួកគេអាចគ្រប់គ្រងជីវិតរបស់អ្នក និងផ្លូវដែលអ្នកដើរ ហើយពួកគេអាចបំផ្លាញឱកាសរបស់អ្នកក្នុងការទទួលបានសេចក្ដីសង្គ្រោះ។ ប្រសិនបើអ្នកមិនអាចញែកដឹងពីពួកគេ និងមើលធ្លុះពីពួកគេទេ នោះនៅពេលណាមួយ អ្នកអាចនឹងត្រូវបានគេបំភាន់ និងចាប់យកទៅជាមិនខាន។ ដូច្នេះ អ្នកកំពុងស្ថិតក្នុងគ្រោះថ្នាក់ដ៏ធំហើយ។ ប្រសិនបើអ្នកមិនអាចរំដោះខ្លួនចេញពីគ្រោះថ្នាក់នេះបានទេ អ្នកគឺជាជនរងគ្រោះរបស់សាតាំងហើយ។ ទោះជាយ៉ាងណាក៏ដោយ មនុស្សដែលត្រូវបានគេបំភាន់ និងគ្រប់គ្រង ហើយក្លាយជាអ្នកដើរតាមអាទទឹងនឹងព្រះគ្រីស្ទ គឺមិនអាចទទួលបានសេចក្ដីសង្គ្រោះជាដាច់ខាត។ ដោយសារពួកគេមិនស្រឡាញ់ ឬមិនដេញតាមសេចក្ដីពិត នោះលទ្ធផលដែលជៀសមិនរួច គឺពួកគេត្រូវបានគេបំភាន់ និងដើរតាមអាទទឹងនឹងព្រះគ្រីស្ទ។

មនុស្សមួយចំនួនគិតថា ពួកគេគឺជាអ្នកដែលដេញតាមសេចក្ដីពិត ហើយនិយាយថា ពួកគេមានសមត្ថភាពញែកដឹងពីពួកទទឹងនឹងព្រះគ្រីស្ទ។ ពួកគេកំពុងតែវាយតម្លៃខ្លួនឯងខ្ពស់ពេកហើយ តើមិនមែនអ៊ីចឹងទេឬ? ប្រសិនបើអ្នកជួបអាទទឹងនឹងព្រះគ្រីស្ទយ៉ាងច្បាស់ក្រឡែត ដែលបញ្ចេញចង្កូមរបស់វា មានភាពជាមនុស្សអន់ខ្សោយ និងបានប្រព្រឹត្តអំពើអាក្រក់ខ្លះៗ នោះអ្នកប្រាកដជាអាចចំណាំវាបានដោយងាយ។ ប៉ុន្តែ ប្រសិនបើអ្នកជួបអាទទឹងនឹងព្រះគ្រីស្ទដែលមើលទៅហាក់ដូចជាមានសេចក្ដីកោតខ្លាចព្រះ ដែលនិយាយស្ដីទន់ភ្លន់ និងមើលទៅហាក់ដូចជាមនុស្សល្អម្នាក់ ពោលគឺអាទទឹងនឹងព្រះគ្រីស្ទដែលស្របទៅនឹងសញ្ញាណរបស់មនុស្ស តើអ្នកនៅតែហ៊ានអះអាងថា អ្នកអាចមើលធ្លុះពីសារជាតិពិតរបស់ពួកគេដែរឬទេ? តើអ្នកហ៊ានកំណត់លក្ខណៈពួកគេថាជាអាទទឹងនឹងព្រះគ្រីស្ទដែរឬទេ? ប្រសិនបើអ្នកគ្មានសមត្ថភាពញែកដឹងពីពួកគេទេ អ្នកច្បាស់ជាកោតសរសើរពួកគេ និងមានអារម្មណ៍ល្អចំពោះពួកគេជាមិនខាន ដែលក្នុងករណីនេះ ឥរិយាបថរបស់ពួកគេ មតិ និងទស្សនៈរបស់ពួកគេ សកម្មភាពរបស់ពួកគេ សូម្បីតែការយល់ដឹងរបស់ពួកគេអំពីសេចក្ដីពិត ក៏ច្បាស់ជានឹងជះឥទ្ធិពលដល់អ្នកដែរ។ តើរឿងទាំងនេះនឹងជះឥទ្ធិពលដល់អ្នកដល់កម្រិតណា? អ្នកនឹងច្រណែនអាទទឹងនឹងព្រះគ្រីស្ទ ធ្វើត្រាប់តាមពួកគេ ធ្វើតាមគំរូពួកគេ ដើរតាមពួកគេ ដែលរឿងនេះនឹងប៉ះពាល់ដល់ការចូលទៅក្នុងជីវិតរបស់អ្នក។ វានឹងប៉ះពាល់ដល់ការដេញតាមសេចក្ដីពិត និងការចូលទៅក្នុងតថភាពរបស់អ្នក។ វានឹងប៉ះពាល់ដល់អាកប្បកិរិយារបស់អ្នកចំពោះព្រះជាម្ចាស់ ហើយវានឹងប៉ះពាល់ដល់ថាតើអ្នកពិតជាចុះចូលនឹងព្រះជាម្ចាស់ និងដើរតាមព្រះជាម្ចាស់រហូតដល់ទីបញ្ចប់ ឬក៏អត់។ ទីបំផុត អាទទឹងនឹងព្រះគ្រីស្ទនឹងក្លាយជាមនុស្សដែលអ្នកគោរពដូចព្រះ ពួកគេនឹងមានកន្លែងមួយនៅក្នុងចិត្តរបស់អ្នក ហើយអ្នកនឹងមិនអាចគេចផុតពីពួកគេបានឡើយ។ នៅពេលដែលអ្នកត្រូវបានគេបំភាន់ដល់កម្រិតនេះ អ្នកមានសង្ឃឹមតិចតួចស្ដួចស្ដើងបំផុតក្នុងការទទួលបានសេចក្ដីសង្គ្រោះ ពីព្រោះទំនាក់ទំនងរបស់អ្នកជាមួយនឹងព្រះជាម្ចាស់ត្រូវបានបំផ្លាញ អ្នកបានបាត់បង់ទំនាក់ទំនងធម្មតាជាមួយនឹងព្រះជាម្ចាស់ ហើយកំពុងស្ថិតនៅលើមាត់ជ្រោះនៃគ្រោះថ្នាក់។ ហើយតើនេះគឺជាមហន្តរាយ ឬជាព្រះពរសម្រាប់អ្នក? ពិតណាស់ វាគឺជាមហន្តរាយ។ វាពិតជាមិនមែនជាព្រះពរឡើយ។ ទោះបីជាក្នុងរឿងតូចតាច ពួកទទឹងនឹងព្រះគ្រីស្ទខ្លះអាចជួយអ្នក និងផ្ដល់ប្រយោជន៍ដល់អ្នក ឬក៏អាចអធិប្បាយពីពាក្យពេចន៍ និងគោលលទ្ធិដើម្បីបំភ្លឺអ្នកក៏ដោយ តែនៅពេលដែលអ្នកត្រូវបានពួកគេបំភាន់ ថ្វាយបង្គំពួកគេ និងដើរតាមពួកគេ នោះអ្នកនឹងធ្លាក់ក្នុងគ្រោះថ្នាក់ហើយ។ អ្នកនឹងនាំសេចក្ដីវិនាសមកលើខ្លួនឯង ហើយបាត់បង់ឱកាសរបស់អ្នកក្នុងការទទួលបានសេចក្ដីសង្គ្រោះ។ មនុស្សមួយចំនួននិយាយថា៖ «ពួកគេមិនមែនជាសាតាំង ឬជាមនុស្សអាក្រក់ទេ ពួកគេមើលទៅហាក់ដូចជាមនុស្សខាងវិញ្ញាណ ជាមនុស្សដែលដេញតាមសេចក្ដីពិត»។ តើពាក្យសម្ដីទាំងនេះពិតដែរឬទេ? (ទេ។) ហេតុអ្វីបានជាមិនពិត? ចំពោះអ្នកណាក៏ដោយដែលពិតជាដេញតាមសេចក្ដីពិត ឥទ្ធិពល ឬអត្ថប្រយោជន៍នៃការណែនាំ ការជួយ និងការផ្គត់ផ្គង់របស់ពួកគេ គឺបម្រើដល់ការនាំអ្នកមកចំពោះព្រះភក្ត្រព្រះជាម្ចាស់ ដើម្បីឱ្យអ្នកអាចស្វែងរកព្រះបន្ទូលរបស់ទ្រង់ និងសេចក្ដីពិត ហើយអ្នកមកចំពោះព្រះភក្ដ្រព្រះជាម្ចាស់ ព្រមទាំងរៀនពឹងផ្អែកលើទ្រង់ និងស្វែងរកទ្រង់ ហើយទំនាក់ទំនងរបស់អ្នកជាមួយទ្រង់កាន់តែជិតស្និទ្ធឡើងៗ។ ផ្ទុយទៅវិញ តើនឹងមានអ្វីកើតឡើង ប្រសិនបើទំនាក់ទំនងរបស់អ្នកជាមួយនឹងអាទទឹងនឹងព្រះគ្រីស្ទកាន់តែជិតស្និទ្ធឡើងៗ រហូតដល់អ្នកធ្វើតាមតែការបញ្ជារបស់ពួកគេ? អ្នកនឹងវង្វេងចេញទៅកាន់ផ្លូវខុស ហើយនាំសេចក្ដីវិនាសមកលើខ្លួនឯង។ នៅពេលដែលអ្នកមានទំនាក់ទំនងជិតស្និទ្ធជាមួយនឹងអាទទឹងនឹងព្រះគ្រីស្ទ ទំនាក់ទំនងរបស់អ្នកជាមួយនឹងព្រះជាម្ចាស់នឹងប្រែជាឃ្លាតឆ្ងាយ។ ហើយតើការនេះផ្ដល់ផលវិបាកអ្វី? ពួកគេនឹងដឹកនាំអ្នកឱ្យទៅចំពោះមុខពួកគេ ហើយអ្នកនឹងឃ្លាតឆ្ងាយពីព្រះជាម្ចាស់។ ប្រសិនបើអ្នកមានមនុស្សដែលអ្នកគោរពដូចព្រះនៅក្នុងចិត្ត នៅពេលដែលអ្នកចាប់ផ្ដើមមានសញ្ញាណអំពីព្រះបន្ទូល និងកិច្ចការរបស់ព្រះជាម្ចាស់ ឬនៅពេលដែលព្រះបន្ទូលរបស់ព្រះជាម្ចាស់លាតត្រដាងពីមនុស្សដែលអ្នកគោរពដូចព្រះ អ្នកនឹងបះបោរប្រឆាំងនឹងព្រះជាម្ចាស់ភ្លាមៗ ហើយថែមទាំងអាចប្រឆាំងទាស់ និងក្បត់ព្រះជាម្ចាស់ទៀតផង។ អ្នកនឹងឈរនៅខាងមនុស្សដែលអ្នកគោរពដូចព្រះ ហើយប្រឆាំងទាស់នឹងព្រះជាម្ចាស់។ រឿងនេះតែងតែកើតឡើងជារឿយៗ។ នៅពេលដែលពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទមួយចំនួនត្រូវបានដកហូតតំណែង ឬបណ្ដេញចេញ បក្ខពួក និងកូនចៅរបស់ពួកគេចាប់ផ្ដើមចេញមុខការពារពួកគេ និងតវ៉ាជំនួសពួកគេ អ្នកខ្លះថែមទាំងក្លាយជាអវិជ្ជមាន ហើយឈប់ជឿលើព្រះជាម្ចាស់ទៀតផង។ នេះជារឿងធម្មតាទេ តើមែនទេ? ហើយហេតុអ្វីបានជាពួកគេឈប់ជឿ? ពួកគេនិយាយថា៖ «អ្នកដឹកនាំរបស់យើងត្រូវបានដកហូតតំណែង និងបណ្ដេញចេញទៅហើយ ចុះចំណែកខ្ញុំជាអ្នកជឿធម្មតាម្នាក់ តើមានសង្ឃឹមអ្វីទៅ?» តើនេះមិនមែនជាសម្ដីឥតន័យទេឬអី? ពាក្យសម្ដីរបស់ពួកគេបង្ហាញថា ពួកគេដើរតាមអាទទឹងនឹងព្រះគ្រីស្ទ ថាពួកគេត្រូវបានអាទទឹងនឹងព្រះគ្រីស្ទបំភាន់ទាំងស្រុង។ ហើយតើការដែលពួកគេត្រូវបានគេបំភាន់ ផ្ដល់ផលវិបាកអ្វី? អាទទឹងនឹងព្រះគ្រីស្ទបានក្លាយជាមនុស្សដែលពួកគេគោរពដូចព្រះ ដែលពួកគេថ្វាយបង្គំ។ អាទទឹងនឹងព្រះគ្រីស្ទបានក្លាយដូចជាដូនតារបស់ពួកគេ៖ តើពួកគេមិនចាកចេញម្ដេចបាន បើដូនតារបស់ពួកគេត្រូវបានបណ្ដេញចេញទៅហើយនោះ? ពួកគេស្ដាប់តែអាទទឹងនឹងព្រះគ្រីស្ទប៉ុណ្ណោះ ហើយពួកគេស្ថិតនៅក្រោមការគ្រប់គ្រងទាំងស្រុងរបស់អាទទឹងនឹងព្រះគ្រីស្ទ។ ពួកគេគិតថា អ្វីគ្រប់យ៉ាងដែលអាទទឹងនឹងព្រះគ្រីស្ទនិយាយ និងធ្វើ គឺត្រឹមត្រូវ ហើយគួរតែត្រូវបានទទួលយក និងចុះចូលដូចជាសេចក្ដីពិត ដូច្នេះហើយ ពួកគេមិនអត់ឱនឱ្យនរណាម្នាក់នៅក្នុងដំណាក់របស់ព្រះជាម្ចាស់ ដែលលាតត្រដាង និងថ្កោលទោសអាទទឹងនឹងព្រះគ្រីស្ទឡើយ។ នៅពេលដែលអាទទឹងនឹងព្រះគ្រីស្ទត្រូវបានបណ្ដេញចេញដោយដំណាក់របស់ព្រះជាម្ចាស់ អស់អ្នកដែលដើរតាមអាទទឹងនឹងព្រះគ្រីស្ទ ក៏សម្រេចចិត្តចាកចេញពីពួកជំនុំដោយខ្លួនឯង ដូចពាក្យដែលគេថា «ពេលដើមឈើរលំ ហ្វូងស្វាក៏បែកខ្ញែកគ្នា» អ៊ីចឹងដែរ។ រឿងបែបនេះបង្ហាញថា ពួកទទឹងនឹងព្រះគ្រីស្ទ និងពួកអ្នកដើរតាមពួកគេ គឺជាអ្នកបម្រើរបស់សាតាំង ដែលបានមកដើម្បីបង្អាក់ និងរំខានដល់កិច្ចការរបស់ព្រះជាម្ចាស់។ នៅពេលដែលពួកគេត្រូវបានបកអាក្រាត លាតត្រដាង ព្រមទាំងស្អប់ខ្ពើម និងបដិសេធដោយរាស្ដ្ររើសតាំងរបស់ព្រះជាម្ចាស់ នោះសេចក្ដីជំនឿរបស់ពួកគេលើព្រះជាម្ចាស់ ក៏ឈានដល់ទីបញ្ចប់។ ពួកអ្នកដើរតាមពួកទទឹងនឹងព្រះគ្រីស្ទ សុទ្ធតែមានលក្ខណៈពិសេសមួយដែលអាចញែកដឹងយ៉ាងច្បាស់៖ គ្មានពាក្យសម្ដីរបស់អ្នកណាអាចជ្រាបចូលទៅក្នុងចិត្តពួកគេបានឡើយ។ ពួកគេស្ដាប់តែពួកទទឹងនឹងព្រះគ្រីស្ទប៉ុណ្ណោះ។ ហើយនៅពេលដែលពួកគេត្រូវបានពួកទទឹងនឹងព្រះគ្រីស្ទបំភាន់ ពួកគេឈប់ស្ដាប់ព្រះបន្ទូលរបស់ព្រះជាម្ចាស់ ហើយពួកគេទទួលស្គាល់តែអាទទឹងនឹងព្រះគ្រីស្ទជាព្រះអម្ចាស់របស់ពួកគេប៉ុណ្ណោះ។ ត្រង់ចំណុចនេះ តើពួកគេមិនត្រូវបានគេបំភាន់ទេឬអី តើពួកគេមិនកំពុងត្រូវបានគេគ្រប់គ្រងទេឬអី? មានតែពួកអ្នកដើរតាមពួកទទឹងនឹងព្រះគ្រីស្ទទេ ដែលព្យាយាមចេញមុខការពារពួកទទឹងនឹងព្រះគ្រីស្ទ។ នៅពេល ដែលពួកទទឹងនឹងព្រះគ្រីស្ទត្រូវបានបកអាក្រាត និងលាតត្រដាង មនុស្សដែលដើរតាមពួកគេមានការខ្វល់ខ្វាយចិត្តជំនួសពួកគេ មនុស្សទាំងនោះសម្រក់ទឹកភ្នែកជំនួសពួកគេ តវ៉ាជំនួសពួកគេ ហើយព្យាយាមការពារពួកគេ។ នៅពេលវេលាបែបនេះ ពួកគេបានភ្លេចព្រះជាម្ចាស់ ហើយលែងអធិដ្ឋានទៅកាន់ព្រះជាម្ចាស់ ឬស្វែងរកសេចក្ដីពិតទៀតហើយ។ អ្វីដែលពួកគេធ្វើគឺការពារពួកទទឹងនឹងព្រះគ្រីស្ទ និងខិតខំត្រិះរិះរកមធ្យោបាយជួយពួកវា។ ពួកគេថែមទាំងលែងទទួលស្គាល់ព្រះជាម្ចាស់ទៀតផង។ តើពួកគេពិតជាជឿលើព្រះជាម្ចាស់មែនទេ? តើតាមពិតពួកគេជឿលើអ្នកណា? រឿងនេះគឺច្បាស់ក្រឡែតទៅហើយ។ ទោះបីជាពួកទទឹងនឹងព្រះគ្រីស្ទនិយាយ ឬធ្វើអ្វីក៏ដោយ គឺពួកគេមានគោលដៅតែមួយគត់៖ គឺដើម្បីដឹកនាំមនុស្ស ធ្វើជាព្រះអម្ចាស់របស់មនុស្សទាំងនោះ ហើយពួកគេចង់ឱ្យមនុស្សគ្រប់គ្នាដើរតាម និងស្ដាប់បង្គាប់ពួកគេដូចជាទាសករ ហើយទីបំផុតចាត់ទុកពួកគេដូចជាព្រះជាម្ចាស់។ តើរឿងខុសអ្វីពីផ្លូវដែលប៉ុលបានដើរនោះ? នៅពេលដែលកិច្ចការរបស់ប៉ុលឈានដល់ទីបញ្ចប់ គាត់បាននិយាយពាក្យចេញពីក្នុងចិត្តរបស់គាត់។ ប៉ុលបាននិយាយថា សម្រាប់គាត់ ការដែលគាត់រស់នៅ គឺដើម្បីព្រះគ្រីស្ទ ហើយគោលដៅរបស់គាត់ក្នុងការនិយាយបែបនេះ គឺដើម្បីធ្វើឱ្យអស់អ្នកដែលជឿលើព្រះអម្ចាស់ យកគំរូតាមគាត់ ដើរតាមគាត់ និងចាត់ទុកគាត់ដូចជាព្រះជាម្ចាស់។ នេះគឺជាគោលដៅរបស់ប៉ុលក្នុងការនិយាយពាក្យទាំងនេះ តើមិនមែនទេឬ? ហើយប្រសិនបើកិច្ចការរបស់ពួកទទឹងនឹងព្រះគ្រីស្ទពិតជាឈានដល់ចំណុចដែលមនុស្សថ្វាយបង្គំ និងស្ដាប់បង្គាប់ពួកគេ នោះព្រះជាម្ចាស់នឹងលែងមានកន្លែងនៅក្នុងចិត្តរបស់មនុស្សទាំងនេះទៀតហើយ។ ចិត្តរបស់ពួកគេនឹងត្រូវបានពួកទទឹងនឹងព្រះគ្រីស្ទដណ្ដើមយកបាត់ទៅហើយ។ នេះគឺជាផលវិបាក។ អ្នកនិយាយថា អ្នកមិនបារម្ភពីការត្រូវបានអាទទឹងនឹងព្រះគ្រីស្ទបំភាន់ទេ ថាអ្នកមិនភ័យខ្លាចថានឹងដើរតាមអាទទឹងនឹងព្រះគ្រីស្ទឡើយ ប៉ុន្តែការអះអាងបែបនេះគឺគ្មានប្រយោជន៍ទេ។ នេះគឺជាសម្ដីដ៏វង្វេងវង្វាន់។ នេះក៏ព្រោះតែ ប្រសិនបើអ្នកមិនដេញតាមសេចក្ដីពិត ហើយតែងតែថ្វាយបង្គំ និងដើរតាមមនុស្ស នោះដោយមិនដឹងខ្លួន អ្នកនឹងដើរតាមផ្លូវរបស់ពួកទទឹងនឹងព្រះគ្រីស្ទជាមិនខាន។ ការជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែគ្មានទីបន្ទាល់តាមរយៈបទពិសោធ ហើយមិនត្រឹមតែមិនទទួលបានសេចក្ដីពិត និងជីវិតប៉ុណ្ណោះទេ ប៉ុន្តែថែមទាំងបានក្លាយជាមនុស្សដែលប្រឆាំងទាស់នឹងព្រះជាម្ចាស់ទៀតផង៖ នេះគឺជាផលវិបាកនៅទីបំផុតនៃការដើរតាមពួកទទឹងនឹងព្រះគ្រីស្ទ ហើយវាគឺជាផលវិបាកមួយដែលអ្នកមិនអាចរំដោះខ្លួនចេញបានឡើយ វាគឺជាការពិតដែលមិនអាចផ្លាស់ប្ដូរបាន។ វាប្រៀបដូចជានៅពេលដែលនរណាម្នាក់ប៉ះចរន្តអគ្គិសនីអ៊ីចឹង៖ ពួកគេច្បាស់ជាត្រូវឆក់មិនខាន។ អ្នកខ្លះអាចនឹងនិយាយថា៖ «ខ្ញុំមិនជឿរឿងនោះទេ ខ្ញុំមិនខ្លាចទេ» ប៉ុន្តែតើវាអាស្រ័យលើថាតើអ្នកជឿ ឬថាតើអ្នកខ្លាចឬអត់ដែរឬទេ? សាកប៉ះចរន្តអគ្គិសនីទៅ នោះវានឹងឆក់! អ្នកនឹងត្រូវឆក់។ ការមិនជឿ គឺគ្មានប្រយោជន៍ឡើយ។ ការមិនជឿ គឺជាភាពមិនដឹងអី។ វាគឺជាសម្ដីដែលគ្មានការទទួលខុសត្រូវ។ ហេតុដូច្នេះហើយ ទោះបីជាអ្នកសុខចិត្តដើរតាមអាទទឹងនឹងព្រះគ្រីស្ទ ឬក៏អត់ក៏ដោយ ប្រសិនបើអ្នកមិនដេញតាមសេចក្ដីពិតទេ ហើយការខិតខំប្រឹងប្រែងរបស់អ្នកតែងតែសំដៅទៅរកកេរ្តិ៍ឈ្មោះ ផលប្រយោជន៍ និងឋានៈ នោះអ្នកបានឈានជើងចូលទៅក្នុងផ្លូវរបស់ពួកទទឹងនឹងព្រះគ្រីស្ទបាត់ទៅហើយ។ ផលវិបាកនេះនឹងលេចឡើងបន្តិចម្ដងៗ ដូចជាកម្ទេចកំទីអណ្ដែតឡើងមកលើផ្ទៃទឹកអ៊ីចឹង។ នេះគឺជារឿងដែលជៀសមិនរួចឡើយ។ អ្វីដែលពួកទទឹងនឹងព្រះគ្រីស្ទធ្វើ គឺដើម្បីដឹកនាំមនុស្សឱ្យមកចំពោះមុខពួកគេ ពួកគេធ្វើឱ្យមនុស្សទទួលយកការគ្រប់គ្រង និងការប្រើ ឧបាយកលរបស់ពួកគេ ជាជាងទទួលយកការចាត់ចែង និងការរៀបចំរបស់ព្រះជាម្ចាស់ ឬចុះចូលនឹងអធិបតេយ្យភាពរបស់ព្រះជាម្ចាស់។ ពួកទទឹងនឹងព្រះគ្រីស្ទចង់អូសទាញមនុស្ស ពួកគេចង់ទទួលបានមនុស្ស គោលដៅរបស់ពួកគេគឺដើម្បីគ្រប់គ្រងរាស្ដ្ររើសតាំងទាំងអស់របស់ព្រះជាម្ចាស់ ដើម្បីគ្រប់គ្រងរាស្ដ្ររើសតាំងរបស់ព្រះជាម្ចាស់នៅក្នុងកណ្ដាប់ដៃរបស់ពួកគេ។ ពួកគេគឺជាអ្នកជួញដូរមនុស្ស។ ហើយតើពួកទទឹងនឹងព្រះគ្រីស្ទប្រើអ្វីខ្លះ ដើម្បីសម្រេចគោលដៅរបស់ពួកគេក្នុងការគ្រប់គ្រងមនុស្ស? ពួកគេប្រើគោលលទ្ធិខាងវិញ្ញាណដែលមនុស្សថ្វាយបង្គំ ពួកគេប្រើទ្រឹស្ដីដែលស្ដាប់ទៅហាក់ដូចជាត្រឹមត្រូវ ពួកគេកេងចំណេញពីផ្នត់គំនិតពុករលួយរបស់មនុស្សដែលថ្វាយបង្គំទ្រឹស្ដី ដើម្បីនិយាយប៉ប៉ាច់ប៉ប៉ោច និងតុបតែងពាក្យសម្ដី ដើម្បីបំភាន់មនុស្ស។ សរុបមក អ្វីគ្រប់យ៉ាងដែលពួកគេនិយាយ គឺគ្មានអ្វីក្រៅពីពាក្យពេចន៍ និងគោលលទ្ធិ ជាទ្រឹស្ដីឥតខ្លឹមសារ ជារឿងដែលស្ដាប់ទៅហាក់ដូចជាត្រឹមត្រូវ តែផ្ទុយនឹងសេចក្ដីពិត។ ប្រសិនបើមនុស្សមិនយល់ពីសេចក្ដីពិតទេ ពួកគេច្បាស់ជាត្រូវបានគេបំភាន់មិនខាន។ យ៉ាងហោចណាស់ ពួកគេនឹងត្រូវបានគេបំភាន់មួយរយៈ មុនពេលដឹងខ្លួនឡើងវិញ។ ពេលដែលពួកគេដឹងខ្លួនឡើងវិញ គឺជាពេលដែលពួកទទឹងនឹងព្រះគ្រីស្ទត្រូវបានបកអាក្រាត ដែលនៅពេលនោះ ពួកគេមានអារម្មណ៍ស្ដាយក្រោយជាទីបំផុត។ មនុស្សដែលដើរតាមពួកទទឹងនឹងព្រះគ្រីស្ទ បានបាត់បង់កិច្ចការរបស់ព្រះវិញ្ញាណបរិសុទ្ធជាយូរមកហើយ នេះក៏ព្រោះតែពួកគេថ្វាយបង្គំមនុស្សដែលពួកគេគោរពដូចព្រះនៅក្នុងចិត្តរបស់ពួកគេ ដើរតាមមនុស្ស ហើយពួកគេត្រូវបានព្រះជាម្ចាស់ស្អប់ខ្ពើម និងបដិសេធ ហើយទ្រង់បានទុកពួកគេមួយឡែកសិន ដើម្បីបើកសម្ដែងពួកគេ។ ដូច្នេះ ការដើរតាមពួកទទឹងនឹងព្រះគ្រីស្ទ គឺគ្រោះថ្នាក់ខ្លាំងណាស់។ ដូចទៅនឹងពួកទទឹងនឹងព្រះគ្រីស្ទដែរ មនុស្សដែលដើរតាមពួកទទឹងនឹងព្រះគ្រីស្ទ គឺជាអ្នកដែលព្រះជាម្ចាស់ស្អប់ខ្ពើមបំផុត។ ហើយតើព្រះជាម្ចាស់មានគោលដៅអ្វី ក្នុងការទុកមនុស្សទាំងនេះមួយឡែកសិននោះ? គឺដើម្បីរង់ចាំឱ្យរាស្ដ្ររើសតាំងរបស់ព្រះជាម្ចាស់ដឹងខ្លួនឡើងវិញ ដើម្បីមានសមត្ថភាពញែកដឹង និងលាតត្រដាងពួកទទឹងនឹងព្រះគ្រីស្ទ ព្រមទាំងបដិសេធពួកទទឹងនឹងព្រះគ្រីស្ទទាំងនេះឱ្យបានទាំងស្រុង ដែលនៅពេលនោះ ថ្ងៃចុងក្រោយរបស់ពួកទទឹងនឹងព្រះគ្រីស្ទនឹងមកដល់។ តើអ្វីគ្រប់យ៉ាងដែលពួកទទឹងនឹងព្រះគ្រីស្ទធ្វើ មិនបង្កគ្រោះថ្នាក់ដល់មនុស្សទេឬអី? ពួកគេមិនដេញតាមសេចក្ដីពិតទេ ហើយព្យាយាមបំភាន់ និងគ្រប់គ្រងរាស្ដ្ររើសតាំងរបស់ព្រះជាម្ចាស់ ពួកគេមិនឱ្យមនុស្សដេញតាមសេចក្ដីពិតទេ ពួកគេមិនចុះចូលនឹងកិច្ចការរបស់ព្រះជាម្ចាស់ឡើយ ហើយព្យាយាមបំភាន់រាស្ដ្ររើសតាំងរបស់ព្រះជាម្ចាស់ឱ្យដើរតាមពួកគេ ដែលរឿងទាំងអស់នេះបង្ហាញថា ពួកទទឹងនឹងព្រះគ្រីស្ទមិនមានចិត្តកោតខ្លាច និងចុះចូលនឹងព្រះជាម្ចាស់ទាល់តែសោះ ហើយក៏គ្មានសេចក្ដីស្រឡាញ់ចំពោះសេចក្ដីពិតដែរ។ ផ្ទុយទៅវិញ ពួកគេគិតរកគ្រប់មធ្យោបាយដើម្បីដណ្ដើមយកឋានៈ និងអំណាចសម្រាប់ខ្លួនឯង ដើម្បីប្រឆាំងទាស់នឹងព្រះជាម្ចាស់ និងដណ្ដើមរាស្ដ្ររើសតាំងរបស់ព្រះជាម្ចាស់ពីទ្រង់ ទីបំផុតបង្កើតនគរផ្ទាល់ខ្លួនរបស់ពួកគេ ដើម្បីប្រឆាំងទាស់នឹងព្រះជាម្ចាស់ ដែលរឿងទាំងអស់នេះបង្ហាញថា ពួកទទឹងនឹងព្រះគ្រីស្ទគឺជាសត្រូវសួរពូជរបស់ព្រះជាម្ចាស់ដែលយកកំណើតជាមនុស្ស ហើយជាមុខសញ្ញាពិតប្រាកដនៃការបំផ្លាញរបស់ព្រះជាម្ចាស់។ នៅក្នុងសេចក្ដីជំនឿរបស់មនុស្សលើព្រះជាម្ចាស់ គ្មានអ្វីដែលគ្រោះថ្នាក់ជាងការត្រូវបានពួកទទឹងនឹងព្រះគ្រីស្ទបំភាន់ និងគ្រប់គ្រងនោះទេ។ ប្រសិនបើមនុស្សបានចាប់ផ្ដើមដើរតាមពួកទទឹងនឹងព្រះគ្រីស្ទរួចទៅហើយ ប្រសិនបើពួកគេស្ថិតនៅខាងពួកទទឹងនឹងព្រះគ្រីស្ទទាំងស្រុងរួចទៅហើយ នោះពួកគេគឺជាមនុស្សដែលបានក្បត់ព្រះជាម្ចាស់ និងកំពុងប្រឆាំងទាស់នឹងព្រះជាម្ចាស់ ក្នុងករណីនេះ លទ្ធផលរបស់ពួកគេគឺមិនបាច់និយាយក៏ដឹងដែរ។

នេះគឺជាអ្វីដែលយើងបានប្រកបគ្នាជាទូទៅអំពីរបៀបដែលពួកទទឹងនឹងព្រះគ្រីស្ទផាត់ចេញ និងវាយប្រហារមនុស្សដែលដេញតាមសេចក្ដីពិត។ គោលបំណង និងចេតនារបស់ពួកគេក្នុងការផាត់ចេញ និងវាយប្រហារមនុស្សដែលដេញតាមសេចក្ដីពិត និងអាកប្បកិរិយា វិធីសាស្ត្រ និងល្បិចដែលពួកគេប្រព្រឹត្តចំពោះមនុស្សដែលដេញតាមសេចក្ដីពិត ក៏ដូចជាសកម្មភាពចំពោះពួកទទឹងនឹងព្រះគ្រីស្ទដែលមនុស្សដែលដេញតាមសេចក្ដីពិតគួរតែមាន យើងបានប្រកបគ្នាខ្លះៗអំពីចំណុចនីមួយៗទាំងនេះ ទោះបីជាមិនទាន់បានក្បោះក្បាយក៏ដោយ។ ការប្រកបគ្នានាពេលអនាគត អាចនឹងលើកឡើងពីសេចក្ដីពិតនៅក្នុងផ្នែកទាំងនេះ ស្របតាមកាលៈទេសៈជាក់លាក់ និងករណីជាក់លាក់។ នៅពេលប្រកបគ្នាអំពីប្រធានបទជាក់លាក់បែបនេះ តើអ្នកស្ដាប់ការបង្រៀនត្រូវមានអាកប្បកិរិយាបែបណា? ពួកគេត្រូវតែផ្ដោតអារម្មណ៍ ធ្វើខ្លួនឱ្យស្ងប់នៅចំពោះព្រះភក្ដ្រព្រះជាម្ចាស់ ហើយមិនត្រូវបែកអារម្មណ៍ឡើយ ពីព្រោះគ្រប់ទិដ្ឋភាពនៃសេចក្ដីពិត សុទ្ធតែមានសេចក្ដីថ្លែង និងនិយមន័យជាក់លាក់ ហើយទិដ្ឋភាពនីមួយៗមានខ្លឹមសារ និងគោលការណ៍នៃការអនុវត្តជាក់លាក់។ លើសពីនេះទៅទៀត យើងនឹងនិយាយពីជ្រុងផ្សេងៗ និងតាមវិធីផ្សេងៗ អំពីរឿងជាទស្សនៈដែលពាក់ព័ន្ធនឹងសេចក្ដីពិតនៅក្នុងផ្នែកខ្លឹមសារនីមួយៗ ក៏ដូចជាសេចក្ដីពិតដែលមនុស្សគួរតែយល់ និងផ្លូវដែលពួកគេគួរតែអនុវត្តតាមផងដែរ។ អ្វីៗទាំងអស់នេះ ចាំបាច់ត្រូវតែប្រកបគ្នា និងត្រិះរិះពិចារណាឱ្យបានច្បាស់លាស់ ទើបអាចទទួលបានលទ្ធផល។ ឥឡូវនេះ តាមរយៈការប្រកបគ្នាយ៉ាងលម្អិតរបស់យើង យើងឃើញថា គោលការណ៍សេចក្ដីពិតដែលពាក់ព័ន្ធនឹងការបំពេញភារកិច្ចរបស់ខ្លួន គឺមិនសាមញ្ញដូចដែលមនុស្សគិតនោះទេ។ ការយល់ពីសេចក្ដីពិត បង្កជាការលំបាកពិតប្រាកដ សម្រាប់អ្នកដែលគ្មានសមត្ថភាពយល់ដឹង។ ការយល់ពីសេចក្ដីពិត គឺដូចជាការចូលរៀននៅសាកលវិទ្យាល័យអ៊ីចឹង វាមានកម្រិតនៃការលំបាកខ្លះ ប៉ុន្តែមនុស្សម្នាក់នឹងមិនមានអារម្មណ៍ថាលំបាកទេ ប្រសិនបើពួកគេមានសមត្ថភាពយល់ដឹង។ ដរាបណាមនុស្សម្នាក់អាចយល់ពីសេចក្ដីពិត បន្ទាប់ពីបានឮវា នោះពួកគេច្បាស់ជាមានផ្លូវដើម្បីអនុវត្តវាដោយឯកឯង ហើយកាលណាពួកគេកាន់តែហ្វឹកហាត់ក្នុងការអនុវត្តសេចក្ដីពិត នោះផ្លូវរបស់ពួកគេក្នុងការអនុវត្តវានឹងកាន់តែទូលាយ ហើយពួកគេនឹងក្ដាប់គោលការណ៍បានកាន់តែច្បាស់លាស់។ ម្យ៉ាងវិញទៀត ប្រសិនបើអ្នកមិនស្ដាប់ការប្រកបគ្នាដ៏លម្អិតបែបនេះទេ ហើយយល់តែពីរឿងទូទៅ និងរឿងជាទស្សនៈ នោះអ្នកនឹងទាល់គំនិត នៅពេលនិយាយដល់ការអនុវត្ត។ នៅពេលដែលអ្នកស្វែងរកគោលការណ៍សេចក្ដីពិត វានឹងហាក់ដូចជាទៅផ្លូវណាក៏ខុស ហើយអ្នកនឹងមានអារម្មណ៍ថាមិនអាចក្ដាប់វាបានយ៉ាងត្រឹមត្រូវឡើយ ទោះបីជាអ្នកធ្វើអ្វីក៏ដោយ។ ប៉ុន្តែឥឡូវនេះ ដោយមាននិយមន័យ និងការបញ្ជាក់យ៉ាងច្បាស់លាស់បែបនេះ នៅពេលដែលវិសាលភាពត្រូវបានបង្រួម ហើយសេចក្ដីពិតត្រូវបានធ្វើឱ្យជាក់លាក់ នោះអ្នកនឹងមានភាពសេរីជាងមុន នៅពេលដែលអ្នកចាប់ផ្ដើមអនុវត្តសេចក្ដីពិតម្ដងទៀត ពីព្រោះវាមានភាពលម្អិត។ ឧទាហរណ៍ ឧបមាថាខ្ញុំប្រាប់អ្នកឱ្យទិញសៀវភៅសរសេរមួយក្បាល។ ប្រសិនបើខ្ញុំគ្រាន់តែប្រាប់អ្នកពីតម្រូវការមូលដ្ឋាន ដូចជាទំហំ កម្រាស់ និងតម្លៃរបស់វា នោះវាអាចទាមទារឱ្យអ្នកខិតខំប្រឹងប្រែងខ្លះ ដើម្បីក្ដាប់បានគោលការណ៍ទាំងនេះ និងអនុវត្តវា។ ប៉ុន្តែ ប្រសិនបើខ្ញុំប្រាប់អ្នកពីចំណុចដូចជា ពណ៌ជាក់លាក់ ទំហំ ចំនួនទំព័រ ទម្រង់ជាក់លាក់ និងគុណភាពក្រដាសរបស់សៀវភៅសរសេរនោះ បន្ទាប់ពីទទួលបានព័ត៌មានលម្អិតបែបនេះ តើគោលការណ៍ដែលអ្នកក្ដាប់បានបាន មិនកាន់តែច្បាស់លាស់ទេឬអី? ហើយប្រសិនបើខ្ញុំបញ្ជាក់កាន់តែច្បាស់ជាងនេះទៅទៀត ដោយឱ្យក្រដាសមួយសន្លឹកទៅអ្នក ហើយប្រាប់អ្នកឱ្យទិញសៀវភៅសរសេរដែលមានគុណភាពក្រដាស កម្រាស់ ពណ៌ ទំហំក្រឡាដូចគ្នា និងចំនួន ឬប្រសិនបើខ្ញុំផ្ដល់ការបញ្ជាក់អំពីកម្រិតដែលអាចទទួលយកបានសម្រាប់លក្ខណៈនីមួយៗ នៅពេលដែលអ្នកទៅទិញវា តើជម្រើសមិនកាន់តែរួមតូចទេឬអី? (មែនហើយ។) តើគោលការណ៍ពាក់ព័ន្ធ មិនកាន់តែច្បាស់លាស់ និងកាន់តែងាយស្រួលសម្រាប់អ្នក នៅពេលដែលអ្នកអនុវត្តទេឬអី? តើនេះនឹងជួយ ឬរារាំងអ្នក នៅពេលនិយាយដល់ការអនុវត្តរបស់អ្នក? (វានឹងជួយ។) តាមពិតទៅ វាគួរតែជួយ ពីព្រោះទិដ្ឋភាពផ្សេងៗនៃសេចក្ដីពិត ត្រូវបានគេនិយាយកាន់តែច្បាស់លាស់ និងកាន់តែលម្អិត រហូតដល់ចំណុចជាក់លាក់នៃរបៀបប្រព្រឹត្តចំពោះបញ្ហាជាក់លាក់ ការសម្ដែងចេញជាក់លាក់ និងចំណុចជាក់លាក់នៃរបៀបអនុវត្ត អ្វីៗទាំងអស់នេះត្រូវបានប្រាប់យ៉ាងលម្អិតដល់អ្នករួចហើយ។ ប្រសិនបើអ្នកនៅតែមិនអាចអនុវត្តវាបានទេ នោះអ្នកគ្មានសមត្ថភាពយល់ដឹងពីសេចក្ដីពិតទាល់តែសោះហើយ។

ថាតើឥឡូវនេះ អ្នករាល់គ្នាមានសមត្ថភាពយល់ដឹងពីសេចក្ដីពិតឬអត់ គឺជាចំណុចសំខាន់ដែលកំណត់ថាតើអ្នករាល់គ្នាអាចទទួលបានសេចក្ដីពិត និងត្រូវបានប្រោសឱ្យគ្រប់លក្ខណ៍ឬក៏អត់។ ឥឡូវនេះ ខ្ញុំបានឈានដល់ការបែងចែកសេចក្ដីពិតដែលពាក់ព័ន្ធនឹងការបំពេញភារកិច្ចស្របតាមស្ដង់ដារ ជាប្រាំមួយប្រភេទ យោងតាមអ្នកដែលបំពេញភារកិច្ចនីមួយៗ ប្រភេទនីមួយៗត្រូវបានបែងចែកបន្ថែមទៀតជាចំណាត់ថ្នាក់ជាក់លាក់ ហើយនៅក្នុងចំណាត់ថ្នាក់នីមួយៗ មានផ្នែករងនៃការប្រកបគ្នាយ៉ាងលម្អិត។ ក្នុងករណីរបស់អ្នករាល់គ្នា តើការអធិប្បាយបែបនេះ និងការប្រកបគ្នាអំពីសេចក្ដីពិតបែបនេះ ដឹកនាំអ្នករាល់គ្នាឱ្យយល់ពីសេចក្ដីពិតបានកាន់តែច្បាស់ និងផ្ដល់ឱ្យអ្នករាល់គ្នានូវគោលការណ៍កាន់តែច្រើនដើម្បីអនុវត្តតាម ឬក៏វាធ្វើឱ្យកាន់តែពិបាកក្នុងការស្វែងរកគោលការណ៍? (យើងមានគោលការណ៍កាន់តែច្រើនដោយសាររឿងនេះ។) វាគួរតែដឹកនាំអ្នក ឱ្យយល់កាន់តែច្បាស់ ហើយបើដូច្នេះមែន ការបង្រៀនដ៏លម្អិតរបស់ខ្ញុំគួរតែមានប្រយោជន៍សម្រាប់អ្នករាល់គ្នា។ វាគួរតែផ្ដល់ឱ្យអ្នករាល់គ្នានូវភាពច្បាស់លាស់កាន់តែខ្លាំង មិនមែនភាពច្របូកច្របល់កាន់តែខ្លាំងនោះទេ។ នេះគឺអាស្រ័យលើថាតើនរណាម្នាក់មានសមត្ថភាពយល់ដឹងពីសេចក្ដីពិតឬអត់។ ប្រសិនបើនរណាម្នាក់ពិតជាមនុស្សដែលមានគុណសម្បត្តិល្អ ដែលមានការយល់ដឹងខាងវិញ្ញាណ នោះពួកគេនឹងមានអារម្មណ៍ថាកាន់តែភ្លឺស្វាង។ ប្រសិនបើនរណាម្នាក់មានគុណសម្បត្តិអន់ខ្សោយ និងគ្មានការយល់ដឹងខាងវិញ្ញាណ នោះពួកគេនឹងមិនសូវអាចយល់ពីវាទេ ហើយពួកគេនឹងកាន់តែច្របូកច្របល់ឡើងៗ។ អ្នកខ្លះអាចនឹងនិយាយថា៖ «ពីមុន ខ្ញុំធ្លាប់មានអារម្មណ៍ថាខ្ញុំយល់ខ្លះៗដែរ ប៉ុន្តែឥឡូវនេះ ខ្ញុំកាន់តែស្ដាប់ ខ្ញុំកាន់តែច្របូកច្របល់ ហាក់ដូចជាគ្មានអ្វីនៅក្នុងខ្លួនខ្ញុំទៀតទេ។ តើមានរឿងអ្វីកើតឡើង?» ប្រសិនបើការនិយាយអំពីការចូលទៅក្នុងជីវិត មានភាពលម្អិតពេក នោះវាពិបាកសម្រាប់មនុស្សក្នុងការយល់ពីវា ប្រសិនបើពួកគេខ្វះបទពិសោធន៍ និងមានគុណសម្បត្តិអន់ខ្សោយ។ ការនិយាយកាន់តែលម្អិត មនុស្សដែលមានគុណសម្បត្តិអន់ខ្សោយ កាន់តែងាយនឹងជាប់គាំង។ ហេតុអ្វីបានជាពួកគេងាយនឹងជាប់គាំង? មានស្ថានភាពជាច្រើននៅក្នុងរឿងនេះ។ មួយគឺ មនុស្សបែបនេះគ្មានការយល់ដឹងខាងវិញ្ញាណទេ។ ពួកគេមិនយល់ពីសេចក្ដីពិតឡើយ ពោលគឺ ពួកគេមិនយល់ថាសេចក្ដីពិតជាអ្វី ឬសភាពជាក់លាក់ណាមួយជាអ្វីនោះទេ។ ពួកគេមិនយល់ពីរឿងទាំងនេះទេ។ ស្ថានភាពនេះ គឺជាការខ្វះសមត្ថភាពយល់ដឹងពីសេចក្ដីពិត។ ចំពោះមនុស្សបែបនេះ មានវិធានការចុងក្រោយតែមួយគត់ដែលត្រូវអនុវត្ត៖ គឺការប្រាប់ពួកគេឱ្យបានច្បាស់លាស់ពីអ្វីដែលពួកគេគួរធ្វើ នៅពេលមានរឿងរ៉ាវកើតឡើងចំពោះពួកគេ ដូចជាការសរសេរកម្មវិធីឱ្យមនុស្សយន្តអនុវត្តតាមបញ្ជាដែលបានតម្រូវអ៊ីចឹង។ គ្រាន់តែឱ្យពួកគេអនុវត្តតាមបទប្បញ្ញត្តិ គឺគ្រប់គ្រាន់ហើយ។ វិធីសាស្ត្រនេះអាចបង្កើតលទ្ធផលនៅក្នុងមនុស្សបែបនេះ គ្មានវិធីផ្សេងសម្រាប់ពួកគេឡើយ។ ឥឡូវនេះ ខ្ញុំកំពុងប្រើវិធានការចុងក្រោយនេះ ដោយនិយាយយ៉ាងលម្អិតបំផុត រហូតដល់រឿងដែលជាក់លាក់បំផុត គឺធ្វើការរហូតដល់រឿងដែលជាក់លាក់បំផុត។ មនុស្សមួយចំនួននិយាយថា ពួកគេនៅតែមិនយល់ ដូច្នេះ ខ្ញុំនឹងបន្តប្រាប់ពួកគេឱ្យបានច្បាស់លាស់ពីរបៀបប្រព្រឹត្ត និងដោះស្រាយរាល់រឿងរ៉ាវដែលកើតឡើងចំពោះពួកគេ។ ខ្ញុំកំពុងឱ្យពួកគេអនុវត្តតាមបទប្បញ្ញត្តិ អ្វីដែលខ្ញុំអាចធ្វើបានគឺមានតែប៉ុណ្ណឹង ពីព្រោះពួកគេគ្មានសមត្ថភាពយល់ដឹងពីសេចក្ដីពិតឡើយ។ សភាពរបស់មនុស្សម្នាក់ៗ មិនមែនដូចគ្នាទាំងស្រុងនោះទេ ប៉ុន្តែភាពខុសគ្នាគឺមានតិចតួចប៉ុណ្ណោះ។ ប្រសិនបើអ្នករាល់គ្នាចង់ឱ្យខ្ញុំនិយាយយ៉ាងច្បាស់លាស់ និងក្បោះក្បាយជាមួយអ្នករាល់គ្នាអំពីសភាពនីមួយៗម្ដងមួយៗ នោះខ្ញុំច្បាស់ជាពិបាកនឹងនិយាយឱ្យបានគ្រប់ទាំងអស់មិនខាន ពីព្រោះមានអ្នករាល់គ្នាច្រើនពេកដែលមានគុណសម្បត្តិអន់ខ្សោយ។ វាជារឿងចាំបាច់សម្រាប់អ្នករាល់គ្នាដែលមានការយល់ដឹងខាងវិញ្ញាណ និងមានសមត្ថភាពយល់ដឹងពីសេចក្ដីពិត ក្នុងការបំពេញកិច្ចការផ្នែកនោះ។ ខ្ញុំបានបំពេញកិច្ចការរបស់ខ្ញុំយ៉ាងហ្មត់ចត់រួចរាល់ហើយ។ អ្វីដែលខ្ញុំអាចធ្វើបានមានតែប៉ុណ្ណឹង។ ខ្ញុំបានធ្វើអស់ពីសមត្ថភាពហើយ។ គ្រប់កិច្ចការដែលបានបំពេញ និងគ្រប់ព្រះបន្ទូលដែលព្រះជាម្ចាស់ជាសាច់ឈាមបានថ្លែង គឺមនុស្សធម្មតាអាចយល់ និងទទួលយកបាន។ នេះគឺជាកម្រិតដែលអាចធ្វើទៅបានចំពោះមនុស្សដែលមានការគិត និងប្រតិកម្មនៃភាពជាមនុស្សធម្មតា។ អ្នកខ្លះសួរថា៖ «តើព្រះជាម្ចាស់មិនធ្វើអព្ភូតហេតុទេឬអី?» ព្រះជាម្ចាស់មិនធ្វើអព្ភូតហេតុទេ អ្វីៗទាំងអស់នេះចាំបាច់ត្រូវតែធ្វើឡើងតាមរបៀបពិត និងជាក់ស្ដែង។ វាដូចគ្នាទៅនឹងកិច្ចការរបស់ព្រះជាម្ចាស់ជាបីដំណាក់កាលអ៊ីចឹង៖ ចាប់ផ្ដើមពីការដែលទ្រង់ប្រកាសក្រឹត្យវិន័យដល់មនុស្សជាតិ ដើម្បីដឹកនាំពួកគេនៅក្នុងជីវិតរបស់ពួកគេ បន្ទាប់មកដល់ការឆ្កាង និងការបំពេញកិច្ចការនៃការប្រោសលោះ ហើយពីទីនោះរហូតដល់គ្រាចុងក្រោយ ដែលការយកកំណើតជាមនុស្សរបស់ព្រះជាម្ចាស់ សម្ដែងចេញនូវសេចក្ដីពិតទាំងអស់ដែលសង្គ្រោះមនុស្សជាតិ ដំណាក់កាលនីមួយៗត្រូវបានធ្វើឡើងតាមរបៀបពិត និងជាក់ស្ដែង ដោយមានព្រះបន្ទូល និងបំពេញកិច្ចការទល់មុខគ្នាជាមួយមនុស្ស។ គ្មានអព្ភូតហេតុនៅក្នុងរឿងនេះឡើយ។ អព្ភូតហេតុដ៏អស្ចារ្យបំផុត គឺការដែលព្រះជាម្ចាស់ផ្ទាល់មានព្រះបន្ទូល និងបំពេញកិច្ចការដោយផ្ទាល់ ហើយទោះបីជាទ្រង់ប្រើប្រាស់វិធីសាស្ត្រណាក៏ដោយ ទីបំផុត ទ្រង់នឹងប្រោសក្រុមមនុស្សមួយក្រុមឱ្យបានពេញខ្នាត និងទទួលបានពួកគេ។ រឿងនេះច្បាស់ជានឹងបានសម្រេច វាគ្រាន់តែត្រូវការពេលវេលាបន្តិចប៉ុណ្ណោះ។ នេះគឺជាទីសម្គាល់ និងការអស្ចារ្យដ៏អស្ចារ្យបំផុត ហើយព្រះជាម្ចាស់នឹងមិនប្រើប្រាស់វិធីសាស្ត្រអរូបី ផ្សេងទៀត ដើម្បីបញ្ចូលសេចក្ដីពិតទៅក្នុងចិត្តរបស់មនុស្សឡើយ។ ឥឡូវនេះ ដោយសារសេចក្ដីពិតទាំងនេះត្រូវបានប្រកបគ្នាយ៉ាងលម្អិតបែបនេះ ប្រសិនបើអ្នកមានសមត្ថភាពយល់ដឹង ហើយពិតជាមនុស្សដែលដេញតាមសេចក្ដីពិតមែន នោះប្រសិនបើអ្នកពិតជាយកចិត្តទុកដាក់ និងខិតខំប្រឹងប្រែងបន្តិច នោះវាមិនអាចទៅរួចទេដែលអ្នកមិនយល់ពីសេចក្ដីពិត ឬគោលការណ៍នៃការអនុវត្តនោះ។ មានអ្នកខ្លះនិយាយថា ពួកគេស្រឡាញ់សេចក្ដីពិត ប៉ុន្តែបន្ទាប់ពីបានស្ដាប់ការបង្រៀនអស់រយៈពេលជាច្រើនឆ្នាំមក ហេតុអ្វីបានជាពួកគេនៅតែមិនយល់ពីវា? មានលទ្ធភាពពីរ។ មួយគឺ ពួកគេគ្មានការយល់ដឹងខាងវិញ្ញាណទាល់តែសោះ ហើយគ្មានសមត្ថភាពយល់ដឹងពីសេចក្ដីពិត មួយទៀតគឺ តាមពិតពួកគេមិនស្រឡាញ់សេចក្ដីពិតទេ ហើយមិនដែលខិតខំប្រឹងប្រែងក្នុងការដេញតាមវាឡើយ។ ទាំងនេះគឺជាមូលហេតុពីរដែលអាចទៅរួច។ មនុស្សខ្លះទៀតនិយាយថា ពួកគេមិនយល់ពីសេចក្ដីពិតទេ ពីព្រោះពួកគេជឿលើព្រះជាម្ចាស់មិនទាន់បានយូរ ហើយមិនសូវបានស្ដាប់ការបង្រៀនច្រើន និងមិនសូវមានបទពិសោធន៍។ នេះគឺជាមូលហេតុមួយទៀត។ ទោះជាយ៉ាងណាក៏ដោយ ប្រសិនបើអ្នកគឺជាមនុស្សដែលពិតជាស្រឡាញ់សេចក្ដីពិតមែន នោះនៅពេលដែលអ្នកមានសេចក្ដីជំនឿលើព្រះជាម្ចាស់កាន់តែច្រើនឆ្នាំ ការយល់ដឹងរបស់អ្នកអំពីសេចក្ដីពិតនឹងកាន់តែរីកចម្រើន ហើយអ្នកនឹងកាន់តែរីកចម្រើនក្នុងកម្ពស់ខាងវិញ្ញាណជាមិនខាន។

នៅក្នុងការប្រកបគ្នាអំពីទិដ្ឋភាពណាមួយនៃសេចក្ដីពិត វាទាមទារលើសពីពាក្យសម្ដីពីរបីម៉ាត់ ដើម្បីបកស្រាយវាឱ្យបានពេញលេញ តាមរបៀបដែលអាចដោះស្រាយបញ្ហាបាន។ សម្រាប់មនុស្សសព្វថ្ងៃនេះ រឿងទូទៅគ្រាន់តែជាគោលលទ្ធិ គ្រាន់តែជាទ្រឹស្ដីប៉ុណ្ណោះ។ ដូច្នេះ តើខ្ញុំអាចធ្វើឱ្យមនុស្សយល់ និងធ្វើឱ្យពួកគេមានសមត្ថភាព ពេលដែលពួកគេបានទទួលយករឿងអ្វីមួយ អាចប្រែក្លាយវាទៅជាគោលការណ៍នៃការអនុវត្តរបស់ពួកគេបានដោយរបៀបណា? ខ្ញុំត្រូវតែនិយាយឱ្យកាន់តែច្បាស់លាស់ និងកាន់តែលម្អិត។ មិនថាខ្ញុំកំពុងនិយាយរឿងប្រៀបប្រដូច ឬប្រកបគ្នាអំពីសេចក្ដីពិត ឬនិយាយអំពីការអនុវត្តនោះទេ ជារួម វាត្រូវតែមានភាពលម្អិត និងច្បាស់លាស់ជាងមុន។ ការនិយាយយ៉ាងច្បាស់លាស់ គឺមានប្រយោជន៍សម្រាប់អ្នករាល់គ្នា។ ដូច្នេះ ខ្ញុំតែងតែត្រូវខិតខំរិះរកមធ្យោបាយ ដើម្បីលើកយករឿងប្រៀបប្រដូច និងឧទាហរណ៍សម្រាប់អ្នករាល់គ្នា ដើម្បីឱ្យអ្នករាល់គ្នាយល់បានកាន់តែច្រើនបន្តិច។ ខ្ញុំធ្វើឱ្យសេចក្ដីពិតទាំងអស់នេះលេចជារូបរាងឡើង នៅក្នុងហេតុការណ៍មួយទៅហេតុការណ៍មួយទៀត ហើយខ្ញុំបញ្ចូលសេចក្ដីពិតដែលខ្ញុំប្រកបគ្នា ជាមួយនឹងរាល់ហេតុការណ៍ដែលខ្ញុំលើកឡើង ដើម្បីឱ្យអ្នករាល់គ្នាមានរូបភាពនៅក្នុងគំនិតរបស់អ្នករាល់គ្នា សម្រាប់ប្រៀបធៀបនឹងខ្លួនឯង ដើម្បីមើលថាតើអ្នករាល់គ្នាធ្លាប់ប្រព្រឹត្តតាមរបៀបបែបនេះ ឬនឹងប្រព្រឹត្តដូចជាមនុស្សបែបនោះ ឬធ្លាប់គិតតាមរបៀបបែបនេះ ឬធ្លាប់ជាប់អន្ទាក់នៅក្នុងសភាពបែបនេះដែរឬទេ។ នៅពេលដែលអ្នករាល់គ្នាស្ដាប់សេចក្ដីពិតទាំងនេះ ខ្ញុំធ្វើឱ្យអ្នករាល់គ្នាតែងតែមានអារម្មណ៍ស្រមៃឃើញពីរឿងទាំងនោះ ហាក់ដូចជាអ្នករាល់គ្នាកំពុងស្ថិតនៅក្នុងរឿងទាំងនោះអ៊ីចឹង។ នេះគឺជាមូលហេតុដែលខ្ញុំនិយាយរឿងប្រៀបប្រដូច និងលើកឧទាហរណ៍។ មានអ្នកខ្លះប្រែជាអស់ការអត់ធ្មត់ ពេលដែលពួកគេឮរឿងប្រៀបប្រដូចចាប់ផ្ដើម។ «រឿងប្រៀបប្រដូចមួយទៀតហើយ? តើខ្ញុំជាអ្វី ជាក្មេងអាយុបីឆ្នាំឬអី?» អ្នកប្រហែលជាមិនមែនមានអាយុតិចឆ្នាំនោះទេ ប៉ុន្តែនៅលើផ្លូវនៃការជឿលើព្រះជាម្ចាស់ និងការដេញតាមសេចក្ដីពិត អ្នកប្រហែលជាមានអាយុតិចជាងបីឆ្នាំទៅទៀត នេះគឺជាការពិតជាក់ស្ដែង។ ដូច្នេះ ការប្រព្រឹត្តចំពោះអ្នករាល់គ្នាដូចជាក្មេងអាយុក្រោមបីឆ្នាំ មិនមែនជាការប្រមាថដល់អ្នករាល់គ្នាទេ ហើយវាក៏មិនហួសហេតុទាល់តែសោះ តាមដែលខ្ញុំមើលឃើញ នេះគឺជាការវាយតម្លៃអ្នករាល់គ្នាខ្ពស់ពេកទៅវិញទេ។ ពេលដែលក្មេងអាយុបីឆ្នាំឮមនុស្សធំនិយាយថា កន្ត្រៃគឺមុត ហើយមិនត្រូវប៉ះពាល់វាទេ នោះពួកគេនឹងចងចាំរឿងនេះជាគោលការណ៍មួយ។ ពួកគេនឹងមិនប៉ះពាល់វាឡើយ ហើយថែមទាំងមិនប៉ះពាល់ឧបករណ៍ ឬផ្លែមានមុខមុត ដែលស្រដៀងនឹងវាទៀតផង។ ពួកគេដឹងថា របស់ទាំងអស់នោះគឺមុត ពួកគេដឹងថា ពួកគេត្រូវតែក្ដាប់គោលការណ៍នេះឱ្យបាន។ ចុះមនុស្សវិញ តើពួកគេអាចស្វែងរកគោលការណ៍នៅក្នុងរឿងអ្វីមួយ ដែលពួកគេបានឆ្លងកាត់បទពិសោធន៍ជាបន្តបន្ទាប់ជាច្រើនដង នៅក្នុងការអនុវត្តរបស់ពួកគេបានដែរឬទេ? ពោលគឺ តើអ្នកអាចយល់ពីចេតនានៅពីក្រោយទង្វើរបស់ព្រះជាម្ចាស់ សេចក្ដីតម្រូវរបស់ទ្រង់ចំពោះអ្នក និងអ្វីដែលជាស្ដង់ដាតម្រូវជាចាំបាច់របស់ទ្រង់នៅក្នុងរឿងណាមួយ បានដែរឬទេ? បើយោងតាមបញ្ញារបស់មនុស្សធម្មតា អ្នកគួរតែអាចយល់ពីរឿងទាំងនេះបាន។ ចុះតើមានកាលៈទេសៈអ្វីខ្លះ ដែលមនុស្សមិនយល់ពីរឿងទាំងនោះ ទោះបីជាខ្ញុំនិយាយយ៉ាងណាក៏ដោយ? មូលហេតុចម្បងដែលរឿងនេះកើតឡើង ទីមួយ គឺពាក់ព័ន្ធនឹងបរិយាកាសដ៏អ៊ូអរដែលមនុស្សរស់នៅ ដោយមានរឿងកំប៉ិកកំប៉ុក និងរឿងគួរឱ្យធុញទ្រាន់ជាច្រើនដែលត្រូវដោះស្រាយ ដែលធ្វើឱ្យមនុស្សមិនមានទំនោរក្នុងការអានអធិដ្ឋានព្រះបន្ទូលរបស់ព្រះជាម្ចាស់ដោយយកចិត្តទុកដាក់ឡើយ ពួកគេមិនបានខិតខំប្រឹងប្រែងចំពោះសេចក្ដីពិតទេ។ នេះគឺជាទិដ្ឋភាពមួយនៃមូលហេតុ ម្យ៉ាងវិញទៀតគឺ ការស្រេកឃ្លាន និងសេចក្ដីស្រឡាញ់របស់មនុស្សចំពោះសេចក្ដីពិត គឺមានតិចតួចស្ដួចស្ដើងណាស់ ដែលប្រសិនបើពិន្ទុដប់គឺជាពិន្ទុពេញ នោះកម្រិតបច្ចុប្បន្ននៃសេចក្ដីស្រឡាញ់របស់អ្នករាល់គ្នាចំពោះសេចក្ដីពិត នឹងទទួលបានពិន្ទុត្រឹមតែបី ឬប្រាំយ៉ាងច្រើនបំផុត។ ដូច្នេះ ផ្នែកដ៏ធំនៃមូលហេតុដែលមនុស្សមិនយល់ពីសេចក្ដីពិត ហើយទីបំផុតមិនទទួលបានវា គឺដោយសារតែពួកគេមិនបានខិតខំប្រឹងប្រែង ហើយក៏ដោយសារតែពួកគេមិនបានដាក់ចិត្តដាក់ថ្លើមទៅក្នុងវា ហើយនៅក្នុងចិត្តរបស់ពួកគេ ពួកគេមិនសូវស្រឡាញ់សេចក្ដីពិតទាល់តែសោះ។ កម្រិតនៃសេចក្ដីស្រឡាញ់របស់មនុស្សចំពោះសេចក្ដីពិត គឺមិនគ្រប់គ្រាន់ឡើយ។ វាគ្រាន់តែជាចំណាប់អារម្មណ៍បន្តិចបន្តួចប៉ុណ្ណោះ វាមិនទាន់ឈានដល់សេចក្ដីស្រឡាញ់ឡើយ។ គឺដោយសារតែមនុស្សបានរងទុក្ខនឹងភាពបរាជ័យ និងទុក្ខវេទនាជាច្រើននៅក្នុងលោកីយ៍ រហូតដល់ពួកគេមិនអាចបន្តរស់នៅបាន ហើយដោយសារតែពួកគេបានឃើញព្រះជាម្ចាស់បំពេញកិច្ចការសង្គ្រោះមនុស្ស និងប្រកបគ្នាអំពីសេចក្ដីពិតជារៀងរាល់ថ្ងៃ ព្រមទាំងភាពបរិបូរណ៍នៃអ្វីៗគ្រប់យ៉ាងដែលទ្រង់ផ្គត់ផ្គង់ដល់មនុស្ស ទើបពួកគេមានអារម្មណ៍ថា ព្រះជាម្ចាស់គឺល្អ ហើយក្លាយជាមានឆន្ទៈក្នុងការអានព្រះបន្ទូលរបស់ទ្រង់ និងខិតខំឆ្ពោះទៅរកសេចក្ដីពិត។ នោះគឺជាចំណាប់អារម្មណ៍បន្តិចបន្តួចដែលពួកគេមាន។ តើមនុស្សចំណាយពេលភាគច្រើនរបស់ពួកគេទៅលើអ្វី? ពួកគេសុទ្ធតែជាប់ជំពាក់នឹងរឿងកំប៉ិកកំប៉ុកជាច្រើន រវល់នឹងបញ្ហាគ្រប់ប្រភេទនៃទំនាក់ទំនងផ្លូវអារម្មណ៍ ទំនាក់ទំនងរវាងបុគ្គល ឋានៈ និងភាពអំនួត ព្រមទាំងនិន្នាការនៃសង្គម។ ថែមទាំងមានមនុស្សខ្លះ ដែលចំណាយពេលវេលា និងកម្លាំងរបស់ពួកគេកាន់តែច្រើនទៅលើម្ហូបអាហារ សម្លៀកបំពាក់ ការតែងខ្លួន និងការសប្បាយខាងសាច់ឈាមរបស់ពួកគេទៀតផង។ ពួកគេខ្ជះខ្ជាយពេលវេលាដ៏មានតម្លៃពិតប្រាកដទៅលើរឿងទាំងនេះ ហើយពួកគេលើកតម្កើងវាថា៖ «ខ្ញុំកំពុងលះបង់ខ្លួនដើម្បីព្រះជាម្ចាស់!» ទីបំផុត នៅទីបញ្ចប់ ពួកគេក្រឡេកមើលថយក្រោយ ហើយឃើញថា ព្រះជាម្ចាស់បានថ្លែងព្រះបន្ទូលយ៉ាងច្រើន និងបំពេញកិច្ចការអស់រយៈពេលយ៉ាងយូរ ប៉ុន្តែពួកគេមិនទទួលបានសេចក្ដីពិតឡើយ។ នេះមិនមែនដោយសារតែព្រះជាម្ចាស់មិនបានប្រទានវាដល់ពួកគេនោះទេ ប៉ុន្តែដោយសារតែពួកគេមិនបានទទួលយកសេចក្ដីពិតដោយអស់ពីចិត្ត ឬខិតខំប្រឹងប្រែងចំពោះសេចក្ដីពិត ទោះបីជាពួកគេបានឃើញព្រះជាម្ចាស់សម្ដែងវាចេញយ៉ាងច្រើនក៏ដោយ។ នោះហើយជាអ្វីដែលបណ្ដាលឱ្យពួកគេមិនទទួលបានសេចក្ដីពិតនិងជីវិត នៅក្នុងសេចក្ដីជំនឿជាច្រើនឆ្នាំរបស់ពួកគេលើព្រះជាម្ចាស់ ហើយត្រូវជម្រុះចោលនៅទីបញ្ចប់។

ថ្ងៃទី២២ ខែមករា ឆ្នាំ២០១៩


ចំណុចទីបួន៖ ពួកគេលើកសរសើរ និងធ្វើទីបន្ទាល់អំពីខ្លួនឯង

សេចក្ដីបន្ថែម៖ ការបរបាញ់សត្វកណ្ដុរ

ថ្មីៗនេះ ខ្ញុំបានឮអំពីបញ្ហាថ្មីមួយ។ សូមស្ដាប់ ហើយគិតអំពីរបៀបដែលរឿងនេះទាក់ទងនឹងអាកប្បកិរិយា និងចរិតលក្ខណៈរបស់មនុស្ស តើរឿងនេះនិយាយអំពីអ្វី ហើយវាឆ្លុះបញ្ចាំងអំពីប្រភេទបញ្ហាអ្វីខ្លះ។ ក្រោយពីជនជាតិចិនមួយចំនួនបានមកដល់អាមេរិក ក្រៅពីបានឃើញថា បរិស្ថានសង្គម និងបរិយាកាសនៅទីនេះ មានភាពខុសគ្នាជាខ្លាំងពីប្រទេសចិន ក៏នៅមានរឿងមួយទៀតដែលពួកគេយល់ថាគួរឲ្យចាប់អារម្មណ៍ខ្លាំងណាស់។ នោះគឺថា នៅក្នុងប្រទេសនេះ មិនត្រឹមតែមនុស្សមានសេរីភាពប៉ុណ្ណោះទេ ប៉ុន្តែគ្រប់ប្រភេទនៃភាវៈមានជីវិតនិងសត្វនានាក៏មានសេរីភាពខ្លាំងណាស់ដែរ ហើយគ្មាននរណាម្នាក់រុករានដល់ពួកវាឡើយ។ សេរីភាពរបស់មនុស្ស គឺច្បាស់ជាលទ្ធផលនៃប្រព័ន្ធសង្គម ដូច្នេះតើអ្វីដែលនាំមកនូវសេរីភាពដល់គ្រប់ប្រភេទនៃភាវៈមានជីវិត និងសត្វនានា? តើរឿងនេះទាក់ទងនឹងប្រព័ន្ធសង្គមដែរឬទេ? (ទាក់ទង)។ វាទាក់ទងនឹងរបៀបដែលប្រព័ន្ធសង្គម និងគោលនយោបាយរបស់រដ្ឋាភិបាលការពារនិងគ្រប់គ្រងបរិស្ថានធម្មជាតិទាំងមូល។ នៅទីនេះ សត្វព្រៃមាននៅគ្រប់ទិសទី ហើយអាចមើលឃើញនៅពាសពេញទីកន្លែង។ ឧទាហរណ៍ គេអាចឃើញក្ងានព្រៃស៊ីស្មៅនៅក្នុងវាលស្មៅក្បែរផ្លូវហាយវ៉េ ហើយមានឧទ្យាន វាលស្មៅ និងព្រៃឈើមួយចំនួន ដែលគេអាចឃើញសត្វក្ដាន់ ខ្លាឃ្មុំ ឬឆ្កែចចក ក៏ដូចជាមាន់ទោរ មាន់ព្រៃ និងគ្រប់ប្រភេទនៃសត្វស្លាប ព្រមទាំងសត្វព្រៃដទៃទៀត។ តើចំណាប់អារម្មណ៍ដំបូងដែលមនុស្សមាននៅពេលពួកគេឃើញទិដ្ឋភាពបែបនេះគឺយ៉ាងណា? (ពួកគេមានអារម្មណ៍ថា ពួកគេបានឃើញធម្មជាតិ) ហើយតើពួកគេមានអារម្មណ៍បែបណា នៅពេលពួកគេឃើញធម្មជាតិ? តើពួកគេមិននិយាយទេឬថា៖ «មើលប្រទេសរបស់ពួកគេទៅ! មិនត្រឹមតែមនុស្សមានសេរីភាពទេ សូម្បីតែសត្វនៅទីនេះក៏មានសេរីភាពដែរ។ កើតមកជាសត្វនៅកន្លែងនេះ ប្រហែលជាល្អជាងរស់នៅជាមនុស្សនៅក្នុងប្រទេសចិនទៅទៀត ព្រោះនៅទីនេះ សូម្បីតែសត្វក៏មានសេរីភាពដែរ ហើយគ្មាននរណាម្នាក់បំពានលើពួកវាទេឬ»? តើពួកគេមិនមានអារម្មណ៍បែបនេះទេឬ? (មាន)។ សម្រាប់អ្នកដែលបាននៅទីនេះយូរហើយ រឿងទាំងនេះក្លាយទៅជារឿងធម្មតា ហើយមិនចម្លែកទាល់តែសោះ។ ពួកគេគិតថា រឿងទាំងនេះគឺជារឿងធម្មតាបំផុត។ ប៉ុន្តែសម្រាប់មនុស្សមួយចំនួន ក្រោយពីពួកគេបានស៊ាំនឹងមជ្ឈដ្ឋានបែបនេះ គំនិតដែលផុសឡើងមួយចំនួនក៏ចាប់ផ្ដើមលេចឡើងនៅក្នុងខ្លួនរបស់ពួកគេថា៖ «សត្វទាំងនេះសុទ្ធតែមានសេរីភាពខ្លាំងណាស់ ហើយគ្មាននរណាម្នាក់គ្រប់គ្រង ឬមើលថែពួកវាទេ ដូច្នេះតើខ្ញុំអាចចាប់ពួកវា ហើយយកទៅបរិភោគបានទេ? វាពិតជាល្អណាស់ប្រសិនបើខ្ញុំអាចបរិភោគពួកវាបាន ប៉ុន្តែខ្ញុំមិនអាចធ្វើវាដោយមិនគិតមុខក្រោយទេ ដោយខ្លាចក្រែងពួកវាស្ថិតនៅក្រោមការការពារដោយច្បាប់។ ខ្ញុំត្រូវពិចារណាចំពោះរឿងនេះ»។ ក្រោយពីបានពិនិត្យព័ត៌មាន ពួកគេឃើញថា ច្បាប់បានចែងយ៉ាងច្បាស់ថា សត្វព្រៃត្រូវបានការពារជាឯកច្ឆន្ទដោយច្បាប់ជាតិ ហើយមនុស្សមិនអាចបរបាញ់ និងសម្លាប់ពួកវាបានតាមតែចិត្តចង់របស់ពួកគេឡើយ។ ប្រសិនបើមនុស្សចង់បរបាញ់សត្វ ពួកគេត្រូវតែធ្វើដូច្នេះនៅក្នុងតំបន់បរបាញ់ដែលបានកំណត់ដោយរដ្ឋ។ ពួកគេក៏ត្រូវការអាជ្ញាប័ណ្ណ ហើយអាចនឹងត្រូវបង់ថ្លៃសម្រាប់សត្វដែលពួកគេចាប់បាន។ សរុបមក ច្បាប់ការពារសត្វព្រៃទាំងនេះ ហើយមានបទប្បញ្ញត្តិយ៉ាងច្បាស់លាស់អំពីពួកវា។ មនុស្សមួយចំនួនមិនអាចយល់ពីច្បាប់នៃការការពារសត្វព្រៃបានទេ ហើយពួកគេគិតថា៖ «មានអាហារពិសេសទាំងអស់នេះ តែរដ្ឋាភិបាលបែរជាមិនអនុញ្ញាតឲ្យយើងចាប់ និងបរិភោគពួកវាបានតាមចិត្តចង់សោះ។ ពិតជាគួរឲ្យអាណិតណាស់! នៅប្រទេសចិន គ្មាននរណាម្នាក់ខ្វល់អំពីបញ្ហានេះទេ៖ 'បើគ្មាននរណាម្នាក់រាយការណ៍ អាជ្ញាធរនឹងមិនស៊ើបអង្កេតទេ'។ ដរាបណាមិនមាននរណាម្នាក់ដឹង អ្នកអាចចាប់ និងបរិភោគសត្វបាន។ ប៉ុន្តែអ្នកមិនអាចធ្វើបែបនេះនៅក្នុងប្រទេសប្រជាធិបតេយ្យបានទេ។ នៅទីនេះមានបទប្បញ្ញត្តិនៃច្បាប់ ហើយខ្ញុំមិនអាចធ្វើអ្វីដែលខ្ញុំចង់បាននៅលើដីរបស់អ្នកដទៃនោះទេ។ ប៉ុន្តែសត្វទាំងនេះសុទ្ធតែជាសត្វព្រៃដ៏ឆ្ងាញ់។ វាពិតជាគួរឲ្យអាណិតណាស់ដែលយើងគ្រាន់តែអាចមើលពួកវា ហើយមិនអាចបរិភោគពួកវាបាន! ខ្ញុំត្រូវគិតរកដំណោះស្រាយ។ តើខ្ញុំអាចបរិភោគសត្វព្រៃនេះដោយគ្មាននរណាម្នាក់ដឹង ហើយដោយមិនបំពានច្បាប់ដោយរបៀបណា?» មនុស្សមួយចំនួនគិតដល់ល្បិចមួយ ហើយនិយាយថា៖ «បើខ្ញុំធ្វើទ្រុង ហើយដាក់ចំណីឆ្ងាញ់ៗខ្លះនៅក្នុងនោះ ដើម្បីទាក់ទាញសត្វ ហើយចាប់សត្វតូចៗមួយចំនួន ដូចជាទន្សាយព្រៃ រួចហើយរកកន្លែងស្ងាត់មួយដើម្បីសម្លាប់ និងបរិភោគពួកវា តើខ្ញុំមិនបំពានច្បាប់ទេឬ? សត្វតូចៗទាំងនោះមិនត្រូវបានការពារដោយរដ្ឋទេ ហើយច្បាប់ក៏មិនមានបទប្បញ្ញត្តិជាក់លាក់អំពីពួកវាដែរ។ បើខ្ញុំធ្វើបែបនេះ ខ្ញុំអាចបរិភោគសត្វព្រៃបាន ហើយក៏ធានាថាខ្ញុំមិនបំពានច្បាប់ដែរ។ វាជាការល្អបំផុតសម្រាប់ទិដ្ឋភាពទាំងពីរ»។ ក្រោយពីពួកគេមានគំនិតនេះ ពួកគេក៏បានដំឡើងទ្រុង ហើយចាប់ផ្ដើមដាក់អន្ទាក់។ ក្នុងរយៈពេលមិនដល់ពីរថ្ងៃ សត្វកណ្ដុរមួយក្បាលបានចូលទៅក្នុងទ្រុង ហើយពួកគេក៏ប្រញាប់សម្លាប់ និងបរិភោគវា ដោយមានអារម្មណ៍ថា នេះគឺជាសត្វព្រៃដ៏ឆ្ងាញ់ពិតៗ! តើពួកគេបានសន្និដ្ឋានអ្វីខ្លះ ក្រោយពីបានបរិភោគវា? «សត្វព្រៃពិតជាឆ្ងាញ់ណាស់។ ចាប់ពីពេលនេះទៅ ខ្ញុំនឹងរកវិធីបន្ថែមទៀតដើម្បីបរិភោគប្រភេទសត្វព្រៃដទៃទៀត។ ខ្ញុំមិនខ្លាចក្នុងការបរិភោគពួកវាទេ ដរាបណាខ្ញុំមិនបំពានច្បាប់»។ រឿងនេះបញ្ចប់នៅត្រឹមនេះ។

មនុស្សមួយចំនួនសួរថា៖ «តើរឿងនេះគឺជារឿងពិត ឬជារឿងប្រឌិត?» សម្រាប់ពេលនេះ សូមកុំខ្វល់ថាតើវាជារឿងពិត ឬជារឿងប្រឌិត ហើយថាតើវាបានកើតឡើងពិតប្រាកដឬអត់។ គ្រាន់តែគិតអំពីអ្វីដែលមិនត្រូវសម្រាប់មនុស្សដែលធ្វើរឿងបែបនេះ ដោយផ្អែកលើរឿងនេះ។ តើការធ្វើរឿងបែបនេះគឺជាកំហុសធ្ងន់ធ្ងរដែរឬទេ? តើវាត្រូវបានចាត់ទុកថាជាការបំពានច្បាប់ដែរឬទេ? តើវាត្រូវបានចាត់ទុកថាជាការប្រាសចាកក្រមសីលធម៌មែនទេ? (មែន។) តើវាប្រាសចាកក្រមសីលធម៌ ឬប្រឆាំងនឹងមនុស្សជាតិ ឬប្រឆាំងនឹងអ្វីផ្សេងទៀតទេ? ជាដំបូង ចូរប្រាប់ខ្ញុំមើល៍ថា៖ តើឥរិយាបថប្រភេទនេះសមនឹងការសរសើរ ឬការបរិហារ? តើអ្នករាល់គ្នាឈរនៅខាងណា? (បរិហារ។) ដោយមិនគិតពីថាតើវាប្រាសចាកក្រមសីលធម៌ បំពានច្បាប់ ឬប្រឆាំងនឹងមនុស្សជាតិ ទោះក្នុងករណីណាក៏ដោយ ឥរិយាបថបែបនេះគឺអាក្រក់ ហើយវាមិនមែនជាឥរិយាបថរបស់មនុស្សដែលមានភាពជាមនុស្សទេ។ ដូច្នេះតើវាជាអ្វី? តើចរិតលក្ខណៈ ឬឥរិយាបថបែបនេះគឺជាបញ្ហាធ្ងន់ធ្ងរដែរឬទេ? តើអ្នករាល់គ្នានឹងវិនិច្ឆ័យបញ្ហានេះទៅតាមស្តង់ដារផ្ទាល់ខ្លួនរបស់អ្នករាល់គ្នាដោយរបៀបណា? នៅក្នុងជីវិតប្រចាំថ្ងៃ និងក្នុងចំណោមក្រុមមនុស្សទាំងអស់ តើឥរិយាបថបែបនេះជារឿងធម្មតាដែរឬទេ? (មែន។) វាមិនមែនជាទង្វើដែលប៉ិនប្រសប់ ឬអាក្រក់ខ្លាំងនោះទេ ប៉ុន្តែវាជាទង្វើមិនសមរម្យ ហើយវាមិនមែនជាការសម្ដែងចេញដែលមនុស្សដែលមានភាពជាមនុស្សប្រក្រតីគួរតែមាននោះទេ។ តើការសម្ដែងចេញបែបនេះគឺអ្វីឲ្យប្រាកដ? សូមបន្តចាត់ថ្នាក់វាចុះ។ តើឥរិយាបថបែបនេះជាអ្វី? តើវាគួរតែត្រូវបានលើកតម្កើងទេ? (ទេ។) វាមិនសមនឹងការលើកតម្កើងទេ ហើយវាមិនត្រូវបានមនុស្សសរសើរទេ ដូច្នេះវាគួរតែត្រូវបានបរិហារ និងស្អប់ខ្ពើម។ ឥរិយាបថប្រភេទនេះជារឿងធម្មតា វាបានលេចឡើងជាញឹកញាប់ក្នុងចំណោមក្រុមមនុស្សទាំងអស់ និងនៅក្នុងជីវិតប្រចាំថ្ងៃ វាត្រូវបានគេសង្កេតឃើញជាញឹកញាប់ ហើយមានមនុស្សតែងតែធ្វើរឿងបែបនេះ។ ដូច្នេះ តើមិនគួរមានការលើកយកវាមកជជែកវែកញែកទេឬ ដើម្បីឲ្យមនុស្សម្នាក់ៗមានការយល់ដឹងច្បាស់អំពីបញ្ហានេះ ហើយល្អជាងនេះ គឺត្រូវឃ្លាតឆ្ងាយពីឥរិយាបថទាំងនេះ? តើវាមិនល្អទេឬ? (ល្អ។) ដូច្នេះ ចូរយើងកំណត់និយមន័យវា តើឥរិយាបថប្រភេទនេះជាអ្វី? តើវាជាភាពក្រអឺតក្រទមឬ? តើវាជាភាពរឹងទទឹងឬ? តើវាជាការបោកបញ្ឆោតទេ? (ទេ។) តើវាជាអំពើលេលាឬ? (បន្តិចបន្តួចដែរ។) វាមានលក្ខណៈដូចនោះខ្លះដែរ។ ក្នុងចំណោមពាក្យដែលអ្នករាល់គ្នាបានរៀនសូត្រ និងយល់ដឹង តើមានពាក្យណាដែលអាចកំណត់និយមន័យឥរិយាបថប្រភេទនេះបាន? (ភាពថោកទាប។) ភាពថោកទាប វាមានចំណែកខ្លះនៃលក្ខណៈនេះ។ ពាក្យនេះមានឥរិយាបថ និងសារជាតិប្រភេទនេះ ប៉ុន្តែមិនបានសង្ខេបវាទាំងស្រុង និងពេញលេញឡើយ។ ឥរិយាបថនេះមិនអាចត្រូវបានចាត់ទុកថាព្យាបាទទេ ព្រោះប្រសិនបើការសម្លាប់កណ្ដុរជាការព្យាបាទ នោះការកម្ចាត់កណ្ដុរនឹងក្លាយជារឿងអវិជ្ជមាន។ ការកម្ចាត់កណ្ដុរគឺជារឿងវិជ្ជមាន កណ្ដុរបង្កការប៉ះពាល់ដល់មនុស្ស ដូច្នេះវាជាការត្រឹមត្រូវក្នុងការកម្ចាត់ពួកវា។ ប៉ុន្តែតើមានភាពខុសគ្នារវាងការកម្ចាត់ពួកវា និងការបរិភោគពួកវាទេ? (មាន។) ដូច្នេះ តើឥរិយាបថនេះអាចត្រូវបានសង្ខេបឱ្យខ្លីដោយរបៀបណា? តើពាក្យអ្វីខ្លះដែលអ្នករាល់គ្នាអាចគិតថាទាក់ទងនឹងឥរិយាបថប្រភេទនេះ? (ភាពស្មោកគ្រោក។) (ចរិតថោកទាប។) ចរិតថោកទាប ភាពថោកទាប និងភាពស្មោកគ្រោក។ នៅក្នុងជីវិតប្រចាំថ្ងៃ តើពាក្យអ្វីដែលត្រូវបានប្រើដើម្បីសង្ខេបឥរិយាបថថោកទាប និងមិនយកចិត្តទុកដាក់ចំពោះការងារត្រឹមត្រូវរបស់ខ្លួន? (ទុច្ចរិតភាព។) ពាក្យថា «ទុច្ចរិតភាព» សង្ខេបយ៉ាងច្បាស់លាស់ និងយ៉ាងស៊ីជម្រៅនូវឥរិយាបថប្រភេទនេះ។ ហេតុអ្វីបានជាវាត្រូវបានកំណត់និយមន័យថាជា «ទុច្ចរិតភាព»? បើនិយាយថាវាជាភាពថោកទាប ភាពអាត្មានិយម ឬភាពស្មោកគ្រោក នោះគ្រាន់តែជាការសម្ដែងចេញមួយជ្រុងដែលត្រូវបានបង្ហាញដោយមនុស្សទុច្ចរិតប៉ុណ្ណោះ។ «ទុច្ចរិតភាព» មានអត្ថន័យជាច្រើន ពោលគឺភាពថោកទាប ចិត្តអាក្រក់ ភាពស្មោកគ្រោក ភាពអាត្មានិយម ភាពគ្មានសីលធម៌ មិនប្រព្រឹត្តខ្លួនឱ្យត្រឹមត្រូវ មិនធ្វើសកម្មភាពដោយបើកចំហ ឬត្រឹមត្រូវ ហើយបែរជាធ្វើសកម្មភាពដោយលួចលាក់ និងធ្វើតែរឿងមិនត្រឹមត្រូវទៅវិញ។ ទាំងនេះគឺជាឥរិយាបថ និងការសម្ដែងចេញផ្សេងៗគ្នារបស់មនុស្សទុច្ចរិត។ ឧទាហរណ៍ បើមនុស្សប្រក្រតីម្នាក់ចង់ធ្វើអ្វីមួយ ដរាបណាវាត្រឹមត្រូវ ពួកគេធ្វើវាតាមរបៀបបើកចំហ ហើយបើវាបំពានច្បាប់ ពួកគេនឹងបោះបង់ចោល ហើយមិនធ្វើវាទេ។ មនុស្សទុច្ចរិតមិនដូចគ្នាទេ ពួកគេនឹងសម្រេចគោលដៅរបស់ពួកគេតាមគ្រប់មធ្យោបាយទាំងអស់ ហើយរកយុទ្ធសាស្ត្រដើម្បីគេចវេះពីដែនកំណត់នៃច្បាប់។ ពួកគេគេចវេះច្បាប់ ហើយស្វែងរកវិធីដើម្បីសម្រេចគោលដៅរបស់ពួកគេ ដោយមិនគិតថា តើការធ្វើដូច្នេះស្របតាមក្រមសីលធម៌ សីលធម៌ ឬភាពជាមនុស្សឬអត់ ហើយដោយមិនគិតថា តើផលវិបាកជាអ្វីឡើយ។ ពួកគេមិនខ្វល់ពីអ្វីទាំងអស់នេះទេ ហើយគ្រាន់តែស្វែងរកការសម្រេចគោលដៅរបស់ពួកគេដោយមធ្យោបាយដែលអាចធ្វើទៅបាន។ នេះគឺជា «ទុច្ចរិតភាព»។ តើមនុស្សទុច្ចរិតមានភាពស្មោះត្រង់ ឬសេចក្ដីថ្លៃថ្នូរទេ? (ទេ។) តើពួកគេជាមនុស្សថ្លៃថ្នូរ ឬមនុស្សថោកទាប? (ថោកទាប។) តើពួកគេថោកទាបត្រង់ចំណុចណា? (គ្មានគោលការណ៍សីលធម៌ក្នុងការប្រព្រឹត្តខ្លួនទេ។) ត្រឹមត្រូវហើយ មនុស្សប្រភេទនេះគ្មានមូលដ្ឋាន ឬគោលការណ៍ក្នុងការប្រព្រឹត្តខ្លួនទេ។ ពួកគេមិនគិតពីផលវិបាក ហើយគ្រាន់តែធ្វើអ្វីដែលពួកគេចង់។ ពួកគេមិនខ្វល់ពីច្បាប់ មិនខ្វល់ពីគុណធម៌ មិនខ្វល់ថា តើមនសិការរបស់ពួកគេអាចទទួលយកសកម្មភាពរបស់ពួកគេឬអត់ ឬថាតើមាននរណាម្នាក់បរិហារ វិនិច្ឆ័យ ឬថ្កោលទោសពួកគេឬអត់ទេ។ ពួកគេមិនខ្វល់ពីអ្វីទាំងអស់នេះទេ ហើយមិនខ្វល់ទេ ដរាបណាពួកគេកំពុងទទួលបានផលប្រយោជន៍ និងរីករាយជាមួយខ្លួនឯង។ វិធីសាស្រ្តនៃការប្រព្រឹត្តរបស់ពួកគេគឺលេលា ការគិតរបស់ពួកគេគឺគួរឲ្យស្អប់ខ្ពើម ហើយទាំងពីរនេះគឺគួរឲ្យខ្មាសអៀន។ នេះគឺជាអ្វីដែលទុច្ចរិតភាពមានអត្ថន័យ។ តើពាក្យថា «ទុច្ចរិតភាព» អាចត្រូវបានជំនួសដោយការសម្ដែងចេញនៃចរិតលក្ខណៈជាច្រើន ដែលយើងបាននិយាយអំពីមុននេះទេ? នោះមិនប្រាកដទេ។ ពាក្យថា «ទុច្ចរិតភាព» គឺពិសេសណាស់ ដូច្នេះតើមនុស្សទុច្ចរិតជាប្រភេទមនុស្សពិសេសទេ? ពួកគេមិនមែនទេ។ តើអ្នករាល់គ្នាមានអ្វីដែលទុច្ចរិតនៅក្នុងខ្លួនអ្នករាល់គ្នាទេ? (មាន។) តើវាបង្ហាញចេញតាមរយៈអ្វីខ្លះ? (ជួនកាលក្រោយពីមនុស្សលុបលាងមុខហើយ ពួកគេបន្សល់ទុកទឹកនៅពាសពេញលើតុ ហើយមិនជូតវាទេ។ ហើយនៅពេលមនុស្សបរិភោគរួច ពួកគេមិនសម្អាតគ្រាប់បាយ និងទឹកសម្លពីតុទេ។ នៅពេលសម្លៀកបំពាក់របស់ពួកគេប្រឡាក់ ពួកគេគ្រាន់តែបោះវាទៅម្ខាងដោយមិនបានបត់វា។ យើងគិតថា ទាំងនេះក៏ជាការសម្ដែងចេញនៃទុច្ចរិតភាពដែរ។) តាមពិត រឿងទាំងនេះសុទ្ធតែជារឿងលម្អិតតូចៗនៃជីវិតប្រចាំថ្ងៃ ហើយការមិនមានអនាម័យមិនមែនជាទុច្ចរិតភាពពិតប្រាកដទេ វាទាក់ទងនឹងការរស់នៅរបស់មនុស្សម្នាក់ក្នុងភាពជាមនុស្ស។ បើគេមិនធ្វើអ្វីដែលជាប្រយោជន៍ដល់អ្នកដទៃពេលនៅជាក្រុម ហើយបើគេមិនបានទទួលការអប់រំត្រឹមត្រូវ ឬឱ្យមានឥរិយាបថល្អ និងធ្វើឲ្យមនុស្សមិនពេញចិត្ត ហើយធ្វើឲ្យអ្នកដទៃស្អប់ខ្ពើមពួកគេ ហើយមិនចេះគោរពច្បាប់ ឬបែបបទនៃកន្លែងណាដែលពួកគេទៅដល់ និងខ្វះការយល់ដឹងនេះ ដូច្នេះតើភាពជាមនុស្សរបស់ពួកគេមិនបាត់អ្វីមួយទេឬ? (បាត់។) តើបាត់អ្វី? វាជាការបាត់បង់ហេតុផល។ តើមនុស្សបែបនេះមិនមែនខ្វះសេចក្ដីថ្លៃថ្នូរទេឬ? (គឺបាត់សេចក្ដីថ្លៃថ្នូរ។) ពួកគេគ្មានសេចក្ដីថ្លៃថ្នូរ គ្មានភាពស្មោះត្រង់ ហើយត្រូវបានអប់រំមិនបានល្អ។ នេះទាក់ទងនឹងមូលដ្ឋាននៃការប្រព្រឹត្តខ្លួន និងការរស់នៅក្នុងសង្គមមនុស្សជាតិធម្មតា។ បើគេមិនអាចសម្រេចបានសូម្បីតែស្តង់ដារទាំងនេះ នោះតើពួកគេអាចអនុវត្តសេចក្ដីពិតដោយរបៀបណា? តើពួកគេអាចថ្វាយសិរីរុងរឿងដល់ព្រះជាម្ចាស់ដោយរបៀបណា? តើពួកគេអាចធ្វើសកម្មភាពតាមគោលការណ៍សេចក្ដីពិតដោយរបៀបណា? ពួកគេនៅឆ្ងាយណាស់ពីការធ្វើរឿងទាំងអស់នេះ។ មនុស្សប្រភេទនេះគ្មានមនសិការ ឬហេតុផលទេ ពោលគឺតើវាងាយស្រួលក្នុងការគ្រប់គ្រងពួកគេទេ? តើវាងាយស្រួលសម្រាប់ពួកគេក្នុងការផ្លាស់ប្ដូរទេ? វាពិតជាមិនងាយស្រួលទេ។ ដូច្នេះ តើពួកគេអាចផ្លាស់ប្ដូរដោយរបៀបណា? រឿងនេះនឹងអាស្រ័យលើអ្នករាល់គ្នាទាំងអស់ក្នុងការឃ្លាំមើល ទប់ស្កាត់ និងជំរុញពួកគេ។ ក្នុងករណីធ្ងន់ធ្ងរ អ្នករាល់គ្នាទាំងអស់ត្រូវតែក្រោកឈរឡើងដើម្បីរិះគន់ពួកគេ។ តើអ្វីទៅដែលគោលដៅនៃការរិះគន់នេះ? វាគឺដើម្បីជួយពួកគេ ដើម្បីជួយពួកគេប្រព្រឹត្តខ្លួនបានត្រឹមត្រូវ និងដើម្បីបញ្ឈប់ពួកគេពីការធ្វើរឿងដែលគួរឲ្យអាម៉ាស់ និងមិនសមរម្យ។ ដូច្នេះ តើទុច្ចរិតភាពសំដៅទៅលើអ្វីឲ្យប្រាកដ? តើរោគសញ្ញា និងការសម្ដែងចេញចម្បងរបស់វាគឺជាអ្វី? សូមមើលថាតើការសង្ខេបរបស់យើងត្រឹមត្រូវឬអត់។ តើមនុស្សទុច្ចរិតស្មើនឹងអ្វី? ពួកគេស្មើនឹងសត្វព្រៃដែលមិនដែលទទួលបានការផ្សាំង ត្រូវបានចិញ្ចឹមបីបាច់មិនបានល្អ ហើយការសម្ដែងចេញចម្បងនៃចរិតនេះគឺភាពក្រអឺតក្រទម ភាពព្រៃផ្សៃ ភាពខ្វះការគ្រប់គ្រងខ្លួនឯង ការធ្វើសកម្មភាពដោយមិនរើសមុខ មិនទទួលយកសេចក្តីពិតសូម្បីបន្តិច ក៏ដូចជាការធ្វើអ្វីតាមតែខ្លួនចង់បាន មិនទទួលយកការទូន្មាន និងការណែនាំពីនរណាម្នាក់ ហ៊ានតតាំងនឹងអ្នកណាទាំងអស់ និងគ្មានការគោរពចំពោះអ្នកដទៃឡើយ។ ចូរប្រាប់ខ្ញុំមើល៍ថា តើការសម្ដែងចេញផ្សេងៗគ្នានៃទុច្ចរិតភាពធ្ងន់ធ្ងរទេ? (ធ្ងន់ធ្ងរ។) យ៉ាងហោចណាស់ ចរិតលក្ខណៈនៃភាពក្រអឺតក្រទម ភាពគ្មានហេតុផល និងការធ្វើសកម្មភាពដោយមិនរើសមុខនេះ គឺធ្ងន់ធ្ងរណាស់។ ទោះបីជាមនុស្សប្រភេទនេះហាក់ដូចជាមិនធ្វើរឿងដែលវិនិច្ឆ័យ ឬប្រឆាំងនឹងព្រះជាម្ចាស់ក៏ដោយ ដោយសារតែចរិតលក្ខណៈក្រអឺតក្រទមរបស់ពួកគេ វាទំនងខ្លាំងណាស់ដែលពួកគេនឹងធ្វើអំពើអាក្រក់ និងប្រឆាំងនឹងទ្រង់។ សកម្មភាពទាំងអស់របស់ពួកគេ គឺជាការបង្ហាញពីចរិតលក្ខណៈពុករលួយរបស់ពួកគេ។ នៅពេលមនុស្សម្នាក់ក្លាយទៅជាមនុស្សទុច្ចរិតដល់ចំណុចមួយ ពួកគេក្លាយជាចោរនិងអារក្ស ហើយចោរនិងអារក្សនឹងមិនទទួលយកសេចក្ដីពិតឡើយ ពោលគឺពួកគេមានតែការវិនាសអន្តរាយតែប៉ុណ្ណោះ។

តើមានតម្លៃក្នុងការនិយាយអំពីរឿងនេះទេ? (មាន។) ទោះបីជារឿងនេះមិនប៉ះពាល់ដល់សារជាតិនៃធម្មជាតិ ឬចរិតលក្ខណៈរបស់មនុស្សក៏ដោយ ក៏វាទាក់ទងនឹងឥរិយាបថរបស់មនុស្ស ដែលមិនមែនខុសគ្នាទាំងស្រុង ឬមិនទាក់ទងនឹងសារជាតិរបស់មនុស្សដែរ។ តើយើងគួរដាក់ចំណងជើងឲ្យរឿងនេះថាអ្វី? ចូរយើងដាក់ឈ្មោះចំណងជើងដែលមានលក្ខណៈតំណាង ហើយមិនធ្វើឲ្យវាមានលក្ខណៈត្រង់ពេកនោះទេ។ («ការបរបាញ់សត្វកណ្ដុរ») «ការបរបាញ់សត្វកណ្ដុរ» គឺជាចំណងជើងដ៏ល្អមួយ។ មានមនុស្សម្នាក់ចាប់បានកណ្ដុរតាមរបៀប «ស្របច្បាប់ឥតខ្ចោះ» ហើយនិយាយថា៖ «តើខ្ញុំអាចធ្វើអ្វីបាន? វាបានរត់ចូលមកទីនេះ ហើយខ្ញុំអាណិតវាណាស់។ ម្យ៉ាងវិញទៀត វារងរបួស។ ប្រសិនបើវារត់ចេញទៅវិញ នោះវានឹងស្លាប់ ហើយសត្វដទៃទៀតគង់តែនឹងស៊ីវា ដូច្នេះហេតុអ្វីបានជាខ្ញុំមិនបរិភោគវាទៅ? តើនោះមិនមែនជាភាពស្របច្បាប់ទាំងស្រុងទេឬ?» ដើម្បីបរិភោគកណ្ដុរនោះ ពួកគេបានប្រឌិតលេសទាំងអស់នោះ ហើយបង្កើតហេតុផលទាំងអស់នោះ ហើយបន្ទាប់មកក៏បានបរិភោគវាដោយគ្មានសេចក្ដីទោមនស្ស។ នេះគឺជាទុច្ចរិតភាព។ វាមិនមែនថាមនុស្សនៅអាមេរិកមិនអាចបរិភោគសាច់នោះទេ ដូច្នេះវាមិនសមនឹងពុះពារការលំបាកទាំងអស់នោះ ហើយដាក់ការខិតខំទាំងអស់នោះដើម្បីធ្វើរឿងបែបនេះទេ។ នេះគឺជារឿងដែលមនុស្សទុច្ចរិតធ្វើ។ តើមនុស្សប្រក្រតីធ្វើរឿងបែបនេះទេ? តើមនុស្សដែលមានភាពជាមនុស្ស និងភាពស្មោះត្រង់ធ្វើរឿងបែបនេះទេ? (ទេ។) ហេតុអ្វីបានជាពួកគេមិនធ្វើ? នេះទាក់ទងនឹងសុចរិតភាព។ អ្នកដែលជាចោរកែមិនបានពីកំណើត តែងតែលួច ហើយធ្វើរឿងគួរឲ្យអាម៉ាស់។ តើពួកគេខ្វះខាតអ្វីនៅផ្ទះមែនទេ? មិនប្រាកដទេ។ ដោយសារពួកគេជាមនុស្សទុច្ចរិត ពួកគេត្រូវតែលួចដោយពឹងផ្អែកលើការលួចដើម្បីបំពេញចំណូលចិត្តផ្ទាល់ខ្លួន និងចរិតលក្ខណៈលោភលន់ដែលមិនស្កប់ស្កល់របស់ពួកគេ។ ការធ្វើរឿងទាំងនេះនាំមកនូវសេចក្ដីសុខក្នុងចិត្តរបស់ពួកគេ។ ប្រសិនបើពួកគេមិនបានធ្វើរឿងបែបនេះទេ ពួកគេនឹងមានអារម្មណ៍មិនសប្បាយចិត្ត។ នេះគឺជាទុច្ចរិតភាព។ ឥឡូវនេះ យើងនឹងបញ្ចប់រឿងនេះ ហើយបន្តទៅប្រធានបទសំខាន់។

មុនពេលខ្ញុំនិយាយអំពីប្រធានបទចម្បង ដំបូងយើងត្រូវរិះគិតអំពីខ្លឹមសារនៃការប្រកបគ្នាកាលពីលើកមុនរបស់យើងសិន។ ភារកិច្ចដែលរាស្ដ្ររើសតាំងរបស់ព្រះជាម្ចាស់បំពេញ អាចត្រូវបានបែងចែកជាប្រាំមួយប្រភេទធំៗ។ យើងបានពិភាក្សារួចរាល់ហើយអំពីប្រភេទទីមួយ គឺមនុស្សដែលបំពេញភារកិច្ចផ្សាយដំណឹងល្អ។ ប្រភេទទីពីរ គឺអស់អ្នកដែលបំពេញភារកិច្ចជាពួកអ្នកដឹកនាំ និងពួកអ្នកធ្វើការនៅក្នុងពួកជំនុំនៅតាមកម្រិតផ្សេងៗ។ មនុស្សនៅក្នុងប្រភេទនេះ ជាទូទៅអាចត្រូវបានបែងចែកជាពីរប្រភេទធំៗ ហើយកាលពីលើកមុន យើងបាននិយាយអំពីប្រភេទមួយក្នុងចំណោមប្រភេទទាំងនេះ គឺពួកទទឹងនឹងព្រះគ្រីស្ទ។ របៀបដែលពួកទទឹងនឹងព្រះគ្រីស្ទធ្វើការ ការបង្ហាញចេញដែលពួកគេមាន និងរឿងដែលពួកគេធ្វើ ដែលអាចកំណត់លក្ខណៈពួកគេថាជាពួកទទឹងនឹងព្រះគ្រីស្ទ យើងបានចាត់ថ្នាក់ការបង្ហាញចេញ និងនិស្ស័យទាំងនេះរបស់ពួកទទឹងនឹងព្រះគ្រីស្ទ។ តើមានចំណុចជាក់លាក់អ្វីខ្លះ? (ចំណុចទីមួយ៖ ពួកគេព្យាយាមយកឈ្នះចិត្តមនុស្ស ចំណុចទីពីរ៖ ពួកគេវាយប្រហារ និងផាត់អ្នកជំទាស់ចេញ ចំណុចទីបី៖ ពួកគេផាត់ចេញ និងវាយប្រហារអស់អ្នកដែលដេញតាមសេចក្ដីពិត ចំណុចទីបួន៖ ពួកគេលើកតម្កើង និងធ្វើបន្ទាល់អំពីខ្លួនឯង ចំណុចទីប្រាំ៖ ពួកគេបំភាន់ អូសទាញ គំរាមកំហែង និងត្រួតត្រាមនុស្ស) កាលពីលើកមុន ចំណុចចំនួនប្រាំត្រូវបានរៀបរាប់រួចហើយ ហើយអ្នករាល់គ្នាបានកត់ត្រាចំណុចទាំងនោះទុកទាំងអស់។ ឥឡូវនេះ សូមកត់ត្រាចំណុចបន្ទាប់ទៀត។ ចំណុចទីប្រាំមួយ៖ ពួកគេប្រព្រឹត្តតាមរបៀបវៀចវេរ ពួកគេធ្វើតាមអំពើចិត្ត និងផ្ដាច់ការ ពួកគេមិនដែលប្រកបគ្នាជាមួយអ្នកដទៃ ហើយពួកគេបង្ខំឱ្យអ្នកដទៃស្ដាប់បង្គាប់ពួកគេ ចំណុចទីប្រាំពីរ៖ ពួកគេជាមនុស្សទុច្ចរិត មានល្បិចកល និងបោកបញ្ឆោត ចំណុចទីប្រាំបី៖ ពួកគេចង់ឱ្យអ្នកដទៃចុះចូលតែពួកគេប៉ុណ្ណោះ មិនមែនចុះចូលនឹងសេចក្តីពិត ឬព្រះជាម្ចាស់ទេ ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកេរ្តិ៍ឈ្មោះផ្ទាល់ខ្លួនទៀតផង ចំណុចទីដប់៖ ពួកគេមើលងាយសេចក្ដីពិត បំពានយ៉ាងគឃ្លើនលើគោលការណ៍នានា ហើយមិនអើពើនឹងការរៀបចំនៃដំណាក់របស់ព្រះជាម្ចាស់ឡើយ ចំណុចទីដប់មួយ៖ ពួកគេមិនទទួលយកការលួសកាត់ឡើយ ហើយពួកគេក៏មិនមានអាកប្បកិរិយានៃការប្រែចិត្តដែរ នៅពេលពួកគេប្រព្រឹត្តកំហុស ផ្ទុយទៅវិញ ពួកគេផ្សព្វផ្សាយពីសញ្ញាណ ហើយជំនុំជម្រះព្រះជាម្ចាស់ជាសាធារណៈ ចំណុចទីដប់ពីរ៖ ពួកគេចង់ដកខ្លួន នៅពេលដែលពួកគេគ្មានឋានៈ ឬគ្មានសេចក្ដីសង្ឃឹមនៃការទទួលបានព្រះពរ ចំណុចទីដប់បី៖ ពួកគេគ្រប់គ្រងហិរញ្ញវត្ថុរបស់ពួកជំនុំ ក៏ដូចជាគ្រប់គ្រងចិត្តរបស់មនុស្ស ចំណុចទីដប់បួន៖ ពួកគេចាត់ទុកដំណាក់របស់ព្រះជាម្ចាស់ ដូចជាកម្មសិទ្ធិផ្ទាល់ខ្លួនរបស់ពួកគេ ចំណុចទីដប់ប្រាំ៖ ពួកគេមិនជឿលើអត្ថិភាពរបស់ព្រះជាម្ចាស់ ហើយពួកគេបដិសេធសារជាតិរបស់ព្រះគ្រីស្ទ។ សរុបមកមាន ១៥ ចំណុច ហើយចំណុចទាំងអស់នេះវែកញែក និងលាតត្រដាងពីការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ។ ចំណុចទាំង ១៥ នេះ ជាទូទៅសង្ខេបអំពីប្រភេទផ្សេងៗនៃឥរិយាបថ ការបង្ហាញចេញ និងនិស្ស័យដែលពួកទទឹងនឹងព្រះគ្រីស្ទមាន។ ចំណុចខ្លះមើលទៅហាក់ដូចជាឥរិយាបថពីសម្បកក្រៅ ប៉ុន្តែនៅពីក្រោយឥរិយាបថ ទាំងនេះ គឺជាសារជាតិនិស្ស័យដែលលាក់កំបាំងរបស់ពួកទទឹងនឹងព្រះគ្រីស្ទ។ បើនិយាយពីអត្ថន័យត្រង់របស់វា តើចំណុចទាំង ១៥ នេះ មិនងាយយល់ទេឬអី? ចំណុចទាំងនោះសុទ្ធតែត្រូវបានសរសេរឡើងជាភាសាសាមញ្ញ ម្យ៉ាង វាមានភាពងាយស្រួលយល់ ហើយម្យ៉ាងវិញទៀត អ្វីដែលចំណុចនីមួយៗបានសង្ខេបគឺទាក់ទងនឹងការបង្ហាញចេញ ការបញ្ចេញឱ្យឃើញ និងសារជាតិរបស់មនុស្ស។ ចំណុចនីមួយៗគឺជាប្រភេទនៃនិស្ស័យមួយ វាមិនមែនជាឥរិយាបថ ឬគំនិតដែលកើតឡើងមួយឆាវនោះទេ។ តើនិស្ស័យគឺជាអ្វី? តើគេអាចពន្យល់ថានិស្ស័យជាអ្វីបានយ៉ាងដូចម្តេច? និស្ស័យគឺនៅពេលដែល ទោះបីជាមនុស្សម្នាក់ទៅដល់ទីណាក៏ដោយ ក៏គំនិត យោបល់ គោលការណ៍ក្នុងការធ្វើរឿងរ៉ាវ របៀបធ្វើការ និងគោលដៅដែលពួកគេកំពុងដេញតាម មិនផ្លាស់ប្ដូរទៅតាមការផ្លាស់ប្ដូរនៃពេលវេលា និងទីកន្លែងនោះឡើយ។ ប្រសិនបើរបៀបធ្វើរឿងរ៉ាវរបស់មនុស្សម្នាក់បាត់ទៅវិញភ្លាមៗ នៅពេលដែលបរិស្ថានរបស់ពួកគេផ្លាស់ប្ដូរ នោះវាមិនមែនជាការបញ្ចេញឱ្យឃើញនៃនិស្ស័យពុករលួយឡើយ ប៉ុន្តែវាគ្រាន់តែជាឥរិយាបថដែលកើតឡើងមួយឆាវប៉ុណ្ណោះ។ តើនិស្ស័យពិតប្រាកដសំដៅទៅលើអ្វី? (វាអាចគ្របដណ្ដប់លើមនុស្សម្នាក់នៅគ្រប់ពេលវេលា និងគ្រប់ទីកន្លែង។) ត្រឹមត្រូវហើយ វាអាចគ្របដណ្ដប់លើពាក្យសម្ដី និងសកម្មភាពរបស់មនុស្សម្នាក់ ដោយមិនគិតពីពេលវេលា និងទីកន្លែង ដោយគ្មានការរឹតត្បិត ឬឥទ្ធិពលតាមលក្ខខណ្ឌឡើយ នោះហើយគឺជាសារជាតិ។ សារជាតិ គឺជារឿងដែលមនុស្សម្នាក់ពឹងផ្អែកដើម្បីរស់រានមានជីវិត វានឹងមិនផ្លាស់ប្ដូរដោយអាស្រ័យទៅតាមការផ្លាស់ប្ដូរនៃពេលវេលា ទីកន្លែង ឬកត្តាខាងក្រៅផ្សេងទៀតឡើយ។ នេះគឺជាសារជាតិរបស់មនុស្សម្នាក់។ មនុស្សខ្លះនិយាយថា៖ «តិច ឬច្រើន ខ្ញុំមានការបង្ហាញចេញទាំង ១៥ នេះរបស់ពួកទទឹងនឹងព្រះគ្រីស្ទ ដែលព្រះអង្គបានរៀបរាប់ ប៉ុន្តែខ្ញុំមិនដេញតាមឋានៈទេ ហើយខ្ញុំក៏មិនបានកើតមកជាមួយនឹងមហិច្ឆតាណាមួយដែរ។ ម្យ៉ាងវិញទៀត ពេលនេះខ្ញុំមិនបានរ៉ាប់រងទំនួលខុសត្រូវណាមួយឡើយ។ ខ្ញុំមិនមែនជាអ្នកដឹកនាំ ឬជាអ្នកធ្វើការទេ ហើយខ្ញុំក៏មិនចូលចិត្តធ្វើឱ្យខ្លួនឯងលេចធ្លោដែរ ដូច្នេះ តើសារជាតិធម្មជាតិរបស់ពួកទទឹងនឹងព្រះគ្រីស្ទ មិនពាក់ព័ន្ធនឹងខ្ញុំទេឬអី? ប្រសិនបើវាមិនពាក់ព័ន្ធទេ នោះតើវាមិនពិតទេឬ ដែលខ្ញុំមិនចាំបាច់ស្ដាប់ការប្រកបគ្នាទាំងនេះ ឬយកខ្លួនឯងទៅប្រៀបធៀបនឹងចំណុចទាំងនោះ?» តើរឿងរ៉ាវគឺបែបនេះមែនទេ? (ទេ)។ ចុះតើគេគួរប្រព្រឹត្តចំពោះ ការបង្ហាញ ចេញទាំងនេះរបស់ពួកទទឹងនឹងព្រះគ្រីស្ទយ៉ាងដូចម្តេច? តើគេគួរប្រព្រឹត្តចំពោះ សេចក្ដីពិតដែលត្រូវបានប្រកបគ្នាអំពីការបង្ហាញ ចេញទាំងនេះយ៉ាងដូចម្តេច? គេត្រូវតែយល់ពីសេចក្ដីពិត និងស្គាល់ខ្លួនឯងនៅក្នុងការប្រកបគ្នាទាំងនេះ បន្ទាប់មករកផ្លូវដ៏ត្រឹមត្រូវ ហើយឈានទៅមានគោលការណ៍ក្នុងការបំពេញភារកិច្ចរបស់ពួកគេ និងការបម្រើព្រះជាម្ចាស់របស់ពួកគេ។ មានតែតាមរបៀបនេះទេ ទើបពួកគេអាចផ្ដាច់ខ្លួនចេញពីផ្លូវរបស់ពួកទទឹងនឹងព្រះគ្រីស្ទ ហើយឈានជើងចូលទៅក្នុងផ្លូវនៃការត្រូវបានប្រោសឱ្យគ្រប់លក្ខណ៍បាន។ ប្រសិនបើអ្នករាល់គ្នាអាចភ្ជាប់ការបង្ហាញ ចេញទាំងនេះរបស់ពួកទទឹងនឹងព្រះគ្រីស្ទមកកាន់ខ្លួនអ្នករាល់គ្នាបាន នោះវានឹងក្លាយជាការព្រមាន ការរំលឹក ការលាតត្រដាង និងការជំនុំជម្រះសម្រាប់អ្នករាល់គ្នា។ ប្រសិនបើអ្នករាល់គ្នាមិនអាចភ្ជាប់ចំណុចទាំងនោះមកកាន់ខ្លួនអ្នករាល់គ្នាបានទេ ប៉ុន្តែអ្នករាល់គ្នាអាចញាណដឹងថា អ្នករាល់គ្នាក៏មានសភាពស្រដៀងគ្នាដែរ នោះអ្នករាល់គ្នាគួរតែព្យាយាមឆ្លុះបញ្ចាំង និងស្គាល់ខ្លួនឯងឱ្យបានច្រើនជាងមុន ហើយស្វែងរកសេចក្ដីពិតដើម្បីដោះស្រាយសភាពទាំងនោះ។ តាមរបៀបនេះ អ្នករាល់គ្នាក៏អាចបោះបង់ និស្ស័យពុករលួយរបស់អ្នករាល់គ្នាដោយសន្សឹមៗ និងជៀសវាងការដើរតាមផ្លូវរបស់ពួកទទឹងនឹងព្រះគ្រីស្ទបានដែរ។

ការវែកញែកអំពីរបៀបដែលពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង

ការប្រកបគ្នានៅថ្ងៃនេះ គឺស្ដីអំពីចំណុចទីបួននៃការសម្ដែងចេញផ្សេងៗរបស់ពួកទទឹងនឹងព្រះគ្រីស្ទ៖ ការលើកតម្កើង និងការធ្វើបន្ទាល់អំពីខ្លួនឯង។ ការលើកតម្កើង និងការធ្វើទីបន្ទាល់អំពីខ្លួនឯង ការសម្ញែងខ្លួន ការព្យាយាមធ្វើឱ្យមនុស្សឱ្យតម្លៃខ្ពស់ និងថ្វាយបង្គំពួកគេ មនុស្សពុករលួយអាចធ្វើរឿងទាំងនេះបាន។ នេះជារបៀបដែលមនុស្សប្រតិកម្មតាមសភាវគតិ នៅពេលដែលពួកគេត្រូវបានគ្រប់គ្រងដោយធម្មជាតិបែបសាតាំងរបស់ពួកគេ ហើយវាជារឿងទូទៅសម្រាប់មនុស្សជាតិពុករលួយទាំងអស់។ តើមនុស្សតែងតែលើកតម្កើង និងធ្វើបន្ទាល់អំពីខ្លួនឯងដោយវិធីណា? តើពួកគេសម្រេចគោលបំណងក្នុងការធ្វើឱ្យអ្នកដទៃឱ្យតម្លៃ និងថ្វាយបង្គំពួកគេដោយរបៀបណា? ពួកគេធ្វើបន្ទាល់អំពីកិច្ចការទាំងប៉ុន្មានដែលពួកគេបានធ្វើ អំពីទុក្ខលំបាកទាំងប៉ុន្មានដែលពួកគេបានទ្រាំទ្រ ការលះបង់ទាំងប៉ុន្មានដែលពួកគេបានលះបង់ និងតម្លៃទាំងប៉ុន្មានដែលពួកគេបានបង់ថ្លៃ។ ពួកគេលើកតម្កើងខ្លួនឯងដោយនិយាយអំពីដើមទុនរបស់ពួកគេ ដើម្បីទទួលបានកន្លែងមួយដែលខ្ពស់ជាង រឹងមាំជាង និងមានស្ថិរភាពជាងនៅក្នុងចិត្តរបស់អ្នកដទៃ ហើយតាមរយៈនោះ ធ្វើឱ្យមនុស្សកាន់តែច្រើនកោតសរសើរ ឱ្យតម្លៃ ច្រណែន និងថែមទាំងថ្វាយបង្គំ គោរពសរសើរ និងដើរតាមពួកគេទៀតផង។ ដើម្បីសម្រេចគោលបំណងនេះ មនុស្សធ្វើរឿងជាច្រើនពីសម្បកក្រៅដែលធ្វើបន្ទាល់អំពីព្រះជាម្ចាស់ ប៉ុន្តែតាមពិត គឺលើកតម្កើង និងធ្វើបន្ទាល់អំពីខ្លួនពួកគេវិញទេ។ តើពួកគេមាន វិចារណញ្ញាណក្នុងការធ្វើបែបនេះឬ? ពួកគេហួសពីព្រំដែននៃតម្រិះប្រកបដោយវិចារណញាណ ហើយ មនុស្សទាំងនេះគ្មានភាពអាម៉ាស់ឡើយ៖ ពួកគេធ្វើបន្ទាល់យ៉ាងឥតក្រែងរអែងចំពោះអ្វីដែលពួកគេបានធ្វើសម្រាប់ព្រះជាម្ចាស់ និងចំពោះកម្រិតដែលពួកគេបានរងទុក្ខសម្រាប់ទ្រង់។ ពួកគេថែមទាំងសម្ញែងអំណោយទាន ទេពកោសល្យ បទពិសោធ ជំនាញពិសេសរបស់ពួកគេ បច្ចេកទេសដ៏ឆ្លាតវៃរបស់ពួកគេក្នុងការដោះស្រាយរឿងលោកិយ មធ្យោបាយដែលពួកគេប្រើដើម្បីលេងសើចជាមួយមនុស្ស ជាដើម ។ល។ វិធីសាស្ត្រមួយក្នុងចំណោមវិធីសាស្រ្ដរបស់ពួកគេក្នុងការលើកតម្កើង និងធ្វើទីបន្ទាល់អំពីខ្លួនឯង គឺដើម្បីសម្ញែងខ្លួន និងមើលងាយអ្នកដទៃ។ ពួកគេក៏បន្លំ និងតុបតែងខ្លួនឯងផងដែរ ដោយលាក់បាំងភាពទន់ខ្សោយ ចំណុចខ្វះខាត និងភាពខ្វះចន្លោះរបស់ខ្លួនមិនឱ្យគេឃើញ ហើយបង្ហាញឱ្យមនុស្សឃើញតែភាពអស្ចារ្យរបស់ខ្លួនប៉ុណ្ណោះ។ ពួកគេថែមទាំងមិនហ៊ានប្រាប់មនុស្សដទៃទៀតផង នៅពេលដែលពួកគេមានអារម្មណ៍អវិជ្ជមាន ហើយខ្វះភាពក្លាហានក្នុងការបើកចំហ និងធ្វើការប្រកបគ្នាជាមួយមនុស្ស។ នៅពេលដែលពួកគេធ្វើអ្វីមួយខុស ពួកគេធ្វើអស់លទ្ធភាពក្នុងការលាក់បាំងវា ឬបិទបាំងវា។ ពួកគេមិនដែលលើកឡើងពីការខូចខាតដែលពួកគេបង្កឡើងចំពោះកិច្ចការពួកជំនុំឡើយ អំឡុងពេលបំពេញភារកិច្ច។ ទោះបីជាយ៉ាងណាក៏ដោយ នៅពេលដែលពួកគេចូលរួមចំណែកបន្តិចបន្តួច ឬសម្រេចបានជោគជ័យបន្តិចបន្តួចមួយចំនួន ពួកគេប្រញាប់អួតសម្ញែង។ ពួកគេអន្ទះសារចង់ឱ្យពិភពលោកទាំងមូលដឹងថា ពួកគេមានសមត្ថភាពខ្លាំងប៉ុនណាណាស់ ពួកគេមានគុណសម្បត្តិខ្ពស់បែបណា ពួកគេលេចធ្លោបែបណា និងប្រសើរជាងមនុស្សធម្មតាបែបណាឡើយ។ តើរឿងទាំងនេះមិនមែនជារបៀបក្នុងការលើកតម្កើង និងធ្វើបន្ទាល់អំពីខ្លួនឯងទេឬអី? តើតើការលើកតម្កើង និងធ្វើបន្ទាល់អំពីខ្លួនឯង ជារឿងដែលមនុស្សមានសតិសម្បជញ្ញៈ និងមានវិចារណញ្ញាណ ធ្វើដែរឬទេ? អត់ទេ។ ដូច្នេះ នៅពេលដែលមនុស្សធ្វើបែបនេះ តើជាធម្មតា និស្ស័យអ្វីទៅដែលត្រូវបានបើកសម្ដែង? ភាពក្រអឺតក្រទម។ នេះគឺជានិស្ស័យដ៏ចម្បងមួយដែលត្រូវបានបើកសម្តែង បន្ទាប់មកការបោកបញ្ឆោត ដែលពាក់ព័ន្ធនឹងការធ្វើគ្រប់យ៉ាងដែលអាចធ្វើទៅបាន ដើម្បីធ្វើឱ្យមនុស្សដទៃផ្ដល់តម្លៃខ្ពស់ដល់ពួកគេ។ ពាក្យសម្តីរបស់ពួកគេគឺមិនអាចចាប់ថ្នាក់បានទាំងស្រុង ហើយច្បាស់ជាមានការជំរុញចិត្ត និងល្បិចកល ពួកគេកំពុងអួតសម្ញែងខ្លួន ប៉ុន្តែពួកគេចង់លាក់បាំងការពិតនេះ។ លទ្ធផលនៃអ្វីដែលពួកគេនិយាយគឺថា មនុស្សត្រូវបានគេធ្វើឱ្យមានអារម្មណ៍ថា ពួកគេល្អជាងអ្នកដទៃ ថាគ្មាននរណាម្នាក់ស្មើពួកគេ ថាអ្នកផ្សេងទៀតនៅក្រោមពួកគេ។ ហើយតើលទ្ធផលនេះ មិនសម្រេចបានតាមរយៈមធ្យោបាយលួចលាក់ទេឬ? តើនិស្ស័យអ្វីដែលនៅពីក្រោយមធ្យោបាយបែបនេះ? ហើយតើមានសមាសធាតុនៃសេចក្ដីអាក្រក់ឬទេ? (មាន) នេះគឺជានិស្ស័យអាក្រក់មួយប្រភេទ។ វាអាចត្រូវបានឃើញថា មធ្យោបាយដែលពួកគេប្រើប្រាស់ទាំងអស់នេះ ត្រូវបានដឹកនាំដោយនិស្ស័យដ៏បោកបញ្ឆោត ដូច្នេះហេតុអ្វីបានជាខ្ញុំនិយាយថាវាអាក្រក់? តើរឿងនេះមានទំនាក់ទំនងអ្វីជាមួយសេចក្ដីអាក្រក់? តើអ្នករាល់គ្នាគិតដូចម្ដេច៖ តើពួកគេអាចបើកចំហអំពីគោលបំណងរបស់ពួកគេ ក្នុងការលើកតម្កើង និងធ្វើទីបន្ទាល់អំពីខ្លួនឯងបានដែរឬទេ? ពួកគេមិនអាចទេ។ ប៉ុន្តែតែងតែមានបំណងប្រាថ្នានៅក្នុងជម្រៅចិត្តរបស់ពួកគេជានិច្ច ហើយអ្វីដែលពួកគេនិយាយ និងធ្វើ គឺដើម្បីជួយដល់បំណងចិត្តនោះ ហើយគោលបំណង និងការជំរុញទឹកចិត្តនៃអ្វីដែលពួកគេនិយាយ និងធ្វើ ត្រូវបានរក្សាទុកយ៉ាងសម្ងាត់។ ឧទាហរណ៍ ពួកគេនឹងប្រើប្រាស់ការណែនាំខុស ឬវិធីសាស្ត្រវៀចវេរដើម្បីសម្រេចបាននូវគោលបំណងទាំងនេះ។ តើភាពអាថ៌កំបាំងបែបនេះមិនមានធម្មជាតិវៀចវេរទេឬអី? ហើយតើការវៀចវេរបែបនេះ មិនអាចហៅថាជាអំពើអាក្រក់បានទេឬអី? (មែនហើយអាច) វាពិតជាអាចហៅថាជាអំពើទុច្ចរិតបាន ហើយវាធ្ងន់ធ្ងរជាងការបោកបញ្ឆោតទៅទៀត។ ពួកគេប្រើប្រាស់របៀប ឬវិធីសាស្ត្រជាក់លាក់ណាមួយ ដើម្បីសម្រេចគោលដៅរបស់ពួកគេ។ និស្ស័យនេះគឺជាការបោកបញ្ឆោត។ ទោះជាយ៉ាងណាក៏ដោយ មហិច្ឆតា និងបំណងប្រាថ្នានៅក្នុងជម្រៅចិត្តរបស់ពួកគេ ដែលតែងតែចង់ឱ្យមនុស្សដើរតាម គោរពសរសើរ និងថ្វាយបង្គំពួកគេ ជារឿយៗជំរុញពួកគេឱ្យលើកតម្កើង និងធ្វើបន្ទាល់អំពីខ្លួនឯង ហើយធ្វើរឿងទាំងនេះយ៉ាងឥតក្រែងរអែង និងគ្មានភាពអៀនខ្មាសឡើយ។ តើនេះជានិស្ស័យអ្វី? នេះឈានដល់កម្រិតនៃភាពទុច្ចរិតហើយ។ ភាពទុច្ចរិត គឺលើសពីភាពចង្អៀតចង្អល់ធម្មតា ឬការបោកបញ្ឆោត និងការនិយាយកុហកទៅទៀត។ ប្រសិនបើមនុស្សម្នាក់អាចឈានពីសេចក្ដីពុករលួយធម្មតា ទៅដល់កម្រិតនៃភាពទុច្ចរិត តើនេះមិនមានន័យថា ពួកគេពុករលួយកាន់តែជ្រាលជ្រៅទេឬអី? (មែនហើយ។) ចុះសូមរៀបរាប់ពីកម្រិតនៃភាពទុច្ចរិតមើល៍ តើគួរនិយាយបែបណាទើបស័ក្ដិសម? ហេតុអ្វីបានជាមនុស្សម្នាក់ឈានពីសេចក្ដីពុករលួយធម្មតា ទៅជាភាពទុច្ចរិត? តើអ្នករាល់គ្នាអាចមើលឃើញរឿងនេះបានច្បាស់ដែរឬទេ? តើការបោកបញ្ឆោត និងភាពទុច្ចរិត ខុសគ្នាដូចម្ដេច? បើនិយាយពីរបៀបដែលវាបង្ហាញចេញ ភាពទុច្ចរិត និងការបោកបញ្ឆោត គឺមានទំនាក់ទំនងគ្នាយ៉ាងជិតស្និទ្ធ ប៉ុន្តែភាពទុច្ចរិតគឺធ្ងន់ធ្ងរជាង វាគឺជាការបោកបញ្ឆោតដល់កម្រិតកំពូល។ ប្រសិនបើគេនិយាយថាមនុស្សម្នាក់មាននិស្ស័យទុច្ចរិត នោះមនុស្សនេះមិនមែនបោកបញ្ឆោតធម្មតាឡើយ ដ្បិតការបោកបញ្ឆោតធម្មតា អាចគ្រាន់តែមានន័យថា ពួកគេជាមនុស្សដែលចូលចិត្តនិយាយកុហកជាទម្លាប់ ឬមិនសូវស្មោះត្រង់នៅក្នុងសកម្មភាពរបស់ពួកគេ ចំណែកឯភាពទុច្ចរិតវិញ គឺធ្ងន់ធ្ងរជាង និងស្ថិតនៅកម្រិតជ្រាលជ្រៅជាងការបោកបញ្ឆោតទៅទៀត។ ការបោកបញ្ឆោតរបស់មនុស្សដែលមាននិស្ស័យទុច្ចរិត គឺធំធេងជាង និងធ្ងន់ធ្ងរជាងមនុស្សទូទៅ ហើយមធ្យោបាយ និងរបៀបធ្វើរឿងរ៉ាវរបស់ពួកគេ ព្រមទាំងល្បិចកលនៅពីក្រោយសកម្មភាពរបស់ពួកគេ សុទ្ធតែមានល្បិចស្នៀត និងលាក់កំបាំងជាង ដែលមនុស្សភាគច្រើនមិនអាចមើលធ្លុះឡើយ។ នេះហើយគឺជាភាពទុច្ចរិត។

តើការដែលអាទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង ខុសពីមនុស្សទូទៅដែលធ្វើរឿងដូចគ្នានេះយ៉ាងដូចម្ដេច? មនុស្សទូទៅជារឿយៗអួតអាង និងអួតសម្ញែងខ្លួន ដើម្បីធ្វើឱ្យមនុស្សឱ្យតម្លៃខ្ពស់ដល់ពួកគេ ហើយក៏នឹងមានការបង្ហាញ ចេញនៃនិស្ស័យ និងសភាពទាំងនេះដែរ ដូច្នេះ តើការដែល អាទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង ខុសពីមនុស្សធម្មតាដែលធ្វើរឿងដូចគ្នានេះយ៉ាងដូចម្ដេច? តើភាពខុសគ្នាស្ថិតនៅត្រង់ណា? អ្នកត្រូវតែច្បាស់អំពីរឿងនេះ ចូរកុំចាត់ទុកការបង្ហាញចេញទាំងអស់នៃការលើកតម្កើង ឬការអួតអាងអំពីខ្លួនឯងម្ដងម្កាល ទៅក្នុងប្រភេទនៃពួកទទឹងនឹងព្រះគ្រីស្ទឱ្យសោះ។ តើនេះមិនមែនជាកំហុសខាងគោលទស្សនៈទេឬ? (ជាកំហុសខាងគោលទស្សនៈមែន។) ចុះតើរឿងនេះអាចត្រូវបានបែងចែកឱ្យបានច្បាស់លាស់យ៉ាងដូចម្ដេច? តើភាពខុសគ្នាស្ថិតនៅត្រង់ណា? ប្រសិនបើអ្នកអាចបញ្ជាក់រឿងនេះបានច្បាស់ នោះអ្នកអាចយល់យ៉ាងស៊ីជម្រៅថា តើសារជាតិរបស់អាទទឹងនឹងព្រះគ្រីស្ទគឺជាអ្វី។ សាកល្បងឆ្លើយមើល៍។ (របៀបធ្វើរឿងរ៉ាវរបស់អាទទឹងនឹងព្រះគ្រីស្ទ គឺមានភាពលួចលាក់ជាង។ គេប្រើមធ្យោបាយមួយចំនួនដែលមើលទៅហាក់ដូចជាត្រឹមត្រូវណាស់ ដើម្បីបំភាន់មនុស្ស។ គេហាក់ដូចជាកំពុងនិយាយអំពីរឿងដ៏ត្រឹមត្រូវមួយ ប៉ុន្តែមុនពេលដែលអ្នកដឹងខ្លួន គេចាប់ផ្ដើមលើកតម្កើង និងធ្វើបន្ទាល់អំពីខ្លួនឯងបាត់ទៅហើយ ដោយគ្មាននរណាម្នាក់ដឹងខ្លួនឡើយ។ មធ្យោបាយរបស់គេគឺមានភាពលួចលាក់គួរសម។) មធ្យោបាយដែលមានភាពលួចលាក់គួរសម នេះហើយគឺជាការបែងចែកអាទទឹងនឹងព្រះគ្រីស្ទតាមរយៈរបៀបដែលគេលើកតម្កើង និងធ្វើបន្ទាល់អំពីខ្លួនឯង។ តើមានអ្វីផ្សេងទៀតទេ? ចូរប្រាប់ខ្ញុំមកមើល៍ តើធម្មជាតិនៃការលើកតម្កើង និងធ្វើបន្ទាល់អំពីខ្លួនឯងដោយដឹងខ្លួន និងការធ្វើបែបនេះដោយមិនដឹងខ្លួន មានភាពខុសគ្នាដូចម្ដេច? (ចេតនាគឺខុសគ្នា។) តើនេះមិនមែនជាចំណុចខុសគ្នាទេឬ? (ជាចំណុចខុសគ្នាមែន។) នៅពេលដែលមនុស្សទូទៅដែលមាននិស្ស័យពុករលួយ លើកតម្កើង និងសម្ញែងខ្លួន នោះគ្រាន់តែដើម្បីអួតសម្ញែងប៉ុណ្ណោះ។ ពេលពួកគេបានអួតសម្ញែងរួចហើយ រឿងនោះក៏ចប់ ហើយពួកគេមិនខ្វល់ថាតើអ្នកដទៃឱ្យតម្លៃខ្ពស់ ឬក៏ទាបចំពោះពួកគេឡើយ។ ចេតនារបស់ពួកគេមិនសូវច្បាស់លាស់ទេ វាគ្រាន់តែជានិស្ស័យមួយដែលគ្រប់គ្រងពួកគេ ជាការបញ្ចេញឱ្យឃើញនិស្ស័យមួយប៉ុណ្ណោះ។ វាគឺតែប៉ុណ្ណឹងឯង។ តើការផ្លាស់ប្ដូរនិស្ស័យប្រភេទនេះងាយស្រួលដែរឬទេ? ប្រសិនបើបុគ្គលនោះដេញតាមសេចក្ដីពិត គេនឹងអាចផ្លាស់ប្ដូរបន្តិចម្ដងៗ នៅពេលដែលគេឆ្លងកាត់ការត្រូវបានលួសកាត់ ការត្រូវបានជំនុំជម្រះ និងការត្រូវបានវាយផ្ចាល។ គេនឹងទទួលបាននូវភាពអៀនខ្មាស និងភាពមានវិចារណញ្ញាណកាន់តែច្រើនបន្តិចម្ដងៗ ហើយគេនឹងបង្ហាញឥរិយាបថប្រភេទនេះកាន់តែតិចទៅៗ។ គេនឹងថ្កោលទោសឥរិយាបថប្រភេទនេះ ហើយគេនឹងចេះទប់ស្កាត់ ព្រមទាំងទប់ចិត្តខ្លួនឯង។ នេះគឺជាការលើកតម្កើង និងធ្វើបន្ទាល់អំពីខ្លួនឯងដោយមិនដឹងខ្លួន។ ទោះបីជានិស្ស័យដែលមាននៅក្នុងការលើកតម្កើង និងធ្វើបន្ទាល់អំពីខ្លួនឯងដោយដឹងខ្លួន និងការធ្វើបែបនេះដោយមិនដឹងខ្លួន គឺដូចគ្នាក៏ដោយ ក៏ធម្មជាតិនៃទង្វើទាំងពីរនេះគឺខុសគ្នាដែរ។ តើធម្មជាតិរបស់វាខុសគ្នាដូចម្ដេច? ការលើកតម្កើង និងធ្វើបន្ទាល់អំពីខ្លួនឯងដោយដឹងខ្លួន គឺធ្វើឡើងដោយមានចេតនា។ មនុស្សដែលធ្វើបែបនេះមិនមែននិយាយចោលៗនោះទេ រាល់ពេលដែលពួកគេលើកតម្កើង និងធ្វើបន្ទាល់អំពីខ្លួនឯង ពួកគេកំពុងលាក់ទុកនូវចេតនា និងគោលដៅលាក់កំបាំងមួយចំនួន ហើយពួកគេធ្វើរឿងប្រភេទនេះដោយមានមហិច្ឆតា និងបំណងប្រាថ្នាបែបសាតាំង។ ពីសម្បកក្រៅ វាហាក់ដូចជាការបង្ហាញចេញប្រភេទដូចគ្នា។ ក្នុងករណីទាំងពីរ មនុស្សកំពុងលើកតម្កើង និងធ្វើបន្ទាល់អំពីខ្លួនឯង ប៉ុន្តែតើព្រះជាម្ចាស់កំណត់និយមន័យនៃការលើកតម្កើង និងធ្វើបន្ទាល់អំពីខ្លួនឯងដោយមិនដឹងខ្លួនយ៉ាងដូចម្ដេច? ជាការបញ្ចេញឱ្យឃើញនិស្ស័យពុករលួយ។ ចុះតើព្រះជាម្ចាស់កំណត់និយមន័យនៃការលើកតម្កើង និងធ្វើបន្ទាល់អំពីខ្លួនឯងដោយដឹងខ្លួនយ៉ាងដូចម្ដេច? ជាអ្នក ដែលចង់បំភាន់មនុស្ស មានចេតនាចង់ឱ្យមនុស្សឱ្យតម្លៃខ្ពស់ដល់គេ ថ្វាយបង្គំគេ គោរពសរសើរគេ ហើយបន្ទាប់មកដើរតាមគេ។ សកម្មភាពរបស់គេគឺមានធម្មជាតិបំភាន់។ ដូច្នេះ ពេលដែលគេមានចេតនាចង់បំភាន់មនុស្ស និងចង់គ្រប់គ្រងមនុស្ស ដើម្បីឱ្យមនុស្សដើរតាម និងថ្វាយបង្គំគេ នោះគេនឹងប្រើមធ្យោបាយ និងវិធីសាស្ត្រមួយចំនួននៅពេលនិយាយ និងធ្វើសកម្មភាព ដែលអាចបំភាន់ និងដឹកនាំខុសយ៉ាងងាយដល់អស់អ្នកដែលមិនយល់សេចក្ដីពិត និងខ្វះមូលដ្ឋានគ្រឹះស៊ីជម្រៅ។ មនុស្សបែបនេះមិនត្រឹមតែខ្វះការញែកដឹងប៉ុណ្ណោះទេ ផ្ទុយទៅវិញ ពួកគេគិតថា អ្វីដែលបុគ្គលនេះនិយាយគឺត្រឹមត្រូវ ហើយពួកគេអាចនឹងគោរពសរសើរ និងឱ្យតម្លៃខ្ពស់ដល់បុគ្គលនេះ ហើយយូរៗទៅ ពួកគេនឹងថ្វាយបង្គំ ថែមទាំងដើរតាមបុគ្គលនេះទៀតផង។ បាតុភូតទូទៅបំផុតមួយនៅក្នុងជីវិតប្រចាំថ្ងៃ គឺថាមនុស្សម្នាក់ហាក់ដូចជាយល់សេចក្ដីអធិប្បាយបានយ៉ាងល្អ បន្ទាប់ពីបានស្ដាប់រួច ប៉ុន្តែក្រោយមក នៅពេលមានរឿងអ្វីមួយកើតឡើងចំពោះគេ គេមិនដឹងថាត្រូវដោះស្រាយវាយ៉ាងដូចម្ដេចឡើយ។ គេទៅចំពោះព្រះជាម្ចាស់ដើម្បីស្វែងរក ប៉ុន្តែមិនទទួលបានលទ្ធផលឡើយ ហើយនៅទីបំផុត គេត្រូវតែទៅរកអ្នកដឹកនាំរបស់ខ្លួនដើម្បីសាកសួរអំពីរឿងនេះ និងសុំដំណោះស្រាយពីគាត់។ រាល់ពេលដែលមានរឿងអ្វីកើតឡើងចំពោះគេ គេចង់សុំឱ្យអ្នកដឹកនាំរបស់ខ្លួនដោះស្រាយវា។ វាប្រៀបដូចជាការជក់អាភៀនដែលក្លាយជាការញៀន និងជាទម្លាប់មួយសម្រាប់មនុស្សមួយចំនួន ហើយយូរៗទៅ ពួកគេនឹងមិនអាចទ្រាំបានឡើយ ប្រសិនបើមិនបានជក់វា។ ដូច្នេះ ការដែលពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង បានក្លាយជាថ្នាំញៀនមួយប្រភេទដោយមិនដឹងខ្លួន សម្រាប់អស់អ្នកដែលមានកម្ពស់តូចទាប គ្មានការញែកដឹង ល្ងង់ខ្លៅ និងអវិជ្ជា។ រាល់ពេលដែលមានរឿងអ្វីកើតឡើងចំពោះពួកគេ ពួកគេនឹងទៅសួរ អាទទឹងនឹងព្រះគ្រីស្ទអំពីរឿងនេះ ហើយប្រសិនបើអាទទឹងនឹងព្រះគ្រីស្ទមិនចេញបញ្ជាទេ ពួកគេមិនហ៊ានអនុវត្តអ្វីឡើយ ទោះបីជាអ្នកគ្រប់គ្នាបានពិភាក្សាគ្នារួចរាល់ និងឈានដល់ការឯកច្ឆន្ទលើរឿងនេះហើយក៏ដោយ។ ពួកគេខ្លាចធ្វើខុសពីឆន្ទៈរបស់អាទទឹងនឹងព្រះគ្រីស្ទ ហើយត្រូវគេគាបសង្កត់ ដូច្នេះ ចំពោះគ្រប់រឿងរ៉ាវទាំងអស់ ពួកគេហ៊ានធ្វើសកម្មភាព តែបន្ទាប់ពីអាទទឹងនឹងព្រះគ្រីស្ទបាននិយាយរួចប៉ុណ្ណោះ។ សូម្បីតែនៅពេលដែលពួកគេបានយល់ច្បាស់ពីគោលការណ៍សេចក្ដីពិតក៏ដោយ ក៏ពួកគេមិនហ៊ានធ្វើការសម្រេចចិត្ត ឬដោះស្រាយរឿងនេះដែរ ផ្ទុយទៅវិញ ពួកគេរង់ចាំ «ចៅហ្វាយ» ដែលពួកគេគោរពសរសើរ ដើម្បីធ្វើការវិនិច្ឆ័យ និងការសម្រេចចិត្តចុងក្រោយ។ ប្រសិនបើចៅហ្វាយរបស់ពួកគេមិននិយាយអ្វីទេ អ្នកណាក៏ដោយដែលកំពុង ដោះស្រាយរឿងនេះ នឹងមានអារម្មណ៍មិនប្រាកដប្រជាថាពួកគេគួរធ្វើអ្វីឡើយ។ តើមនុស្សទាំងនេះមិនត្រូវបានបំពុលទេឬ? (ពួកគេត្រូវបានបំពុលហើយ។) នេះហើយដែលហៅថាការត្រូវបានបំពុល។ ដើម្បីឱ្យពួកគេត្រូវបានបំពុលយ៉ាងជ្រាលជ្រៅបែបនេះ តើអាទទឹងនឹងព្រះគ្រីស្ទត្រូវចំណាយកម្លាំងច្រើនប៉ុនណា ហើយតើអាទទឹងនឹងព្រះគ្រីស្ទត្រូវលួចដាក់ថ្នាំពុលឱ្យពួកគេច្រើនប៉ុនណាទៅ? ប្រសិនបើអាទទឹងនឹងព្រះគ្រីស្ទឧស្សាហ៍វែកញែកខ្លួនឯង និងស្គាល់ខ្លួនឯង ហើយជារឿយៗបើកបង្ហាញពីភាពទន់ខ្សោយ កំហុស និងអំពើរំលងរបស់ខ្លួនជាចំហឱ្យមនុស្សបានឃើញ នោះតើអ្នកគ្រប់គ្នានៅតែថ្វាយបង្គំអាទទឹងនឹងព្រះគ្រីស្ទនោះបែបនេះទៀតឬទេ? ច្បាស់ណាស់គឺមិនថ្វាយបង្គំទេ។ មើលទៅ អាទទឹងនឹងព្រះគ្រីស្ទបានខិតខំប្រឹងប្រែងយ៉ាងខ្លាំងក្នុងការលើកតម្កើង និងធ្វើបន្ទាល់អំពីខ្លួនឯង ដែលនេះជាមូលហេតុដែលគេសម្រេចបាននូវ «ជោគជ័យ» បែបនេះ។ នេះគឺជាលទ្ធផលដែលគេចង់បាន។ បើគ្មានគេទេ នោះគ្មាននរណាម្នាក់ដឹងពីរបៀបបំពេញភារកិច្ចរបស់ខ្លួនឱ្យបានត្រឹមត្រូវឡើយ ហើយអ្នកគ្រប់គ្នានឹងវង្វេងវង្វាន់ទាំងស្រុង។ ជាក់ស្ដែងណាស់ថា ក្នុងពេលកំពុងត្រួតត្រាមនុស្សទាំងនេះ អាទទឹងនឹងព្រះគ្រីស្ទបានលួចដាក់ថ្នាំពុលជាច្រើនដល់អ្នកទាំងនោះ និងបានខិតខំប្រឹងប្រែងយ៉ាងខ្លាំង! ប្រសិនបើអាទទឹងនឹងព្រះគ្រីស្ទគ្រាន់តែនិយាយពាក្យពីរបីម៉ាត់ តើមនុស្សទាំងនេះនៅតែត្រូវគេរឹតត្បិតបែបនេះឬទេ? ច្បាស់ណាស់គឺមិនមែនទេ។ នៅពេលដែលអាទទឹងនឹងព្រះគ្រីស្ទអាចសម្រេចគោលដៅរបស់ខ្លួន ក្នុងការធ្វើឱ្យមនុស្សថ្វាយបង្គំគេ គោរពសរសើរគេ និងស្ដាប់តាមគេក្នុងគ្រប់រឿងរ៉ាវ តើគេមិនបានធ្វើរឿងជាច្រើន និងនិយាយពាក្យជាច្រើនដែលលើកតម្កើង និងធ្វើបន្ទាល់អំពីខ្លួនឯងទេឬ? តើលទ្ធផលអ្វីដែលគេសម្រេចបានតាមរយៈការធ្វើបែបនេះ? គឺថាមនុស្សនឹងខ្វះផ្លូវដើរ ហើយមិនអាចបន្តរស់នៅបានទេបើគ្មានគេ ហាក់ដូចជាមេឃនឹងធ្លាក់ចុះ ហើយផែនដីនឹងឈប់វិលបើគ្មានគេ ហើយការជឿលើព្រះជាម្ចាស់នឹងគ្មានតម្លៃ ឬអត្ថន័យឡើយ ហើយការស្ដាប់សេចក្ដីអធិប្បាយនឹងគ្មានប្រយោជន៍អ្វីឡើយ។ វាក៏ធ្វើឱ្យមនុស្សមានអារម្មណ៍ថា ពួកគេមានក្ដីសង្ឃឹមខ្លះនៅក្នុងជីវិតរបស់ខ្លួន នៅពេលដែលមានអាទទឹងនឹងព្រះគ្រីស្ទនៅក្បែរ ហើយនឹងបាត់បង់ក្ដីសង្ឃឹមទាំងអស់ ប្រសិនបើអាទទឹងនឹងព្រះគ្រីស្ទត្រូវស្លាប់។ តើមនុស្សទាំងនេះមិនត្រូវបានសាតាំងចាប់ជាឈ្លើយទេឬ? (ពួកគេត្រូវបានចាប់ជាឈ្លើយហើយ។) ហើយតើមនុស្សបែបនេះមិនសមនឹងទទួលរងរឿងនេះទេឬ? (ពួកគេសមនឹងទទួលរងរឿងនេះមែន។) ហេតុអ្វីបានជាយើងនិយាយថាពួកគេសមនឹងទទួលរងវា? ព្រះជាម្ចាស់គឺជាអង្គដែលអ្នកជឿ ដូច្នេះ ហេតុអ្វីបានជាអ្នកថ្វាយបង្គំ និងដើរតាមពួកទទឹងនឹងព្រះគ្រីស្ទ ដោយបណ្ដោយឱ្យពួកគេរឹតត្បិត និងត្រួតត្រាអ្នកគ្រប់ជំហានបែបនេះ? ម្យ៉ាងវិញទៀត មិនថាគេកំពុងបំពេញភារកិច្ចអ្វីក៏ដោយ ក៏ដំណាក់របស់ព្រះជាម្ចាស់បានផ្ដល់ឱ្យមនុស្សនូវគោលការណ៍ និង ច្បាប់ច្បាស់លាស់រួចហើយដែរ។ ប្រសិនបើមានការលំបាកដែលគេមិនអាចដោះស្រាយដោយខ្លួនឯងបាន គេគួរតែស្វែងរកពីអ្នកដែលយល់សេចក្ដីពិត ហើយស្វែងរកពីខាងលើចំពោះរឿងដែលធ្ងន់ធ្ងរជាងនេះ។ ប៉ុន្តែ អ្នកមិនត្រឹមតែមិនស្វែងរកសេចក្ដីពិតប៉ុណ្ណោះទេ ផ្ទុយទៅវិញ អ្នកថ្វាយបង្គំ និងគោរពសរសើរមនុស្ស ដោយជឿលើអ្វីដែលពួកទទឹងនឹងព្រះគ្រីស្ទទាំងនេះនិយាយទៅវិញ។ ហេតុដូច្នេះហើយ អ្នកបានក្លាយជាបាវបម្រើរបស់សាតាំង ហើយតើអ្នកមិនមានតែត្រូវបន្ទោសខ្លួនឯងទេឬ? តើអ្នកមិនសមនឹងទទួលរងរឿងនេះទេឬ? ការលើកតម្កើង និងធ្វើបន្ទាល់អំពីខ្លួនឯង គឺជាឥរិយាបថ និងការបង្ហាញចេញដែលមានដូចៗគ្នាក្នុងចំណោមពួកទទឹងនឹងព្រះគ្រីស្ទ ហើយវាគឺជាការបង្ហាញចេញដ៏ទូទៅបំផុតមួយ។ តើអ្វីជាចរិតលក្ខណៈចម្បងនៃរបៀបដែលពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង? តើវាខុសពីរបៀបដែលមនុស្សទូទៅលើកតម្កើង និងធ្វើបន្ទាល់អំពីខ្លួនឯងយ៉ាងដូចម្ដេច? គឺត្រង់ថា ពួកទទឹងនឹងព្រះគ្រីស្ទមានចេតនាផ្ទាល់ខ្លួននៅពីក្រោយសកម្មភាពនេះ ហើយពិតជាមិនមែនធ្វើវាដោយមិនដឹងខ្លួននោះឡើយ។ ផ្ទុយទៅវិញ ពួកគេកំពុងលាក់ទុកនូវចេតនា បំណងប្រាថ្នា និងមហិច្ឆតា ហើយផលវិបាកនៃការដែលពួកគេធ្វើបន្ទាល់អំពីខ្លួនឯងតាមរបៀបនេះគឺគួរឱ្យខ្លាចរអាក្នុងការគិតដល់ណាស់ ពួកគេអាចបំភាន់ និងត្រួតត្រាមនុស្សបាន។

ខ្ញុំសូមលើកឧទាហរណ៍មួយ។ អ្នករាល់គ្នាអាចគិតមើលថា តើការបង្ហាញចេញ និងនិស្ស័យប្រភេទនេះ មានទាក់ទងនឹងការលើកតម្កើង និងធ្វើបន្ទាល់អំពីខ្លួនឯងដែរឬទេ។ កាលពីមុន មានអ្នកដឹកនាំម្នាក់ដែលបានធ្វើកិច្ចការពួកជំនុំនៅកន្លែងមួយអស់រយៈពេលពីរឬបីឆ្នាំ។ គាត់បានដើរក្នុងចំណោមពួកជំនុំនានា ហើយទីបំផុតគាត់ក៏បានចាក់ឫសគល់នៅទីនោះ។ តើការដែលគាត់បានចាក់ឫសគល់មានន័យដូចម្ដេច? វាមានន័យថា មនុស្សភាគច្រើនបានស្គាល់គាត់ និងបានឱ្យតម្លៃខ្ពស់ដល់គាត់ ហើយថាគាត់ល្បីល្បាញគួរសមនៅកន្លែងនោះ។ ឱ្យតែមនុស្សបានឃើញគាត់ ពួកគេនឹងស្វាគមន៍គាត់ ផ្ដល់កន្លែងអង្គុយឱ្យគាត់ និងឱ្យរបស់ឆ្ងាញ់ៗដល់គាត់បរិភោគ។ គ្មានសំឡេងជំទាស់ឡើយ គ្មានអ្នកណាប្រឆាំងនឹងគាត់ទេ អ្នកគ្រប់គ្នាបានស្គាល់អ្នកដឹកនាំម្នាក់នេះច្បាស់ណាស់ ហើយនៅក្នុងជម្រៅចិត្ត ពួកគេសុទ្ធតែពេញចិត្តយ៉ាងខ្លាំងចំពោះរបៀបដែលគាត់ធ្វើរឿងរ៉ាវ និងទទួលយកការដឹកនាំរបស់គាត់។ គេមិនប្រាកដឡើយថាអ្នកដឹកនាំនោះបានធ្វើកិច្ចការច្រើនប៉ុនណានៅទីនោះ គាត់បាននិយាយច្រើនប៉ុនណា ឬគាត់បាននិយាយអំពីអ្វីនោះទេ ព័ត៌មានលម្អិតទាំងនេះគ្មាននរណាដឹងឡើយ ប៉ុន្តែសរុបមក មនុស្សភាគច្រើនពេញចិត្តនឹងការដឹកនាំរបស់គាត់ណាស់។ មួយរយៈក្រោយមក អ្នកដឹកនាំនោះបាននិយាយថា៖ «បងប្អូនប្រុសស្រីនៅទីនេះសុទ្ធតែចេះស្ដាប់បង្គាប់ និងចុះចូល ហើយរឿងរ៉ាវនៅក្នុងពួកជំនុំកំពុងដំណើរការទៅយ៉ាងល្អក្នុងគ្រប់ទិដ្ឋភាពទាំងអស់។ គួរឱ្យស្ដាយ មានរឿងមួយដែលមិនសូវគាប់ចិត្តទាំងស្រុងនោះទេ គឺបរិយាកាសនៅទីនេះអាក្រក់ណាស់។ ប្រសិនបើបរិយាកាសសមស្រប យើងនឹងរកថ្ងៃមួយដែលមានពន្លឺព្រះអាទិត្យល្អ ដើម្បីទៅសួនច្បារដ៏ធំមួយសម្រាប់ការជួបជុំដ៏ធំដែលមានមនុស្សរាប់ពាន់នាក់ ហើយយើងនឹងបញ្ចេញសេចក្ដីពិតដោយប្រើមីក្រូហ្វូន និងឧបករណ៍បំពងសំឡេងធំៗមួយឈុត ហើយធ្វើឱ្យមនុស្សកាន់តែច្រើនជឿលើព្រះជាម្ចាស់។ តើកិច្ចការរបស់យើងនឹងមិនទទួលបានលទ្ធផលទេឬ?» បន្ទាប់ពីបានឮដូច្នេះ អ្នកគ្រប់គ្នាបាននិយាយថា «អាម៉ែន» ហើយយល់ស្របនឹងរឿងនេះ។ ចូរប្រាប់ខ្ញុំមើល៍ តើឃ្លាដែលថា «យើងនឹងបញ្ចេញសេចក្ដីពិត» មានបញ្ហាដែរឬទេ? (មាន។) តើមានបញ្ហាអ្វី? (អ្នកដឹកនាំនោះកំពុងចាត់ទុកខ្លួនឯងជាព្រះជាម្ចាស់។) អ្នករាល់គ្នាសុទ្ធតែបានទទួលស្គាល់ថាវាមានបញ្ហា ប៉ុន្តែមនុស្សវង្វេងវង្វាន់ដែលនៅទីនោះមិនបានដឹងឡើយ។ ពួកគេថែមទាំងបានឆ្លើយតបនឹងប្រយោគនេះដោយពាក្យ «អាម៉ែន» ទៀតផង! តើសេចក្ដីពិតត្រូវបានបញ្ចេញដោយអ្នកដឹកនាំម្នាក់នេះឬ? តើគាត់ជានរណា? គាត់គឺជាអ្នកដឹកនាំធម្មតាម្នាក់ គាត់បានធ្វើកិច្ចការពីរបីឆ្នាំ ហើយបន្ទាប់មកក៏បានចាប់ផ្ដើមគិតថាគាត់អស្ចារ្យជាងអ្នកដទៃទាំងអស់ ហើយបានភ្លេចថាគាត់ជានរណា និងថែមទាំងចង់សម្ដែងចេញនូវសេចក្ដីពិតទៀតផង នោះគឺជារឿងដ៏លំបាកមួយសម្រាប់គាត់ហើយ។ តើនេះបញ្ជាក់ពីអ្វី? វាបញ្ជាក់ថា គាត់មិនបានដឹងថាគាត់ជានរណាទេ ហើយក៏មិនបានដឹងថាគាត់កំពុងបំពេញភារកិច្ចអ្វីដែរ។ ដោយសារគាត់មាននិស្ស័យប្រភេទនេះ តើមានផ្នែកណាមួយនៃកិច្ចការ ឬពាក្យសម្ដីជាប្រចាំរបស់គាត់ដែលស្របតាមសេចក្ដីពិតដែរឬទេ? កិច្ចការ និងពាក្យសម្ដីជាប្រចាំរបស់គាត់ ច្បាស់ជាពោរពេញទៅដោយពាក្យសម្ដីវង្វេងវង្វាន់ និងពាក្យរបស់អារក្ស ហើយពិតជាមិនអាចសម្រេចបាននូវលទ្ធផលនៃការផ្គត់ផ្គង់ និងការស្រោចស្រពពួកជំនុំឡើយ។ គាត់មិនដឹងថាសេចក្ដីពិតគឺជាអ្វីទេ កុំថាឡើយដល់ទៅអត្ថន័យនៃការសម្ដែងចេញនូវសេចក្ដីពិតនោះ។ បន្ទាប់ពីធ្វើកិច្ចការនៅកន្លែងណាមួយបានត្រឹមតែពីរឬបីឆ្នាំ គាត់មានអារម្មណ៍ថាគាត់មានកិត្យានុភាព និងដើមទុនបន្តិចបន្តួច ហើយបន្ទាប់មកគាត់ក៏បានភ្លេចថាគាត់ជានរណា មានអំនួតលើខ្លួនឯង ហើយចង់សម្ដែងចេញនូវសេចក្ដីពិត។ តើការមានគោលទស្សនៈខុសបែបនេះមិនគួរឱ្យខ្ពើមរអើមទេឬ? តើគោលទស្សនៈខុសនេះមកពីណា? តើគាត់មានបញ្ហាផ្លូវសតិ ឬក៏វាជាភាពតក់ក្រហល់មួយឆាវ? គាត់បានធ្វើកិច្ចការបន្តិចបន្តួច គ្មាននរណាម្នាក់នៅពួកជំនុំក្នុងតំបន់ប្រឆាំងនឹងគាត់ទេ ហើយអ្វីៗគ្រប់យ៉ាងហាក់ដូចជាដំណើរការទៅយ៉ាងរលូនសម្រាប់គាត់ ដូច្នេះ គាត់បានជឿថាអ្វីៗទាំងអស់គឺជាលទ្ធផលនៃកិច្ចការដែលគាត់បានធ្វើ ហើយស្រាប់តែមានអារម្មណ៍ថា គាត់អាចយកគុណសម្បត្តិពីរឿងនេះបាន។ គាត់បានគិតថា៖ «ប្រសិនបើខ្ញុំអាចធ្វើកិច្ចការដ៏សំខាន់បែបនេះបាន តើខ្ញុំមិនមែនជាព្រះជាម្ចាស់ទេឬ? ហើយប្រសិនបើខ្ញុំជាព្រះជាម្ចាស់ នោះពេលនេះខ្ញុំកំពុងតែត្រូវបានរារាំងយ៉ាងខ្លាំងហើយ ប្រសិនបើមជ្ឈដ្ឋានខាងក្រៅកាន់តែល្អប្រសើរ ខ្ញុំអាចសម្ដែងចេញនូវសេចក្ដីពិតបាន!» គំនិតនេះបានផុសឡើងនៅក្នុងចិត្តរបស់គាត់ភ្លាមៗ។ តើខួរក្បាលរបស់គាត់មិនមានបញ្ហាទេឬ? (មាន។) ខួរក្បាលរបស់គាត់ពិតជាមានបញ្ហាមែន។ តើគាត់មិនខ្វះវិចារណញ្ញាណទេឬ? តើសកម្មភាព និងពាក្យសម្ដីរបស់ពួកសាតាំង និងពួកទទឹងនឹងព្រះគ្រីស្ទ អាចមានវិចារណញ្ញាណនៃភាពជាមនុស្សធម្មតាដែរឬទេ? វាពិតជាមិនអាចមានជាដាច់ខាត។ អ្នកដឹកនាំម្នាក់នេះបានធ្វើកិច្ចការបន្តិចបន្តួច និងទទួលបានលទ្ធផលខ្លះ បន្ទាប់មកក៏ស្រាប់តែភ្លេចថាគាត់គឺជាមនុស្ស។ តើការដែលគាត់អាចពោលពាក្យសម្ដីដែលគ្មានវិចារណញ្ញាណបែបនេះចេញមក មិនទាក់ទងនឹងនិស្ស័យរបស់គាត់ទេឬ? (ទាក់ទង។) តើវាទាក់ទងគ្នាយ៉ាងដូចម្ដេច? នៅក្នុងនិស្ស័យរបស់គាត់ តើគាត់សុខចិត្តធ្វើជាអ្នកដើរតាមម្នាក់ដែរឬទេ? តើគាត់ដឹងថាគាត់គ្រាន់តែជាអ្នកដើរតាមធម្មតាម្នាក់របស់ព្រះជាម្ចាស់ដែរឬទេ? គាត់ពិតជាមិនដឹងឡើយ។ គាត់ជឿថា ឋានៈ និងអត្តសញ្ញាណរបស់គាត់ គឺគួរឱ្យគោរពខ្លាំងបំផុត និងអស្ចារ្យជាងអ្នកដទៃទាំងអស់។ តើអ្នករាល់គ្នាមិនស៊ាំនឹងឥរិយាបថប្រភេទនេះ និងធម្មជាតិរបស់វាទេឬ? ហេតុអ្វីបានជាសាតាំងត្រូវបានបោះទម្លាក់ទៅកណ្តាលអាកាស? (វាចង់បានជំហរស្មើនឹងព្រះជាម្ចាស់។) គឺដោយសារតែវាចង់បានជំហរស្មើនឹងព្រះជាម្ចាស់។ ដោយសារតែសាតាំងមិនប្រមាណខ្លួន មិនបានដឹងថាខ្លួនវាជានរណា និងមិនបានស្គាល់កម្រិតរបស់ខ្លួន នៅពេលដែលព្រះជាម្ចាស់អនុញ្ញាតឱ្យសាតាំងដើរក្នុងលំហតែមួយជាមួយទ្រង់ សាតាំងក៏បានចាប់ផ្ដើមគិតថាវាគឺជាព្រះជាម្ចាស់។ វាចង់ធ្វើរឿងដែលព្រះជាម្ចាស់បានធ្វើ វាចង់តំណាងទ្រង់ ជំនួសទ្រង់ និងបដិសេធអត្ថិភាពរបស់ទ្រង់ ហើយជាលទ្ធផល វាក៏ត្រូវបានបោះទម្លាក់ទៅកណ្តាលអាកាស។ ពួកទទឹងនឹងព្រះគ្រីស្ទក៏ធ្វើរឿងប្រភេទដូចគ្នាដែរ ធម្មជាតិនៃសកម្មភាពរបស់ពួកគេគឺដូចគ្នា ហើយពួកគេមានប្រភពតែមួយជាមួយសាតាំង។ សម្រាប់ពួកទទឹងនឹងព្រះគ្រីស្ទ ការបង្ហាញចេញបែបនេះមិនមែនជាការបញ្ចេញឱ្យឃើញម្ដងម្កាល ឬជាលទ្ធផលនៃការនឹកឃើញភ្លាមៗនោះទេ គឺវាពិតជាការត្រួតត្រានៃធម្មជាតិបែបសាតាំងរបស់ពួកគេ និងជាការបញ្ចេញឱ្យឃើញតាមធម្មជាតិនៃនិស្ស័យបែបសាតាំងរបស់ពួកគេ។ តើធម្មជាតិនៃការបង្ហាញចេញរបស់អ្នកដឹកនាំដែលខ្ញុំទើបតែបាននិយាយនោះ គឺជាអ្វី? (វាគឺជាធម្មជាតិរបស់អាទទឹងនឹងព្រះគ្រីស្ទ។) ហេតុអ្វីបានជាយើងពិភាក្សាអំពីការបង្ហាញចេញនេះ សម្រាប់ចំណុចនៃការលើកតម្កើង និងធ្វើបន្ទាល់អំពីខ្លួនឯង? តើធម្មជាតិនៃការបង្ហាញចេញនេះ ទាក់ទងនឹងការលើកតម្កើង និងធ្វើបន្ទាល់អំពីខ្លួនឯងយ៉ាងដូចម្ដេច? តើធម្មជាតិនៃពាក្យ «បញ្ចេញសេចក្ដីពិត» ដែលគាត់បាននិយាយនោះ គឺជាអ្វី? ហេតុអ្វីបានជាខ្ញុំនិយាយថា ពាក្យទាំងនេះទាក់ទងនឹងការលើកតម្កើង និងធ្វើបន្ទាល់អំពីខ្លួនឯង? (អ្នកដឹកនាំនោះបានជឿថាគាត់អាចផ្គត់ផ្គង់សេចក្ដីពិតដល់មនុស្សបាន។) នោះហើយជាអ្វីដែលគាត់ចង់មានន័យ។ នៅពេលដែលគាត់បាននិយាយរឿងបែបនេះ មនុស្សដែលបានឮគិតថា៖ «អ្នកមានចរិតដ៏គួរឱ្យស្ញប់ស្ញែង ហើយអ្នកអាចនិយាយក្នុងសូរសៀងបែបនេះបាន តើនេះមិនមែនជាប្រភេទសូរសៀងដែលព្រះជាម្ចាស់គួរតែមានព្រះបន្ទូលទេឬ? តើនេះមិនមែនជាប្រភេទនៃចរិតដ៏គួរឱ្យស្ញប់ស្ញែង និងទំហំចិត្តដែលព្រះជាម្ចាស់គួរតែមានទេឬ?» តើអ្នកដឹកនាំម្នាក់នេះមិនបានសម្រេចគោលដៅនៃការលើកតម្កើង និងធ្វើបន្ទាល់អំពីខ្លួនឯងទេឬ? គាត់បានធ្វើឱ្យមនុស្សមានអារម្មណ៍គោរព ថ្វាយបង្គំ និងកោតសរសើរចំពោះគាត់ដោយមិនដឹងខ្លួន។ តើវាមិន ដូច្នឹងទេឬ? (ដូច្នឹងមែនហើយ។) នេះគឺជារូបរាងដ៏គួរឱ្យស្អប់ខ្ពើមរបស់អាទទឹងនឹងព្រះគ្រីស្ទ នេះគឺជាអាទទឹងនឹងព្រះគ្រីស្ទដែលលើកតម្កើង និងធ្វើបន្ទាល់អំពីខ្លួនឯងដោយលួចលាក់។

តើមានការបង្ហាញចេញផ្សេងទៀតនៃការលើកតម្កើង និងធ្វើបន្ទាល់អំពីខ្លួនឯងដែរឬទេ? អ្នករាល់គ្នាគួរតែឆ្លុះបញ្ចាំងពីខ្លួនឯងទាក់ទងនឹងរឿងនេះ។ តើអ្នករាល់គ្នានឹងធ្វើរឿងដូចជាការធ្វើបន្ទាល់អំពីខ្លួនឯងដែរឬទេ? តើអ្នកអាចត្រូវបានទប់ស្កាត់ដោយសតិសម្បជញ្ញៈ និងវិចារណញ្ញាណរបស់អ្នក ហើយរារាំងខ្លួនអ្នកពីការធ្វើរឿងដ៏គួរឱ្យអាម៉ាស់បែបនេះបានដែរឬទេ? ប្រសិនបើអ្នកអាចទប់ស្កាត់ខ្លួនឯងបាន នោះវាបញ្ជាក់ថាអ្នកមាន ភាពមានវិចារណញ្ញាណ ថាអ្នកខុសពីពួកទទឹងនឹងព្រះគ្រីស្ទ។ ប្រសិនបើអ្នកមិនមានភាពមានវិចារណញ្ញាណនេះទេ ហើយអ្នកមានមហិច្ឆតា និងបំណងប្រាថ្នាប្រភេទនេះ ព្រមទាំងអាចធ្វើរឿងដូចជាការធ្វើបន្ទាល់អំពីខ្លួនឯងទៀតនោះ នោះអ្នកគឺដូចគ្នាទៅនឹងអាទទឹងនឹងព្រះគ្រីស្ទដែរ។ ដូច្នេះ ចុះតើអ្នករាល់គ្នាយ៉ាងម៉េចដែរ? តើអ្នករាល់គ្នាចេះទប់ស្កាត់ដែរឬទេ? ប្រសិនបើអ្នកមានចិត្តដែលកោតខ្លាចព្រះជាម្ចាស់ មានក្ដីអៀនខ្មាស និងភាពមានវិចារណញ្ញាណ នោះទោះបីជាអ្នកចង់ធ្វើរឿងទាំងនេះក៏ដោយ ក៏អ្នកនឹងគិតថា រឿងទាំងនោះនឹងប្រមាថដល់ព្រះជាម្ចាស់ និងនឹងត្រូវបានស្អប់ខ្ពើមដោយព្រះជាម្ចាស់ ហើយពេលនោះអ្នកនឹងអាចទប់ស្កាត់ខ្លួនឯងបាន ហើយនឹងមិនហ៊ានធ្វើបន្ទាល់អំពីខ្លួនឯងឡើយ។ ប្រសិនបើអ្នកទប់ស្កាត់ខ្លួនឯងបានម្ដង ហើយបន្ទាប់មកពីរដង មួយរយៈក្រោយមក គំនិតទាំងនេះ ចេតនា និងការគិត ទាំងនេះ នឹងចាប់ផ្ដើមថយចុះបន្តិចម្ដងៗ។ អ្នកនឹងមានការសម្គាល់ចំពោះគំនិតទាំងនេះ ហើយមានអារម្មណ៍ថាវាគួរឱ្យស្អប់ខ្ពើម និងគួរឱ្យខ្ពើមរអើម ចំណង់ និងបំណងប្រាថ្នារបស់អ្នកក្នុងការធ្វើរឿងបែបនេះនឹងថយចុះ ហើយអ្នកនឹងអាចទប់ចិត្តខ្លួនឯង និងគ្រប់គ្រងខ្លួនឯងបានដោយសន្សឹមៗ រហូតដល់កម្រិតមួយដែលគំនិតទាំងនេះនឹងកើតឡើងកាន់តែតិចទៅៗ។ ប្រសិនបើអ្នកដឹងពីគំនិតទាំងនោះ ប៉ុន្តែមិនអាចទប់ស្កាត់ខ្លួនឯងបាន ហើយអ្នកលាក់ទុកនូវចេតនាដ៏ខ្លាំងក្លា ដោយគ្រាន់តែចង់ឱ្យមនុស្សថ្វាយបង្គំអ្នក ហើយអ្នកមានអារម្មណ៍មិនពេញចិត្ត ប្រសិនបើគ្មាននរណាម្នាក់ថ្វាយបង្គំ ឬដើរតាមអ្នក ហើយប្រែជាពោរពេញដោយសេចក្ដីស្អប់ ហើយចង់ធ្វើអ្វីមួយ ព្រមទាំងអាចធ្វើបន្ទាល់អំពីខ្លួនឯង និងអួតសម្ញែងខ្លួនយ៉ាងឥតក្រែងរអែង នោះអ្នកគឺជាអាទទឹងនឹងព្រះគ្រីស្ទហើយ។ ចុះតើអ្នករាល់គ្នាយ៉ាងម៉េចដែរ? (នៅពេលដែលខ្ញុំដឹងពីគំនិតទាំងនោះ ខ្ញុំអាចទប់ស្កាត់ខ្លួនឯងបាន។) តើអ្នកពឹងផ្អែកលើអ្វីដើម្បីទប់ស្កាត់ខ្លួនឯង? (ខ្ញុំពឹងផ្អែកលើការមានចំណេះដឹងខ្លះៗអំពីព្រះជាម្ចាស់ និងការមានចិត្តដែលកោតខ្លាចព្រះជាម្ចាស់។) ប្រសិនបើគេមានចិត្តដែលកោតខ្លាចព្រះជាម្ចាស់ គេអាចចេះទប់ស្កាត់បាន។ ការទប់ស្កាត់ មិនមែនសម្រេចបានតាមរយៈការសង្កត់ចិត្តខ្លួនឯង ឬការរារាំងខ្លួនឯងនោះទេ ប៉ុន្តែវាគឺជាលទ្ធផលដែលសម្រេចបានតាមរយៈការយល់ពីសេចក្ដីពិត និងការកោតខ្លាចព្រះជាម្ចាស់។ គេទប់ស្កាត់ខ្លួនឯងតាមរយៈភាពមានវិចារណញ្ញាណ និងការយល់ដឹង ហើយក្នុងពេលជាមួយគ្នានេះ គេចេះទប់ស្កាត់ ពីព្រោះគេមានចិត្តដែលកោតខ្លាចព្រះជាម្ចាស់បន្តិចបន្តួច ហើយខ្លាចប្រមាថដល់ទ្រង់។ ប្រសិនបើភាពមានវិចារណញ្ញាណរបស់អ្នកមិនអាចទប់ស្កាត់អ្នកបានទេ ហើយអ្នកក៏គ្មានចិត្តដែលកោតខ្លាចព្រះជាម្ចាស់ដែរ ហើយប្រសិនបើអ្នកមិនមានអារម្មណ៍អៀនខ្មាសនៅពេលធ្វើបន្ទាល់អំពីខ្លួនឯង ហើយចង់បន្តធ្វើបែបនេះ ដោយមិនព្រមបោះបង់រហូតទាល់តែអ្នកសម្រេចគោលដៅរបស់អ្នក នោះធម្មជាតិនៃរឿងនេះគឺខុសគ្នាហើយ ពោលគឺអ្នកគឺជាអាទទឹងនឹងព្រះគ្រីស្ទ។

បច្ចេកទេស និងការបង្ហាញ ចេញដែលពួកទទឹងនឹងព្រះគ្រីស្ទមាន សម្រាប់ការលើកតម្កើង និងធ្វើបន្ទាល់អំពីខ្លួនឯង គឺមានច្រើនយ៉ាង។ ការបង្ហាញ ចេញខ្លះពាក់ព័ន្ធនឹងពួកទទឹងនឹងព្រះគ្រីស្ទដែលលើកតម្កើង និងធ្វើបន្ទាល់អំពីខ្លួនឯងដោយផ្ទាល់ ហើយនិយាយអំពីគុណសម្បត្តិទាំងអស់របស់ពួកគេ ខណៈដែលការបង្ហាញ ចេញផ្សេងទៀតពាក់ព័ន្ធនឹងការដែលពួកគេរកវិធីប្រើប្រាស់ឃ្លាប្រយោគ ឬវិធីសាស្ត្រប្រយោល ដើម្បីធ្វើឱ្យមនុស្សឱ្យតម្លៃខ្ពស់ដល់ពួកគេដោយលួចលាក់ និងសម្រេចគោលដៅរបស់ពួកគេក្នុងការធ្វើឱ្យមនុស្សគោរពសរសើរ ថ្វាយបង្គំ និងដើរតាមពួកគេ ហើយថែមទាំងដើម្បីមានកន្លែងមួយនៅក្នុងចិត្តរបស់មនុស្សទៀតផង នេះគឺជាធម្មជាតិនៃឥរិយាបថបែបនេះ។ និស្ស័យនៃការលើកតម្កើង និងធ្វើបន្ទាល់អំពីខ្លួនឯងរបស់ពួកទទឹងនឹងព្រះគ្រីស្ទ ខុសពីនិស្ស័យរបស់មនុស្សធម្មតា បើនិយាយពីធម្មជាតិរបស់វា លទ្ធផលដែលវាបង្កើតឡើង ក៏ដូចជារបៀបដែលវាត្រូវបានបង្ហាញ ចេញ ព្រមទាំងចេតនា និងគោលដៅដែលលាក់កំបាំងរបស់វា។ លើសពីនេះទៅទៀត តើមនុស្សដែលលើកតម្កើង និងធ្វើបន្ទាល់អំពីខ្លួនឯង គ្រាន់តែនិយាយអំពីគុណសម្បត្តិទាំងអស់របស់ពួកគេឬ? ជួនកាល ពួកគេក៏និយាយអំពីផ្នែកអាក្រក់របស់ពួកគេដែរ ប៉ុន្តែតើពួកគេពិតជាកំពុងវែកញែក និងព្យាយាមស្គាល់ខ្លួនឯងមែនទេ នៅពេលដែលពួកគេធ្វើបែបនេះ? (ទេ)។ ចុះតើគេរកឃើញដោយរបៀបណាថា ការស្គាល់ខ្លួនឯងរបស់ពួកគេមិនមែនជារឿងពិត ហើយផ្ទុយទៅវិញ វាត្រូវបានលាយឡំ និងមានចេតនានៅពីក្រោយនោះ? តើគេអាចយល់ពីរឿងនេះឱ្យបានស៊ីជម្រៅដោយរបៀបណា? ចំណុចសំខាន់នៅទីនេះគឺថា ក្នុងពេលជាមួយគ្នាដែលពួកគេកំពុងព្យាយាមស្គាល់ខ្លួនឯង និងលាតត្រដាងពីភាពទន់ខ្សោយ ចំណុចខ្វះខាត ភាពខ្វះចន្លោះ និងនិស្ស័យពុករលួយរបស់ពួកគេ ពួកគេក៏កំពុងស្វែងរកលេស និងហេតុផលដើម្បីដោះសាឱ្យរួចខ្លួនពីកំហុសផងដែរ។ ពួកគេប្រាប់មនុស្សដោយលួចលាក់ថា៖ «អ្នកណាក៏អាចធ្វើខុសបានដែរ មិនមែនមានតែខ្ញុំទេ។ អ្នករាល់គ្នាក៏សុទ្ធតែអាចធ្វើខុសបានដែរ។ កំហុសដែលខ្ញុំបានធ្វើ គឺអាចលើកលែងឱ្យបាន វាគឺជាកំហុសតូចមួយប៉ុណ្ណោះ។ ប្រសិនបើអ្នករាល់គ្នាធ្វើកំហុសដូចគ្នានេះ វានឹងក្លាយជាករណីធ្ងន់ធ្ងរជាងខ្ញុំទៅទៀត ពីព្រោះអ្នករាល់គ្នានឹងមិនឆ្លុះបញ្ចាំង និងវែកញែកខ្លួនឯងឡើយ។ ទោះបីជាខ្ញុំធ្វើខុសក៏ដោយ ក៏ខ្ញុំនៅតែល្អជាងអ្នករាល់គ្នាដែរ ហើយមានភាពមានវិចារណញ្ញាណ និងសេចក្ដីសុចរិតច្រើនជាង»។ នៅពេលដែលអ្នកគ្រប់គ្នាបានឮដូច្នេះ ពួកគេគិតថា៖ «អ្នកនិយាយត្រូវណាស់។ អ្នកយល់ពីសេចក្ដីពិតច្រើនណាស់ ហើយពិតជាមានកម្ពស់មែន។ នៅពេលដែលអ្នកធ្វើខុស អ្នកអាចឆ្លុះបញ្ចាំង និងវែកញែកខ្លួនឯងបាន ពោលគឺអ្នក ល្អជាងពួកយើងឆ្ងាយណាស់។ ប្រសិនបើពួកយើងធ្វើខុស ពួកយើងមិនឆ្លុះបញ្ចាំង និងព្យាយាមស្គាល់ខ្លួនឯងទេ ហើយដោយសារតែខ្លាចខ្មាសគេ ពួកយើងមិនហ៊ានវែកញែកខ្លួនឯងឡើយ។ អ្នកមានកម្ពស់ច្រើនជាង និងភាពក្លាហានជាងពួកយើង»។ មនុស្សទាំងនេះបានធ្វើខុស ប៉ុន្តែពួកគេនៅតែទទួលបានការគោរពពីអ្នកដទៃ និងច្រៀងលើកសរសើរខ្លួនឯងដដែល តើនេះជានិស្ស័យអ្វី? ពួកទទឹងនឹងព្រះគ្រីស្ទខ្លះពូកែខាងធ្វើពុត បោកប្រាស់មនុស្ស និងពាក់ស្បែកមុខក្លែងក្លាយណាស់។ នៅពេលដែលពួកគេជួបមនុស្សដែលយល់ពីសេចក្ដីពិត ពួកគេចាប់ផ្ដើមនិយាយអំពីការស្គាល់ខ្លួនឯងរបស់ពួកគេ ហើយក៏និយាយថា ពួកគេគឺជាអារក្ស និងជាសាតាំង ថាភាពជាមនុស្សរបស់ពួកគេគឺអាក្រក់ ហើយថាពួកគេសមនឹងត្រូវបណ្ដាសា។ ឧបមាថា អ្នកសួរពួកគេថា៖ «ដោយសារតែអ្នកនិយាយថា អ្នកគឺជាអារក្ស និងជាសាតាំង តើអំពើអាក្រក់អ្វីខ្លះដែលអ្នកបានប្រព្រឹត្ត?» ពួកគេនឹងនិយាយថា៖ «ខ្ញុំមិនបានធ្វើអ្វីសោះ ប៉ុន្តែខ្ញុំគឺជាអារក្ស។ ហើយខ្ញុំមិនត្រឹមតែជាអារក្សទេ ខ្ញុំក៏ជាសាតាំងដែរ!» បន្ទាប់មក អ្នកសួរពួកគេថា៖ «ដោយសារតែអ្នកនិយាយថា អ្នកគឺជាអារក្ស និងជាសាតាំង តើអំពើអាក្រក់របស់អារក្ស និងសាតាំងអ្វីខ្លះដែលអ្នកបានប្រព្រឹត្ត ហើយតើអ្នកបានទាស់ទទឹងនឹងព្រះជាម្ចាស់យ៉ាងដូចម្ដេច? តើអ្នកអាចប្រាប់ការពិតអំពីរឿងអាក្រក់ដែលអ្នកបានធ្វើដែរឬទេ?» ពួកគេនឹងនិយាយថា៖ «ខ្ញុំមិនបានធ្វើរឿងអាក្រក់អ្វីទេ!» បន្ទាប់មក អ្នកដេញដោលបន្ថែមទៀត និងសួរថា៖ «ប្រសិនបើអ្នកមិនបានធ្វើរឿងអាក្រក់អ្វីទេ នោះហេតុអ្វីបានជាអ្នកនិយាយថា អ្នកគឺជាអារក្ស និងជាសាតាំង? តើអ្នកកំពុងព្យាយាមសម្រេចគោលបំណងអ្វី តាមរយៈការនិយាយបែបនេះ?» នៅពេលដែលអ្នកម៉ឺងម៉ាត់ជាមួយពួកគេបែបនេះ ពួកគេនឹងគ្មានអ្វីត្រូវនិយាយឡើយ។ តាមពិត ពួកគេបានធ្វើរឿងអាក្រក់ជាច្រើន ប៉ុន្តែពួកគេពិតជាមិនប្រាប់អ្នកពីការពិតអំពីរឿងនេះឡើយ។ ពួកគេគ្រាន់តែនិយាយអួតអាង និងពោលពីគោលលទ្ធិមួយចំនួន ដើម្បីរៀបរាប់អំពីការស្គាល់ខ្លួនឯងរបស់ពួកគេដោយឥតខ្លឹមសារប៉ុណ្ណោះ។ នៅពេលនិយាយដល់របៀបដែលពួកគេបានអូសទាញមនុស្សយ៉ាងជាក់លាក់ បោកប្រាស់មនុស្ស ប្រើប្រាស់មនុស្សដោយផ្អែកលើអារម្មណ៍ផ្ទាល់ខ្លួន មិនបានយកចិត្តទុកដាក់ចំពោះផលប្រយោជន៍នៃដំណាក់របស់ព្រះជាម្ចាស់ ប្រឆាំងនឹងការរៀបចំការងារ បោកប្រាស់ខាងលើ លាក់បាំងរឿងរ៉ាវពីបងប្អូនប្រុសស្រី និងទំហំនៃការខូចខាតដែលពួកគេបានបង្កដល់ផលប្រយោជន៍នៃដំណាក់របស់ព្រះជាម្ចាស់ ពួកគេនឹងមិននិយាយសូម្បីតែមួយម៉ាត់អំពីការពិតទាំងនេះ។ តើនេះជាការស្គាល់ខ្លួនឯងពិតប្រាកដមែនទេ? (ទេ)។ តាមរយៈការនិយាយថា ពួកគេគឺជាអារក្ស និងជាសាតាំង តើពួកគេមិនមែនកំពុងធ្វើពុតជាស្គាល់ខ្លួនឯង ដើម្បីលើកតម្កើង និងធ្វើបន្ទាល់អំពីខ្លួនឯងទេឬអី? តើនេះមិនមែនជាវិធីសាស្ត្រដែលពួកគេប្រើទេឬអី? (មែនហើយ។) មនុស្សទូទៅមិនអាចមើលធ្លុះវិធីសាស្ត្រនេះឡើយ។ នៅពេលដែលពួកអ្នកដឹកនាំខ្លះត្រូវបានដកហូតតំណែង ពួកគេត្រូវបានគេបោះឆ្នោតជ្រើសរើសឡើងវិញភ្លាមៗបន្ទាប់ពីនោះ ហើយនៅពេលដែលអ្នកសួរពីមូលហេតុនៃរឿងនេះ មនុស្សមួយចំនួននិយាយថា៖ «អ្នកដឹកនាំនោះមានគុណសម្បត្តិល្អ។ គាត់ដឹងថាគាត់គឺជាអារក្ស និងជាសាតាំង។ តើមាននរណាផ្សេងទៀតដែលមានកម្រិតនៃការស្គាល់បែបនេះ? មានតែមនុស្សដែលពិតជាដេញតាមសេចក្ដីពិតប៉ុណ្ណោះ ទើបមានការស្គាល់នោះ។ ពួកយើងគ្មាននរណាម្នាក់អាចទទួលបានការស្គាល់បែបនោះអំពីខ្លួនឯងឡើយ មនុស្សទូទៅមិនមានកម្ពស់នោះទេ។ ដោយសារមូលហេតុនេះហើយ ទើបអ្នកគ្រប់គ្នាជ្រើសរើសគាត់ម្ដងទៀត»។ តើមានរឿងអ្វីកើតឡើងនៅទីនេះ? មនុស្សទាំងនេះត្រូវបានគេបំភាន់ហើយ។ អ្នកដឹកនាំម្នាក់នេះដឹងថាគាត់គឺជាអារក្ស និងជាសាតាំង ប៉ុន្តែគាត់នៅតែត្រូវបានអ្នកគ្រប់គ្នាជ្រើសរើសដដែល ដូច្នេះ តើការដែលគាត់និយាយថាគាត់គឺជាអារក្ស និងជាសាតាំង មានឥទ្ធិពល និងផលវិបាកអ្វីខ្លះដល់មនុស្ស? (វាធ្វើឱ្យមនុស្សឱ្យតម្លៃខ្ពស់ដល់គាត់។) ត្រឹមត្រូវហើយ វាធ្វើឱ្យមនុស្សឱ្យតម្លៃកាន់តែខ្ពស់ដល់គាត់។ អ្នកមិនជឿហៅវិធីសាស្ត្រនេះថា «ដកថយដើម្បីរុលទៅមុខ»។ នេះមានន័យថា ដើម្បីធ្វើឱ្យមនុស្សឱ្យតម្លៃកាន់តែខ្ពស់ដល់ពួកគេ ដំបូងពួកគេនិយាយរឿងអាក្រក់អំពីខ្លួនឯង ដើម្បីឱ្យអ្នកដទៃជឿថា ពួកគេអាចបើកចំហ និងស្គាល់ខ្លួនឯង ថាពួកគេមានជម្រៅ និងការយល់ធ្លុះជ្រៅ ព្រមទាំងមានការយល់ដឹងដ៏ជ្រាលជ្រៅ ហើយដោយសារតែរឿងនេះ អ្នកគ្រប់គ្នាកាន់តែថ្វាយបង្គំពួកគេ។ ហើយតើលទ្ធផលនៃការដែលអ្នកគ្រប់គ្នាកាន់តែថ្វាយបង្គំពួកគេ គឺជាអ្វី? នៅពេលដែលដល់ពេលត្រូវជ្រើសរើសពួកអ្នកដឹកនាំម្ដងទៀត ពួកគេនៅតែត្រូវបានគេចាត់ទុកថាជាបុគ្គលដ៏ល្អឥតខ្ចោះសម្រាប់តួនាទីនេះ។ តើវិធីសាស្ត្រនេះមិនឆ្លាតវៃណាស់ទេឬអី? ប្រសិនបើពួកគេមិនបាននិយាយអំពីការស្គាល់ខ្លួនឯងបែបនេះ ហើយមិនបាននិយាយថាពួកគេគឺជាអារក្ស និងជាសាតាំង ហើយបែរជាមានភាពអវិជ្ជមានវិញនោះ នៅពេលដែលអ្នកដទៃឃើញបែបនេះ ពួកគេនឹងនិយាយថា៖ «គ្រាន់តែអ្នកត្រូវបានដកហូតតំណែង និងបាត់បង់ឋានៈភ្លាម អ្នកក៏ប្រែជាអវិជ្ជមាន។ ពីមុន អ្នកធ្លាប់បង្រៀនពួកយើងកុំឱ្យមានភាពអវិជ្ជមាន ប៉ុន្តែឥឡូវនេះ ភាពអវិជ្ជមានរបស់អ្នកគឺធ្ងន់ធ្ងរជាងពួកយើងទៅទៀត។ ពួកយើងនឹងមិនជ្រើសរើសអ្នកទេ»។ គ្មាននរណាម្នាក់នឹងឱ្យតម្លៃខ្ពស់ដល់អ្នកដឹកនាំម្នាក់នេះឡើយ។ ទោះបីជាអ្នកគ្រប់គ្នានៅតែខ្វះការសម្គាល់ចំពោះគាត់ក៏ដោយ យ៉ាងហោចណាស់ ពួកគេក៏នឹងមិនជ្រើសរើសគាត់ឱ្យធ្វើជាអ្នកដឹកនាំម្ដងទៀតដែរ ហើយបុគ្គលនេះនឹងមិនអាចសម្រេចគោលដៅរបស់ខ្លួន ក្នុងការធ្វើឱ្យអ្នកដទៃឱ្យតម្លៃខ្ពស់ដល់គាត់ឡើយ។ ប៉ុន្តែ អ្នកដឹកនាំម្នាក់នេះបានចាប់ផ្ដើមមុន ដោយនិយាយថា៖ «ខ្ញុំគឺជាអារក្ស និងជាសាតាំង សូមឱ្យព្រះដាក់បណ្ដាសាខ្ញុំ ហើយបញ្ជូនខ្ញុំទៅនរកជាន់ទីដប់ប្រាំបី និងមិនអនុញ្ញាតឱ្យខ្ញុំចាប់ជាតិឡើងវិញជារៀងរហូត!» មនុស្សមួយចំនួនមានអារម្មណ៍អាណិតគាត់នៅពេលឮដូច្នេះ ហើយនិយាយថា៖ «អ្នកដឹកនាំរបស់យើងបានរងទុក្ខច្រើនណាស់។ ឱ គាត់បានរងភាពអយុត្តិធម៌យ៉ាងណាទៅ! ប្រសិនបើព្រះជាម្ចាស់មិនអនុញ្ញាតឱ្យគាត់ធ្វើជាអ្នកដឹកនាំទេ នោះពួកយើងនឹងបោះឆ្នោតជ្រើសរើសគាត់»។ អ្នកគ្រប់គ្នាគាំទ្រអ្នកដឹកនាំម្នាក់នេះដល់កម្រិតនេះ ដូច្នេះ តើពួកគេមិនត្រូវបានគេបំភាន់ទេឬអី? ចេតនាដើមនៃពាក្យសម្ដីរបស់គាត់ត្រូវបានបញ្ជាក់យ៉ាងច្បាស់ ដែលបង្ហាញថា គាត់ពិតជាកំពុងបំភាន់មនុស្សតាមរបៀបនេះមែន។ ជួនកាល សាតាំងបំភាន់មនុស្សដោយការលើកតម្កើង និងធ្វើបន្ទាល់អំពីខ្លួនវា ហើយជួនកាល វាអាចទទួលស្គាល់កំហុសរបស់ខ្លួនតាមរបៀបប្រយោល នៅពេលដែលវាគ្មានជម្រើសអ្វីផ្សេង ប៉ុន្តែអ្វីៗទាំងអស់គ្រាន់តែជាការពាក់ស្បែកមុខក្លែងក្លាយប៉ុណ្ណោះ ហើយគោលដៅរបស់វាគឺដើម្បីទទួលបានការអាណិតអាសូរ និងការយោគយល់ពីមនុស្ស។ វានឹងថែមទាំងនិយាយថា៖ «គ្មាននរណាម្នាក់ល្អឥតខ្ចោះនោះទេ។ អ្នកគ្រប់គ្នាសុទ្ធតែមាននិស្ស័យពុករលួយ ហើយអ្នកណាក៏អាចធ្វើខុសបានដែរ។ ដរាបណាគេអាចកែតម្រូវកំហុសរបស់ខ្លួនបាន នោះពួកគេគឺជាមនុស្សល្អហើយ»។ នៅពេលដែលមនុស្សឮដូច្នេះ ពួកគេមានអារម្មណ៍ថាវាត្រឹមត្រូវ ហើយបន្តថ្វាយបង្គំ និងដើរតាមសាតាំង។ វិធីសាស្ត្ររបស់សាតាំង គឺត្រូវទទួលស្គាល់កំហុសរបស់ខ្លួនដោយម្ចាស់ការ ហើយលើកតម្កើងខ្លួនឯងដោយលួចលាក់ ព្រមទាំងលើកកម្ពស់ឋានៈរបស់ខ្លួននៅក្នុងចិត្តរបស់មនុស្ស ដើម្បីឱ្យមនុស្សទទួលយកអ្វីៗគ្រប់យ៉ាងអំពីវា សូម្បីតែកំហុសរបស់វាក៏ដោយ ហើយបន្ទាប់មកអភ័យទោសចំពោះកំហុសទាំងនេះ បំភ្លេចវាចោលដោយសន្សឹមៗ ហើយទីបំផុតទទួលយកសាតាំងទាំងស្រុង ដោយមានភាពស្មោះត្រង់ចំពោះវារហូតដល់ស្លាប់ មិនដែលចាកចេញ ឬបោះបង់វាចោលឡើយ ហើយដើរតាមវារហូតដល់ទីបញ្ចប់។ តើនេះមិនមែនជារបៀបធ្វើរឿងរ៉ាវរបស់សាតាំងទេឬអី? នេះជារបៀបដែលសាតាំងធ្វើសកម្មភាព ហើយពួកទទឹងនឹងព្រះគ្រីស្ទក៏ប្រើវិធីសាស្ត្រប្រភេទនេះដែរ នៅពេលដែលពួកគេធ្វើសកម្មភាព ដើម្បីសម្រេចមហិច្ឆតា និងគោលដៅរបស់ពួកគេ ក្នុងការធ្វើឱ្យមនុស្សថ្វាយបង្គំ និងដើរតាមពួកគេ។ ផលវិបាកដែលរឿងនេះបង្កឡើងគឺដូចគ្នា ហើយមិនខុសគ្នាទាល់តែសោះ ទៅនឹងផលវិបាកនៃការដែលសាតាំងបំភាន់ និងធ្វើឱ្យមនុស្សពុករលួយ។

នៅពេលមនុស្សខ្លះនិយាយពីការស្គាល់ខ្លួនឯង ពួកគេពណ៌នាពីខ្លួនឯងថារញ៉េរញ៉ៃទាំងស្រុង និងគ្មានបានការអ្វីសោះ ថែមទាំងនិយាយថា ពួកគេគឺជាអារក្ស និងសាតាំង ថាពួកគេសមនឹងត្រូវបណ្ដាសា ហើយថាពួកគេនឹងមិនត្អូញត្អែរឡើយ ប្រសិនបើព្រះជាម្ចាស់ជម្រុះពួកគេចោលនោះ។ ទោះជាយ៉ាងណាក្តី មនុស្សទាំងនេះមិនមានការយល់ដឹងពិតប្រាកដអំពីសារជាតិធម្មជាតិ ឬនិស្ស័យពុករលួយរបស់ពួកគេឡើយ ហើយពួកគេមិនអាចចែករំលែកអ្វីអំពីសភាពពិតនៃកិច្ចការរបស់ពួកគេបានទេ។ ផ្ទុយទៅវិញ ពួកគេព្យាយាមប្រើសំបកក្រៅដើម្បីបំភាន់អ្នកដទៃ ហើយប្រើវិធីសាស្ត្រ និងបច្ចេកទេសនៃការទទួលស្គាល់កំហុសរបស់ខ្លួនដោយម្ចាស់ការ និងការ «ដកថយដើម្បីរុលទៅមុខ» ដើម្បីបិទភ្នែក និងបោកប្រាស់មនុស្ស រួចហើយធ្វើឱ្យមនុស្សគិតល្អពីពួកគេ។ នេះគឺជាទង្វើរបស់ពួកទទឹងនឹងព្រះគ្រីស្ទ។ លើកក្រោយ ពេលអ្នករាល់គ្នាជួបមនុស្សបែបនេះ តើអ្នករាល់គ្នាគួរប្រព្រឹត្តចំពោះពួកគេយ៉ាងដូចម្តេច? (សួរដេញដោលរកព័ត៌មានលម្អិត។) ត្រូវហើយ អ្នករាល់គ្នាត្រូវរៀនស៊ើបអង្កេតបញ្ហានេះ និងសួរដេញដោលរកព័ត៌មានលម្អិត។ ហើយតើអ្នករាល់គ្នាគួរស៊ើបអង្កេតឱ្យស៊ីជម្រៅកម្រិតណា? ត្រូវធ្វើរហូតដល់ពួកគេសុំភាពមេត្តាករុណា ហើយនិយាយថា៖ «ខ្ញុំនឹងមិនបំភាន់អ្នករាល់គ្នាទៀតទេ។ ទោះបីជាអ្នករាល់គ្នាជ្រើសរើសខ្ញុំធ្វើជាអ្នកដឹកនាំរបស់អ្នករាល់គ្នាក៏ដោយ ក៏ខ្ញុំនឹងមិនទទួលយកតួនាទីនោះដែរ»។ ចូរនិយាយទៅកាន់ពួកគេថា៖ «ពួកយើងនឹងមិនចាញ់បោកការបំភាន់របស់អ្នក ឬជ្រើសរើសអ្នកធ្វើជាអ្នកដឹកនាំរបស់យើងម្ដងទៀតឡើយ ដូច្នេះឈប់យល់សប្តិទៅ!» តើស្ដាប់ទៅយ៉ាងម៉េចដែរ? អស់អ្នកទាំងអស់ដែលនិយាយក្នុងរបៀបបំផ្លើសយ៉ាងខ្លាំងអំពីការស្គាល់ខ្លួនឯង ហើយថែមទាំងដាក់បណ្ដាសាខ្លួនឯង ដែលស្ដាប់ទៅគ្មានការពិតទាល់តែសោះនោះគឺជាមនុស្សដែលមានភាពខាងវិញ្ញាណក្លែងក្លាយ និងលាក់ពុត ហើយពាក្យសម្ដីទាំងអស់របស់ពួកគេគឺជាការបំភាន់។ មានចរិតលក្ខណៈ និងចំណុចលម្អិតមួយចំនួនចំពោះការនិយាយស្តីរបស់មនុស្សបែបនេះ ដែលអ្នកត្រូវតែអាចសម្គាល់បាន។ ឧទាហរណ៍ ចូរប្រាប់ខ្ញុំមកមើល៍ ប្រសិនបើគេតម្រូវឱ្យសរសេរពាក្យសម្បថសម្រាប់ការថែរក្សាតង្វាយ តើប្រយោគដំបូងនៃពាក្យសម្បថនោះគួរនិយាយថាយ៉ាងដូចម្ដេច? តើមនុស្សដែលមានភាពមានវិចារណញ្ញាណ និងភាពជាមនុស្ស នឹងសរសេរយ៉ាងដូចម្ដេច? តើពួកគេនឹងប្រើទឹកដមសំឡេង និងពាក្យពេចន៍បែបណា ដើម្បីឈរក្នុងឋានៈដ៏ត្រឹមត្រូវរបស់ពួកគេ និងបង្ហាញពីអាកប្បកិរិយារបស់ពួកគេឱ្យគេដឹង? នៅពេលមនុស្សសាមញ្ញ និយាយ មនុស្សគ្រប់គ្នាអាចញាណដឹងថា ពួកគេកំពុងនិយាយជាធម្មតា ប៉ុន្តែបុគ្គលដែលមានមហិច្ឆតា ដែលជាមនុស្សអាក្រក់ ឬពួកទទឹងនឹងព្រះគ្រីស្ទ មានទឹកដមសំឡេងជាក់លាក់មួយនៅពេលពួកគេនិយាយ ដែលខុសពីមនុស្សទូទៅ។ ឧទាហរណ៍ ពួកគេនិយាយថា៖ «ប្រសិនបើខ្ញុំ ឈ្មោះនេះ ឬឈ្មោះនោះ កិបកេងតង្វាយរបស់ព្រះសូម្បីតែមួយសេន សូមឱ្យខ្ញុំស្លាប់យ៉ាងវេទនា សូមឱ្យឡានកិនខ្ញុំស្លាប់ចុះ!» តើនេះជាទឹកដមសំឡេងបែបណា? ពួកគេចាប់ផ្ដើមដោយពាក្យ «ខ្ញុំ» ដោយប្រើទឹកដមសំឡេងអួតអាងខ្លាំង ចេតនានៅពីក្រោយទឹកដមសំឡេង និងរបៀបនិយាយរបស់ពួកគេ អាចត្រូវបានសង្កេតឃើញនៅក្នុងពាក្យតាមន័យត្រង់ដែលពួកគេប្រើ។ ពាក្យដំបូងគឺ «ខ្ញុំ» ពួកគេប្រើទឹកដមសំឡេងអួតអាងខ្លាំង និងសំឡេងដ៏ស្រួចខ្ពស់បែបនេះ តើនេះមិនមែនជាពាក្យសម្បថដែលអួតអាងខ្លាំងទេឬអី? តើពាក្យសម្បថប្រភេទនេះហៅថាអ្វីទៅ? វាត្រូវបានហៅថាជាការនិយាយអួងអាតខ្លាំង និងលាក់ពុត។ ការសរសេរពាក្យសម្បថដោយភាពគឃ្លើនបែបនេះ តើនេះជានិស្ស័យបែបណា? នេះគឺជាពាក្យសម្បថ ដូច្នេះតើអ្នកកំពុងស្បថចំពោះនរណា? អ្នកកំពុងស្បថចំពោះព្រះជាម្ចាស់ ដូច្នេះតើមនុស្សធម្មតាគួរនិយាយយ៉ាងដូចម្ដេចក្នុងករណីនេះ? ពួកគេគួរតែនិយាយក្នុងរបៀបបន្ទាបខ្លួន ឈរក្នុងឋានៈដ៏ត្រឹមត្រូវរបស់ពួកគេ អធិស្ឋានទៅកាន់ព្រះជាម្ចាស់ និងនិយាយចេញពីចិត្ត។ ពួកគេមិនគួរប្រើពាក្យសម្ដីដែលអួតអាងខ្លាំង ឬមានភាពគឃ្លើនឡើយ។ មនុស្សបែបនេះមានភាពគឃ្លើនខ្លាំងណាស់ សូម្បីតែនៅពេលធ្វើពាក្យសម្បថក៏ដោយ និស្ស័យបែប សាតាំងនៅក្នុងពួកគេគឺធ្ងន់ធ្ងរណាស់! វាពិបាកនឹងនិយាយណាស់ថា តើពាក្យសម្បថរបស់ពួកគេពិត ឬក្លែងក្លាយនោះ។ អ្វីដែលពួកគេចង់មានន័យគឺ៖ «អ្នកមិនទុកចិត្តខ្ញុំទេឬ? អ្នកខ្លាចថាខ្ញុំកំពុងកេងចំណេញពីដំណាក់របស់ព្រះ ថាខ្ញុំកំពុងលួចតង្វាយមែនទេ? អ្នកប្រើខ្ញុំ ប៉ុន្តែអ្នកមិនទុកចិត្តខ្ញុំទេ ហើយអ្នកសុំឱ្យខ្ញុំធ្វើពាក្យសម្បថ ដូច្នេះខ្ញុំនឹងធ្វើពាក្យសម្បថ អ្នកចាំតែមើលទៅថាតើខ្ញុំហ៊ានធ្វើពាក្យសម្បថនេះឬអត់! ខ្ញុំមិនជឿថាខ្ញុំអាចមកត្រូវធ្វើរឿងបែបនោះទេ»។ តើនេះជាអាកប្បកិរិយាបែបណា? នេះគឺជាភាពគឃ្លើន និងភាពឥតអៀនខ្មាស។ ពួកគេថែមទាំងហ៊ានស្រែកតវ៉ា ប្រឆាំងនឹងព្រះជាម្ចាស់ ហើយប្រើពាក្យសម្បថដើម្បីបង្ហាញថាខ្លួនឯងត្រឹមត្រូវ និងដើម្បីបំភាន់មនុស្សទៀតផង។ តើនេះជាការកោតខ្លាចព្រះជាម្ចាស់ឬ? គ្មានសេចក្ដីគោរពកោតខ្លាចសោះឡើយចំពោះរឿងនេះ។ មនុស្សប្រភេទនេះគឺជាសាតាំង និងជាបុគ្គលទទឹងនឹងព្រះគ្រីស្ទ នេះជារបៀបដែលពួកទទឹងនឹងព្រះគ្រីស្ទនិយាយ។ ការធ្វើពាក្យសម្បថដែលលាក់បង្កប់ដោយការស្រែកតវ៉ា តើនេះជានិស្ស័យបែបណា? តើមនុស្សប្រភេទនេះនៅតែអាចត្រូវបានសង្គ្រោះដែរឬទេ? តើអ្នករាល់គ្នាធ្លាប់ជួបមនុស្សប្រភេទនេះពីមុនមកដែរឬទេ? អ្នករាល់គ្នាមិនដឹងពីរបៀបសម្គាល់ការបង្ហាញចេញ ការបញ្ចេញឱ្យឃើញ ឬនិស្ស័យទាំងនេះដែលពួកគេបង្ហាញនោះទេ តើមែនទេ? មនុស្សខ្លះថែមទាំងជឿថា មនុស្សប្រភេទនេះមានគំនិតច្បាស់លាស់ មានការយល់ដឹងខាងវិញ្ញាណ ទៀងត្រង់ និងមានភាពស្មោះត្រង់ចំពោះព្រះជាម្ចាស់ទៀតផង។ តើនេះមិនមែនជាភាពល្ងង់ខ្លៅទេឬអី? តើនេះមិនមែនជាការខ្វះការសម្គាល់ទេឬអី? ឥរិយាបថ និងនិស្ស័យដ៏អាក្រក់នេះ អាចត្រូវបានមើលឃើញនៅក្នុងពាក្យតាមន័យត្រង់ និងការប្រើប្រាស់ពាក្យពេចន៍នៃពាក្យសម្បថរបស់ពួកគេ ប៉ុន្តែមនុស្សនៅតែគិតថា បុគ្គលទទឹងនឹងព្រះគ្រីស្ទនេះល្អណាស់។ តើមនុស្សទាំងនេះយល់ពីសេចក្ដីពិតដែរឬទេ? មើលទៅហាក់ដូចជាអ្វីគ្រប់យ៉ាងដែលអ្នករាល់គ្នាយល់ គឺមានតែគោលលទ្ធិប៉ុណ្ណោះ ថាអ្នករាល់គ្នាអាចត្រឹមតែនិយាយអំពីគោលលទ្ធិ និងនិយាយពាក្យសម្ដីទទេៗ ហើយអ្នករាល់គ្នាគ្មានការសម្គាល់ឡើយ នៅពេលនិយាយដល់បញ្ហា និងរឿងរ៉ាវជាក់លាក់នោះ។ ទៅថ្ងៃអនាគត ប្រសិនបើអ្នករាល់គ្នាជួបរឿងរ៉ាវប្រភេទនេះ តើអ្នករាល់គ្នានឹងមានការសម្គាល់ដែរឬទេ? (មែនហើយ ពួកយើងនឹងមាន។) មនុស្សដែលសរសេរពាក្យសម្បថបែបនេះ សុទ្ធតែជាសត្វតិរច្ឆាន ហើយពួកគេទាំងអស់គ្នាខ្វះភាពជាមនុស្ស។ តើអ្នករាល់គ្នាធ្លាប់ឃើញពាក្យសម្បថប្រភេទនេះពីមុនមកដែរឬទេ? តើអ្នករាល់គ្នាធ្លាប់សរសេរពាក្យសម្បថបែបនេះពីមុនមកដែរឬទេ? (ធ្លាប់។) តើវាមានទឹកដមសំឡេងដូចគ្នា និងការចាប់ផ្ដើមដូចគ្នានឹងពាក្យសម្បថនេះដែរឬទេ? (វាមិនចំៗបែបនេះទេ។) ចុះតើធម្មជាតិរបស់វាដូចគ្នាដែរឬទេ? (ដូចគ្នា។) ធម្មជាតិរបស់វាគឺដូចគ្នា។ ការធ្វើពាក្យសម្បថ មិនមែនដូចជាការចូលទៅក្នុងសមរភូមិ ដែលទាមទារឱ្យមានស្មារតីនៃការលះបង់ខ្លួនឯងយ៉ាងអង់អាចក្លាហាននោះទេ។ វាមិនទាមទារឱ្យមានស្មារតីប្រភេទនោះឡើយ។ នៅពេលអ្នកធ្វើពាក្យសម្បថចំពោះព្រះជាម្ចាស់ អ្នកត្រូវតែគិតអំពីវាឱ្យបានហ្មត់ចត់ ហើយយល់ពីមូលហេតុដែលអ្នកត្រូវសរសេរពាក្យសម្បថនេះ និងថាតើអ្នកកំពុងធ្វើពាក្យសម្បថ និងធ្វើការសន្យានេះចំពោះនរណា។ អ្វីដែលព្រះជាម្ចាស់ចង់បាន គឺអាកប្បកិរិយារបស់មនុស្ស មិនមែនជាប្រភេទស្មារតីនោះទេ។ ស្មារតីរបស់អ្នកនោះគឺគឃ្លើន ហើយវាមានលក្ខណៈស្រែកតវ៉ា វាគឺជាការបង្ហាញចេញនូវនិស្ស័យក្រអឺតក្រទមរបស់សាតាំង។ វាមិនមែនជាសេចក្ដីគោរពកោតខ្លាចទេ ហើយក៏មិនមែនជាការបង្ហាញចេញដែលភាវៈដែលព្រះ បានបង្កើតគួរតែមានដែរ រឹតតែមិនមែនជាជំហរដែលភាវៈដែលព្រះបានបង្កើត គួរតែប្រកាន់យកទៅទៀត។ តើមនុស្សដែលបង្ហាញការបង្ហាញចេញនេះមិនមែនត្រូវបានរងឥទ្ធិពលពីវីរភាពជាតិទេឬអី? តើវាពាក់ព័ន្ធនឹងរឿងនេះដែរឬទេ? មនុស្សត្រូវបានបំពុលយ៉ាងជ្រាលជ្រៅពេកហើយ ពេលដែលពួកគេសរសេរពាក្យសម្បថ ឬការសន្យាភ្លាម ពួកគេគិតដល់បុគ្គលល្បីៗឆ្លងកាត់គ្រប់យុគសម័យ ដែលមានភាពស្មោះត្រង់ចំពោះប្រទេសជាតិ និងប្រជាជនរបស់ពួកគេ។ បុគ្គលល្បីៗទាំងនោះគឺជាផ្នែកមួយនៃបក្សពួករបស់សាតាំង ហើយពួកគេបានប្រព្រឹត្តក្នុងរបៀបឥតអៀនខ្មាស ដើម្បីធ្វើឱ្យខ្លួនឯងលេចធ្លោ និងធ្វើបន្ទាល់សម្រាប់ខ្លួនឯង ហើយដើម្បីកាន់កាប់កន្លែងមួយនៅក្នុងចិត្តរបស់មនុស្ស និងបន្សល់ទុកកេរ្តិ៍ឈ្មោះល្អសម្រាប់ខ្លួនឯង ដើម្បីឱ្យពួកគេអាចមានចារក្នុងប្រវត្តិសាស្ត្រ និងទទួលបានឈ្មោះល្អដែលនឹងស្ថិតស្ថេរអស់កល្បជានិច្ច។ ជំនាន់ក្រោយៗបានវាយតម្លៃរឿងនេះថា ពួកគេមានការលះបង់ដោយងងឹតងងល់ចំពោះប្រទេសជាតិរបស់ពួកគេ តើអ្នកគិតថាពួកគេពិតជាងងឹតងងល់មែនឬ? តើភាពងងឹតងងល់នេះតាមពិតទៅគឺជាអ្វី? វាគឺជាទង្វើដ៏ទុច្ចរិត និងមានល្បិចកលបំផុត ហើយមានចេតនាផ្ទាល់ខ្លួននៅក្នុងនោះ។ វាមិនមែនជាភាពងងឹតងងល់ទេ ហើយវាក៏ច្បាស់ជាមិនមែនជាការលះបង់ដែរ វាគឺជាភាពទុច្ចរិត។

ពួកយើងបានប្រកបគ្នាយ៉ាងច្រើនរួចមកហើយ លើប្រធានបទអំពីពួកទទឹងនឹងព្រះគ្រីស្ទធ្វើបន្ទាល់អំពីខ្លួនឯង។ តើមានបញ្ហាផ្សេងទៀតដែលពាក់ព័ន្ធនឹងប្រធានបទនេះ ដែលអ្នករាល់គ្នានៅតែមិនទាន់យល់ច្បាស់ដែរឬទេ? មនុស្សខ្លះធ្វើបន្ទាល់អំពីខ្លួនឯងដោយប្រើពាក្យសម្ដី និងនិយាយពាក្យមួយចំនួនដែលអួតអាងអំពីខ្លួនឯង ចំណែកឯអ្នកខ្លះទៀតប្រើឥរិយាបថ។ តើការសម្ដែងចេញអ្វីខ្លះដែលបង្ហាញថាមនុស្សម្នាក់ប្រើឥរិយាបថដើម្បីធ្វើបន្ទាល់អំពីខ្លួនឯង? មើលពីខាងក្រៅ ពួកគេបង្ហាញឥរិយាបថមួយចំនួនដែលសមស្របតាមសញ្ញាណរបស់មនុស្ស ដែលទាក់ទាញចំណាប់អារម្មណ៍របស់មនុស្ស ហើយដែលមនុស្សមើលឃើញថាថ្លៃថ្នូរខ្លាំង និងសមស្របតាមស្តង់ដាសីលធម៌។ ឥរិយាបថទាំងនេះធ្វើឱ្យមនុស្សគិតថា ពួកគេមានកិត្តិយស មានសេចក្ដីសុចរិត ថាពួកគេពិតជាស្រឡាញ់ព្រះជាម្ចាស់ មានចិត្តគោរពយ៉ាងខ្លាំង និងពិតជាមានចិត្តដែលកោតខ្លាចព្រះជាម្ចាស់ ហើយថាពួកគេគឺជាមនុស្សដែលដេញតាមសេចក្ដីពិត។ ពួកគេតែងតែបង្ហាញឥរិយាបថល្អៗពីខាងក្រៅមួយចំនួន ដើម្បីបំភាន់មនុស្ស តើនេះមិនមែនមានន័យថា ជាការលើកតម្កើង និងធ្វើបន្ទាល់អំពីខ្លួនឯងទេឬអី? ជាធម្មតា មនុស្សលើកតម្កើង និងធ្វើបន្ទាល់អំពីខ្លួនឯងតាមរយៈពាក្យសម្ដី ដោយប្រើការនិយាយច្បាស់ៗដើម្បីបង្ហាញថា ពួកគេខុសពីមនុស្សភាគច្រើន ហើយថាពួកគេមានគំនិតវាងវៃជាងអ្នកដទៃ ដើម្បីធ្វើឱ្យមនុស្សឱ្យតម្លៃខ្ពស់ដល់ពួកគេ និងលើកតម្កើងពួកគេ។ ក៏ប៉ុន្តែ មានវិធីសាស្ត្រមួយចំនួនដែលមិនពាក់ព័ន្ធនឹងការនិយាយចំៗនោះទេ ដែលមនុស្សបែរជាប្រើទង្វើខាងក្រៅ ដើម្បីធ្វើបន្ទាល់ថា ពួកគេល្អជាងអ្នកដទៃទៅវិញ។ ទង្វើប្រភេទនេះត្រូវបានគិតគូរយ៉ាងល្អិតល្អន់ វាមានបំណង និងចេតនាជាក់លាក់ ហើយវាមានគោលបំណងច្បាស់លាស់ណាស់។ ទង្វើទាំងនេះត្រូវបានវេចខ្ចប់ និងកែច្នៃ ដូច្នេះអ្វីដែលមនុស្សមើលឃើញ គឺជាឥរិយាបថ និងទង្វើមួយចំនួនដែលស្របតាមសញ្ញាណរបស់មនុស្ស ដែលថ្លៃថ្នូរ មានចិត្តគោរព និងស្របតាមភាពសមរម្យបែបអ្នកបរិសុទ្ធ ហើយថែមទាំងស្រឡាញ់ព្រះជាម្ចាស់ កោតខ្លាចព្រះជាម្ចាស់ និងស្របតាមសេចក្ដីពិតទៀតផង។ ការនេះសម្រេចបានគោលបំណងដូចគ្នានៃការលើកតម្កើងខ្លួនឯង និងការធ្វើបន្ទាល់អំពីខ្លួនឯង ហើយធ្វើឱ្យមនុស្សឱ្យតម្លៃខ្ពស់លើពួកគេ និងថ្វាយបង្គំពួកគេ។ តើអ្នករាល់គ្នាធ្លាប់ជួប ឬឃើញរឿងបែបនេះដែរឬទេ? តើអ្នករាល់គ្នាមានការសម្ដែងចេញទាំងនេះដែរឬទេ? តើរឿងទាំងនេះ និងប្រធានបទនេះដែលខ្ញុំកំពុងពិភាក្សា ចាកឆ្ងាយពីជីវិតពិតដែរឬទេ? តាមពិតទៅ មិនចាកឆ្ងាយទេ។ ខ្ញុំនឹងលើកឧទាហរណ៍ដ៏សាមញ្ញមួយ។ នៅពេលមនុស្សខ្លះបំពេញភារកិច្ចរបស់ខ្លួន មើលពីសំបកក្រៅ ពួកគេហាក់ដូចជារវល់ខ្លាំងណាស់ ពួកគេមានចេតនាបន្តធ្វើការ នៅពេលដែលអ្នកដទៃកំពុងបរិភោគអាហារ ឬដេក ហើយនៅពេលដែលអ្នកដទៃចាប់ផ្ដើមបំពេញភារកិច្ចរបស់ខ្លួន ពួកគេក៏ទៅបរិភោគអាហារ ឬដេកវិញ។ តើពួកគេមានគោលបំណងអ្វីក្នុងការធ្វើបែបនេះ? ពួកគេចង់ទាក់ទាញចំណាប់អារម្មណ៍ និងបង្ហាញប្រាប់មនុស្សគ្រប់គ្នាថា ពួកគេរវល់នឹងការបំពេញភារកិច្ចរបស់ខ្លួនខ្លាំងណាស់ រហូតដល់គ្មានពេលបរិភោគអាហារ ឬដេកឡើយ។ ពួកគេគិតថា៖ «អ្នករាល់គ្នាពិតជាគ្មានបន្ទុកទាល់តែសោះ។ ហេតុអ្វីបានជាអ្នករាល់គ្នាសកម្មនឹងការបរិភោគអាហារ និងការដេកម៉្លេះ? ពួកមនុស្សគ្មានបានការ! មើលមកខ្ញុំនេះ ខ្ញុំកំពុងធ្វើការ ខណៈពេលដែលអ្នករាល់គ្នាទាំងអស់កំពុងបរិភោគអាហារ ហើយខ្ញុំនៅតែធ្វើការនៅពេលយប់ ពេលដែលអ្នករាល់គ្នាកំពុងដេក។ តើអ្នករាល់គ្នាអាចរងទុក្ខបែបនេះបានដែរឬទេ? ខ្ញុំអាចស៊ូទ្រាំនឹងការរងទុក្ខនេះបាន ខ្ញុំកំពុងធ្វើជាគំរូតាមរយៈឥរិយាបថរបស់ខ្ញុំ»។ តើអ្នករាល់គ្នាគិតយ៉ាងណាដែរចំពោះឥរិយាបថ និងការបង្ហាញចេញប្រភេទនេះ? តើមនុស្សទាំងនេះមិនមែនកំពុងធ្វើរឿងនេះដោយចេតនាទេឬអី? មនុស្សខ្លះធ្វើរឿងទាំងនេះដោយចេតនាមែន ហើយតើនេះជាឥរិយាបថបែបណា? មនុស្សទាំងនេះចង់ធ្វើខ្លួនខុសគេ ពួកគេចង់ឱ្យខុសពីមនុស្សភាគច្រើន និងបង្ហាញមនុស្សថា ពួកគេកំពុងបំពេញភារកិច្ចរបស់ខ្លួនយ៉ាងរវល់ពេញមួយយប់ ថាពួកគេអាចស៊ូទ្រាំនឹងការរងទុក្ខជាពិសេស។ តាមរបៀបនេះ មនុស្សគ្រប់គ្នានឹងមានអារម្មណ៍អាណិតពួកគេជាពិសេស និងបង្ហាញការអាណិតអាសូរជាពិសេសដល់ពួកគេ ដោយគិតថា ពួកគេមានបន្ទុកដ៏ធ្ងន់នៅលើស្មារបស់ពួកគេ រហូតដល់ថ្នាក់ពួកគេរវល់នឹងការងារខ្លាំង និងរវល់ពេករហូតដល់គ្មានពេលបរិភោគអាហារ ឬដេក។ ហើយប្រសិនបើពួកគេមិនអាចត្រូវបានសង្គ្រោះទេ នោះមនុស្សគ្រប់គ្នានឹងអង្វរព្រះជាម្ចាស់ដើម្បីពួកគេ ទូលអង្វរព្រះជាម្ចាស់ជំនួសពួកគេ និងអធិស្ឋានសម្រាប់ពួកគេ។ ក្នុងការធ្វើបែបនេះ មនុស្សទាំងនេះកំពុងប្រើប្រាស់ឥរិយាបថ និងទង្វើល្អៗដែលស្របតាមសញ្ញាណរបស់មនុស្ស ដូចជាការស៊ូទ្រាំនឹងការលំបាក និងការលះបង់ ដើម្បីបោកបញ្ឆោតអ្នកដទៃ និងបោកប្រាស់យកការអាណិតអាសូរ និងការសរសើរពីពួកគេ។ ហើយតើលទ្ធផលចុងក្រោយនៃរឿងនេះគឺជាអ្វី? មនុស្សគ្រប់គ្នាដែលបានទាក់ទងជាមួយពួកគេ និងបានឃើញពួកគេលះបង់ នឹងសុទ្ធតែនិយាយក្នុងអត្ថន័យតែមួយដូចគ្នាថា៖ «អ្នកដឹកនាំរបស់យើងមានសមត្ថភាពបំផុត អាចស៊ូទ្រាំនឹងការរងទុក្ខ និងលះបង់បំផុត!» តើពួកគេមិនបានសម្រេចគោលបំណងរបស់ខ្លួនក្នុងការបំភាន់មនុស្សទេឬអី? បន្ទាប់មក ថ្ងៃមួយ ដំណាក់របស់ព្រះជាម្ចាស់និយាយថា៖ «អ្នកដឹកនាំរបស់អ្នករាល់គ្នាមិនបានបំពេញកិច្ចការជាក់ស្ដែងទេ។ ពួកគេធ្វើខ្លួនឱ្យរវល់ និងធ្វើការដោយគ្មានគោលដៅ ពួកគេប្រព្រឹត្តដោយខ្វះការគិតគូរ ហើយពួកគេធ្វើតាមអំពើចិត្ត និងផ្ដាច់ការ។ ពួកគេបានធ្វើឱ្យកិច្ចការរបស់ពួកជំនុំមានភាពរញ៉េរញ៉ៃ ពួកគេមិនបានបំពេញកិច្ចការណាមួយដែលពួកគេគួរធ្វើឡើយ ពួកគេមិនបានបំពេញការងារផ្សាយដំណឹងល្អ ឬការងារផលិតភាពយន្តទេ ហើយជីវិតពួកជំនុំក៏មានភាពច្របូកច្របល់ដែរ។ បងប្អូនប្រុសស្រីមិនយល់ពីសេចក្ដីពិត ពួកគេមិនមានការចូលទៅក្នុងជីវិតឡើយ ហើយពួកគេមិនអាចសរសេរអត្ថបទទីបន្ទាល់បានទេ។ អ្វីដែលគួរឱ្យអាណិតបំផុតនោះគឺថា ពួកគេមិនអាចសូម្បីតែសម្គាល់អ្នកដឹកនាំក្លែងក្លាយ និងពួកទទឹងនឹងព្រះគ្រីស្ទបានផង។ អ្នកដឹកនាំប្រភេទនេះគ្មានសមត្ថភាពទាល់តែសោះ ពួកគេគឺជាអ្នកដឹកនាំក្លែងក្លាយដែលគួរតែត្រូវបានដកហូតតំណែង!» ក្នុងកាលៈទេសៈទាំងនេះ តើវាងាយស្រួលក្នុងការដកហូតតំណែងពួកគេដែរឬទេ? វាប្រហែលជាពិបាកហើយ។ ដោយសារបងប្អូនប្រុសស្រីសុទ្ធតែពេញចិត្ត និងគាំទ្រពួកគេ ប្រសិនបើនរណាម្នាក់ព្យាយាមដកហូតតំណែងអ្នកដឹកនាំនេះ បងប្អូនប្រុសស្រីនឹងធ្វើការតវ៉ា និងដាក់សំណើទៅកាន់ខាងលើ ដើម្បីរក្សាពួកគេទុក។ ហេតុអ្វីបានជាមានលទ្ធផលបែបនេះ? ពីព្រោះអ្នកដឹកនាំក្លែងក្លាយ និងបុគ្គលទទឹងនឹងព្រះគ្រីស្ទនេះ ប្រើប្រាស់ឥរិយាបថល្អៗពីខាងក្រៅ ដូចជាការស៊ូទ្រាំនឹងការលំបាក និងការលះបង់ ព្រមទាំងពាក្យសម្ដីពីរោះៗ ដើម្បីធ្វើឱ្យរំជួលចិត្ត ទិញទឹកចិត្ត និងបំភាន់មនុស្ស។ ពេលដែលពួកគេបានប្រើរូបរាងក្លែងក្លាយទាំងនេះដើម្បីបំភាន់មនុស្សហើយ មនុស្សគ្រប់គ្នានឹងនិយាយការពារពួកគេ ហើយមិនអាចចាកចេញពីពួកគេបានឡើយ។ ពួកគេដឹងយ៉ាងច្បាស់ថា អ្នកដឹកនាំនេះមិនបានបំពេញកិច្ចការជាក់ស្ដែងច្រើនទេ ហើយថាគេមិនបានដឹកនាំរាស្ដ្ររើសតាំងរបស់ព្រះជាម្ចាស់ឱ្យយល់ពីសេចក្ដីពិត និងទទួលបានការចូលទៅក្នុងជីវិតឡើយ ប៉ុន្តែមនុស្សទាំងនេះនៅតែគាំទ្រ គេ ពេញចិត្តគេ និងដើរតាមគេ ដោយមិនខ្វល់សូម្បីតែវាមានន័យថា ពួកគេនឹងមិនទទួលបានសេចក្ដីពិត និងជីវិតក៏ដោយ។ លើសពីនេះទៅទៀត ដោយសារតែត្រូវបានបំភាន់ដោយអ្នកដឹកនាំនេះ មនុស្សទាំងនេះសុទ្ធតែថ្វាយបង្គំគេ មិនទទួលយកអ្នកដឹកនាំណាមួយក្រៅពីគេឡើយ ហើយ ថែមទាំងលែងចង់បានព្រះជាម្ចាស់ទៀតផង។ តើពួកគេមិនមែនកំពុងចាត់ទុកអ្នកដឹកនាំនេះជាព្រះជាម្ចាស់ទេឬអី? ប្រសិនបើដំណាក់របស់ព្រះជាម្ចាស់និយាយថា បុគ្គលនេះមិនបានបំពេញកិច្ចការជាក់ស្ដែងទេ ហើយថាគេគឺជាអ្នកដឹកនាំក្លែងក្លាយ និងជាបុគ្គលទទឹងនឹងព្រះគ្រីស្ទ នោះមនុស្សនៅក្នុងពួកជំនុំរបស់គេនឹងតវ៉ា ហើយក្រោកឡើងបះបោរជាមិនខាន។ ចូរប្រាប់ខ្ញុំមកមើល៍ តើបុគ្គលទទឹងនឹងព្រះគ្រីស្ទនេះបានបំភាន់មនុស្សទាំងនោះដល់កម្រិតណាទៅ? ប្រសិនបើវាជាកិច្ចការរបស់ព្រះវិញ្ញាណបរិសុទ្ធ នោះស្ថានភាពរបស់មនុស្សនឹងកាន់តែប្រសើរឡើង ហើយពួកគេនឹងយល់ពីសេចក្ដីពិតកាន់តែច្រើន កាន់តែចុះចូលចំពោះព្រះជាម្ចាស់ មានកន្លែងសម្រាប់ព្រះជាម្ចាស់នៅក្នុងចិត្តរបស់ពួកគេកាន់តែច្រើន ហើយកាន់តែពូកែក្នុងការសម្គាល់ពួកអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទ។ មើលពីចំណុចនេះ ស្ថានភាពដែលយើងទើបតែបានពិភាក្សា គឺ ដាច់ខាតមិនមែនជាកិច្ចការរបស់ព្រះវិញ្ញាណបរិសុទ្ធឡើយ ពោលគឺមានតែពួកទទឹងនឹងព្រះគ្រីស្ទ និងវិញ្ញាណអាក្រក់ប៉ុណ្ណោះ ដែលអាចបំភាន់មនុស្សដល់កម្រិតបែបនេះ បន្ទាប់ពីធ្វើការបានមួយរយៈពេល។ មនុស្សជាច្រើនត្រូវបានបំភាន់ និងត្រួតត្រាដោយពួកទទឹងនឹងព្រះគ្រីស្ទទាំងនេះ ហើយនៅក្នុងចិត្តរបស់ពួកគេ ពួកគេមានតែកន្លែងសម្រាប់ ពួកទទឹងនឹងព្រះគ្រីស្ទប៉ុណ្ណោះ និងគ្មានកន្លែងសម្រាប់ព្រះជាម្ចាស់ឡើយ។ នេះគឺជាលទ្ធផលចុងក្រោយដែលត្រូវបានសម្រេចបានដោយពួកទទឹងនឹងព្រះគ្រីស្ទ ដែលលើកតម្កើង និងធ្វើបន្ទាល់អំពីខ្លួនឯងតាមរយៈឥរិយាបថល្អៗពីខាងក្រៅ។ ពួកគេប្រើប្រាស់ឥរិយាបថល្អៗពីខាងក្រៅ ដូចជាការស៊ូទ្រាំនឹងការលំបាក និងការលះបង់ ដើម្បីលើកតម្កើង និងធ្វើបន្ទាល់អំពីខ្លួនឯង ដែលនេះគឺជាមធ្យោបាយមួយដែលពួកទទឹងនឹងព្រះគ្រីស្ទប្រើដើម្បីបំភាន់ និងត្រួតត្រាមនុស្ស។ ឥឡូវនេះ អ្នករាល់គ្នាមើលឃើញបញ្ហានេះច្បាស់ហើយ តើមែនទេ? តើបុគ្គលទទឹងនឹងព្រះគ្រីស្ទដែលប្រើប្រាស់ឥរិយាបថល្អៗពីខាងក្រៅ ដូចជាការស៊ូទ្រាំនឹងការលំបាក និងការលះបង់ ដើម្បីបំភាន់មនុស្ស មិនមែនជាមនុស្សដែលមានល្បិចកល និងស្នៀតបញ្ឆោតខ្លាំងទេឬអី? ហើយតើជួនកាល អ្នករាល់គ្នាមិនធ្វើរឿងទាំងនេះដែរទេឬអី? មនុស្សមួយចំនួនផឹកកាហ្វេដើម្បីបង្កើនថាមពលនៅពេលល្ងាច ដើម្បីត្រៀមខ្លួននៅដល់យប់ជ្រៅបំពេញភារកិច្ចរបស់ខ្លួន។ បងប្អូនប្រុសស្រីបារម្ភពីសុខភាពរបស់ពួកគេ ហើយចម្អិនស្ងោរមាន់ឱ្យពួកគេញ៉ាំ។ នៅពេលពួកគេញ៉ាំស៊ុបមាន់នោះអស់ហើយ មនុស្សទាំងនេះនិយាយថា «អរព្រះគុណព្រះជាម្ចាស់! ខ្ញុំបានរីករាយនឹងព្រះគុណរបស់ព្រះជាម្ចាស់។ ខ្ញុំមិនសមនឹងទទួលបានទេ។ ឥឡូវនេះ ដោយសារខ្ញុំបានញ៉ាំស៊ុបមាន់នេះអស់ហើយ ខ្ញុំត្រូវតែបង្កើនប្រសិទ្ធភាពក្នុងការបំពេញភារកិច្ចរបស់ខ្ញុំ!» តាមពិតទៅ ពួកគេបន្តបំពេញភារកិច្ចរបស់ខ្លួនតាមរបៀបដដែលដែលពួកគេតែងតែធ្វើ ដោយមិនបានបង្កើនប្រសិទ្ធភាពសោះឡើយ។ តើពួកគេមិនមែនកំពុងតែធ្វើពុតទេឬអី? ពួកគេកំពុងតែធ្វើពុតមែន ហើយឥរិយាបថប្រភេទនេះ ក៏ជាការលើកតម្កើង និងការធ្វើបន្ទាល់អំពីខ្លួនឯងដោយលាក់លៀមដែរ លទ្ធផលដែលវាសម្រេចបាន គឺធ្វើឱ្យមនុស្សពេញចិត្តនឹងពួកគេ ឱ្យតម្លៃខ្ពស់ដល់ពួកគេ និងក្លាយជាអ្នកដើរតាមពួកគេយ៉ាងប្តូរផ្ដាច់។ ប្រសិនបើមនុស្សមានចិត្តគំនិតបែបនេះ តើពួកគេមិនបានភ្លេចព្រះជាម្ចាស់ទេឬអី? ពួកគេគ្មានព្រះជាម្ចាស់នៅក្នុងចិត្តទៀតទេ ដូច្នេះតើនរណាទៅដែលពួកគេគិតដល់ទាំងយប់ទាំងថ្ងៃនោះ? គឺ «អ្នកដឹកនាំដ៏ល្អ» គឺជា «មនុស្សជាទីស្រឡាញ់» របស់ពួកគេហ្នឹងឯង។ ពួកទទឹងនឹងព្រះគ្រីស្ទមួយចំនួន មានក្ដីស្រឡាញ់ខ្លាំងណាស់ចំពោះមនុស្សភាគច្រើននៅសំបកក្រៅ ហើយពួកគេប្រើវិធីសាស្ត្រនៅពេលនិយាយ ដើម្បីឱ្យមនុស្សឃើញថាពួកគេមានក្ដីស្រឡាញ់ និងសុខចិត្តចូលទៅជិតពួកគេ។ ពួកគេញញឹមដាក់នរណាម្នាក់ដែលចូលទៅជិត និងទាក់ទងជាមួយពួកគេ ហើយពួកគេនិយាយទៅកាន់មនុស្សបែបនោះដោយសំឡេងដ៏ទន់ភ្លន់បំផុត។ ទោះបីជាពួកគេឃើញថា បងប្អូនប្រុសស្រីខ្លះគ្មានគោលការណ៍នៅក្នុងទង្វើរបស់ខ្លួន ហើយនាំឱ្យខូចប្រយោជន៍ដល់ពួកជំនុំក៏ដោយ ក៏ពួកគេមិនលួសកាត់អ្នកទាំងនោះសូម្បីបន្តិចឡើយ ពួកគេគ្រាន់តែដាស់តឿន និងកម្សាន្តចិត្តអ្នកទាំងនោះ ហើយលួងលោមពួកគេនៅពេលពួកគេបំពេញភារកិច្ចរបស់ខ្លួនប៉ុណ្ណោះ គឺពួកគេលួងលោមមនុស្ស ទាល់តែពួកគេនាំមនុស្សគ្រប់គ្នាឱ្យមកនៅចំពោះមុខពួកគេ។ មនុស្សត្រូវបានពួកទទឹងនឹងព្រះគ្រីស្ទទាំងនេះធ្វើឱ្យរំជួលចិត្តបន្តិចម្ដងៗ មនុស្សគ្រប់គ្នាសរសើរនឹងចិត្តស្រឡាញ់របស់ពួកគេយ៉ាងខ្លាំង ហើយហៅពួកគេថាជាមនុស្សដែលស្រឡាញ់ព្រះជាម្ចាស់។ ទីបំផុត មនុស្សគ្រប់គ្នាថ្វាយបង្គំពួកគេ និងស្វែងរកការប្រកបពីពួកគេលើគ្រប់បញ្ហា ដោយប្រាប់ពួកទទឹងនឹងព្រះគ្រីស្ទទាំងនេះនូវគំនិត និងអារម្មណ៍ក្នុងចិត្តទាំងអស់របស់ខ្លួន រហូតដល់ថ្នាក់ពួកគេលែងអធិស្ឋានទៅកាន់ព្រះជាម្ចាស់ ឬស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់ទៀតផង។ តើមនុស្សទាំងនេះមិនត្រូវបានពួកទទឹងនឹងព្រះគ្រីស្ទទាំងនេះបំភាន់ទេឬអី? នេះគឺជាមធ្យោបាយមួយទៀតដែលពួកទទឹងនឹងព្រះគ្រីស្ទប្រើដើម្បីបំភាន់មនុស្ស។ នៅពេលដែលអ្នករាល់គ្នាធ្វើឥរិយាបថ និងទង្វើទាំងនេះ ឬមានចេតនាទាំងនេះ តើអ្នករាល់គ្នាដឹងខ្លួនទេថា មានបញ្ហានៅក្នុងរឿងនេះ? ហើយនៅពេលដែលអ្នកដឹងខ្លួនអំពីរឿងនេះ តើអ្នកអាចផ្លាស់ប្ដូរទិសដៅនៃទង្វើរបស់អ្នកបានដែរឬទេ? ប្រសិនបើអ្នកអាចឆ្លុះបញ្ចាំងពីខ្លួនឯង និងមានវិប្បដិសារីពិតប្រាកដ នៅពេលដែលអ្នកដឹងខ្លួន និងពិនិត្យពិច័យឃើញថា ឥរិយាបថ ទង្វើ ឬចេតនារបស់អ្នកមានបញ្ហា នោះបញ្ជាក់ថា អ្នកបានត្រឡប់ចិត្តហើយ។ ប្រសិនបើអ្នកដឹងពីបញ្ហារបស់អ្នក ប៉ុន្តែគ្រាន់តែបណ្ដោយឱ្យវាហួសទៅ ហើយប្រព្រឹត្តទៅតាមបំណងផ្ទាល់ខ្លួនរបស់អ្នក ដោយធ្លាក់កាន់តែជ្រៅទៅៗ រហូតដល់ចំណុចមួយដែលអ្នកលែងអាចដកខ្លួនរួច នោះអ្នកមិនបានត្រឡប់ចិត្តទេ ហើយអ្នកកំពុងតាំងខ្លួនប្រឆាំងនឹងព្រះជាម្ចាស់ដោយចេតនា លើកតម្កើង និងធ្វើបន្ទាល់អំពីខ្លួនឯង ព្រមទាំងវង្វេងចេញពីផ្លូវពិតហើយ។ តើនេះជានិស្ស័យបែបណា? វាជានិស្ស័យរបស់បុគ្គលទទឹងនឹងព្រះគ្រីស្ទ។ តើវាធ្ងន់ធ្ងរដែរឬទេ? (ត្រូវហើយ ធ្ងន់ធ្ងរ។) តើវាធ្ងន់ធ្ងរបែបណា? លទ្ធផលរបស់មនុស្សម្នាក់ដែលប្រើមធ្យោបាយដែលកាន់តែមានស្នៀតបញ្ឆោត និងបោកបញ្ឆោត ដោយប្រើការស៊ូទ្រាំនឹងការលំបាក និងការលះបង់ ដើម្បីបំភាន់មនុស្ស ដោយព្យាយាមធ្វើឱ្យពួកគេថ្វាយបង្គំ និងដើរតាមខ្លួន គឺដូចគ្នាទៅនឹងមនុស្សម្នាក់ដែលលើកតម្កើង និងធ្វើបន្ទាល់អំពីខ្លួនឯងដោយចំហដែរ ពោលគឺ វាមានធម្មជាតិដូចគ្នា។ មិនថាអ្នកប្រើមធ្យោបាយណាមួយដើម្បីលើកតម្កើង និងធ្វើបន្ទាល់អំពីខ្លួនឯងនោះទេ ទោះបីជាវាជាការនិយាយចំៗ ឬឥរិយាបថល្អៗដែលស្ដែងចេញយ៉ាងច្បាស់ក៏ដោយ ក៏វាមានធម្មជាតិដូចគ្នាទាំងអស់។ វាមានលក្ខណៈជាបុគ្គលទទឹងនឹងព្រះគ្រីស្ទ ហើយមានលក្ខណៈនៃការប្រកួតប្រជែងជាមួយព្រះជាម្ចាស់ដើម្បីដណ្ដើមរាស្ដ្ររើសតាំងរបស់ព្រះអង្គ។ មិនថាការបង្ហាញ ចេញរបស់អ្នកមានទម្រង់បែបណា ឬអ្នកប្រើមធ្យោបាយណាមួយនោះទេ ដរាបណាចេតនារបស់អ្នកមិនផ្លាស់ប្ដូរ ហើយផលវិបាកគឺដូចគ្នា នោះវាមានធម្មជាតិដូចគ្នាទាំងអស់។ ដូច្នេះ ច្បាស់ណាស់ថា ពួកទទឹងនឹងព្រះគ្រីស្ទមានល្បិចកលខ្លាំងណាស់។ ពួកគេមិនស្រឡាញ់ ឬដេញតាមសេចក្ដីពិតឡើយ ប៉ុន្តែមានសមត្ថភាពប្រើប្រាស់ការស៊ូទ្រាំនឹងការលំបាក និងការលះបង់ ជាមធ្យោបាយដើម្បីបំភាន់មនុស្ស នេះហើយគឺជាភាពទុច្ចរិតរបស់ពួកទទឹងនឹងព្រះគ្រីស្ទ។

មនុស្សខ្លះនិយាយអំពីទ្រឹស្ដីមិនសមហេតុផល និងអំណះអំណាងអរូបីមួយចំនួន ដើម្បីធ្វើឱ្យមនុស្សគិតថា ពួកគេមានប្រាជ្ញា និងមានចំណេះដឹង ហើយថាទង្វើរបស់ពួកគេមានលក្ខណៈជ្រាលជ្រៅណាស់ ហើយហេតុនេះ ពួកគេសម្រេចបានគោលបំណងរបស់ខ្លួនក្នុងការធ្វើឱ្យមនុស្សថ្វាយបង្គំពួកគេ។ ពោលគឺ ពួកគេតែងតែចង់ចូលរួម និងបញ្ចេញមតិរបស់ខ្លួនលើគ្រប់បញ្ហាទាំងអស់ ហើយសូម្បីតែនៅពេលដែលមនុស្សគ្រប់គ្នាបានធ្វើការសម្រេចចិត្តចុងក្រោយរួចហើយក៏ដោយ ប្រសិនបើពួកគេមិនពេញចិត្តនឹងការសម្រេចចិត្តនោះទេ ពួកគេនឹងនិយាយគំនិតអួតអាងខ្លាំងមួយចំនួនដើម្បីអួតសម្ញែង។ តើនេះមិនមែនជាមធ្យោបាយនៃការលើកតម្កើងខ្លួនឯង និងធ្វើបន្ទាល់អំពីខ្លួនឯងទេឬអី? ចំពោះបញ្ហាខ្លះ តាមពិត មនុស្សគ្រប់គ្នាបានពិភាក្សាគ្នា ពិគ្រោះយោបល់គ្នា រកឃើញគោលការណ៍ និងសម្រេចចិត្តលើផែនការសកម្មភាពរួចរាល់ហើយ ប៉ុន្តែពួកគេមិនទទួលយកការសម្រេចចិត្តនោះទេ ហើយរារាំងកិច្ចការក្នុងរបៀបមិនសមហេតុផល ដោយនិយាយថា៖ «ធ្វើបែបហ្នឹងមិនកើតទេ។ អ្នករាល់គ្នាមិនបានគិតគូររឿងនេះឱ្យបានគ្រប់ជ្រុងជ្រោយឡើយ។ ក្រៅពីទិដ្ឋភាពមួយចំនួនដែលយើងបាននិយាយ ខ្ញុំក៏បានគិតឃើញទិដ្ឋភាពមួយទៀតដែរ»។ តាមពិតទៅ ទិដ្ឋភាពដែលពួកគេបានគិតឃើញនោះ គ្រាន់តែជាទ្រឹស្ដីមិនសមហេតុផលមួយចំនួនប៉ុណ្ណោះ ពួកគេគ្រាន់តែចង់ចាប់កំហុសរឿងតូចតាចប៉ុណ្ណោះ។ ពួកគេដឹងយ៉ាងច្បាស់ថា ពួកគេកំពុងចាប់កំហុសរឿងតូចតាច និងធ្វើឱ្យអ្នកដទៃជួបការលំបាក ប៉ុន្តែពួកគេនៅតែធ្វើវាដដែល។ តើពួកគេមានគោលបំណងអ្វីក្នុងការធ្វើបែបនេះ? គឺដើម្បីបង្ហាញមនុស្សថា ពួកគេខុសពីគេ ថាពួកគេឆ្លាតជាងអ្នកដទៃ។ អ្វីដែលពួកគេចង់មានន័យគឺ៖ «អ៊ីចឹង នេះគឺជាកម្រិតរបស់អ្នករាល់គ្នាដែលបានតែប៉ុណ្ណឹងឬ? ខ្ញុំត្រូវតែបង្ហាញអ្នករាល់គ្នាថា ខ្ញុំនៅកម្រិតខ្ពស់ជាងនេះ»។ ជាធម្មតា ពួកគេមិនអើពើនឹងអ្វីដែលអ្នកដទៃនិយាយឡើយ ប៉ុន្តែពេលមានរឿងសំខាន់កើតឡើងភ្លាម ពួកគេចាប់ផ្ដើមធ្វើឱ្យរឿងរ៉ាវវឹកវរ។ តើមនុស្សប្រភេទនេះត្រូវបានគេហៅថាអ្វីទៅ? តាមភាសានិយាយ ពួកគេត្រូវបានគេហៅថា អ្នកពូកែចាប់កំហុស និងជាមនុស្សអាក្រក់។ តើវិធីសាស្ត្រទូទៅរបស់អ្នកពូកែចាប់កំហុសមានអ្វីខ្លះ? ពួកគេចូលចិត្តនិយាយគំនិតអួតអាងខ្លាំង និងប្រព្រឹត្តទង្វើថោកទាប និងវៀចវេរមួយចំនួន។ ប្រសិនបើអ្នកសុំឱ្យពួកគេបង្ហាញផែនការសកម្មភាពដ៏ត្រឹមត្រូវមួយ ពួកគេនឹងមិនអាចបង្កើតវាបានទេ ហើយប្រសិនបើអ្នកសុំឱ្យពួកគេដោះស្រាយរឿងសំខាន់ណាមួយ ពួកគេនឹងមិនអាចធ្វើបានឡើយ។ ពួកគេធ្វើតែរឿងថោកទាបប៉ុណ្ណោះ ហើយពួកគេតែងតែចង់ផ្ដល់ «ការភ្ញាក់ផ្អើល» ដល់មនុស្ស និងអួតសម្ញែងពីសមត្ថភាពរបស់ខ្លួន។ តើពាក្យចាស់ពោលថាយ៉ាងម៉េចទៅ? «យាយចាស់លាបក្រែមមាត់ ដើម្បីបញ្ចេញស្នាដៃឱ្យអ្នកមើល»។ នេះមានន័យថា ពួកគេតែងតែចង់អួតសម្ញែងពីសមត្ថភាពរបស់ខ្លួន ហើយមិនថាពួកគេអាចអួតសម្ញែងបានល្អ ឬមិនល្អនោះទេ ពួកគេចង់ឱ្យមនុស្សដឹងថា៖ «ខ្ញុំលេចធ្លោជាងអ្នករាល់គ្នា។ អ្នករាល់គ្នាសុទ្ធតែគ្មានបានការ អ្នករាល់គ្នាគ្រាន់តែជាមនុស្សសាមញ្ញ ជាមនុស្សធម្មតាប៉ុណ្ណោះ។ ខ្ញុំគឺអស្ចារ្យ និងខ្ពង់ខ្ពស់។ ខ្ញុំនឹងចែករំលែកគំនិតរបស់ខ្ញុំ ដើម្បីធ្វើឱ្យអ្នករាល់គ្នាភ្ញាក់ផ្អើល រួចហើយអ្នករាល់គ្នាអាចមើលឃើញថា តើខ្ញុំពូកែជាងឬអត់»។ តើនេះមិនមែនជាការធ្វើឱ្យរឿងរ៉ាវវឹកវរទេឬអី? ពួកគេកំពុងធ្វើឱ្យរឿងរ៉ាវវឹកវរដោយចេតនា។ តើនេះជាឥរិយាបថបែបណា? ពួកគេកំពុងបង្កការបង្អាក់ និងការរំខាន។ អ្វីដែលពួកគេចង់មានន័យគឺបែបនេះ៖ ខ្ញុំមិនទាន់បានបង្ហាញថាខ្ញុំឆ្លាតប៉ុនណាក្នុងរឿងនេះនៅឡើយទេ ដូច្នេះទោះបីជាប៉ះពាល់ដល់ផលប្រយោជន៍របស់អ្នកណាក៏ដោយ ហើយទោះបីជាការខិតខំប្រឹងប្រែងរបស់អ្នកណាត្រូវខ្ជះខ្ជាយក៏ដោយ ក៏ខ្ញុំនឹងបំផ្លាញរឿងនេះ រហូតទាល់តែមនុស្សគ្រប់គ្នាជឿថា ខ្ញុំអស្ចារ្យ មានសមត្ថភាព និងពូកែ។ ទាល់តែពេលនោះ ទើបខ្ញុំបណ្ដោយឱ្យរឿងនេះដំណើរការទៅមុខដោយគ្មានការរារាំង។ តើមានមនុស្សអាក្រក់បែបនេះដែរឬទេ? តើអ្នករាល់គ្នាធ្លាប់ធ្វើរឿងបែបនេះពីមុនមកដែរឬទេ? (ធ្លាប់។ ជួនកាល អ្នកដទៃបានពិភាក្សាគ្នាលើបញ្ហាមួយចប់សព្វគ្រប់ ហើយរកឃើញផែនការដ៏ស័ក្តិសមមួយ ប៉ុន្តែដោយសារពួកគេមិនបានប្រាប់ខ្ញុំក្នុងអំឡុងពេលនៃដំណើរការសម្រេចចិត្ត ខ្ញុំក៏បានរកកំហុសក្នុងរឿងនោះដោយចេតនា។) នៅពេលអ្នកបានធ្វើបែបនេះ តើអ្នកបានដឹងក្នុងចិត្តដែរឬទេថាវាត្រូវ ឬខុស? តើអ្នកបានដឹងទេថា ធម្មជាតិនៃបញ្ហានេះគឺធ្ងន់ធ្ងរ ថាវាកំពុងបង្កការបង្អាក់ និងការរំខាន? (ខ្ញុំមិនបានដឹងពីរឿងនេះទេនៅពេលនោះ ប៉ុន្តែតាមរយៈការត្រូវបានបងប្អូនប្រុសស្រីរបស់ខ្ញុំលួសកាត់យ៉ាងចាស់ដៃ និងតាមរយៈការហូប និងផឹកព្រះបន្ទូលនៃការជំនុំជម្រះ និងការវាយផ្ចាលរបស់ព្រះជាម្ចាស់ ខ្ញុំបានឃើញថា បញ្ហានេះមានធម្មជាតិធ្ងន់ធ្ងរ ថាវាកំពុងបង្អាក់ និងរំខានដល់កិច្ចការរបស់ពួកជំនុំ ហើយវាគឺជាប្រភេទនៃឥរិយាបថបែបសាតាំង។) ដោយសារអ្នកបានទទួលស្គាល់ថាវាធ្ងន់ធ្ងរប៉ុនណា នៅពេលមានរឿងស្រដៀងគ្នានេះបានកើតឡើងចំពោះអ្នកបន្ទាប់ពីនោះ តើអ្នកអាចផ្លាស់ប្ដូរបានបន្តិចបន្តួច និងទទួលបានការចូលទៅក្នុងខ្លះៗទាក់ទងនឹងការប្រព្រឹត្ត របស់អ្នកដែរឬទេ? (អាច។ នៅពេលខ្ញុំបានបញ្ចេញឱ្យឃើញគំនិត និងយោបល់បែបនេះ ខ្ញុំបានដឹងថាវាជានិស្ស័យបែបសាតាំង ថាខ្ញុំមិនអាចធ្វើរឿងរ៉ាវតាមរបៀបនោះបានទេ ហើយខ្ញុំអាចអធិស្ឋានទៅកាន់ព្រះជាម្ចាស់ដោយដឹងខ្លួន និងបះបោរប្រឆាំងនឹងគំនិត និងយោបល់មិនត្រឹមត្រូវទាំងនោះបាន។) អ្នកអាចផ្លាស់ប្ដូរបានខ្លះៗ។ នៅពេលអ្នកមានបញ្ហានៃសេចក្ដីពុករលួយបែបនេះ អ្នកត្រូវតែស្វែងរកសេចក្ដីពិតដើម្បីដោះស្រាយបញ្ហាទាំងនោះ ទប់ចិត្តខ្លួនឯង និងអធិស្ឋានទៅកាន់ព្រះជាម្ចាស់។ នៅពេលអ្នកគិតថា អ្នកដទៃមើលងាយអ្នក ថាពួកគេមិនឱ្យតម្លៃអ្នក ឬមិនចាត់ទុកអ្នកជាសំខាន់ ហើយជាលទ្ធផល អ្នកចង់បង្កការរំខាន នៅពេលអ្នកមានគំនិតនេះ អ្នកត្រូវតែដឹងថា វាមិនមែនចេញមកពីភាពជាមនុស្សធម្មតាទេ ប៉ុន្តែចេញមកពីនិស្ស័យបែប សាតាំង ហើយថា ប្រសិនបើអ្នកនៅតែបន្តបែបនេះ នោះនឹងមានបញ្ហា ហើយអ្នកនឹងមុខជាប្រមាថដល់និស្ស័យរបស់ព្រះជាម្ចាស់ជាមិនខាន។ ជាដំបូង អ្នកត្រូវតែចេះទប់ចិត្តខ្លួនឯង រួចហើយចូលមកចំពោះព្រះជាម្ចាស់ដើម្បីអធិស្ឋានទៅកាន់ទ្រង់ និងត្រឡប់ចិត្តរបស់អ្នកវិញ។ នៅពេលមនុស្សរស់នៅក្នុងគំនិតផ្ទាល់ខ្លួនរបស់ពួកគេ នៅក្នុងនិស្ស័យពុករលួយរបស់ពួកគេ គ្មានអ្វីដែលពួកគេធ្វើស្របតាមសេចក្ដីពិត ឬអាចបំពេញព្រះហឫទ័យព្រះជាម្ចាស់ឡើយ អ្វីគ្រប់យ៉ាងដែលពួកគេធ្វើ គឺប្រឆាំងទាស់នឹងទ្រង់។ ឥឡូវនេះ អ្នករាល់គ្នាអាចទទួលស្គាល់ការពិតនេះបាន តើមែនទេ? ការដែលតែងតែចង់ប្រកួតប្រជែងដណ្ដើមកេរ្តិ៍ឈ្មោះ និងលាភសក្ការៈ ហើយមិនស្ទាក់ស្ទើរក្នុងការបង្អាក់ និងរំខានដល់កិច្ចការរបស់ពួកជំនុំ ដើម្បីទទួលបានកេរ្តិ៍ឈ្មោះ និងឋានៈ គឺជាការបង្ហាញចេញដ៏ច្បាស់ក្រឡែតរបស់ពួកទទឹងនឹងព្រះគ្រីស្ទ។ តាមពិត មនុស្សគ្រប់រូបសុទ្ធតែមានការបង្ហាញចេញទាំងនេះ ប៉ុន្តែប្រសិនបើអ្នកអាចដឹងខ្លួន និងទទួលស្គាល់រឿងនេះ រួចហើយត្រឡប់ចិត្តរបស់អ្នកវិញ ដោយប្រកាន់យកអាកប្បកិរិយានៃការប្រែចិត្តពិតប្រាកដនៅចំពោះព្រះជាម្ចាស់ ព្រមទាំងផ្លាស់ប្ដូរការប្រព្រឹត្ត ឥរិយាបថ និងនិស្ស័យរបស់អ្នក នោះអ្នកគឺជាមនុស្សម្នាក់ដែលកំពុងដេញតាមសេចក្ដីពិតហើយ។ ប្រសិនបើអ្នកមិនព្រមទទួលស្គាល់បញ្ហាពិតប្រាកដទាំងនេះទេ អ្នកច្បាស់ជាគ្មានអាកប្បកិរិយានៃការប្រែចិត្តឡើយ ហើយអ្នកមិនមែនជាមនុស្សដែលដេញតាមសេចក្ដីពិតទេ។ ប្រសិនបើអ្នកនៅតែរឹងរូសដើរលើផ្លូវរបស់បុគ្គលទទឹងនឹងព្រះគ្រីស្ទ ហើយដើរតាមផ្លូវនេះរហូតដល់ទីបញ្ចប់ ហើយអ្នកនៅតែគិតថា នេះមិនមែនជាបញ្ហា និងមិនព្រមប្រែចិត្ត ដោយនៅតែរឹងរូសប្រព្រឹត្តតាមរបៀបនេះ និងប្រកួតប្រជែងដណ្ដើមកេរ្តិ៍ឈ្មោះ និងលាភសក្ការៈ ជាមួយពួកអ្នកធ្វើការ និងពួកអ្នកដឹកនាំ ដោយទាមទារចង់លេចធ្លោជាងអ្នកដទៃ ធ្វើខ្លួនឱ្យប្លែកពីគេក្នុងចំណោមហ្វូងមនុស្ស និងចង់ពូកែជាងអ្នកដទៃ មិនថាអ្នកស្ថិតក្នុងក្រុមណាក៏ដោយ នោះអ្នកកំពុងមានបញ្ហាហើយ! ប្រសិនបើអ្នកនៅតែបន្តដេញតាមកេរ្តិ៍ឈ្មោះ និងឋានៈ ហើយបដិសេធមិនព្រមប្រែចិត្តយ៉ាងរឹងរូស នោះអ្នកគឺជាបុគ្គលទទឹងនឹងព្រះគ្រីស្ទ ហើយច្បាស់ជាត្រូវទទួលទោសនៅទីបញ្ចប់ជាមិនខាន។ ព្រះបន្ទូលរបស់ព្រះជាម្ចាស់ សេចក្ដីពិត ព្រមទាំងមនសិការ និងវិចារណញ្ញាណ គ្មានឥទ្ធិពលលើអ្នកឡើយ ហើយអ្នកច្បាស់ជានឹងជួបទីបញ្ចប់របស់ពួកទទឹងនឹងព្រះគ្រីស្ទជាមិនខាន។ អ្នកមិនអាចត្រូវបានសង្គ្រោះឡើយ ហើយអ្នកមិនអាចប្រោសលោះ បានទេ! ថាតើមនុស្សអាចទទួលបានសេចក្ដីសង្គ្រោះ និងឈានជើងចូលក្នុងផ្លូវនៃការកោតខ្លាចដល់ព្រះជាម្ចាស់ ហើយគេចចេញពីសេចក្ដីអាក្រក់បានឬអត់នោះ គឺអាស្រ័យលើថាតើពួកគេបង្ហាញការបង្ហាញចេញនៃការប្រែចិត្តពិតប្រាកដ បន្ទាប់ពីបានស្គាល់ខ្លួនឯងដែរឬទេ និងអាស្រ័យលើអាកប្បកិរិយាដែលពួកគេប្រព្រឹត្តចំពោះសេចក្ដីពិត ព្រមទាំងផ្លូវដែលពួកគេជ្រើសរើស។ ប្រសិនបើអ្នកមិនបោះបង់ចោលផ្លូវរបស់បុគ្គលទទឹងនឹងព្រះគ្រីស្ទទេ ហើយផ្ទុយទៅវិញ ជ្រើសរើសបំពេញមហិច្ឆតា និងបំណងប្រាថ្នាផ្ទាល់ខ្លួនរបស់អ្នក ដោយប្រឆាំងនឹងសេចក្ដីពិតយ៉ាងគឃ្លើន និងតាំងខ្លួនប្រឆាំងនឹងព្រះជាម្ចាស់ នោះអ្នកមិនអាចប្រោសលោះបានឡើយ។ ប្រសិនបើនរណាម្នាក់មិនចេះភ័យខ្លាច ទោះបីជាកំហុសរបស់ខ្លួនធំកម្រិតណា ឬគេប្រព្រឹត្តអំពើអាក្រក់ច្រើនប៉ុនណាក៏ដោយ ហើយគេមិនមានអារម្មណ៍ខុសឆ្គង ព្រមទាំងចេះតែរកលេសដោះសាឱ្យខ្លួនឯង ដោយគ្មានអារម្មណ៍វិប្បដិសារីសូម្បីបន្តិច នោះគេគឺជាបុគ្គលទទឹងនឹងព្រះគ្រីស្ទ និងជាអារក្សពិតប្រាកដហើយ។ ប្រសិនបើនរណាម្នាក់គ្រាន់តែមានការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ ប៉ុន្តែគេអាចទទួលស្គាល់កំហុសរបស់ខ្លួន វិលត្រឡប់មកវិញ និងមានចិត្តវិប្បដិសារី នោះវាមានធម្មជាតិខុសពីពួកទទឹងនឹងព្រះគ្រីស្ទ ហើយវាជារឿងមួយផ្សេងស្រឡះ។ ដូច្នេះ គន្លឹះសំខាន់ដែលថាតើនរណាម្នាក់អាចទទួលបានសេចក្ដីសង្គ្រោះឬអត់នោះ គឺស្ថិតនៅត្រង់ថាតើពួកគេអាចឆ្លុះបញ្ចាំងពីខ្លួនឯងបានដែរឬទេ ថាតើពួកគេមានចិត្តចង់ប្រែចិត្តដែរឬទេ និងថាតើពួកគេអាចឈានជើងចូលក្នុងផ្លូវនៃការដេញតាមសេចក្ដីពិតបានដែរឬទេ។

ចំណុចទីបួន៖ ការលើកតម្កើង និងធ្វើបន្ទាល់អំពីខ្លួនឯង គឺជា ប្រព្រឹត្តដ៏ខ្ជាប់ខ្ជួនមួយរបស់ពួកទទឹងនឹងព្រះគ្រីស្ទ។ អ្នករាល់គ្នាអាចញែកដឹងពីមធ្យោបាយ របៀប និងវិធីសាស្ត្រយ៉ាងច្បាស់ក្រឡែត ដែលពួកទទឹងនឹងព្រះគ្រីស្ទប្រើដើម្បីលើកតម្កើង និងធ្វើបន្ទាល់អំពីខ្លួនឯង ប៉ុន្តែ តើអ្នករាល់គ្នាអាចញែកដឹងពីឥរិយាបថ និងការស្ដែងចេញដែលលាក់កំបាំងជាងនេះបានដែរឬទេ? នៅពេលនិយាយដល់រឿងច្បាស់ក្រឡែត ដូចជាការប្រើប្រាស់ពាក្យសម្ដីដើម្បីលើកតម្កើង និងធ្វើបន្ទាល់អំពីខ្លួនឯង អ្នករាល់គ្នាបញ្ចេញឱ្យឃើញពីរឿងទាំងនេះ អ្នករាល់គ្នាក៏ធ្លាប់ឃើញអ្នកដទៃបញ្ចេញឱ្យឃើញ ពីរឿងទាំងនេះដែរ ហើយអ្នករាល់គ្នាអាចញែកដឹងពីរឿងទាំងនេះបាន។ ប៉ុន្តែ ប្រសិនបើគ្មានការប្រើប្រាស់ពាក្យសម្ដី ហើយមានត្រឹមតែការស្ដែងចេញតាមរយៈឥរិយាបថប៉ុណ្ណោះ តើអ្នករាល់គ្នានៅតែអាចញែកដឹងពីរឿងទាំងនេះបានដែរឬទេ? អាចនិយាយបានថា មនុស្សភាគច្រើនមិនអាចធ្វើបានឡើយ។ ដូច្នេះ តើឥរិយាបថដែលពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯង មានលក្ខណៈបែបណាខ្លះ? ឥរិយាបថរបស់ពួកគេ ច្បាស់ណាស់ស្របតាមសញ្ញាណ ការស្រមើស្រមៃ សីលធម៌ មនសិការ និងអារម្មណ៍របស់មនុស្ស។ តើមានអ្វីទៀត? (វាទទួលបានការយល់ស្រប និងការថ្វាយបង្គំពីមនុស្ស។) វាទទួលបានការយល់ស្រប និងការថ្វាយបង្គំ នេះគឺជាលទ្ធផលដែលវាបង្កើតឡើង។ ប្រសិនបើយើងមើលរឿងនេះពីជ្រុងនៃលទ្ធផល ឥរិយាបថនេះពិតជាមានលក្ខណៈបំភាន់មែន។ ពីទស្សនៈនៃធម្មជាតិនៃទង្វើនេះ វាមានគោលបំណងច្បាស់លាស់ណាស់។ ឧទាហរណ៍៖ នៅពេលនរណាម្នាក់ធ្លាក់ខ្លួនឈឺ ប្រសិនបើគេចង់បំភាន់មនុស្ស និងចង់ឱ្យមនុស្សវាយតម្លៃគេខ្ពស់ តើគេនឹងលេបថ្នាំនៅចំពោះមុខមនុស្ស ឬនៅពេលដែលគ្មាននរណានៅក្បែរ? (នៅចំពោះមុខមនុស្ស។) តើមិនមានចេតនានៅពីក្រោយរឿងនេះទេឬ? នេះមានន័យថា គេមានគោលបំណងច្បាស់លាស់ណាស់។ តើគោលដៅពិតប្រាកដរបស់គេក្នុងការលេបថ្នាំបែបនេះ គឺជាអ្វី? គេចង់យកគុណសម្បត្តិសម្រាប់ខ្លួនឯងតាមរយៈការធ្វើបែបនេះ ហើយប្រាប់អ្នកថា៖ «មើលចុះ ខ្ញុំហត់នឿយណាស់ដោយសារការបំពេញភារកិច្ចរបស់ខ្ញុំ រហូតដល់ធ្លាក់ខ្លួនឈឺ ប៉ុន្តែខ្ញុំនៅតែមិនបានត្អូញត្អែរ ឬសម្រក់ទឹកភ្នែកសូម្បីមួយតំណក់។ ខ្ញុំកំពុងព្យាបាលជំងឺរបស់ខ្ញុំ ប៉ុន្តែខ្ញុំនៅតែអាចតស៊ូក្នុងការបំពេញភារកិច្ចរបស់ខ្ញុំ ខណៈដែលខ្ញុំកំពុងលេបថ្នាំ»។ តាមពិតទៅ គេមិនប្រាកដថាឈឺព្រោះតែការហត់នឿយដោយសារការបំពេញភារកិច្ចរបស់គេ ឬបន្ទាប់ពីគេបានមកជឿលើព្រះជាម្ចាស់នោះទេ។ គេគ្រាន់តែព្យាយាមប្រើឥរិយាបថគ្រប់បែបយ៉ាង ដើម្បីបញ្ជូនសារទៅកាន់មនុស្ស ដែលសារនោះគឺថា គេកំពុងរងទុក្ខ និងលះបង់ ថាគេបានរងទុក្ខយ៉ាងខ្លាំងនៅក្នុងបរិយាកាសនេះ ប៉ុន្តែមិនបានត្អូញត្អែរសូម្បីម្ដង ហើយនៅតែបំពេញភារកិច្ចរបស់គេយ៉ាងសកម្ម និងថាគេមានការប្ដេជ្ញាចិត្តក្នុងការស៊ូទ្រាំនឹងការរងទុក្ខ។ តើទង្វើនេះកំពុងប្រាប់អ្វីដល់មនុស្សដោយប្រយោល? គឺប្រាប់ថា ភាពស្មោះត្រង់របស់គេចំពោះព្រះជាម្ចាស់ គឺមិនអាចសង្ស័យបានឡើយ។ អ្វីដែលគេចង់សម្តែងចេញ គឺថាគេស្មោះត្រង់ និងសុខចិត្តលះបង់។ តើនេះមិនមែនជាទម្រង់នៃការលើកតម្កើងខ្លួនឯងដោយលាក់កំបាំងទេឬអី? ប្រសិនបើគេមានវិចារណញ្ញាណ គេនឹងមិនលើករឿងនេះមកនិយាយឡើយ គេនឹងអធិស្ឋានទៅកាន់ព្រះជាម្ចាស់នៅពេលដែលគ្មាននរណា នៅក្បែរ ដោយសម្តែងចេញនូវការតាំងចិត្តរបស់ពួកគេ និងព្យាយាមស្គាល់ពីខ្លួនឯង ឬគេគ្រាន់តែលេបថ្នាំរបស់គេជាធម្មតាប៉ុណ្ណោះ។ សរុបមក គេនឹងមិនប្រើឥរិយាបថខាងក្រៅទាំងនេះ ដើម្បីប្រាប់មនុស្សថាគេកំពុងរងទុក្ខ ថាគេកំពុងបំពេញភារកិច្ចរបស់គេដោយស្មោះត្រង់ ហើយថាគេគួរតែត្រូវបានផ្តល់រង្វាន់នោះទេ។ គេនឹងមិនមានចេតនាទាំងនេះឡើយ។ ទោះជាយ៉ាងណាក្តី ប្រសិនបើគេប្រព្រឹត្តតាមរបៀបអួតសម្ញែងខ្លាំងពេក ដោយចង់ឱ្យមនុស្សវាយតម្លៃគេខ្ពស់ និងសរសើរគេ នោះវាជាការធ្វើដោយមានគោលបំណងយ៉ាងច្បាស់។ ហើយតើគោលបំណងរបស់គេគឺជាអ្វី? គឺដើម្បីសម្រេចបាននូវលទ្ធផលនៃការលើកតម្កើង និងធ្វើបន្ទាល់អំពីខ្លួនឯង តាមរយៈសារដែលគេបញ្ជូនទៅកាន់មនុស្ស។ ប្រសិនបើគេស្មោះត្រង់ ព្រះជាម្ចាស់នឹងជ្រាបពីរឿងនេះ ដូច្នេះ ហេតុអ្វីបានជាគេត្រូវអួតពីរឿងនេះប្រាប់អ្នកដទៃ និងធ្វើឱ្យមនុស្សគ្រប់គ្នាដឹងពីរឿងនេះទៅវិញ? តើគោលដៅរបស់ពួកគេក្នុងការធ្វើឱ្យមនុស្សគ្រប់គ្នាដឹងពីរឿងនេះ គឺជាអ្វី? គឺដើម្បីឱ្យមនុស្សវាយតម្លៃគេខ្ពស់។ ប្រសិនបើគេគ្មានគោលដៅនេះទេ នោះគេនឹងប្រព្រឹត្តដោយគ្មានចេតនា ហើយអ្នកដទៃក៏នឹងមិនឃើញគេធ្វើរឿងទាំងនេះដែរ។ ប្រសិនបើគេមានគោលបំណងយ៉ាងច្បាស់ គេនឹងវាស់ស្ទង់ពីទំហំនៃសកម្មភាពរបស់គេ ហើយធ្វើឱ្យមានការផ្អើល ព្រមទាំងគិតគូរពីពេលវេលា និងទីកន្លែង ដោយរង់ចាំរហូតដល់មានមនុស្សគ្រប់គ្នានៅក្បែរ ទើបពឹងនរណាម្នាក់ឱ្យយកថ្នាំមកឱ្យគេ ដោយបង្ហាញវាជាសាធារណៈ និងយ៉ាងគគ្រឹកគគ្រេង។ រឿងនេះមានគោលបំណងច្បាស់លាស់ណាស់។ ប្រសិនបើគេគ្មានគោលដៅនេះទេ នោះគេនឹងរង់ចាំរហូតដល់គ្មានអ្នកណានៅក្បែរ ទើបលេបថ្នាំរបស់គេ។ ឆន្ទៈរបស់អ្នកក្នុងការស៊ូទ្រាំនឹងការរងទុក្ខ និងការលះបង់ គឺពាក់ព័ន្ធនឹងទំនាក់ទំនងរបស់អ្នកជាមួយនឹងព្រះជាម្ចាស់ អ្នកមិនចាំបាច់បង្ហាញឱ្យឃើញច្បាស់ និងធ្វើ ឱ្យអ្នកដទៃដឹងនោះទេ។ ប្រសិនបើអ្នកបង្ហាញឱ្យអ្នកដទៃឃើញច្បាស់ តើពួកគេអាចផ្ដល់អ្វីដល់អ្នកបាន? ក្រៅពីទទួលបានការអាណិតអាសូរ និងការសរសើរពីពួកគេ តើមានអ្វីផ្សេងទៀតដែលអ្នកអាចទទួលបានពីពួកគេ? ទេ គឺគ្មានអ្វីឡើយ។ នៅពេលអ្នកស៊ូទ្រាំនឹងការរងទុក្ខខ្លះ និងលះបង់ខ្លះនៅក្នុងការបំពេញភារកិច្ចរបស់អ្នក នោះក្នុងទិដ្ឋភាពមួយ ទាំងនេះជារឿងដែលអ្នកគួរតែធ្វើ និងជារឿងដែលអ្នកសុខចិត្តធ្វើ ហើយអ្នកកំពុងតែបំពេញភារកិច្ចផ្ទាល់ខ្លួនរបស់អ្នក។ ក្នុងទិដ្ឋភាពមួយទៀត ទាំងនេះគឺជាការស្ដែងចេញដែលអ្នកគួរតែបង្ហាញចំពោះព្រះអាទិករ ក្នុងនាមជាភាវៈដែលព្រះបានបង្កើត ដូច្នេះ ហេតុអ្វីបានជាអ្នកត្រូវផ្សព្វផ្សាយពីរឿងទាំងនេះ? នៅពេលដែលអ្នកផ្សព្វផ្សាយពីរឿងទាំងនេះ វាក្លាយជារឿងគួរឱ្យខ្ពើមរអើម តើធម្មជាតិនៃឥរិយាបថ បែបនេះក្លាយទៅជាអ្វី? វាប្រែក្លាយទៅជាការលើកតម្កើង និងធ្វើបន្ទាល់អំពីខ្លួនឯង ព្រមទាំងការបំភាន់អ្នកដទៃ។ ធម្មជាតិផ្លាស់ប្ដូរហើយ។ ឧទាហរណ៍៖ មនុស្សមួយចំនួនតែងតែអេះក្បាលរបស់ពួកគេនៅចំពោះមុខអ្នកដទៃ ហើយនៅពេលមាននរណាម្នាក់សួរពួកគេពីរឿងនេះ ពួកគេនិយាយថា៖ «ខ្ញុំមិនបានកក់សក់ជាង១០ថ្ងៃហើយ ខ្ញុំរវល់តែជួបជាមួយអ្នកដែលអាចទទួលយកដំណឹងល្អម្នាក់ហើយម្នាក់ទៀត។ ថ្ងៃមុន ខ្ញុំបានព្យាយាមឆ្លៀតពេលដើម្បីកក់សក់ដែរ ប៉ុន្តែបន្ទាប់មក មានអ្នកដែលអាចទទួលយកដំណឹងល្អម្នាក់បានមកស្វែងយល់ ហើយខ្ញុំមិនអាចចេញទៅណាបានទេ»។ តាមពិតទៅ ពួកគេមានចេតនាមិនកក់សក់របស់ខ្លួន ដើម្បីធ្វើឱ្យមនុស្សមានចំណាប់អារម្មណ៍ថា ពួកគេរវល់ខ្លាំងណាស់ក្នុងការបំពេញភារកិច្ចរបស់ពួកគេ។ នេះហៅថា ការសម្ដែង។ តើគោលដៅរបស់ពួកគេក្នុងការសម្ដែងគឺជាអ្វី? គឺដើម្បីឱ្យមនុស្សវាយតម្លៃពួកគេខ្ពស់ ហើយធម្មជាតិនៃឥរិយាបថនេះ គឺការលើកតម្កើង និងធ្វើបន្ទាល់អំពីខ្លួនឯង។ សូម្បីតែរឿងតូចតាចបែបនេះ ក៏ពួកគេមិនបណ្ដោយឱ្យកន្លងផុតទៅដែរ ពួកគេនៅតែចង់ធ្វើឱ្យវាទៅជារឿងធំ ដោយប្រែក្លាយវាទៅជាធនធានដ៏មានតម្លៃមួយប្រភេទ ដែលពួកគេអាចប្រើដើម្បីអួតសម្ញែង បំពេញមហិច្ឆតា និងបំណងប្រាថ្នារបស់ពួកគេ ព្រមទាំងសម្រេចគោលដៅរបស់ពួកគេក្នុងការធ្វើឱ្យមនុស្សវាយតម្លៃពួកគេខ្ពស់ និងថ្វាយបង្គំពួកគេ។ តើនេះមិនគួរឱ្យអាម៉ាស់ទេឬអី? វាពិតជាគួរឱ្យអាម៉ាស់ និងគួរឱ្យខ្ពើមរអើម។ តើរឿងទាំងអស់នេះមកពីណា? វាមកពីនិស្ស័យពុករលួយរបស់សាតាំង ដែលនៅក្នុងនោះមានការពុតត្បុត សេចក្តីបោកបញ្ឆោត សេចក្តីទុច្ចរិត និងមហិច្ឆតា។ មនុស្សបែបនេះគិតអំពីមុខមាត់ ឋានៈ និងកេរ្តិ៍ឈ្មោះរបស់ពួកគេជានិច្ច។ ពួកគេមិនបណ្ដោយឱ្យអ្វីមួយរំលងទៅឡើយ ពួកគេតែងតែស្វែងរកវិធីដើម្បីប្រែក្លាយរឿងទាំងនោះទៅជាទុន ទៅជាធនធានដែលពួកគេអាចប្រើដើម្បីធ្វើឱ្យមនុស្សវាយតម្លៃពួកគេខ្ពស់ និងថ្វាយបង្គំពួកគេ។ នៅទីបំផុត នៅពេលដែលពួកគេសម្រេចគោលដៅរបស់ពួកគេ ពួកគេធ្វើដូចជាមិនខ្វល់ពីរឿងនេះឡើយ។ នេះក៏ជារូបភាពខាងក្រៅក្លែងក្លាយមួយប្រភេទដែរ ហើយនៅខាងក្នុង តាមពិតទៅ ពួកគេកំពុងលួចអរក្នុងចិត្ត និងពេញចិត្តនឹងខ្លួនឯង។ តើនេះមិនកាន់តែគួរឱ្យខ្ពើមរអើមទេឬអី? វាច្បាស់ណាស់ថា ពួកគេមានឋានៈខ្ពស់រួចទៅហើយ ថាមនុស្សគ្រប់គ្នាគោរពពួកគេ ស្ងើចសរសើរពួកគេ ស្ដាប់បង្គាប់ពួកគេ និងដើរតាមពួកគេ ប៉ុន្តែនៅសំបកក្រៅ ពួកគេនៅតែធ្វើពុតថាពួកគេមិនចូលចិត្តឋានៈដដែល។ នេះគឺកាន់តែលាក់ពុតទៅទៀត។ នៅទីបំផុត មនុស្សគ្រប់គ្នាត្រូវបានពួកគេបំភាន់ ហើយនិយាយថា ពួកគេកើតមកដោយគ្មានមហិច្ឆតាអ្វីឡើយ ថាពួកគេគឺជាមនុស្សដែលធ្វើសកម្មភាពពិតប្រាកដ។ តាមពិតទៅ ការសាកល្បងតូចមួយ អាចបង្ហាញឱ្យឃើញពីរឿងនេះបាន៖ ប្រសិនបើពួកគេត្រូវដកហូតឋានៈ ពួកគេនឹងឈប់បំពេញភារកិច្ចរបស់ពួកគេភ្លាមៗ។ វានឹងលឿនបែបនេះឯង រឿងតូចមួយនឹងបញ្ចេញឱ្យឃើញពីមហិច្ឆតារបស់ពួកគេ។ ទាំងនេះគឺជាឥរិយាបថ និងការប្រព្រឹត្តដែលនិស្ស័យពុករលួយរបស់សាតាំងធ្វើឱ្យលេចចេញមកក្នុងខ្លួនមនុស្ស ក៏ដូចជាសភាពដ៏អាក្រក់ផ្សេងៗរបស់មនុស្ស។ តាមរយៈការស្ដែងចេញទាំងនេះ គេអាចមើលឃើញថា មនុស្សចូលចិត្តឋានៈ ហើយចង់កាន់កាប់កន្លែងមួយនៅក្នុងចិត្តរបស់អ្នកដទៃ។ ពួកគេចង់គ្រប់គ្រងចិត្តរបស់អ្នកដទៃ យកឈ្នះចិត្តអ្នកដទៃ ហើយធ្វើឱ្យអ្នកដទៃថ្វាយបង្គំ ស្ងើចសរសើរ និងថែមទាំងដើរតាមពួកគេទៀតផង ដោយហេតុនេះ ពួកគេជំនួសតំណែងរបស់ព្រះជាម្ចាស់នៅក្នុងចិត្តរបស់អ្នកដទៃ។ នេះគឺជាបំណងប្រាថ្នាដែលមនុស្សគ្រប់រូបមានតាំងពីកំណើត។ ហើយតើនេះបញ្ជាក់ពីអ្វី? គឺបញ្ជាក់ថា នៅក្នុងជីវិតរបស់មនុស្ស អ្វីដែលត្រួតត្រាពួកគេ គឺជានិស្ស័យរបស់សាតាំង។ ក្នុងចំណោមមនុស្សជាតិដ៏ពុករលួយ គ្មានមនុស្សណាម្នាក់ដែលមិនចូលចិត្តឋានៈឡើយ សូម្បីតែមនុស្សល្ងង់ក៏ចង់ធ្វើជាអ្នកធំ ហើយសូម្បីតែមនុស្សល្ងង់ខ្លៅក៏ចង់គ្រប់គ្រងអ្នកដទៃដែរ។ មនុស្សគ្រប់គ្នាចូលចិត្តឋានៈ ហើយមនុស្សគ្រប់គ្នាធ្វើរឿងនានាដើម្បីតែឋានៈ និងដណ្ដើមឋានៈជាមួយព្រះជាម្ចាស់។ មនុស្សគ្រប់គ្នាមានឥរិយាបថ និងការប្រព្រឹត្តបែបនេះ ក៏ដូចជានិស្ស័យបែបនេះដែរ។ ដូច្នេះ នៅពេលដែលយើងលាតត្រដាងពីពួកទទឹងនឹងព្រះគ្រីស្ទដែលលើកតម្កើង និងធ្វើបន្ទាល់អំពីខ្លួនឯង យើងក៏កំពុងលាតត្រដាងពីនិស្ស័យពុករលួយរបស់មនុស្សគ្រប់រូបផងដែរ។ តើគោលដៅនៃការលាតត្រដាងពីរឿងនេះគឺជាអ្វី? គឺដើម្បីឱ្យមនុស្សយល់ថា ឥរិយាបថនិងការស្ដែងចេញនៃការលើកតម្កើង និងធ្វើបន្ទាល់អំពីខ្លួនឯងទាំងនេះ មិនមែនជាអ្វីដែលភាពជាមនុស្សធម្មតាគួរតែមាននោះទេ ផ្ទុយទៅវិញ គឺជាការបញ្ចេញឱ្យឃើញពីនិស្ស័យពុករលួយ និងជារឿងអវិជ្ជមាន ព្រមទាំងគួរឱ្យស្អប់ខ្ពើម។ ទោះបីជាវិធីសាស្ត្រនៃការលើកតម្កើង និងធ្វើបន្ទាល់អំពីខ្លួនឯងរបស់អ្នក ឆ្លាតវៃយ៉ាងណាក៏ដោយ ហើយទោះបីជាសកម្មភាពរបស់អ្នក លាក់កំបាំងយ៉ាងណាក៏ដោយ ក៏រឿងទាំងនេះមិនមែនជាអ្វីដែលភាពជាមនុស្សធម្មតាគួរតែមាននោះទេ ហើយវាសុទ្ធតែត្រូវបានព្រះជាម្ចាស់ស្អប់ខ្ពើម ថ្កោលទោស និងដាក់បណ្ដាសា។ ដូច្នេះ មនុស្សទាំងអស់គួរតែលះបង់ការប្រព្រឹត្តទាំងនេះចោល។ ការលើកតម្កើង និងធ្វើបន្ទាល់អំពីខ្លួនឯង មិនមែនជាសភាវគតិដែលព្រះជាម្ចាស់បានបង្កើតសម្រាប់មនុស្សឡើយ ផ្ទុយទៅវិញ វាគឺជាការបញ្ចេញឱ្យឃើញជាតួយ៉ាងបំផុតមួយនៃនិស្ស័យពុករលួយរបស់សាតាំង ហើយលើសពីនេះទៅទៀត វាគឺជានិស្ស័យ និងការប្រព្រឹត្តជាតួយ៉ាង និងជាក់លាក់បំផុតមួយនៃសារជាតិពុករលួយរបស់សាតាំង។

តើការប្រកបគ្នាអំពីឧទាហរណ៍ជាក់លាក់មួយចំនួន មានប្រយោជន៍សម្រាប់អ្នករាល់គ្នាទាក់ទងនឹងការយល់ដឹងពីការបង្ហាញចេញផ្សេងៗនៃការលើកតម្កើង និងធ្វើបន្ទាល់អំពីខ្លួនឯង មិនថាជាវិធីនៃការនិយាយ និងការប្រព្រឹត្តដ៏ច្បាស់ក្រឡែត ឬលាក់កំបាំងជាងនេះនោះទេ មែនទេ? (មែនហើយ មានប្រយោជន៍។) តើវាជួយលើរឿងអ្វីខ្លះ? វាជួយឱ្យមនុស្សញែកដឹងពីខ្លួនឯង និងអ្នកដទៃ។ សភាព ការបង្ហាញចេញ និងការបញ្ចេញឱ្យឃើញទាំងនេះដែលខ្ញុំកំពុងនិយាយ គឺសុទ្ធតែជា អ្វីដែលអ្នករាល់គ្នាជាញឹកញាប់បញ្ចេញឱ្យឃើញ ហើយអ្នករាល់គ្នាគួរតែយកសភាពផ្ទាល់ខ្លួនរបស់អ្នករាល់គ្នាមកប្រៀបធៀបនឹងរឿងទាំងនេះ យល់ថាតើអ្នកជាអ្វីឱ្យប្រាកដ តើជីវិតដែលអ្នកពឹងផ្អែក និងអាស្រ័យដើម្បីរស់រានមានជីវិតជាអ្វីឱ្យប្រាកដ តើអ្វី មានផ្ទុកនៅក្នុងជីវិតនេះឱ្យប្រាកដ តើ និស្ស័យទាំងនេះធ្វើឱ្យមនុស្សប្រព្រឹត្តអ្វីឱ្យប្រាកដ និង តើនិស្ស័យទាំងនោះធ្វើឱ្យមនុស្សសម្តែងចេញអ្វី។ តាមរយៈការយល់ដឹងពីឥរិយាបថ ការបង្ហាញចេញ ការប្រព្រឹត្ត និងនិស្ស័យដ៏ជាក់លាក់ទាំងនេះ មនុស្សអាចបន្តិចម្ដងៗវែកញែក និងស្គាល់ពីខ្លួនឯង ស្គាល់ពីសារជាតិផ្ទាល់ខ្លួនរបស់ពួកគេ និងធម្មជាតិរបស់ពួកគេដែលប្រឆាំងទាស់នឹងព្រះជាម្ចាស់ ហើយដោយហេតុនេះ ពួកគេអាចលះបង់ការប្រព្រឹត្តទាំងនេះ មកចំពោះព្រះជាម្ចាស់ ហើយពិតជាកែប្រែខ្លួនឯង ព្រមទាំងអនុវត្តស្របតាមសេចក្ដីពិត និងសម្តែងចេញនូវ សេចក្ដីពិតនោះ។ មនុស្សមួយចំនួននិយាយថា៖ «ដោយសារការលើកតម្កើង និងធ្វើបន្ទាល់អំពីខ្លួនឯង គឺជាការប្រព្រឹត្ត ដែលមិនស្របតាមសេចក្ដីពិត ហើយដែលជា របស់សាតាំង និងពួកទទឹងនឹងព្រះគ្រីស្ទ ប្រសិនបើខ្ញុំមិននិយាយ ឬមិនធ្វើអ្វីសោះ នោះតើវាមិនមានន័យថា ខ្ញុំមិនកំពុងលើកតម្កើង ឬធ្វើបន្ទាល់អំពីខ្លួនឯងទេឬអី?» នេះគឺមិនត្រឹមត្រូវទេ។ ដូច្នេះ តើរបៀបនៃការប្រព្រឹត្តបែបណា ដែលមិនមែនជាការលើកតម្កើង និងធ្វើបន្ទាល់អំពីខ្លួនឯង? ប្រសិនបើអ្នកអួតសម្ញែង និងធ្វើបន្ទាល់អំពីខ្លួនឯងពាក់ព័ន្ធនឹងរឿងណាមួយ អ្នកនឹងសម្រេចបាននូវលទ្ធផលនៃការធ្វើឱ្យមនុស្សមួយចំនួនវាយតម្លៃអ្នកខ្ពស់ និងថ្វាយបង្គំអ្នក។ ប៉ុន្តែ ប្រសិនបើអ្នកបើកចំហពីខ្លួនឯង និងចែករំលែកពីការស្គាល់ខ្លួនឯងរបស់អ្នកពាក់ព័ន្ធនឹងរឿងដដែលនោះ ធម្មជាតិនៃរឿងនេះគឺខុសគ្នា។ តើនេះមិនពិតទេឬអី? ការបើកចំហពីខ្លួនឯង និងការចែករំលែកពីការស្គាល់ខ្លួនឯង គឺជារឿងដែលភាពជាមនុស្សធម្មតាគួរតែមាន។ វាជារឿងវិជ្ជមានមួយ។ ប្រសិនបើអ្នកពិតជាស្គាល់ខ្លួនឯង ហើយនិយាយអំពីសភាពរបស់អ្នកយ៉ាងត្រឹមត្រូវ យ៉ាងពិតប្រាកដ និងយ៉ាងច្បាស់លាស់ ប្រសិនបើអ្នកចែករំលែកការស្គាល់ដែលត្រូវបានផ្អែកទាំងស្រុងលើព្រះបន្ទូលរបស់ព្រះជាម្ចាស់ ប្រសិនបើអស់អ្នកដែលស្ដាប់អ្នកទទួលបានការស្ថាបនា និងទទួលបានប្រយោជន៍ពីរឿងនេះ ហើយប្រសិនបើអ្នកធ្វើបន្ទាល់ពីកិច្ចការរបស់ព្រះជាម្ចាស់ និងសរសើរតម្កើងព្រះអង្គ នោះហើយគឺជាការធ្វើបន្ទាល់អំពីព្រះជាម្ចាស់។ ប្រសិនបើ តាមរយៈការបើកចំហពីខ្លួនឯង អ្នកនិយាយយ៉ាងច្រើនអំពីចំណុចខ្លាំងរបស់អ្នក និងរបៀបដែលអ្នកបានរងទុក្ខ និងលះបង់ ហើយបានប្រកាន់ខ្ជាប់នូវទីបន្ទាល់របស់អ្នក ហើយជាលទ្ធផល មនុស្សវាយតម្លៃអ្នកខ្ពស់ និងថ្វាយបង្គំអ្នក ដូច្នេះនេះគឺជាការធ្វើបន្ទាល់អំពីខ្លួនឯងហើយ។ អ្នកត្រូវតែអាចបែងចែកឱ្យដាច់ពីភាពខុសគ្នារវាងការបង្ហាញចេញទាំងពីរនេះ។ ឧទាហរណ៍៖ ការរៀបរាប់ពីរបៀបដែលអ្នកទន់ខ្សោយ និងអវិជ្ជមាននៅពេលប្រឈមមុខនឹងការល្បងល ហើយ របៀបដែលអ្នក យល់ពីបំណងព្រះហឫទ័យរបស់ព្រះជាម្ចាស់ ទទួលបានសេចក្ដីជំនឿ និងប្រកាន់ខ្ជាប់នូវទីបន្ទាល់របស់អ្នក បន្ទាប់ពីអធិស្ឋាន និងស្វែងរកសេចក្ដីពិត នេះគឺជាការលើកតម្កើង និងធ្វើបន្ទាល់អំពីព្រះជាម្ចាស់។ វាដាច់ខាតមិនមែនជាការអួតសម្ញែង និងធ្វើបន្ទាល់អំពីខ្លួនឯងឡើយ។ ហេតុនេះ មិនថាអ្នកកំពុងអួតសម្ញែង និងធ្វើបន្ទាល់អំពីខ្លួនឯង ឬក៏អត់នោះទេ គឺអាស្រ័យជាចម្បងទៅលើថា តើអ្នកកំពុងនិយាយអំពីបទពិសោធពិតរបស់អ្នកដែរឬទេ ហើយថាតើអ្នកសម្រេចបាននូវលទ្ធផលនៃការធ្វើបន្ទាល់អំពីព្រះជាម្ចាស់ដែរឬទេ។ វាក៏ចាំបាច់ត្រូវមើលផងដែរថា តើចេតនា និងគោលដៅរបស់អ្នកគឺជាអ្វី នៅពេលដែលអ្នកនិយាយអំពីទីបន្ទាល់នៃបទពិសោធរបស់អ្នក។ ការធ្វើបែបនេះ នឹងធ្វើឱ្យងាយស្រួលក្នុងការញែកដឹងពីការបង្ហាញចេញទាំងពីរនេះ។ ប្រសិនបើអ្នកមានចេតនាត្រឹមត្រូវនៅពេលដែលអ្នកចែករំលែកទីបន្ទាល់ នោះទោះបីជាមនុស្សវាយតម្លៃអ្នកខ្ពស់ និងថ្វាយបង្គំអ្នកក៏ដោយ ក៏វាមិនមែនជាបញ្ហាពិតប្រាកដដែរ។ ប្រសិនបើអ្នកមានចេតនាខុស នោះទោះបីជាគ្មាននរណាម្នាក់វាយតម្លៃអ្នកខ្ពស់ ឬថ្វាយបង្គំអ្នកក៏ដោយ ក៏វានៅតែជាបញ្ហាដដែល ហើយប្រសិនបើមនុស្សពិតជាវាយតម្លៃអ្នកខ្ពស់ និងថ្វាយបង្គំអ្នកមែន នោះវាកាន់តែជាបញ្ហាធំទៅទៀត។ ហេតុនេះ អ្នកមិនអាចមើលតែទៅលើលទ្ធផល ដើម្បីកំណត់ថាតើមនុស្សម្នាក់កំពុងលើកតម្កើង និងធ្វើបន្ទាល់អំពីខ្លួនឯង ឬក៏អត់នោះទេ។ អ្នកត្រូវតែមើលជាចម្បងទៅលើចេតនារបស់ពួកគេ ពោលគឺការបែងចែកឱ្យដាច់រវាងការបង្ហាញចេញទាំងពីរនេះដោយផ្អែកលើចេតនា គឺជារឿងត្រឹមត្រូវ។ ប្រសិនបើអ្នកគ្រាន់តែព្យាយាមញែកដឹងពីរឿងនេះដោយផ្អែកលើលទ្ធផល អ្នកនឹងងាយចោទប្រកាន់មនុស្សល្អដោយខុសឆ្គងមិនខាន។ មនុស្សមួយចំនួនចែករំលែកទីបន្ទាល់ពិតប្រាកដជាពិសេស ហើយជាលទ្ធផល អ្នកដទៃមួយចំនួនវាយតម្លៃពួកគេខ្ពស់ និងថ្វាយបង្គំពួកគេ តើអ្នកអាចនិយាយថា មនុស្សទាំងនោះកំពុងធ្វើបន្ទាល់អំពីខ្លួនឯងបានដែរឬទេ? ទេ អ្នកមិនអាចនិយាយបែបនេះបានឡើយ។ គ្មានបញ្ហាអ្វីចំពោះមនុស្សទាំងនោះទេ ទីបន្ទាល់ដែលពួកគេចែករំលែក និងភារកិច្ចដែលពួកគេបំពេញ គឺមានប្រយោជន៍ដល់អ្នកដទៃ ហើយមានតែមនុស្សល្ងង់ខ្លៅ និងអវិជ្ជា ដែលមានការយល់ដឹងខុសឆ្គងប៉ុណ្ណោះ ថ្វាយបង្គំពួកគេ។ គន្លឹះក្នុងការញែកដឹងថាតើមនុស្សកំពុងលើកតម្កើង និងធ្វើបន្ទាល់អំពីខ្លួនឯង ឬក៏អត់ គឺត្រូវមើលទៅលើចេតនារបស់អ្នកនិយាយ។ ប្រសិនបើចេតនារបស់អ្នក គឺដើម្បីបង្ហាញឱ្យមនុស្សគ្រប់គ្នាឃើញពីសេចក្ដីពុករលួយដែលអ្នកបានបញ្ចេញឱ្យឃើញ និងរបៀបដែលអ្នកបានផ្លាស់ប្ដូរ ហើយដើម្បីឱ្យពួកគេទទួលបានប្រយោជន៍ពីរឿងនេះ នោះពាក្យសម្ដីរបស់អ្នកគឺស្មោះត្រង់ ពិតប្រាកដ និងស្របតាមការពិត។ ចេតនាបែបនេះគឺត្រឹមត្រូវ ហើយអ្នកមិនកំពុងអួតសម្ញែង ឬធ្វើបន្ទាល់អំពីខ្លួនឯងឡើយ។ ប្រសិនបើចេតនារបស់អ្នក គឺដើម្បីបង្ហាញឱ្យមនុស្សគ្រប់គ្នាឃើញថា អ្នកមានបទពិសោធពិតប្រាកដ ហើយថាអ្នកបានផ្លាស់ប្ដូរ និងមានតថភាពនៃសេចក្ដីពិត ដើម្បីឱ្យពួកគេវាយតម្លៃអ្នកខ្ពស់ និងគោរពបូជាអ្នក នោះចេតនានេះគឺមិនត្រឹមត្រូវឡើយ។ នោះគឺជាការអួតសម្ញែង និងធ្វើបន្ទាល់អំពីខ្លួនឯងហើយ។ ប្រសិនបើទីបន្ទាល់នៃបទពិសោធដែលអ្នកនិយាយ គឺក្លែងក្លាយ មានការលាយឡំ និងមានបំណងបោកបញ្ឆោតមនុស្ស ដើម្បីរារាំងពួកគេមិនឱ្យមើលឃើញពីសភាពពិតរបស់អ្នក និងដើម្បីការពារកុំឱ្យចេតនា សេចក្ដីពុករលួយ ភាពទន់ខ្សោយ ឬភាពអវិជ្ជមានរបស់អ្នក ត្រូវបានបញ្ចេញឱ្យអ្នកដទៃឃើញ នោះការនិយាយតាមរបៀបនេះ គឺជាការបោកប្រាស់ និងការបំភាន់មនុស្សហើយ។ នេះគឺជាការធ្វើបន្ទាល់ក្លែងក្លាយ នេះគឺជាការព្យាយាមបោកប្រាស់ព្រះជាម្ចាស់ វាគឺជាការនាំភាពអាម៉ាស់ដល់ព្រះជាម្ចាស់ ហើយវាគឺជាអ្វីដែលព្រះជាម្ចាស់ស្អប់បំផុត។ មានភាពខុសគ្នាយ៉ាងច្បាស់លាស់រវាងសភាពទាំងនេះ ហើយ វាសុទ្ធតែអាចត្រូវបាន ញែកដឹងដោយផ្អែកលើចេតនា។ ប្រសិនបើអ្នកអាច ញែកដឹងពីអ្នកដទៃ អ្នកនឹងអាចមើលធ្លុះដល់សភាពរបស់ពួកគេ ហើយបន្ទាប់មក អ្នកក៏នឹងអាចញែកដឹងពីខ្លួនឯង និងមើលធ្លុះដល់សភាពផ្ទាល់ខ្លួនរបស់អ្នកផងដែរ។

បន្ទាប់ពីបានស្ដាប់សេចក្ដីអធិប្បាយទាំងអស់នេះរួច មនុស្សមួយចំនួននៅតែបន្តលើកតម្កើង និងធ្វើបន្ទាល់អំពីខ្លួនឯងដូចដែលពួកគេធ្លាប់ធ្វើពីមុនដដែល។ តើអ្នករាល់គ្នាគួរប្រព្រឹត្តចំពោះមនុស្សបែបនេះយ៉ាងដូចម្តេច? ត្រូវមានការញែកដឹងចំពោះពួកគេ លាតត្រដាងពីពួកគេ និងរក្សាគម្លាតពីពួកគេ។ ប្រសិនបើពាក្យសម្ដីរបស់ពួកគេមានតម្លៃជាចំណុចយោង នោះអ្នកអាចទទួលយកពាក្យសម្ដីទាំងនោះបាន ប៉ុន្តែប្រសិនបើពាក្យសម្ដីទាំងនោះគ្មានតម្លៃជាឯកសារយោងអ្វីទាល់តែសោះ អ្នកគួរតែបោះបង់ពាក្យសម្ដីទាំងនោះចោល ហើយកុំឱ្យរងឥទ្ធិពលពីពាក្យទាំងនោះឡើយ។ ប្រសិនបើមនុស្សដែលកំពុងនិយាយដល់នោះ គឺជាពួកអ្នកដឹកនាំ នោះត្រូវលាតត្រដាងពីពួកគេ រាយការណ៍ពីពួកគេ បោះបង់ពួកគេចោល និងមិនត្រូវទទួលយកការដឹកនាំរបស់ពួកគេឡើយ។ ចូរនិយាយបែបនេះថា៖ «អ្នកតែងតែធ្វើបន្ទាល់អំពី និងលើកតម្កើងខ្លួនឯង អ្នកតែងតែធ្វើឱ្យពួកយើងស្ពឹកស្រពន់ និងត្រួតត្រាពួកយើង ហើយអ្នកបំភាន់ពួកយើង។ ពួកយើងទាំងអស់គ្នាបានឃ្លាតឆ្ងាយពីព្រះជាម្ចាស់កាន់តែខ្លាំង ហើយពួកយើងគ្មានសូម្បីតែព្រះជាម្ចាស់នៅក្នុងចិត្តផង គឺមានតែអ្នកប៉ុណ្ណោះ។ ឥឡូវនេះ ពួកយើងនឹងក្រោកឈរឡើង ហើយបោះបង់អ្នកចោល»។ អ្នកត្រូវតែប្រព្រឹត្តតាមរបៀបនេះ អ្នកត្រូវតែមើលការខុសត្រូវគ្នាទៅវិញទៅមក ដោយមើលការខុសត្រូវទាំងខ្លួនឯង និងអ្នកដទៃ។ តើអ្នករាល់គ្នាមិនធ្លាប់អេះស្បែកក្បាលរបស់អ្នករាល់គ្នាជាញឹកញាប់នៅចំពោះមុខអ្នកដទៃ ឬប្រាប់គេថាអ្នករាល់គ្នាមិនបានហូបបាយជាច្រើនពេល ទាំងដែលតាមពិត អ្នករាល់គ្នាកំពុងហូបនំចំណីយ៉ាងច្រើននៅពីក្រោយខ្នងពួកគេទេឬអី? នៅពេលខ្លះ កាលៈទេសៈមិនអំណោយផល វាជារឿងធម្មតាទេដែលមនុស្សមិនបានងូតទឹកពេញមួយខែ ឬរំលងការងូតទឹក ឬរំលងការកក់សក់ ដោយសារតែពួកគេរវល់នឹងការងារពេក។ ទាំងនេះសុទ្ធតែជារឿងដែលកើតឡើងជាទូទៅ ហើយទាំងនេះគឺជាការលះបង់ដែលមនុស្សគួរតែធ្វើ។ រឿងទាំងនេះមិនមែនជារឿងធំដុំឡើយ កុំធ្វើរឿងតូចឱ្យក្លាយជារឿងធំឱ្យសោះ។ ប្រសិនបើនរណាម្នាក់ពិតជាធ្វើឱ្យរឿងបែបនេះក្លាយជារឿងធំជាងការពិតមែន ដោយមានចេតនាអេះស្បែកក្បាលរបស់ពួកគេនៅចំពោះមុខអ្នកដទៃ ហើយនិយាយថាពួកគេមិនបានកក់សក់ជាច្រើនថ្ងៃ មានចេតនាលេបថ្នាំនៅចំពោះមុខអ្នកដទៃ ឬធ្វើពុតថាពួកហត់នឿយខ្លាំង និងមានស្ថានភាពរាងកាយខ្សោយខ្លាំង នោះមនុស្សគ្រប់គ្នាគួរតែក្រោកឈរឡើងដើម្បីលាតត្រដាងពីពួកគេ និងសម្តែងចេញនូវការមិនពេញចិត្តចំពោះពួកគេ។ តាមរបៀបនេះ បុគ្គលដែលគ្មានភាពអៀនខ្មាសនេះ អាចត្រូវបានដាក់កំហិតបាន។ ពួកគេកំពុងតែលាក់ពុត ពួកគេកំពុងសម្ដែងឱ្យអ្នកដទៃមើល ហើយពួកគេថែមទាំងព្យាយាមធ្វើឱ្យមនុស្សសម្តែងចេញនូវការយល់ស្របចំពោះឥរិយាបថរបស់ពួកគេ ដើម្បីឱ្យគេសម្លឹងមើលពួកគេដោយសេចក្ដីច្រណែន ការកោតសរសើរ និងការឱ្យតម្លៃទៀតផង។ តើពួកគេមិនកំពុងបោកប្រាស់មនុស្សទេឬអី? ការប្រព្រឹត្តទាំងនេះ គឺដូចគ្នាទៅនឹងពេលដែលពួកផារិស៊ីកាន់បទគម្ពីរ ហើយអធិស្ឋានទៅកាន់ព្រះជាម្ចាស់នៅតាមកែងផ្លូវដែរ។ ទង្វើទាំងនេះគឺមិនខុសពីរឿងនេះឡើយ។ ភ្លាមៗពេលមាននរណាម្នាក់លើកឡើងពីពួកផារិស៊ីដែលកាន់បទគម្ពីរ ហើយឈរនៅតាមកែងផ្លូវអានបទគម្ពីរ ឬអធិស្ឋាន មនុស្សទាំងនេះគិតថា៖ «រឿងនោះគឺអាប់កិត្តិយសពេកហើយ ខ្ញុំមិនធ្វើរឿងបែបនោះទេ»។ ប៉ុន្តែ ពួកគេមានចេតនាលេបថ្នាំ ឬអេះស្បែកក្បាលរបស់ពួកគេនៅចំពោះមុខអ្នកដទៃ ដោយមិនដឹងថា អ្វីដែលពួកគេកំពុងធ្វើ គឺមានធម្មជាតិដូចគ្នាឡើយ។ ពួកគេមិនអាចមើលធ្លុះពីរឿងនេះបានឡើយ។ ទៅថ្ងៃមុខ នៅពេលដែលជួបរឿងបែបនេះ អ្នករាល់គ្នាត្រូវតែរៀនញែកដឹង និងលាតត្រដាងពីមនុស្សបែបនេះ ដោយលាតត្រដាងពីភាពលាក់ពុតទាំងអស់របស់ពួកគេ នោះពួកគេនឹងមិនហ៊ានប្រព្រឹត្តតាមរបៀបបែបនេះទៀតឡើយ។ អ្នករាល់គ្នាត្រូវតែដាក់សម្ពាធបន្តិចបន្តួចលើពួកគេ ហើយធ្វើឱ្យពួកគេគិតថា ការប្រព្រឹត្ត ឥរិយាបថនិងនិស្ស័យបែបនេះ គឺគួរឱ្យខ្មាសអៀន និងត្រូវបានមនុស្សគ្រប់គ្នាស្អប់ខ្ពើមយ៉ាងខ្លាំង។ ប្រសិនបើមនុស្សស្អប់ខ្ពើមរបស់ទាំងនេះខ្លាំងយ៉ាងនេះ តើព្រះជាម្ចាស់ស្អប់ខ្ពើមរបស់ទាំងនេះដែរឬទេ? ព្រះអង្គរឹតតែស្អប់ខ្ពើមរបស់ទាំងនេះទៅទៀត។ តាមធម្មជាតិ អ្នកគ្មានជាអ្វីទាំងអស់។ អ្នកគួរឱ្យអាណិតណាស់ទៅហើយ ទោះបីជាអ្នកមិនលើកតម្កើង និងធ្វើបន្ទាល់អំពីខ្លួនឯងក៏ដោយ ដូច្នេះ ប្រសិនបើអ្នកគួរឱ្យអាណិតយ៉ាងនេះទៅហើយ តែនៅតែលើកតម្កើង និងធ្វើបន្ទាល់អំពីខ្លួនឯងទៀត តើនេះមិនធ្វើឱ្យមនុស្សខ្ពើមរអើមទេឬអី? អ្នកមិនដែលបំពេញភារកិច្ចរបស់អ្នកដោយស្មោះត្រង់ឡើយ អ្នកមិនដែលប្រព្រឹត្តដោយមានគោលការណ៍ឡើយ ហើយអ្នកមិនបានបំពេញតាមការទាមទារ របស់ព្រះជាម្ចាស់ក្នុងទិដ្ឋភាពណាមួយឡើយ។ អ្នកកំពុងតែមានបញ្ហាទៅហើយ ដូច្នេះ ប្រសិនបើអ្នកនៅតែលើកតម្កើង និងធ្វើបន្ទាល់អំពីខ្លួនឯងទៀត តើរឿងរ៉ាវនឹងមិនកាន់តែលំបាកសម្រាប់អ្នកទេឬអី? អ្នកនឹងកាន់តែឃ្លាតឆ្ងាយពីការទាមទាររបស់ព្រះជាម្ចាស់ ហើយកាន់តែឃ្លាតឆ្ងាយពីការឈានដល់ស្ដង់ដាសម្រាប់ការទទួលបានសេចក្ដីសង្គ្រោះ។

ចូរប្រាប់ខ្ញុំមក តើធម្មជាតិនៃបញ្ហានៃការលើកតម្កើង និងធ្វើបន្ទាល់អំពីខ្លួនឯងគឺជាអ្វី? សាតាំងបានធ្វើឱ្យមនុស្សពុករលួយដល់កម្រិតនេះទៅហើយ តើភាពជាមនុស្ស និងវិចារណញ្ញាណរបស់ពួកគេលែងប្រក្រតីទៀតហើយ មែនទេ? តើអ្នករាល់គ្នាធ្លាប់ បង្ហាញនូវការបង្ហាញចេញនៃការលើកតម្កើង និងធ្វើបន្ទាល់អំពីខ្លួនឯង នៅក្នុងការបំពេញភារកិច្ចរបស់អ្នករាល់គ្នាដែរឬទេ? តើនរណាអាចនិយាយពីរឿងនេះបាន? (ខ្ញុំធ្លាប់បង្ហាញនូវការបង្ហាញចេញបែបនេះ។ នៅពេលខ្ញុំកំពុងបំពេញភារកិច្ចរបស់ខ្ញុំរហូតដល់យប់ជ្រៅ ខ្ញុំនឹងផ្ញើសារទៅកាន់ក្រុមជួបជុំ ដើម្បីឱ្យអ្នកដទៃដឹងថា ខ្ញុំនៅតែមិនទាន់ដេកនៅម៉ោងនេះ ហើយដើម្បីឱ្យពួកគេគិតថា ខ្ញុំអាចស៊ូទ្រាំនឹងការរងទុក្ខ និងលះបង់បាន។ ខ្ញុំធ្លាប់ធ្វើរឿងនេះដោយខ្លួនឯង ហើយក៏ធ្លាប់ឃើញអ្នកដទៃធ្វើរឿងនេះជាញឹកញាប់ដែរ។) មើលទៅ ហាក់ដូចជាមានមនុស្សបែបនេះច្រើនណាស់ ហើយពួកគេមិនមែនមានចំនួនតិចតួចនោះទេ។ តើការធ្វើរឿងបែបនេះ មិនមែនជារឿងឥតប្រយោជន៍ទេឬអី? វាពិតជាល្ងង់ខ្លៅណាស់! តើមាននរណាផ្សេងទៀតចង់និយាយអ្វីដែរឬទេ? (ខ្ញុំធ្លាប់ បង្ហាញនូវការបង្ហាញចេញមួយបែបនេះ។ នៅពេលខ្ញុំឃើញថាមានបញ្ហាមួយចំនួននៅក្នុងកិច្ចការរបស់ពួកជំនុំ ខ្ញុំនឹងចាប់ផ្ដើមដោះស្រាយបញ្ហាទាំងនោះ ដោយធ្វើឱ្យមនុស្សយល់ច្រឡំថា ខ្ញុំមានភាពក្លៀវក្លាណាស់ ប៉ុន្តែភាគច្រើន ខ្ញុំមិនបានធ្វើអ្វីទាល់តែសោះ បន្ទាប់ពីនិយាយក្តែងៗ។ សកម្មភាពរបស់ខ្ញុំមិនដំណើរការទៅមុខ និងគ្មានប្រសិទ្ធភាពឡើយ ហើយនៅទីបំផុត បញ្ហាមិនត្រូវបានដោះស្រាយ ហើយរឿងនោះក៏ត្រូវបានទុកចោលមិនបានដោះស្រាយ។ ខ្ញុំប្រើភាពក្លៀវក្លាខាងក្រៅរបស់ខ្ញុំ ដើម្បីបោកបញ្ឆោតមនុស្ស និងលាក់បាំងការពិតដែលថា ខ្ញុំមិនអនុវត្តសេចក្ដីពិត។) អ្នកកំពុងតែនិយាយពាក្យសម្ដីទទេៗ និយាយអួតក្អេងក្អាង ហើយមិនចាត់វិធានការជាក់ស្ដែងអ្វីឡើយ។ អ្នកបណ្ដោយឱ្យមនុស្សឃើញពីភាពស្វាហាប់របស់អ្នក ហាក់ដូចជាអ្នកកំពុងអនុវត្តសេចក្ដីពិត ប៉ុន្តែនៅពេលដល់ពេលដែលត្រូវធ្វើអ្វីមួយ អ្នកមិនធ្វើវាដោយភាពមុតមាំឡើយ ហើយគ្រាន់តែស្រែកពាក្យស្លោកប៉ុណ្ណោះ។ នៅទីបំផុត អ្នកចាប់ផ្ដើមយ៉ាងគគ្រឹកគគ្រេង តែបញ្ចប់ទៅវិញយ៉ាងស្ងាត់ជ្រងំ ដោយទុកឱ្យរឿងនោះនៅមិនទាន់រួចរាល់។ ការបង្ហាញចេញបែបនេះ ក៏មានលក្ខណៈបំភាន់ផងដែរ។ ហើយទៅថ្ងៃមុខ នៅពេលមានរឿងស្រដៀងគ្នានេះកើតឡើងចំពោះអ្នក តើអ្នកនឹង ញែកដឹងពីរឿងនេះដែរឬទេ? (ឥឡូវនេះ ខ្ញុំអាចញែកដឹងពីរឿងនេះបានខ្លះៗហើយ។) បើដូច្នេះ តើអ្នកមានទិសដៅសម្រាប់កែប្រែផ្លូវរបស់អ្នកវិញដែរឬទេ? ប្រសិនបើរឿងបែបនេះកើតឡើងចំពោះអ្នកម្ដងទៀត អ្នកអាចអនុវត្តតាមពីរជំហាន៖ ជំហានទីមួយ គឺត្រូវវាយតម្លៃថាតើអ្នកពិតជាអាចដោះស្រាយរឿងនេះបាន ឬក៏អត់។ ប្រសិនបើអ្នកអាចធ្វើបាន នោះអ្នកគួរតែអនុវត្តវាឱ្យបានម៉ត់ចត់ និងជាក់ស្ដែង។ ជំហានទីពីរ គឺត្រូវអធិស្ឋាននៅចំពោះព្រះជាម្ចាស់ ហើយទូលសូមឱ្យព្រះអង្គណែនាំអ្នកនៅក្នុងរឿងនេះ ហើយនៅពេលអ្នកចាត់វិធានការ អ្នកក៏ត្រូវទទួលយកការមើលការខុសត្រូវពីមនុស្សគ្រប់គ្នាផងដែរ ស្របពេលជាមួយគ្នានោះ ត្រូវមានការប្ដេជ្ញាចិត្តក្នុងការបំពេញចំណែករបស់អ្នក និងសហការជាមួយមនុស្សគ្រប់គ្នា ដើម្បីបញ្ចប់ភារកិច្ចនេះ។ ប្រសិនបើអ្នករៀនធ្វើរឿងនានាម្តងមួយជំហានៗ ហើយធ្វើការតាមរបៀប រាបសា នោះអ្នកនឹងដោះស្រាយបញ្ហានេះបាន។ ប្រសិនបើអ្នកតែងតែនិយាយពាក្យសម្ដីទទេៗ និយាយអួតក្អេងក្អាង និយាយប៉ាតណាប៉ាតណី គ្រាន់តែធ្វើឱ្យតែរួចពីដៃនៅពេលអ្នកធ្វើរឿងអ្វីមួយ ហើយមិនមានភាពរាបសាទាល់តែសោះ នោះអ្នកគឺជាមនុស្សថោកទាបហើយ។ ដោយសារតែអ្នកអាចមើលឃើញថាមានបញ្ហានៅក្នុងកិច្ចការរបស់ពួកជំនុំ ហើយអាចផ្ដល់យោបល់ពីរបៀបដែលបញ្ហានេះគួរត្រូវបានដោះស្រាយ នេះបញ្ជាក់ថា អ្នកប្រហែលជាមានសក្ដានុពល និងប្រហែលជាមានសមត្ថភាពការងារដើម្បីដោះស្រាយរឿងនេះ។ រឿងតែមួយគត់គឺថាមានបញ្ហាជាមួយនឹងនិស្ស័យរបស់អ្នក អ្នកប្រព្រឹត្តដោយឆាប់ខឹង មិនសុខចិត្តលះបង់ ហើយផ្ដោតតែទៅលើការស្រែកពាក្យស្លោកទទេៗប៉ុណ្ណោះ។ នៅពេលដែលអ្នករកឃើញបញ្ហាមួយ ជាដំបូង ត្រូវមើលថាតើអ្នកអាចដោះស្រាយវាបាន ឬក៏អត់ ហើយប្រសិនបើអ្នកអាចធ្វើបាន នោះត្រូវទទួលយកភារកិច្ចនេះ ហើយធ្វើវាឱ្យដល់ទីបញ្ចប់ ដោយដោះស្រាយបញ្ហានោះ អនុវត្ត និងបំពេញទំនួលខុសត្រូវរបស់អ្នក ព្រមទាំងរាយការណ៍ពីរឿងនេះថ្វាយព្រះជាម្ចាស់។ នេះហើយជាអត្ថន័យនៃការបំពេញភារកិច្ចរបស់អ្នក និងការប្រព្រឹត្ត ព្រមទាំងការប្រព្រឹត្តខ្លួនតាមរបៀបរាបសា។ ប្រសិនបើអ្នកមិនអាចដោះស្រាយបញ្ហានេះបានទេ នោះត្រូវរាយការណ៍វាទៅកាន់អ្នកដឹកនាំរបស់អ្នក ហើយមើលថាតើនរណាដែលស័ក្ដិសមបំផុតក្នុងការចាត់ចែងរឿងនេះ។ ជាដំបូង អ្នកត្រូវតែបំពេញទំនួលខុសត្រូវរបស់អ្នក តាមរបៀបនេះ អ្នកនឹងបានប្រកាន់ខ្ជាប់នូវភារកិច្ចរបស់អ្នក និងឈរនៅទីតាំងដ៏ត្រឹមត្រូវ។ បន្ទាប់ពីអ្នករកឃើញបញ្ហានោះ ប្រសិនបើអ្នកមិនអាចដោះស្រាយវាបាន ប៉ុន្តែអាចរាយការណ៍ពីវាបាន នោះអ្នកបានបំពេញទំនួលខុសត្រូវទីមួយរបស់អ្នកហើយ។ ប្រសិនបើអ្នកមានអារម្មណ៍ថា នេះគឺជាភារកិច្ចដែលអ្នកគួរតែបំពេញ ហើយថាអ្នកមានសមត្ថភាពអាចធ្វើកិច្ចការនេះបាន នោះអ្នកគួរតែស្វែងរកជំនួយពីបងប្អូនប្រុសស្រីរបស់អ្នក ដោយជាដំបូង ត្រូវប្រកបគ្នាអំពីគោលការណ៍នានា និងកំណត់ផែនការមួយ ហើយបន្ទាប់មក សហការរួមគ្នាដោយចុះសម្រុង ដើម្បីបញ្ចប់រឿងនេះ។ នេះគឺជាទំនួលខុសត្រូវទីពីររបស់អ្នក។ ប្រសិនបើអ្នកអាចរ៉ាប់រងទំនួលខុសត្រូវទាំងពីរនេះបាន នោះអ្នកនឹងបានបំពេញភារកិច្ចរបស់អ្នកបានយ៉ាងល្អ ហើយអ្នកនឹងក្លាយជាភាវៈដែលព្រះបានបង្កើត ដែលត្រូវតាម ស្ដង់ដា។ ភារកិច្ចរបស់មនុស្ស គឺមានតែទិដ្ឋភាពទាំងពីរនេះប៉ុណ្ណោះ។ ប្រសិនបើអ្នកអាចរ៉ាប់រងរឿងដែលអ្នកមើលឃើញ និងអាចធ្វើបាន ដោយបំពេញភារកិច្ចរបស់អ្នកបានយ៉ាងល្អ នោះអ្នកគឺស្របតាមបំណងព្រះហឫទ័យរបស់ព្រះជាម្ចាស់ហើយ។

តើមានការបង្ហាញចេញផ្សេងទៀតនៃការលើកតម្កើង និងធ្វើបន្ទាល់អំពីខ្លួនឯងដែរឬទេ? (ថ្មីៗនេះ ខ្ញុំមានការបង្ហាញ ចេញបែបនេះ។ នៅពេលខ្ញុំកំពុងបំពេញភារកិច្ចរបស់ខ្ញុំ ខ្ញុំរវល់នឹងរឿងនានាពេញមួយថ្ងៃ ហើយមានបញ្ហាមួយចំនួននៅក្នុងពួកជំនុំ ដែលខ្ញុំមិនបានដោះស្រាយជាក់ស្ដែង ហើយបែរជាចាត់ចែងត្រឹមតែឱ្យតែរួចពីដៃទៅវិញ។ ទោះជាយ៉ាងណាក្តី មនុស្សមួយចំនួនបានឃើញថា ខ្ញុំរវល់នឹងការបំពេញភារកិច្ចរបស់ខ្ញុំរាល់ថ្ងៃ ដូច្នេះ ពួកគេបានវាយតម្លៃខ្ញុំខ្ពស់ និងស្ងើចសរសើរខ្ញុំ។ តើឥរិយាបថនេះ មិនមានផ្ទុកនូវធាតុផ្សំនៃការលើកតម្កើង និងធ្វើបន្ទាល់អំពីខ្លួនឯងទេឬអី? ខ្ញុំមិនអាចមើលឃើញរឿងនេះច្បាស់ឡើយ ហើយតែងតែមានអារម្មណ៍ថារងការរឹតត្បិតបន្តិច។) តើនេះគឺជាការធ្វើបន្ទាល់អំពីខ្លួនឯងឬ? ប្រសិនបើអ្នករវល់នឹងការបំពេញភារកិច្ចរបស់អ្នក អាចស៊ូទ្រាំនឹងការរងទុក្ខ និងមិនត្អូញត្អែរ ហើយរាស្ដ្ររើសតាំងរបស់ព្រះជាម្ចាស់វាយតម្លៃអ្នកខ្ពស់ និងស្ងើចសរសើរអ្នក នេះជារឿងធម្មតាទេ ហើយមិនមែនបណ្ដាលមកពីការធ្វើបន្ទាល់អំពីខ្លួនឯងឡើយ។ អ្នកគ្រាន់តែរវល់នឹងការបំពេញភារកិច្ចរបស់អ្នក ហើយមិនកំពុងអួតអាង ឬអួតសម្ញែងឡើយ ហើយអ្នកមិនបន្តនិយាយរៀបរាប់ពីបទពិសោធនៃការរងទុក្ខរបស់អ្នកឡើយ ដូច្នេះ នេះមិនពាក់ព័ន្ធនឹងការធ្វើបន្ទាល់អំពីខ្លួនឯងទេ។ ទោះជាយ៉ាងណាក្តី នៅសំបកក្រៅ មនុស្សជាច្រើនមើលទៅហាក់ដូចជារវល់ នៅពេលបំពេញភារកិច្ចរបស់ពួកគេ ទាំងដែលតាមពិត ការងាររបស់ពួកគេមិនទទួលបានលទ្ធផលអ្វីសោះ ហើយពួកគេមិនបានដោះស្រាយបញ្ហាអ្វីឡើយ។ តើព្រះជាម្ចាស់សព្វព្រះហឫទ័យនឹងមនុស្សដែលរវល់តាមរបៀបនោះដែរឬទេ? ប្រសិនបើអ្នករវល់ពេញមួយថ្ងៃជាមួយនឹងបញ្ហាធម្មតាៗ ដែលមនុស្សដែលយល់ពីសេចក្ដីពិត និងក្ដាប់បានគោលការណ៍ អាចដោះស្រាយបានក្នុងរយៈពេលពីរម៉ោង ហើយអ្នកមានអារម្មណ៍ថាហត់នឿយខ្លាំង និងថាអ្នកបានរងទុក្ខយ៉ាងច្រើន នោះតើអ្នកមិនមែនគ្រាន់តែរវល់នឹងរឿងឥតប្រយោជន៍ គ្រាន់តែរត់ចុះរត់ឡើងដោយគ្មានគោលដៅទេឬអី? តើអ្នកអាចទទួលបានការសព្វព្រះហឫទ័យពីព្រះជាម្ចាស់ ពីការបំពេញភារកិច្ចរបស់អ្នកតាមរបៀបនេះបានដែរឬទេ? (ទេ មិនបានទេ។) អ្នកកំពុងធ្វើការដោយគ្មានប្រសិទ្ធភាពខ្លាំងពេកហើយ! ចំពោះរឿងនេះ អ្នកត្រូវតែស្វែងរកគោលការណ៍សេចក្ដីពិត។ ជួនកាល មនុស្សមានរឿងជាច្រើនដែលត្រូវធ្វើ ហើយពិតជារវល់មែន ដែលនេះជារឿងធម្មតាទេ ប៉ុន្តែជួនកាល ពួកគេមិនសូវមានរឿងត្រូវធ្វើច្រើនទេ តែនៅតែរវល់ដដែល។ តើអ្វីបណ្ដាលឱ្យមានរឿងនេះ? មូលហេតុមួយ គឺដោយសារកិច្ចការរបស់អ្នកមិនត្រូវបានរៀបចំផែនការ និងចាត់ចែងឱ្យបានសមហេតុផល។ អ្នកត្រូវតែក្ដាប់បាននូវភារកិច្ចកិច្ចការសំខាន់ៗ រៀបចំផែនការ និងចាត់ចែងភារកិច្ចទាំងនោះឱ្យបានសមហេតុផល ហើយបំពេញភារកិច្ចរបស់អ្នកឱ្យកាន់តែមានប្រសិទ្ធភាព។ ការរត់ចុះរត់ឡើងដោយគ្មានគោលដៅ និងការរវល់ដោយឥតប្រយោជន៍ នឹងមិនទទួលបានការសព្វព្រះហឫទ័យពីព្រះជាម្ចាស់ឡើយ។ ស្ថានភាពមួយទៀត គឺនៅពេលដែលចេតនារបស់អ្នក គឺដើម្បីធ្វើឱ្យមនុស្សគិតថាអ្នករវល់ ហើយអ្នកប្រើមធ្យោបាយ និង រូបភាពខាងក្រៅក្លែងក្លាយនេះ ដើម្បីបោកបញ្ឆោតអ្នកដទៃ។ រាល់ពេលដែលពួកគេជួបជុំគ្នា ពួកអ្នកដឹកនាំ និងពួកអ្នកធ្វើការមួយចំនួន មិនដោះស្រាយបញ្ហាជាក់ស្ដែងឡើយ ហើយបែរជានិយាយរឿងឥតប្រយោជន៍ ដោយនិយាយខុសប្រធានបទមិនឈប់ និងនិយាយរហូតដោយមិនចូលដល់ចំណុចសំខាន់សោះ។ របៀបនៃការរវល់បែបនេះ ដែលមិនខិតខំដើម្បីប្រសិទ្ធភាព ឬការរីកចម្រើន ត្រូវបានគេហៅថា ការរវល់នឹងរឿងឥតប្រយោជន៍។ ហើយតើនេះជាអាកប្បកិរិយាប្រភេទណា? គឺធ្វើឱ្យតែបានៗនៅក្នុងកិច្ចការរបស់ខ្លួន ធ្វើឱ្យតែរួចពីដៃ បំផ្លាញពេលវេលាចោល ហើយនៅទីបំផុត នៅតែគិតថា៖ «មិនថាអ្នកដទៃគិតយ៉ាងណា ឬព្រះជាម្ចាស់គិតយ៉ាងណានោះទេ ដរាបណាមនសិការរបស់ខ្ញុំជ្រះស្រឡះ ខ្ញុំនឹងមិនអីទេ។ យ៉ាងហោចណាស់ ខ្ញុំមិននៅទំនេរចោល យ៉ាងហោចណាស់ ខ្ញុំមិនស៊ីបាយទទេៗឡើយ»។ នៅសំបកក្រៅ វាអាចមើលទៅហាក់ដូចជាអ្នកមិននៅទំនេរចោល ថាអ្នកមិនស៊ីបាយទទេៗ ថារាល់ថ្ងៃ អ្នកចូលរួមការជួបជុំ ឬបំពេញភារកិច្ចរបស់អ្នក ហើយថាអ្វីគ្រប់យ៉ាងដែលអ្នកកំពុងធ្វើ គឺពាក់ព័ន្ធនឹងកិច្ចការរបស់ពួកជំនុំ ប៉ុន្តែតាមពិត នៅក្នុងជម្រៅចិត្ត អ្នកដឹងថារឿងដែលអ្នកកំពុងធ្វើ គឺមិនមានប្រយោជន៍ ឬមិនមានតម្លៃទាល់តែសោះ ហើយថាអ្នកគ្រាន់តែធ្វើឱ្យតែបានៗប៉ុណ្ណោះ។ នេះគឺជាបញ្ហាហើយ។ ដូច្នេះ តើអ្នកកំពុងបំពេញភារកិច្ចរបស់អ្នកបានល្អកម្រិតណា? អ្នកដឹងច្បាស់ណាស់ថាអ្នកមានបញ្ហា ប៉ុន្តែអ្នកមិនស្វែងរកសេចក្ដីពិតដើម្បីដោះស្រាយវាឡើយ នេះគឺជាការធ្វើឱ្យតែរួចពីដៃ ស្ពឹកស្រពន់ និងរឹងទទឹងហើយ។ តើអ្វីជាផលវិបាកនៃការធ្វើឱ្យតែរួចពីដៃ និងការពន្យារពេល នៅពេលបំពេញភារកិច្ចរបស់អ្នក? អ្នកច្បាស់ជានឹងមិនទទួលបានការសព្វព្រះហឫទ័យពីព្រះជាម្ចាស់ឡើយ ពីព្រោះអ្នកមិនប្រព្រឹត្តដោយមានគោលការណ៍ ឬប្រសិទ្ធភាពឡើយ ហើយការបំពេញភារកិច្ចរបស់អ្នកបែបនេះ គឺជាការធ្វើការដោយកម្លាំងសុទ្ធសាធ។ ប្រសិនបើអ្នកត្រូវបានលួសកាត់ និងជួយហើយ តែនៅតែមិនប្រែចិត្ត ហើយអ្នកថែមទាំងត្អូញត្អែរ និងមានភាពអវិជ្ជមាន ព្រមទាំងខ្ជិលច្រអូសនៅពេលធ្វើការទៀត នោះអ្នកអាចត្រឹមតែត្រូវបានជម្រុះចោលប៉ុណ្ណោះ។ ដូច្នេះ ប្រសិនបើអ្នកមិនដេញតាមសេចក្ដីពិត ដើម្បីដោះស្រាយបញ្ហានៃការធ្វើឱ្យតែរួចពីដៃទេ មិនថាអ្នកបំពេញភារកិច្ចរបស់អ្នកយូរប៉ុនណានោះទេ វានឹងគ្មានប្រយោជន៍ឡើយ ហើយអ្នកនឹងមិនអាចឈានដល់ស្ដង់ដាសម្រាប់ការបំពេញភារកិច្ចរបស់អ្នកដោយភាពស្មោះត្រង់ឡើយ។ បញ្ហានេះស័ក្ដិសមនឹងឱ្យឆ្លុះបញ្ចាំងណាស់។ ព្រះជាម្ចាស់ទាមទារឱ្យមនុស្សប្រព្រឹត្តដោយមានគោលការណ៍ ឱ្យពួកគេអនុវត្តសេចក្ដីពិត និងឱ្យពួកគេធ្វើជាមនុស្សស្មោះត្រង់។ ប្រសិនបើមនុស្សម្នាក់អាចចូលទៅក្នុងសេចក្ដីពិតទាំងនេះបាន នោះពួកគេនឹងសម្រេចបានលទ្ធផលនៅក្នុងការបំពេញភារកិច្ចរបស់ពួកគេ ហើយយ៉ាងហោចណាស់ ពួកគេនឹងអាចប្រព្រឹត្តដោយមានគោលការណ៍។ មូលដ្ឋានគ្រឹះ និងគន្លឹះក្នុងការបង្កើនប្រសិទ្ធភាពរបស់មនុស្សម្នាក់ គឺស្ថិតនៅត្រង់នេះឯង។ ប្រសិនបើមនុស្សម្នាក់មិនមានគោលការណ៍សេចក្ដីពិតទេ នោះមិនថាពួកគេបំពេញភារកិច្ចរបស់ពួកគេដោយរវល់យ៉ាងណា ហើយមិនថាពួកគេធ្វើការយូរប៉ុនណាក្នុងមួយថ្ងៃនោះទេ ពួកគេនឹងមិនឃើញលទ្ធផលពិតប្រាកដឡើយ។ នៅពេលវិនិច្ឆ័យថាតើមនុស្សបំពេញភារកិច្ចរបស់ពួកគេដោយភាពស្មោះត្រង់ ឬក៏អត់ ព្រះជាម្ចាស់មិនទតមើលថាតើពួកគេបំពេញភារកិច្ចរបស់ពួកគេយូរប៉ុនណានោះទេ ប៉ុន្តែផ្ទុយទៅវិញ ទ្រង់ទតមើលលទ្ធផលជាក់ស្ដែង និងប្រសិទ្ធភាពការងាររបស់ពួកគេ ហើយទតមើលថាតើពួកគេកំពុងប្រព្រឹត្តដោយមានគោលការណ៍ និងស្របតាមសេចក្ដីពិតដែរឬទេ។ និយាយឱ្យសាមញ្ញទៅ ទ្រង់ទតមើលថាតើមនុស្សមានទីបន្ទាល់នៃបទពិសោធពិតប្រាកដ និងការចូលទៅក្នុងជីវិត នៅក្នុងការបំពេញភារកិច្ចរបស់ពួកគេដែរឬទេ។ ប្រសិនបើមនុស្សមិនមានតថភាពនៃសេចក្ដីពិតណាមួយទេ នោះពួកគេគ្រាន់តែជាអ្នកធ្វើការដោយកម្លាំងប៉ុណ្ណោះ ប៉ុន្តែប្រសិនបើពួកគេអាចអនុវត្តសេចក្ដីពិត និងប្រព្រឹត្តដោយមានគោលការណ៍ នោះគឺជាសញ្ញាបញ្ជាក់ថា ពួកគេកំពុងបំពេញភារកិច្ចរបស់ពួកគេ ក្នុងនាមជារាស្ដ្ររបស់ព្រះជាម្ចាស់។ តាមរយៈការប្រៀបធៀបនេះ គេអាចយល់បានថា មានតែអ្នកដែលត្រូវតាមស្ដង់ដាក្នុងការបំពេញភារកិច្ចរបស់ពួកគេប៉ុណ្ណោះ ទើបជារាស្ដ្ររបស់ព្រះជាម្ចាស់។ អស់អ្នកដែលមិនត្រូវតាមស្ដង់ដានៅក្នុងភារកិច្ចរបស់ពួកគេ ដែលតែងតែធ្វើឱ្យតែរួចពីដៃ គឺជាអ្នកធ្វើការដោយកម្លាំង។ ប្រសិនបើមនុស្សម្នាក់អាចឈានដល់ការយល់ពីសេចក្ដីពិត និងប្រព្រឹត្តដោយមានគោលការណ៍ នោះការបំពេញភារកិច្ចណាមួយ នឹងមិនមែនជាបញ្ហាសម្រាប់ពួកគេឡើយ ហើយដរាបណាពួកគេស្ទាបស្ទង់មួយរយៈ នោះនៅទីបំផុត ពួកគេនឹងបំពេញភារកិច្ចរបស់ពួកគេតាមរបៀបដែលត្រូវតាមស្ដង់ដាមិនខាន។ ចំណែកឯអ្នកដែលមានគុណសម្បត្តិទាបពេក ឬអ្នកដែលតែងតែធ្វើឱ្យតែរួចពីដៃ វានឹងពិបាកសម្រាប់ពួកគេក្នុងការបំពេញតាមការទាមទារ ហើយការបំពេញភារកិច្ចរបស់ពួកគេ គឺគ្មានអ្វីក្រៅពីការធ្វើការដោយកម្លាំងឡើយ។ ចំណែកឯមនុស្សដែលវង្វេងវង្វាន់ មនុស្សល្ងង់ខ្លៅ និងមនុស្សដែលមានភាពជាមនុស្សអន់ខ្សោយ ដែលមិនធ្វើកិច្ចការត្រឹមត្រូវ មិនទទួលយកសេចក្ដីពិត ទោះបីជាវាត្រូវបានប្រកបគ្នាយ៉ាងណាក៏ដោយ ហើយបន្តប្រព្រឹត្តដោយមិនខ្វល់ខ្វាយ ពួកគេអាចត្រឹមតែត្រូវបានជម្រុះចោល និងទុកឱ្យជឿលើព្រះជាម្ចាស់តាមតែពួកគេចង់ប៉ុណ្ណោះ។ ដូច្នេះ ប្រសិនបើមនុស្សម្នាក់មិនបំពេញភារកិច្ចរបស់ពួកគេដោយមានគោលការណ៍ ហើយកំពុងរត់ចុះរត់ឡើងដោយគ្មានគោលដៅ និងរវល់នឹងរឿងឥតប្រយោជន៍រាល់ថ្ងៃ នោះពួកគេត្រូវតែប្រញាប់ស្វែងរកសេចក្ដីពិតដើម្បីដោះស្រាយរឿងនេះ និងប្រព្រឹត្តដោយមានគោលការណ៍។ ពួកគេគួរតែអាចបំពេញភារកិច្ចរបស់ពួកគេជាធម្មតារាល់ថ្ងៃ ហើយមិនគ្រាន់តែស្កប់ស្កល់នៅពេលដែលពួកគេបានធ្វើការអស់រយៈពេលយូរនោះទេ ដោយត្រូវផ្ដល់សារៈសំខាន់លើប្រសិទ្ធភាព និងការបង្កើតផលិតផលសម្រេច មានតែមនុស្សបែបនេះប៉ុណ្ណោះ ទើបជាមនុស្សដែលទទួលបានការសព្វព្រះទ័យពីព្រះជាម្ចាស់ និងជាអ្នកដែលបំពេញភារកិច្ចរបស់ពួកគេដោយស្មោះត្រង់។

សព្វថ្ងៃនេះ មានមនុស្សជាច្រើនដែលដើរតាមព្រះជាម្ចាស់ និងកំពុងបំពេញភារកិច្ចរបស់ខ្លួន ប៉ុន្តែមានមួយចំណែកក្នុងចំណោមពួកគេ មិនដែលដេញតាមសេចក្ដីពិតឡើយ ហើយនៅពេលបំពេញភារកិច្ចរបស់ខ្លួន ពួកគេតែងតែធ្វើផ្តេសផ្តាស និងស្របតាមការប្រាថ្នាចង់បានរបស់ខ្លួន ដោយធ្វើអ្វីៗតាមតែពួកគេចង់។ ពួកគេមិនធ្វើកំហុសធំដុំទេ ប៉ុន្តែពួកគេតែងតែធ្វើកំហុសតូចតាចគ្រប់ពេល ជាពិសេសមើលទៅហាក់ដូចជារវល់រាល់ថ្ងៃ តែតាមការពិត ពួកគេសឹងតែមិនបានចាត់ចែងកិច្ចការត្រឹមត្រូវណាមួយសោះ ហើយកំពុងតែបណ្ដោយឱ្យពេលវេលាកន្លងផុតទៅដោយឥតប្រយោជន៍។ គេក៏អាចនិយាយបានដែរថា ពួកគេគ្រាន់តែធ្វើការងាររបស់ពួកគេឱ្យតែរួចពីដៃប៉ុណ្ណោះ។ តើមនុស្សបែបនេះមិនស្ថិតក្នុងគ្រោះថ្នាក់ទេឬអី? ប្រសិនបើមនុស្សម្នាក់តែងតែប្រព្រឹត្តចំពោះភារកិច្ចរបស់ខ្លួន និង ប្រព្រឹត្តចំពោះការផ្ទុកផ្តាក់របស់ព្រះជាម្ចាស់ ដោយអាកប្បកិរិយាខ្វះការគោរពបែបនេះ តើនឹងមានផលវិបាកបែបណាទៅ? ការធ្វើការងារដោយមិនមានប្រសិទ្ធភាព និងការត្រូវបានដកហូតតំណែងពីភារកិច្ចរបស់ខ្លួន គឺជាផលវិបាកស្រាលមួយ ប្រសិនបើមនុស្សម្នាក់ប្រព្រឹត្តអំពើអាក្រក់ផ្សេងៗ នោះគេគួរតែត្រូវបានបោសសម្អាតចេញ ហើយព្រះជាម្ចាស់នឹងប្រគល់មនុស្សបែបនេះទៅឱ្យសាតាំង។ តើការត្រូវបានប្រគល់ទៅឱ្យសាតាំងមានន័យដូចម្ដេច? វាមានន័យថា ព្រះជាម្ចាស់នឹងលែងមើលថែគេទៀតហើយ ព្រះជាម្ចាស់នឹងមិនសង្គ្រោះគេឡើយ ហើយគេនឹងចាប់ផ្ដើមដើរតាមផ្លូវខុស រួចនឹងត្រូវបានដាក់ទោស។ អ្នកយល់ពីរឿងនេះ តើមែនទេ? ពេលនេះគឺជាពេលដែលព្រះជាម្ចាស់បើកសម្ដែងមនុស្ស ហើយប្រសិនបើអ្នកកំពុងដើរខុសផ្លូវជាបណ្ដោះអាសន្ន នោះព្រះជាម្ចាស់នឹងប្រើប្រាស់មជ្ឈដ្ឋានជាក់ស្ដែង ដើម្បីផ្ដល់ឱកាសឱ្យអ្នកបានទទួលស្គាល់ពីបញ្ហារបស់អ្នក។ ទោះជាយ៉ាងណាក៏ដោយ នៅពេលដែលអ្នកដឹងថា ព្រះជាម្ចាស់បានទុកពេលខ្លះឱ្យអ្នកដើម្បីពិចារណា ថាព្រះជាម្ចាស់កំពុងផ្ដល់ឱកាសចុងក្រោយដល់អ្នក ប្រសិនបើអ្នកនៅតែមិនងាកត្រឡប់មកវិញ ហើយនៅតែរឹងទទឹងបន្តបំពេញភារកិច្ចរបស់អ្នកឱ្យតែរួចពីដៃ នោះព្រះជាម្ចាស់នឹងចាត់វិធានការហើយ។ នៅពេលដែលព្រះជាម្ចាស់មានព្រះទ័យចង់បំផ្លាញក្រុងនីនីវេ តើព្រះអង្គបានធ្វើដូច្នេះភ្លាមៗដែរឬទេ? ព្រះអង្គមិនបានធ្វើដូច្នេះឡើយ។ តើជំហានដំបូងរបស់ព្រះជាម្ចាស់នៅពេលដែលព្រះអង្គបានចាត់វិធានការ គឺជាអ្វី? ដំបូង ព្រះអង្គបានប្រាប់យ៉ូណាស ហើយបានប្រាប់គាត់យ៉ាងច្បាស់អំពីដំណើរការទាំងមូលថានឹងទៅជាយ៉ាងណា និងអំពីបំណងព្រះហឫទ័យរបស់ព្រះអង្គ។ បន្ទាប់ពីនេះ យ៉ូណាសបានទៅក្រុងនីនីវេ ហើយបានដើរជុំវិញទីក្រុង ដោយប្រកាសថា៖ «នៅតែ៤០ថ្ងៃទៀត ក្រុងនីនីវេនឹងត្រូវបំផ្លាញហើយ!» (យ៉ូណាស ៣:៤)។ សារនេះបានលេចឮដល់ត្រចៀកមនុស្សគ្រប់គ្នា។ បុរសនិងស្ត្រី ចាស់និងក្មេង និងមនុស្សគ្រប់ស្រទាប់វណ្ណៈ សុទ្ធតែបានឮអំពីរឿងនេះ វាត្រូវបានគេដឹងគ្រប់ៗផ្ទះ ហើយសូម្បីតែស្ដេចរបស់ពួកគេក៏បានឮដំណឹងនេះដែរ។ ហេតុអ្វីបានជាព្រះជាម្ចាស់ធ្វើបែបនេះ? តាមរយៈការមើលលើបញ្ហានេះ គេអាចឃើញថា មិនថាព្រះអង្គកំពុងសង្គ្រោះមនុស្ស បើកសម្ដែងមនុស្ស ឬដាក់ទោសពួកគេនោះទេ របៀបដែលព្រះអង្គប្រព្រឹត្តចំពោះមនុស្ស សុទ្ធតែមាននីតិវិធី និងគោលការណ៍។ ព្រះអង្គមិនមែនធ្វើតាមតែព្រះទ័យនឹកឃើញភ្លាមៗ ដោយបំផ្លាញនរណាម្នាក់ភ្លាមៗនៅពេលដែលព្រះអង្គទាស់ព្រះនេត្រនឹងពួកគេនោះទេ។ ផ្ទុយទៅវិញ ព្រះអង្គទុកពេលវេលាខ្លះឱ្យកន្លងផុតសិន។ តើព្រះអង្គមានគោលបំណងអ្វីដែលអនុញ្ញាតឱ្យពេលវេលានេះកន្លងផុតទៅ? (ដើម្បីឱ្យមនុស្សប្រែចិត្ត)។ គឺដើម្បីឱ្យអ្នកក្រុងនីនីវេបានដឹងពីអ្វីដែលព្រះអង្គនឹងធ្វើ ដើម្បីអនុញ្ញាតឱ្យពួកគេឆ្លុះបញ្ចាំង និងយល់ពីបំណងព្រះហឫទ័យរបស់ព្រះអង្គបន្តិចម្ដងៗ ហើយចាប់ផ្ដើមងាកត្រឡប់មកវិញជាបណ្ដើរៗ។ មានដំណើរការមួយសម្រាប់ឱ្យមនុស្សទទួលស្គាល់រឿងនេះ ហើយរយៈពេល ៤០ ថ្ងៃនេះ គឺជាពេលវេលាដែលព្រះជាម្ចាស់បានប្រទានដល់មនុស្ស ដើម្បីងាកត្រឡប់មកវិញ។ ប្រសិនបើពួកគេនៅតែមិនងាកត្រឡប់មកវិញបន្ទាប់ពី ៤០ ថ្ងៃ ហើយមិនបានលន់តួបាបរបស់ពួកគេចំពោះព្រះអង្គទេ នោះព្រះជាម្ចាស់នឹងសម្រេចកិច្ចការនេះស្របទៅតាមអ្វីដែលព្រះអង្គបានមានព្រះបន្ទូលថាព្រះអង្គនឹងធ្វើ។ នេះក៏ព្រោះតែព្រះជាម្ចាស់មានព្រះបន្ទូលយ៉ាងណា គឺយ៉ាងនោះ ហើយព្រះអង្គមានបន្ទូលយ៉ាងណា ក៏សម្រេចយ៉ាងនោះមែន គ្មានសេចក្ដីមិនពិតចំពោះព្រះបន្ទូលទាំងនេះឡើយ។ ដូច្នេះ តើអ្នកក្រុងនីនីវេមានប្រតិកម្មយ៉ាងណា នៅពេលដែលពួកគេទទួលបានដំណឹងនេះ? តើពួកគេស្លៀកសំពត់ធ្មៃ និងលាបផេះលើខ្លួនភ្លាមៗឬ? ទេ មានដំណើរការមួយ។ នៅដើមដំបូង មនុស្សប្រហែលជាមានការសង្ស័យថា៖ «ព្រះជាម្ចាស់នឹងបំផ្លាញពួកយើង តើព្រះអង្គពិតជាមានព្រះបន្ទូលបែបនេះមែនឬ? តើពួកយើងបានធ្វើអ្វីទៅ?» បន្ទាប់ពីនេះ គ្រប់គ្រួសារទាំងអស់បានប្រាប់គ្នាទៅវិញទៅមកអំពីរឿងនេះ ហើយបានពិភាក្សាគ្នា។ ពួកគេមានអារម្មណ៍ថា វិបត្តិមួយបានមកដល់ហើយ ហើយថាពួកគេកំពុងស្ថិតនៅផ្លូវបំបែករវាងជីវិត និងសេចក្ដីស្លាប់។ ដូច្នេះ តើពួកគេគួរធ្វើដូចម្ដេច? តើពួកគេគួរតែលន់តួ និងប្រែចិត្ត ឬក៏សង្ស័យ និង ទាស់ទទឹង? ប្រសិនបើពួកគេពិតជាជ្រើសរើសការសង្ស័យ និងទាស់ទទឹងមែន ផលវិបាកគឺថា ពួកគេនឹងត្រូវបំផ្លាញបន្ទាប់ពី ៤០ ថ្ងៃ ប៉ុន្តែប្រសិនបើពួកគេលន់តួបាបរបស់ពួកគេ ហើយងាក ត្រឡប់មកវិញ ពួកគេនឹងនៅតែមានផ្លូវរស់។ បន្ទាប់ពីបានពិភាក្សាលើបញ្ហានេះនៅគ្រប់កម្រិតអស់រយៈពេលជាច្រើនថ្ងៃ ប្រជាពលរដ្ឋមួយភាគតូចបំផុត អាចប្រកាន់យកអាកប្បកិរិយានៃការលន់តួបាបរបស់ពួកគេ ហើយងាកត្រឡប់មកវិញ។ ពួកគេអាចក្រាបចុះថ្វាយបង្គំ ថ្វាយយញ្ញបូជា ឬបង្ហាញអាកប្បកិរិយា និងការបង្ហាញចេញល្អៗមួយចំនួន។ ប៉ុន្តែមានបុគ្គលដ៏សំខាន់បំផុតម្នាក់ ដែលបានសង្គ្រោះទីក្រុងនេះ តើបុគ្គលម្នាក់នេះជានរណា? នោះគឺស្ដេចនៃក្រុងនីនីវេ។ ទ្រង់បានបញ្ជាឱ្យទូទាំងប្រទេស ចាប់តាំងពីស្ដេចរហូតដល់រាស្ត្រសាមញ្ញទាបតូចបំផុត ឱ្យស្លៀកសំពត់ធ្មៃ និងលាបផេះលើខ្លួន ដើម្បីលន់តួបាបរបស់ពួកគេ និងប្រែចិត្តចំពោះព្រះយេហូវ៉ាដ៏ជាព្រះ។ បន្ទាប់ពីចេញបញ្ជាបែបនេះហើយ តើមាននរណាម្នាក់នៅក្នុងទីក្រុងហ៊ានមិនធ្វើតាមដែរឬទេ? ស្ដេចមួយអង្គមានអំណាចបែបនេះឯង។ ប្រសិនបើទ្រង់បានប្រើអំណាចដែលទ្រង់មាន ដើម្បីធ្វើរឿងអាក្រក់ខ្លះ នោះប្រជាជនក្នុងប្រទេសនឹងត្រូវរងមហន្តរាយដ៏ធំសម្បើមមួយជាមិនខាន ប៉ុន្តែផ្ទុយទៅវិញ ទ្រង់បានប្រើអំណាចនេះដើម្បីធ្វើរឿងល្អៗ ជារឿងនៃការថ្វាយបង្គំព្រះជាម្ចាស់ និងងាកត្រឡប់មករកព្រះអង្គវិញ ហើយទីក្រុងនេះត្រូវបានថែរក្សា ប្រជាជននៃប្រទេសទាំងមូលត្រូវបានសង្គ្រោះ ហើយពួកគេមានសេចក្ដីសង្ឃឹមថានឹងត្រូវបានអត់ទោសឱ្យ។ តើនេះមិនមែនត្រូវបានសម្រេចដោយគំនិតតែមួយរបស់ស្ដេចអង្គនេះទេឬអី? ប្រសិនបើទ្រង់បានមានបន្ទូលថា៖ «ទោះបីជាអ្នករាល់គ្នាសុខចិត្តប្រែចិត្តឬអត់ក៏ដោយ ក៏យើងនឹងមិនធ្វើវាដែរ អ្នករាល់គ្នាត្រូវពឹងលើខ្លួនឯងចុះ។ យើងមិនជឿលើរឿងបែបនេះទេ ហើយយើងក៏មិនបានប្រព្រឹត្តអំពើអាក្រក់ណាមួយដែរ។ លើសពីនេះទៅទៀត យើងមានឋានៈ ដូច្នេះតើព្រះជាម្ចាស់អាចធ្វើអ្វីដល់យើងបាន? តើព្រះអង្គអាចដកយើងចេញពីរាជបល្ល័ង្កបានឬ? ប្រសិនបើទីក្រុងត្រូវបានបំផ្លាញ ក៏ទុកឱ្យវាត្រូវបានបំផ្លាញចុះ។ បើគ្មានរាស្ត្រសាមញ្ញទាំងនេះទេ យើងនៅតែជាស្ដេច ដូចពីមុនដដែល!» ចុះប្រសិនបើទ្រង់មានគំនិតបែបនេះ មានការគិតបែបនេះវិញនោះ? នោះរាស្ត្រសាមញ្ញដែលត្រូវបានសង្គ្រោះ នឹងមានចំនួនតិចជាងនេះឆ្ងាយណាស់ ហើយនៅទីបំផុត ព្រះជាម្ចាស់ប្រហែលជានឹងជ្រើសរើសនាំយកតែមនុស្សដែលសុខចិត្តប្រែចិត្តចេញមកប៉ុណ្ណោះ។ បន្ទាប់ពីព្រះអង្គបាននាំពួកគេចេញមក អស់អ្នកដែលសុខចិត្តស្លាប់ជាជាងប្រែចិត្ត នឹងត្រូវបានបំផ្លាញចោលជាមួយនឹងទីក្រុង ហើយជាការពិតណាស់ ស្ដេចក៏នឹងស្ថិតក្នុងចំណោមពួកគេដែរ។ ចំណែកឯអ្នកដែលសុខចិត្តប្រែចិត្តវិញ ពួកគេនឹងអាចបន្តរស់រានមានជីវិត បន្ទាប់ពីព្រះជាម្ចាស់បាននាំពួកគេចេញពីទីក្រុង។ ប៉ុន្តែ រឿងដ៏ល្អបំផុតអំពីបញ្ហានេះ គឺថាស្ដេចនៃក្រុងនីនីវេអាចនាំមុខគេក្នុងការស្លៀកសំពត់ធ្មៃ និងលាបផេះលើខ្លួន ហើយក៏បានប្រាប់ដល់រាស្ត្រសាមញ្ញក្នុងទីក្រុង មិនថាពួកគេជាស្ត្រី ឬបុរស ចាស់ ឬក្មេងឡើយ ទោះបីជាពួកគេជានរណាក៏ដោយ ទោះបីជាមន្ត្រីជាន់ខ្ពស់ប៉ុនណា ឬកសិករថ្នាក់ទាបប៉ុនណាក៏ដោយ ចាប់ពីអភិជនរហូតដល់រាស្ត្រសាមញ្ញធម្មតា ថាពួកគេទាំងអស់គ្នាត្រូវតែស្លៀកសំពត់ធ្មៃ និងលាបផេះលើខ្លួន ហើយលុតជង្គង់ចុះនៅចំពោះព្រះយេហូវ៉ាដ៏ជាព្រះក្នុងការថ្វាយបង្គំ ក្រាបចុះ និងលន់តួបាបរបស់ពួកគេ បង្ហាញពីអាកប្បកិរិយារបស់ពួកគេក្នុងការងាកត្រឡប់មកវិញ ងាកចេញពីផ្លូវអាក្រក់របស់ពួកគេ ហើយលះបង់អំពើអាក្រក់នៅក្នុងដៃរបស់ពួកគេ ប្រែចិត្តចំពោះព្រះជាម្ចាស់ ហើយអធិដ្ឋានសុំកុំឱ្យព្រះអង្គបំផ្លាញពួកគេ។ ស្ដេចនៃក្រុងនីនីវេបាននាំមុខគេ ដោយការប្រែចិត្ត និងលន់តួបាបរបស់ទ្រង់ចំពោះព្រះជាម្ចាស់ ហើយការធ្វើបែបនេះ បានសង្គ្រោះប្រជាជនទាំងមូលក្នុងទីក្រុង ដោយមានមនុស្សជាច្រើនទទួលបានប្រយោជន៍ជាមួយទ្រង់។ តាមរយៈការនាំមុខគេក្នុងការធ្វើបែបនេះ អំណាចរបស់ទ្រង់បានក្លាយជាមានតម្លៃ។ ការដែលស្ដេចអង្គនេះដឹកនាំប្រជារាស្ត្ររបស់ទ្រង់ឱ្យងាកត្រឡប់មកវិញនៅចំពោះព្រះជាម្ចាស់ គឺជារឿងដែលព្រះជាម្ចាស់នឹកចាំ។

តើការប្រកបគ្នាអំពីខ្លឹមសារនៃពួកទទឹងនឹងព្រះគ្រីស្ទលើកតម្កើង និងធ្វើបន្ទាល់អំពីខ្លួនឯងយ៉ាងលម្អិតបែបនេះ មានប្រយោជន៍អ្វីសម្រាប់អ្នករាល់គ្នាដែរឬទេ? ការប្រកបគ្នាម្តងហើយម្តងទៀតបែបនេះ ការលើកឧទាហរណ៍ ការនិទានរឿង ការប្រើប្រាស់មធ្យោបាយ និងពាក្យពេចន៍ផ្សេងៗដើម្បីពិពណ៌នា និងកំណត់ន័យវា ប្រសិនបើមនុស្សនៅតែមិនយល់ នោះពួកគេពិតជាគ្មានការយល់ដឹងខាងវិញ្ញាណមែន ហើយមនុស្សបែបនេះមិនអាចប្រោសលោះបានឡើយ។ តើការប្រកបគ្នាយ៉ាងលម្អិតបែបនេះមានគោលបំណងអ្វី? គឺដើម្បីធានាថា បន្ទាប់ពីមនុស្សបានឮព្រះបន្ទូលទាំងនេះ អ្វីដែលពួកគេយល់ និងទទួលយក មិនមែនជាគោលលទ្ធិ មិនមែនជាន័យត្រង់ និងមិនមែនជាពាក្យពេចន៍ណាមួយឡើយ ប៉ុន្តែជាសេចក្ដីពិតអំពីដំណើរនៃរឿងរ៉ាវ និងសេចក្ដីពិត ព្រមទាំងគោលការណ៍មួយចំនួនដែលទាក់ទងនឹងសារជាតិរបស់មនុស្ស អត្ថិភាពរបស់ពួកគេ និងជីវិតរបស់ពួកគេ។ ប្រសិនបើអ្នករាល់គ្នាអាចយកពាក្យសម្ដីទាំងនេះ ឬឧទាហរណ៍ទាំងនេះដែលខ្ញុំបាននិយាយ មកផ្ទឹមនឹងសភាពជាក់ស្ដែងផ្ទាល់ខ្លួនរបស់អ្នករាល់គ្នា ឬនឹងរឿងដែលអ្នករាល់គ្នាបញ្ចេញឱ្យឃើញនៅក្នុងជីវិតផ្ទាល់ខ្លួនរបស់អ្នករាល់គ្នាដើម្បីប្រៀបធៀប នោះអ្នករាល់គ្នានឹងអាចយល់ពីសេចក្ដីពិត ហើយអ្នករាល់គ្នាគឺជាមនុស្សដែលមានការយល់ដឹងខាងវិញ្ញាណ។ ការយកមកប្រៀបធៀប មានន័យថាការភ្ជាប់ឧទាហរណ៍ និងបញ្ហានីមួយៗដែលត្រូវបានពិភាក្សា ទៅនឹងសភាពរបស់អ្នក ហើយភ្ជាប់គ្រប់ទិដ្ឋភាពនៃសេចក្ដីពិតដែលត្រូវបានប្រកបគ្នា ទៅនឹងសភាពផ្ទាល់ខ្លួនរបស់អ្នក និងការបញ្ចេញឱ្យឃើញផ្ទាល់ខ្លួនរបស់អ្នក។ ប្រសិនបើអ្នកដឹងពីរបៀបភ្ជាប់រឿងទាំងនេះចូលគ្នា ហើយអនុវត្តវា នោះអ្នកមានការយល់ដឹងខាងវិញ្ញាណ អ្នកមានសេចក្ដីសង្ឃឹមក្នុងការចូលទៅក្នុងតថភាពនៃសេចក្ដីពិត ហើយអ្នកអាចយល់ពីសេចក្ដីពិតបាន។ ប្រសិនបើអ្នកមិនយល់ទោះបីជាគេនិយាយអ្វីក៏ដោយ ប្រសិនបើអ្នកមិនអាចភ្ជាប់បញ្ហាទាំងនេះមកខ្លួនឯងបានទេ ប្រសិនបើអ្នកមានអារម្មណ៍ថា ទោះបីជាអ្នកឮអ្វីក៏ដោយ ក៏វាមិនពាក់ព័ន្ធនឹងអ្វីដែលអ្នកបញ្ចេញឱ្យឃើញ និងសារជាតិធម្មជាតិផ្ទាល់ខ្លួនរបស់អ្នកដែរ ហើយប្រសិនបើអ្នកមិនអាចរកឃើញការជាប់ទំនាក់ទំនងគ្នានោះទេ នោះអ្នកពិតជាអវិជ្ជាទាំងស្រុង ហើយមិនអាចបញ្ចូលអ្វីទៅក្នុងខួរក្បាលរបស់អ្នកបានឡើយ អ្នកខ្វះការយល់ដឹងខាងវិញ្ញាណ។ មនុស្សបែបនេះដែលខ្វះការយល់ដឹងខាងវិញ្ញាណ គឺល្អសម្រាប់តែការធ្វើការដោយកម្លាំងប៉ុណ្ណោះ ហើយមិនអាចចូលទៅក្នុងតថភាពនៃសេចក្ដីពិតបានឡើយ។ មនុស្សដែលចង់ទទួលបានសេចក្ដីសង្គ្រោះ ត្រូវតែចូលទៅក្នុងតថភាពនៃសេចក្ដីពិត ហើយដើម្បីចូលទៅក្នុងតថភាពនៃសេចក្ដីពិត គេត្រូវតែយល់ពីព្រះបន្ទូលទាំងនេះ និងយល់ពីរឿងរ៉ាវ ព្រមទាំងកាលៈទេសៈទាំងនេះដែលខ្ញុំបាននិយាយ ក៏ដូចជាយល់ថា តើបញ្ហានីមួយៗ ការបញ្ចេញឱ្យឃើញប្រភេទនីមួយៗ និងសារជាតិនៃមនុស្សប្រភេទនីមួយៗ ព្រមទាំងការបង្ហាញចេញ និងសភាពរបស់ពួកគេគឺជាអ្វី ហើយប្រែក្លាយជាអាចយកចំណុចទាំងអស់នេះមកប្រៀបធៀបនឹងខ្លួនឯងបាន។ មានតែតាមរបៀបនេះទេ ទើបពួកគេអាចយល់ពីសេចក្ដីពិតបាន ប្រសិនបើពួកគេមិនឈានដល់ចំណុចនេះទេ នោះពួកគេមិនអាចយល់ពីវាបានឡើយ។ វាស្រដៀងគ្នានឹងពេលដែលមនុស្សចិញ្ចឹមមាន់ដែរ ប្រសិនបើគេចិញ្ចឹមមាន់មួយក្បាលអស់រយៈពេលកន្លះឆ្នាំ ហើយវានៅតែមិនទាន់ពង តើគេអាចនិយាយបានថាមាន់នេះមិនចេះពងដែរឬទេ? (ទេ)។ ប្រសិនបើម្ចាស់បានចិញ្ចឹមមាន់នេះអស់រយៈពេលបីឆ្នាំ ហើយបានឱ្យវាស៊ីគ្រាប់ធញ្ញជាតិ និងបន្លែ ប៉ុន្តែទោះបីជាវាស៊ីអ្វីក៏ដោយ ក៏វានៅតែមិនពង តើគេអាចនិយាយបានថាមាន់នេះមិនចេះពងដែរឬទេ? (មែនហើយ)។ ដូច្នេះ នៅពេលនិយាយដល់មនុស្ស មនុស្សមួយចំនួនមិនយល់ឡើយ ទោះបីជាពួកគេស្ដាប់សេចក្ដីអធិប្បាយអ្វីក៏ដោយ ហើយទោះបីជាអ្នកប្រកបគ្នាអំពីសេចក្ដីពិតទៅកាន់ពួកគេយ៉ាងណាក៏ដោយ។ នេះគឺជាមនុស្សដែលគ្មានការយល់ដឹងខាងវិញ្ញាណ។ មានមនុស្សមួយប្រភេទទៀត ជាប្រភេទដែលអាចយល់ពីអ្វីដែលពួកគេបានឮ ប៉ុន្តែមិនយកវាទៅអនុវត្ត មិនងាកត្រឡប់មកវិញ។ មនុស្សប្រភេទនេះគឺចប់ហើយ ហើយក៏ដូចគ្នានឹងមនុស្សមកពីក្រុងសូដុមដែរ គឺត្រូវវិនាសក្លាយជាកម្មវត្ថុនៃសេចក្តីហិនវិនាស។ ពួកទទឹងនឹងព្រះគ្រីស្ទ ស្ថិតក្នុងប្រភេទមនុស្សនេះឯង ពួកគេនឹងមិនងាកត្រឡប់មកវិញឡើយ ទោះបីជាអ្នកប្រកបគ្នាអំពីសេចក្ដីពិតយ៉ាងណាក៏ដោយ។ តើនេះគ្រាន់តែជានិស្ស័យរឹងទទឹងមួយប៉ុណ្ណោះឬ? (ទេ)។ ពួកគេមានសារជាតិធម្មជាតិដែលប្រឆាំងទាស់នឹងព្រះជាម្ចាស់ ហើយប្រទូសរ៉ាយនឹងសេចក្ដីពិត ហើយសម្រាប់មនុស្សបែបនេះ វាគឺមិនអាចទៅរួចឡើយដែលពួកគេយល់ពីសេចក្តីពិត។ ពួកគេតាំងខ្លួនជាសត្រូវនឹងសេចក្ដីពិត ប្រឆាំងទាស់នឹងសេចក្ដីពិត និងព្រះជាម្ចាស់ ហើយប្រទូសរ៉ាយនឹងរឿងវិជ្ជមាន ដូច្នេះ នៅពេលដែលអ្នកប្រកបគ្នាអំពីសេចក្ដីពិត ពួកគេមិនចាត់ទុកវាជាសេចក្ដីពិតទេ ប៉ុន្តែចាត់ទុកវាជាទ្រឹស្ដី ចំណេះវិជ្ជា ឬគោលលទ្ធិមួយប្រភេទទៅវិញ។ បន្ទាប់ពីពួកគេស្ដាប់ការប្រកបគ្នាហើយ ពួកគេផ្ទុកវានៅក្នុងចិត្តរបស់ពួកគេ ដើម្បីឱ្យបន្ទាប់ពីនេះ ពួកគេអាចអួតសម្ញែង និងបង្កើតបាននូវផលប្រយោជន៍ ឋានៈ កេរ្តិ៍ឈ្មោះ និងលាភសក្ការៈផ្ទាល់ខ្លួន។ នេះគឺជាគោលបំណងរបស់ពួកគេ។ ទោះបីជាអ្នកប្រកបគ្នាអំពីសេចក្ដីពិតយ៉ាងណាក៏ដោយ ហើយទោះបីជាអ្នកពិភាក្សាពីឧទាហរណ៍ណាក៏ដោយ ក៏អ្នកមិនអាចកែទម្រង់ពួកគេបានឡើយ ហើយអ្នកមិនអាចបង្វែរចេតនារបស់ពួកគេ ឬផ្លាស់ប្ដូររបៀបដែលពួកគេធ្វើរឿងរ៉ាវបានទេ។ ពួកគេគឺជាមនុស្សដែលមិនដេញតាមសេចក្ដីពិតទេ។ មនុស្សដែលមិនទទួលយក និងមិនអនុវត្តសេចក្ដីពិតបន្ទាប់ពីបានឮហើយ មិនអាចត្រូវបានផ្លាស់ប្ដូរដោយសេចក្ដីពិតឡើយ ហើយព្រះជាម្ចាស់នឹងមិនសង្គ្រោះមនុស្សបែបនេះទេ។ មនុស្សប្រភេទនេះ ជារួមអាចត្រូវបានកំណត់លក្ខណៈថាជាមនុស្សដែលប្រទូសរ៉ាយនឹងសេចក្ដីពិត ហើយនិយាយឱ្យកាន់តែច្បាស់ទៅ ពួកគេគឺជាពួកទទឹងនឹងព្រះគ្រីស្ទ។ នេះគឺជាភាពខុសគ្នារវាងពួកទទឹងនឹងព្រះគ្រីស្ទ និងមនុស្សសាមញ្ញ។

មនុស្សមួយចំនួនមាននិស្ស័យជាពួកទទឹងនឹងព្រះគ្រីស្ទ ហើយតែងតែបញ្ចេញឱ្យឃើញនូវនិស្ស័យពុករលួយមួយចំនួន ប៉ុន្តែទន្ទឹមនឹងការបញ្ចេញឱ្យឃើញបែបនេះ ពួកគេក៏ឆ្លុះបញ្ចាំង និងស្គាល់ពីខ្លួនឯងដែរ ហើយអាចទទួលយក និងអនុវត្តសេចក្ដីពិតបាន ហើយមួយរយៈក្រោយមក គេអាចមើលឃើញការផ្លាស់ប្ដូរនៅក្នុងពួកគេ។ ពួកគេគឺជាកម្មវត្ថុដែលអាចទទួលបានសេចក្ដីសង្គ្រោះ។ មានអស់អ្នក ដែលមើលពីសំបកក្រៅ ហាក់ដូចជាអាចលះបង់រឿងរ៉ាវ លះបង់ខ្លួនឯង រងទុក្ខលំបាក និងលះបង់ ប៉ុន្តែនៅក្នុងសារជាតិធម្មជាតិរបស់ពួកគេ ពួកគេស្អប់ខ្ពើមសេចក្ដីពិត ហើយស្អប់វា។ នៅពេលដែលអ្នកប្រកបគ្នាអំពីសេចក្ដីពិតជាមួយពួកគេ ពួកគេស្អប់ខ្ពើមវា ហើយទាស់ទទឹង។ ពួកគេងងុយដេក ហើយដេកលក់ក្នុងអំឡុងពេលជួបជុំ និងពេលស្ដាប់សេចក្ដីអធិប្បាយ។ ពួកគេយល់ថាវាគួរឱ្យធុញទ្រាន់ ហើយទោះបីជាពួកគេយល់ពីអ្វីដែលពួកគេកំពុងស្ដាប់ក៏ដោយ ក៏ពួកគេមិនយកវាទៅអនុវត្តដែរ។ មានអ្នកផ្សេងទៀតដែលមើលទៅហាក់ដូចជាស្ដាប់សេចក្ដីអធិប្បាយយ៉ាងយកចិត្តទុកដាក់ ប៉ុន្តែចិត្តរបស់ពួកគេមិនស្រេកឃ្លានសេចក្ដីពិតឡើយ ហើយអាកប្បកិរិយារបស់ពួកគេចំពោះព្រះបន្ទូលរបស់ព្រះជាម្ចាស់ គឺពួកគេវាយតម្លៃព្រះបន្ទូលទាំងនោះថាជាចំណេះដឹងខាងវិញ្ញាណ ឬទ្រឹស្ដីមួយប្រភេទប៉ុណ្ណោះ។ ដូច្នេះ ទោះបីជាពួកគេបានក្លាយជាអ្នកជឿអស់រយៈពេលប៉ុន្មានឆ្នាំក៏ដោយ ឬទោះបីជាពួកគេបានអានព្រះបន្ទូលរបស់ព្រះជាម្ចាស់ច្រើនប៉ុនណាក៏ដោយ ឬទោះបីជាពួកគេបានស្ដាប់សេចក្ដីអធិប្បាយច្រើនប៉ុនណាក៏ដោយ ក៏គ្មានការផ្លាស់ប្ដូរនៅក្នុងទស្សនៈរបស់ពួកគេចំពោះការដេញតាមឋានៈ និងការឱ្យតម្លៃលើអំណាច ឬនៅក្នុងអាកប្បកិរិយារបស់ពួកគេដែលស្អប់ខ្ពើមសេចក្ដីពិត ស្អប់សេចក្ដីពិត និងទាស់ទទឹងនឹងព្រះជាម្ចាស់ឡើយ។ ពួកគេគឺជាគំរូដើមនៃពួកទទឹងនឹងព្រះគ្រីស្ទ។ ប្រសិនបើអ្នកលាតត្រដាងពួកគេដោយនិយាយថា៖ «អ្វីដែលអ្នកកំពុងធ្វើ គឺព្យាយាមយកឈ្នះចិត្តមនុស្ស ហើយនៅពេលដែលអ្នកលើកតម្កើង និងធ្វើបន្ទាល់អំពីខ្លួនឯង អ្នកកំពុងតែបំភាន់មនុស្ស និងដណ្ដើមឋានៈជាមួយព្រះជាម្ចាស់ហើយ។ ទាំងនេះគឺជាទង្វើរបស់សាតាំង និងពួកទទឹងនឹងព្រះគ្រីស្ទ» តើពួកគេអាចទទួលយកការថ្កោលទោសបែបនេះបានដែរឬទេ? ច្បាស់ណាស់គឺមិនបានទេ។ តើពួកគេគិតយ៉ាងណា? «ខ្ញុំធ្វើបែបនេះគឺត្រឹមត្រូវហើយ ដូច្នេះទើបខ្ញុំធ្វើបែបនេះ។ ទោះបីជាអ្នកថ្កោលទោសខ្ញុំយ៉ាងណាក៏ដោយ ទោះបីជាអ្នកនិយាយអ្វីក៏ដោយ ហើយទោះបីជាវាហាក់ដូចជាត្រឹមត្រូវយ៉ាងណាក៏ដោយ ក៏ខ្ញុំនឹងមិនបោះបង់របៀបនៃការធ្វើរឿងរ៉ាវបែបនេះ បំណងប្រាថ្នានេះ និងការដេញតាមនេះឡើយ»។ ដូច្នេះ វាត្រូវបានកំណត់ហើយថា៖ ពួកគេទាំងនេះគឺជាពួកទទឹងនឹងព្រះគ្រីស្ទ។ គ្មានអ្វីដែលអ្នកនិយាយ អាចផ្លាស់ប្ដូរទស្សនៈ ចេតនា ផែនការលាក់កំបាំង មហិច្ឆតា ឬបំណងប្រាថ្នារបស់ពួកគេបានឡើយ។ នេះគឺជាសារជាតិធម្មជាតិជាគំរូដើមរបស់ពួកទទឹងនឹងព្រះគ្រីស្ទ គ្មាននរណាម្នាក់អាចផ្លាស់ប្ដូរពួកគេបានឡើយ។ ទោះបីជាមនុស្សប្រកបគ្នាអំពីសេចក្ដីពិតជាមួយពួកគេយ៉ាងណាក៏ដោយ ឬទោះបីជាគេប្រើប្រាស់ភាសា ឬពាក្យពេចន៍អ្វីក៏ដោយ ទោះបីជាពេលវេលា ទីកន្លែង ឬបរិបទបែបណាក៏ដោយ ក៏គ្មានអ្វីអាចផ្លាស់ប្ដូរពួកគេបានឡើយ។ ទោះបីជាមជ្ឈដ្ឋានរបស់ពួកគេផ្លាស់ប្ដូរយ៉ាងណាក៏ដោយ ទោះបីជាមនុស្ស ព្រឹត្តិការណ៍ និងរបស់ផ្សេងៗនៅជុំវិញពួកគេផ្លាស់ប្ដូរយ៉ាងណាក៏ដោយ ហើយទោះបីជាពេលវេលាផ្លាស់ប្ដូរយ៉ាងណាក៏ដោយ ឬទោះបីជាព្រះជាម្ចាស់បង្ហាញទីសម្គាល់ និងភាពអច្ឆរិយធំធេងប៉ុនណាក៏ដោយ ទោះបីជាព្រះជាម្ចាស់ប្រទានព្រះគុណដល់ពួកគេច្រើនប៉ុនណាក៏ដោយ ឬសូម្បីតែព្រះជាម្ចាស់ដាក់ទោសពួកគេយ៉ាងណាក៏ដោយ ក៏របៀបដែលពួកគេមើលឃើញរឿងរ៉ាវ និងផែនការលាក់កំបាំងរបស់ពួកគេ នឹងមិនផ្លាស់ប្ដូរឡើយ ហើយមហិច្ឆតា និងបំណងប្រាថ្នារបស់ពួកគេក្នុងការដណ្ដើមអំណាច ក៏នឹងមិនផ្លាស់ប្ដូរដែរ។ របៀបនៃការប្រព្រឹត្តខ្លួន និងការប្រាស្រ័យទាក់ទងរបស់ពួកគេជាមួយអ្នកដទៃ នឹងមិនផ្លាស់ប្ដូរឡើយ ហើយអាកប្បកិរិយារបស់ពួកគេក្នុងការស្អប់សេចក្ដីពិត និងព្រះជាម្ចាស់ ក៏មិនផ្លាស់ប្ដូរដែរ។ នៅពេលដែលអ្នកដទៃចង្អុលបង្ហាញថា អ្វីដែលពួកគេកំពុងធ្វើ គឺការលើកតម្កើង និងធ្វើបន្ទាល់អំពីខ្លួនឯង ហើយព្យាយាមបំភាន់មនុស្ស ពួកគេក៏ផ្លាស់ប្ដូររបៀបនិយាយរបស់ពួកគេ ទៅជារបៀបមួយដែលអ្នកដទៃមិនអាចរកកំហុស ឬញែកដឹងបាន។ ពួកគេប្រើប្រាស់មធ្យោបាយដែលមានល្បិចកលកាន់តែខ្លាំង ដើម្បីបន្តធ្វើរឿងផ្ទាល់ខ្លួនរបស់ពួកគេ និងសម្រេចគោលបំណងរបស់ពួកគេក្នុងការគ្រប់គ្រង និងត្រួតត្រារាស្ដ្ររើសតាំងរបស់ព្រះជាម្ចាស់។ នេះគឺជាអ្វីដែលត្រូវបានបង្ហាញនៅក្នុងពួកទទឹងនឹងព្រះគ្រីស្ទ ហើយវាត្រូវបានបង្កើតឡើងដោយសារជាតិរបស់ពួកទទឹងនឹងព្រះគ្រីស្ទ។ ទោះបីជាព្រះជាម្ចាស់មានបន្ទូលប្រាប់ពួកគេ ថាពួកគេនឹងត្រូវដាក់ទោស ថាទីបញ្ចប់របស់ពួកគេបានមកដល់ ថាពួកគេត្រូវបណ្តាសាក៏ដោយ តើនេះអាចផ្លាស់ប្ដូរសារជាតិរបស់ពួកគេបានទេ? តើវាអាចផ្លាស់ប្ដូរឥរិយាបថរបស់ពួកគេចំពោះសេចក្ដីពិតបានទេ? តើវាអាចផ្លាស់ប្ដូរសេចក្ដីស្រឡាញ់ចង់បានឋានៈ កេរ្តិ៍ឈ្មោះ និងលាភសក្ការៈរបស់ពួកគេបានទេ? វាមិនអាចផ្លាស់ប្ដូរទេ។ ការផ្លាស់ប្ដូរមនុស្សដែលត្រូវបានពុករលួយដោយសាតាំង ទៅជាមនុស្សដែលមានភាពជាមនុស្សធម្មតា ដែលថ្វាយបង្គំព្រះជាម្ចាស់ គឺជាកិច្ចការរបស់ព្រះជាម្ចាស់។ វាអាចសម្រេចបាន។ ប៉ុន្តែ តើទៅរួចទេដើម្បីផ្លាស់ប្ដូរបីសាច មនុស្សដែលគ្របស្បែកមនុស្ស តែសារជាតិរបស់ពួកគេគឺបែបសាតាំង ហើយ ដែលមានប្រទូសរ៉ាយនឹងព្រះជាម្ចាស់ ទៅជាមនុស្សសាមញ្ញនោះ? នោះនឹងមិនអាចទៅរួចនោះទេ។ ព្រះជាម្ចាស់មិនធ្វើកិច្ចការប្រភេទនេះទេ។ មនុស្សទាំងនេះ មិនត្រូវបានរាប់បញ្ចូលក្នុងចំណោមអស់អ្នកដែលជាម្ចាស់សង្គ្រោះនោះទេ។ ដូចនេះ តើព្រះជាម្ចាស់កាត់សេចក្តី លើមនុស្សបែបនេះយ៉ាងដូចម្ដេច? ពួកគេ គឺជារបស់សាតាំង។ ពួកគេមិនមែនជាកម្មវត្ថុនៃការជ្រើសរើស ឬការសង្គ្រោះរបស់ព្រះជាម្ចាស់នោះទេ។ ព្រះជាម្ចាស់មិនចង់សង្គ្រោះមនុស្សបែបនេះទេ។ មិនថាពួកគេ បានជឿលើព្រះជាម្ចាស់យូរប៉ុនណា មិនថាពួកគេបានឈឺចាប់ប៉ុនណា ឬមិនថាពួកគេសម្រេចបានលទ្ធផលអ្វីនោះទេ ក៏ផែនការលាក់កំបាំងរបស់ពួកគេមិនផ្លាស់ប្ដូរដែរ។ ពួកគេនឹងមិនបោះបង់ចោលមហិច្ឆតា ឬបំណងប្រាថ្នារបស់ពួកគេឡើយ តិចណាស់ដែលពួកគេនឹងបោះបង់ចំណង់ និងតណ្ហារបស់ពួកគេក្នុងការប្រកួតដណ្ដើមឋានៈ និងមនុស្សជាមួយព្រះជាម្ចាស់។ មនុស្សបែបនេះគឺ ជាពួកទទឹងនឹងព្រះគ្រីស្ទយ៉ាងពិតប្រាកដ។

មនុស្សមួយចំនួននិយាយថា៖ «តើពួកទទឹងនឹងព្រះគ្រីស្ទមិនប្រព្រឹត្តអំពើអាក្រក់ និងទាស់ទទឹងនឹងព្រះជាម្ចាស់ ដោយសារតែភាពវង្វេងស្មារតីមួយភ្លែតទេឬអី? ប្រសិនបើព្រះជាម្ចាស់បង្ហាញទីសម្គាល់ និងភាពអច្ឆរិយមួយចំនួន ឬដាក់ទោសពួកគេបន្តិចបន្តួច ដើម្បីឱ្យពួកគេអាចមើលឃើញព្រះជាម្ចាស់ តើពួកគេនឹងមិនអាចទទួលស្គាល់ និងចុះចូលនឹងព្រះជាម្ចាស់បានទេឬអី? តើពួកគេនឹងមិនអាចទទួលយក និងទទួលស្គាល់ថាព្រះជាម្ចាស់គឺជាសេចក្ដីពិត ហើយលែងដណ្ដើមឋានៈជាមួយព្រះជាម្ចាស់ទៀតទេឬអី? តើវាមិនមែនជារឿងដែលថា ពួកគេគ្មានសេចក្ដីជំនឿ ដោយសារតែពួកគេមិនបានឃើញព្រះជាម្ចាស់បង្ហាញទីសម្គាល់ និងភាពអច្ឆរិយណាមួយ ឬមិនបានឃើញរូបកាយខាងវិញ្ញាណរបស់ព្រះជាម្ចាស់ ដូច្នេះហើយទើបពួកគេទន់ខ្សោយខ្លាំង រួចក៏ត្រូវសាតាំងបោកបញ្ឆោតទេឬអី?» ទេ វាមិនមែនបែបនោះទេ។ មហិច្ឆតា បំណងប្រាថ្នា និងសារជាតិរបស់ពួកទទឹងនឹងព្រះគ្រីស្ទ គឺដាច់ដោយឡែក និងខុសគ្នាទាំងស្រុងពីមនុស្សដែលត្រូវគេបោកបញ្ឆោត និងល្ងង់ខ្លៅបណ្តោះអាសន្ន ហើយមិនយល់ពីសេចក្ដីពិត។ ពួកទទឹងនឹងព្រះគ្រីស្ទមានធម្មជាតិបែបសាតាំងពីកំណើត ហើយពួកគេស្អប់ខ្ពើមសេចក្ដីពិត និងស្អប់សេចក្ដីពិតតាំងពីកើតមកម្ល៉េះ។ ពួកគេគឺជាពួកសាតាំងដែលមិនអាចផ្សះផ្សាជាមួយព្រះជាម្ចាស់បាន ដែលទាស់ទទឹងនឹងព្រះជាម្ចាស់ និងប្រកួតប្រជែងជាមួយព្រះជាម្ចាស់រហូតដល់ទីបញ្ចប់ ហើយពួកគេគឺជាពួកសាតាំងរស់ដែលពាក់ស្បែកជាមនុស្ស។ មនុស្សបែបនេះត្រូវបានកំណត់លក្ខណៈថាជាពួកទទឹងនឹងព្រះគ្រីស្ទ ស្របទៅតាមសារជាតិធម្មជាតិរបស់ពួកគេ ដូច្នេះ តើពួកគេអាចដើរតួនាទីអ្វី ហើយតើពួកគេអាចធ្វើរឿងអ្វីខ្លះនៅក្នុងដំណាក់របស់ព្រះជាម្ចាស់? ពួកគេបង្អាក់ រំខាន កម្ទេច និងបំផ្លាញកិច្ចការរបស់ព្រះជាម្ចាស់។ មនុស្សទាំងនេះមិនអាចទប់ចិត្តមិនឱ្យធ្វើរឿងទាំងនេះនៅក្នុងដំណាក់របស់ព្រះជាម្ចាស់បានឡើយ។ ពួកគេគឺជាមនុស្សប្រភេទនេះឯង ពួកគេមានធម្មជាតិបែបសាតាំង ហើយវាប្រៀបដូចជាសត្វចចកដែលចូលទៅក្នុងហ្វូងចៀម ដោយមានបំណងចង់ត្របាក់ស៊ីសត្វចៀមអ៊ីចឹងដែរ នេះគឺជាគោលបំណងតែមួយគត់របស់ពួកគេ។ បើនិយាយពីទិដ្ឋភាពមួយទៀត តើហេតុអ្វីបានជាព្រះជាម្ចាស់អនុញ្ញាតឱ្យមនុស្សទាំងនេះលេចឡើងនៅក្នុងដំណាក់របស់ព្រះអង្គ? គឺដើម្បីឱ្យរាស្ដ្ររើសតាំងរបស់ព្រះជាម្ចាស់អាចលូតលាស់ក្នុងការញែកដឹង។ តើមនុស្សអាចមើលឃើញយ៉ាងច្បាស់ដែរឬទេថា តើសាតាំងអារក្សជាអ្វី សារជាតិនៃពាក្យសម្ដី និងទង្វើរបស់វាគឺជាអ្វី និស្ស័យដែលវាបញ្ចេញឱ្យឃើញគឺជាអ្វី ឬរបៀបដែលវាបំភាន់មនុស្ស និងប្រឆាំងទាស់នឹងព្រះជាម្ចាស់នៅក្នុងលោកីយ៍នេះ យ៉ាងដូចម្ដេចនោះ? នៅពេលនិយាយដល់សាតាំងអារក្ស មនុស្សមិនអាចបញ្ជាក់ឱ្យច្បាស់ថា តើវាជាអារក្ស ឬក៏ជាសាតាំងឱ្យប្រាកដនោះទេ ពួកគេមានអារម្មណ៍ថាវាជាអរូបី និងទទេ ថាវាមិនជាក់ស្ដែងគ្រប់គ្រាន់ឡើយ។ ពួកគេសួរថា៖ «តើសាតាំងនៅឯណា?» ចម្លើយតបមកវិញថា៖ «នៅក្នុងអាកាស»។ «ចុះតើសាតាំងមានទំហំប៉ុនណាទៅ? តើវាធ្វើអព្ភូតហេតុអ្វីខ្លះឱ្យប្រាកដ? តើវាប្រឆាំងទាស់នឹងព្រះជាម្ចាស់យ៉ាងដូចម្ដេចឱ្យប្រាកដ? តើសារជាតិធម្មជាតិរបស់វាគឺជាអ្វី?» ពួកគេមានអារម្មណ៍ថា វាគឺសុទ្ធតែអរូបី ស្រពេចស្រពិល និងទទេណាស់។ ទោះជាយ៉ាងណាក៏ដោយ តាមរយៈការបង្ហាញ ចេញ និងការបញ្ចេញឱ្យឃើញរបស់ពួកទទឹងនឹងព្រះគ្រីស្ទ ពួកគេអាចភ្ជាប់រឿងទាំងនេះទៅនឹងអ្វីដែលសាតាំងធ្វើ និងសារជាតិធម្មជាតិរបស់វាបាន រួចហើយវាក៏សុទ្ធតែក្លាយជាជាក់ស្ដែង ហើយលែងអរូបី ឬទទេទៀតហើយ។ នៅពេលដែលវាសុទ្ធតែក្លាយជាជាក់ស្ដែង មនុស្សអាចឮវានិយាយ ឃើញឥរិយាបថរបស់វា ហើយញែកដឹងសារជាតិធម្មជាតិរបស់វាយ៉ាងយកចិត្តទុកដាក់បាន។ តាមរបៀបនេះ តើពួកគេមិនមានអារម្មណ៍ថា សារជាតិរបស់សាតាំងអារក្សដែលព្រះជាម្ចាស់មានព្រះបន្ទូល ក្លាយជាកាន់តែជាក់ស្ដែង និងពិត ហើយពួកគេអាចភ្ជាប់វាយ៉ាងជាក់ស្ដែងទៅនឹងការបង្ហាញចេញជាក់ស្តែងទេឬអី? មនុស្សមួយចំនួនមានកម្ពស់មិនទាន់ចាស់ទុំ ហើយមិនយល់ពីសេចក្ដីពិត ហើយដោយសារតែភាពល្ងង់ខ្លៅមួយភ្លែត ពួកគេក៏ត្រូវពួកទទឹងនឹងព្រះគ្រីស្ទបោកបញ្ឆោត និងបំភាន់ ដូច្នេះហើយពួកគេក៏ចាកចេញអស់រយៈពេលប្រហែលមួយឆ្នាំ។ នៅពេលពួកគេត្រឡប់មកដំណាក់របស់ព្រះជាម្ចាស់វិញ ពួកគេដឹងថា ការដើរតាមសាតាំង គឺមិនមានអារម្មណ៍ល្អឡើយ។ នៅពេលដែលមនុស្សទាំងនេះចាប់ផ្ដើមដើរតាមពួកទទឹងនឹងព្រះគ្រីស្ទដំបូង ពួកគេមានអារម្មណ៍ថា ពួកគេមានហេតុផលគ្រប់គ្រាន់ និងមានទំនុកចិត្តយ៉ាងខ្លាំង ដោយនិយាយថា៖ «ខាងលើមិនចង់ឱ្យពួកយើងដើរតាមពួកទទឹងនឹងព្រះគ្រីស្ទទេ ប៉ុន្តែពួកយើងនៅតែដើរតាមពួកគេដដែល ហើយថ្ងៃណាមួយ ការពិតនឹងបញ្ជាក់ថាពួកយើងត្រឹមត្រូវ!» លទ្ធផលនៃរឿងនេះគឺថា មួយរយៈក្រោយមក ពួកគេមានអារម្មណ៍ថា ពួកគេបានបាត់បង់កិច្ចការរបស់ព្រះវិញ្ញាណបរិសុទ្ធ ហើយពួកគេមិនអាចទទួលអារម្មណ៍នៃការបញ្ជាក់ណាមួយនៅក្នុងចិត្តរបស់ពួកគេឡើយ។ ចំពោះពួកគេ វាមានអារម្មណ៍ហាក់ដូចជាព្រះជាម្ចាស់លែងគង់នៅជាមួយពួកគេទៀតហើយ ថាជំនឿរបស់ពួកគេបានបាត់បង់អត្ថន័យ និងទិសដៅ ហើយជាបណ្តើរៗ ពួកគេក៏មានការញែកដឹងកាន់តែច្រើនឡើងៗចំពោះពួកទទឹងនឹងព្រះគ្រីស្ទ។ ពីមុន ពួកគេគិតថា ពួកទទឹងនឹងព្រះគ្រីស្ទពិតជាយល់ពីសេចក្ដីពិតមែន ហើយតាមរយៈការដើរតាមពួកទទឹងនឹងព្រះគ្រីស្ទ ពួកគេមិនអាចដើរខុសផ្លូវក្នុងជំនឿរបស់ពួកគេឡើយ ប៉ុន្តែពេលនេះ ពួកគេឃើញថា ពួកទទឹងនឹងព្រះគ្រីស្ទមានបញ្ហាធ្ងន់ធ្ងរ ថាពួកទទឹងនឹងព្រះគ្រីស្ទនិយាយហាក់ដូចជាពួកគេយល់ពីសេចក្ដីពិត ប៉ុន្តែពួកគេមិនដែលអនុវត្តសេចក្ដីពិតឡើយ នេះគឺជាការពិត។ ពួកគេឃើញថា ពួកគេបានដើរតាមពួកទទឹងនឹងព្រះគ្រីស្ទអស់រយៈពេលយ៉ាងយូរ ហើយមិនទទួលបានសេចក្ដីពិតអ្វីសោះ ហើយថាវាពិតជាមានគ្រោះថ្នាក់ណាស់ក្នុងការបន្តដើរតាមពួកទទឹងនឹងព្រះគ្រីស្ទ ដូច្នេះហើយពួកគេក៏មានអារម្មណ៍ស្ដាយក្រោយ ពួកគេបដិសេធពួកទទឹងនឹងព្រះគ្រីស្ទ ហើយពួកគេក៏ប្រែជាសុខចិត្តត្រឡប់មកដំណាក់របស់ព្រះជាម្ចាស់វិញ។ នៅពេលដែលដំណាក់របស់ព្រះជាម្ចាស់បានទទួលមនុស្សបែបនេះត្រឡប់មកវិញ មនុស្សទាំងនោះត្រូវបានសុំឱ្យរៀបរាប់ពីបទពិសោធរបស់ពួកគេ ហើយពួកគេនិយាយថា៖ «បុគ្គលទទឹងនឹងព្រះគ្រីស្ទនោះ ពូកែខាងបំភាន់មនុស្សណាស់។ កាលពីពេលនោះ គេមើលទៅហាក់ដូចជាបុគ្គលដែលត្រឹមត្រូវម្នាក់ ទោះបីជាខ្ញុំគិតពីគេយ៉ាងណាក៏ដោយ ប៉ុន្តែលទ្ធផលគឺថា ខ្ញុំមិនទទួលបានអ្វីសោះ មិនយល់ពីសេចក្ដីពិតអ្វីសោះ ហើយសូម្បីតែតម្រុយនៃតថភាពនៃសេចក្ដីពិត ក៏ខ្ញុំមិនមានផង បន្ទាប់ពីបានដើរតាមគេអស់រយៈពេលជាងមួយឆ្នាំមក។ ខ្ញុំបានខ្ជះខ្ជាយពេលវេលាដ៏មានតម្លៃ។ ខ្ញុំពិតជារងការខាតបង់យ៉ាងធំធេងណាស់!» បទពិសោធនៃភាពបរាជ័យនេះ ក្លាយជាការចងចាំដ៏ជ្រាលជ្រៅបំផុតរបស់ពួកគេ។ បន្ទាប់ពីពួកគេត្រឡប់មកដំណាក់របស់ព្រះជាម្ចាស់វិញ កាលណាពួកគេកាន់តែស្ដាប់សេចក្ដីអធិប្បាយ ពួកគេកាន់តែយល់ពីសេចក្ដីពិត ហើយចិត្តរបស់ពួកគេក៏កាន់តែភ្លឺស្វាង។ នៅពេលដែលពួកគេគិតត្រឡប់ទៅរកពេលវេលាដែលពួកគេបានចំណាយក្នុងការដើរតាមពួកទទឹងនឹងព្រះគ្រីស្ទទាំងនោះ ហើយឃើញពីរបៀបដែលពួកគេបានរងការខាតបង់ ពួកគេក៏មានអារម្មណ៍ថា ពួកទទឹងនឹងព្រះគ្រីស្ទពិតជាពួកសាតាំងមែន ហើយជាមូលដ្ឋានគ្រឹះ គឺគ្មានសេចក្ដីពិតឡើយ ថាមានតែព្រះជាម្ចាស់ប៉ុណ្ណោះដែលជាសេចក្ដីពិត ហើយពួកគេមិនហ៊ានដើរតាមមនុស្សណាម្នាក់ទៀតឡើយ។ នៅពេលដល់ពេលត្រូវជ្រើសរើសអ្នកដឹកនាំម្ដងទៀត ពួកគេបោះឆ្នោតដោយប្រុងប្រយ័ត្នបំផុត ដោយគិតថា៖ «ប្រសិនបើខ្ញុំបោះឆ្នោតឱ្យបុគ្គលនេះ ឬបុគ្គលនោះ ខ្ញុំប្រហែលជាកំពុងជួយឱ្យពួកទទឹងនឹងព្រះគ្រីស្ទម្នាក់ត្រូវបានជ្រើសរើសហើយ។ ប្រសិនបើខ្ញុំមិនបោះឆ្នោតឱ្យពួកគេទេ នោះប្រហែលជាអាចរារាំង បុគ្គលទទឹងនឹងព្រះគ្រីស្ទម្នាក់មិនឱ្យត្រូវបានជ្រើសរើស។ ខ្ញុំត្រូវតែប្រុងប្រយ័ត្ន ហើយវាយតម្លៃមនុស្សស្របទៅតាមគោលការណ៍នានា»។ តើទង្វើរបស់ពួកគេពេលនេះ មិនត្រូវបានផ្អែកលើគោលការណ៍ និងស្ដង់ដាទេឬអី? (មែនហើយ ផ្អែកលើគោលការណ៍ និងស្ដង់ដា)។ នេះគឺជារឿងល្អមួយ។ មនុស្សមួយចំនួនត្រូវបានពួកទទឹងនឹងព្រះគ្រីស្ទបំភាន់ ហើយនិយាយថា៖ «ហេតុអ្វីបានជារឿងនេះកើតឡើងចំពោះពួកយើង? តើពួកយើងត្រូវបានព្រះជាម្ចាស់ទុកមួយឡែកឬ? តើព្រះអង្គលែងខ្វល់ពីពួកយើងទៀតហើយឬ?» នៅក្នុងស្ថានភាពបែបនោះ តើអ្នកនឹងយល់ព្រមដែរឬទេ ប្រសិនបើព្រះជាម្ចាស់ប្រាប់អ្នកកុំឱ្យដើរតាមពួកទទឹងនឹងព្រះគ្រីស្ទនោះ? ទេ អ្នកនឹងមិនយល់ព្រមឡើយ។ អ្នកនឹងនៅតែទទូចដើរតាមពួកគេដដែល ហើយអ្វីៗគ្រប់យ៉ាងដែលព្រះជាម្ចាស់អាចធ្វើបាន គឺមានតែអនុញ្ញាតឱ្យអ្នកធ្វើវា រួចហើយផ្ដល់មេរៀនមួយដល់អ្នក ដោយប្រើប្រាស់ការពិត។ បន្ទាប់ពីបានដើរតាមពួកទទឹងនឹងព្រះគ្រីស្ទមួយរយៈ អ្នកក៏ភ្ញាក់ខ្លួនឡើងភ្លាមៗ ហើយឃើញថា អ្នកបានរងការខាតបង់នៅក្នុងជីវិតរបស់អ្នក ហើយទាល់តែពេលនោះ ទើបអ្នកមានអារម្មណ៍ស្ដាយក្រោយ ហើយប្រែជាសុខចិត្តបដិសេធពួកទទឹងនឹងព្រះគ្រីស្ទ រួចត្រឡប់មកចំពោះព្រះជាម្ចាស់ម្ដងទៀត។ សំណាងល្អសម្រាប់អ្នក ព្រះជាម្ចាស់មានព្រះទ័យអត់ឱន និងមេត្ដាករុណា ហើយព្រះអង្គនៅតែចង់បានអ្នក។ ប្រសិនបើព្រះអង្គមិនចង់បានទេ នោះអ្នកនឹងត្រូវវិនាសទាំងស្រុង អ្នកនឹងលែងមានឱកាសទទួលបានសេចក្ដីសង្គ្រោះទៀតហើយ គឺគ្មានទីបញ្ចប់ដ៏ល្អឡើយក្នុងការដើរតាមពួកទទឹងនឹងព្រះគ្រីស្ទ។

អ្នកត្រូវតែមើលឃើញពួកទទឹងនឹងព្រះគ្រីស្ទឱ្យបានច្បាស់ និង ចំណាំពួកគេឱ្យបានត្រឹមត្រូវ។ អ្នកត្រូវតែដឹងពីរបៀបញែកដឹងការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ ហើយក្នុងពេលជាមួយគ្នានេះ អ្នកគួរតែដឹងឱ្យបានច្បាស់ថា មានរឿងជាច្រើនដែលសារជាតិធម្មជាតិផ្ទាល់ខ្លួនរបស់អ្នក មានលក្ខណៈដូចគ្នានឹងពួកទទឹងនឹងព្រះគ្រីស្ទដែរ។ នេះក៏ព្រោះតែអ្នករាល់គ្នាសុទ្ធតែជាកម្មសិទ្ធិរបស់មនុស្សជាតិដែលត្រូវបានសាតាំងធ្វើឱ្យពុករលួយ ហើយភាពខុសគ្នាតែមួយគត់ គឺថាពួកទទឹងនឹងព្រះគ្រីស្ទស្ថិតនៅក្រោមការត្រួតត្រារបស់សាតាំងទាំងស្រុង ហើយពួកគេបានក្លាយជាបក្សពួករបស់សាតាំង និងនិយាយតំណាងឱ្យវា។ អ្នកក៏ជាកម្មសិទ្ធិរបស់មនុស្សជាតិដែលពុករលួយដែរ ប៉ុន្តែអ្នកអាចទទួលយកសេចក្ដីពិត និងមានសេចក្ដីសង្ឃឹមក្នុងការទទួលបានសេចក្ដីសង្គ្រោះ។ ទោះជាយ៉ាងណាក៏ដោយ បើនិយាយពីសារជាតិ មានរឿងជាច្រើនដែលអ្នកមានលក្ខណៈដូចគ្នានឹងពួកទទឹងនឹងព្រះគ្រីស្ទ ហើយមធ្យោបាយ និងផែនការលាក់កំបាំងរបស់អ្នក គឺដូចគ្នា។ គ្រាន់តែថា នៅពេលដែលអ្នកបានឮសេចក្ដីពិត និងបានស្ដាប់សេចក្ដីអធិប្បាយ អ្នកអាចកែប្រែផ្លូវបាន ហើយការដែលអាចកែប្រែផ្លូវ បាននេះ បញ្ជាក់ថាអ្នកមានសេចក្ដីសង្ឃឹមក្នុងការទទួលបានសេចក្ដីសង្គ្រោះ ពោលនេះគឺជាភាពខុសគ្នារវាងអ្នក និងពួកទទឹងនឹងព្រះគ្រីស្ទ។ ហេតុដូច្នេះហើយ នៅពេលដែលខ្ញុំកំពុងលាតត្រដាងពួកទទឹងនឹងព្រះគ្រីស្ទ អ្នកក៏គួរតែធ្វើការប្រៀបធៀប និងទទួលស្គាល់ថា តើអ្នក និងពួកទទឹងនឹងព្រះគ្រីស្ទមានរឿងអ្វីខ្លះដូចគ្នា ហើយតើការបង្ហាញចេញ និស្ស័យ និងទិដ្ឋភាពនៃសារជាតិណាខ្លះ ដែលអ្នកមានដូចពួកគេដែរ។ តាមរយៈការធ្វើបែបនេះ តើអ្នកនឹងមិនអាចស្គាល់ខ្លួនឯងបានកាន់តែច្បាស់ទេឬអី? ប្រសិនបើអ្នកតែងតែមានអារម្មណ៍ទាស់ទទឹង ដោយជឿថាអ្នកមិនមែនជាបុគ្គលទទឹងនឹងព្រះគ្រីស្ទ មានអារម្មណ៍ថាមានសេចក្តីស្អប់យ៉ាងខ្លាំងចំពោះពួកទទឹងនឹងព្រះគ្រីស្ទ ហើយមិនសុខចិត្តធ្វើការប្រៀបធៀបនេះ ឬឆ្លុះបញ្ចាំងពីខ្លួនឯង និងយល់ពីផ្លូវដែលអ្នកកំពុងដើរតាមទេ នោះតើនឹងមានផលវិបាកបែបណាទៅ? ដោយមាននិស្ស័យបែបសាតាំង អ្នកមានលទ្ធភាពខ្ពស់ណាស់ក្នុងការក្លាយជាបុគ្គលទទឹងនឹងព្រះគ្រីស្ទ។ នេះក៏ព្រោះតែគ្មានបុគ្គលទទឹងនឹងព្រះគ្រីស្ទណាម្នាក់ តាំងចិត្តចង់ក្លាយជាបុគ្គលទទឹងនឹងព្រះគ្រីស្ទ រួចហើយក៏ក្លាយជាបុគ្គលនោះឡើយ គឺដោយសារតែពួកគេមិនដេញតាមសេចក្ដីពិត ហើយជាលទ្ធផល ចុងក្រោយពួកគេក៏ដើរតាមផ្លូវរបស់បុគ្គលទទឹងនឹងព្រះគ្រីស្ទ។ តើអស់អ្នកនៅក្នុងពិភពសាសនាដែលមិនស្រឡាញ់សេចក្ដីពិត មិនមែនជាពួកទទឹងនឹងព្រះគ្រីស្ទទេឬ? មនុស្សគ្រប់រូបដែលមិនឆ្លុះបញ្ចាំង និងមិនយល់ពីសារជាតិធម្មជាតិផ្ទាល់ខ្លួនរបស់ពួកគេ ហើយដែលជឿលើព្រះជាម្ចាស់ស្របទៅតាមសញ្ញាណ និងការស្រមើស្រមៃរបស់ពួកគេ សុទ្ធតែជាបុគ្គលទទឹងនឹងព្រះគ្រីស្ទ។ នៅពេលដែលអ្នកបានឈានជើងចូលក្នុងផ្លូវរបស់បុគ្គលទទឹងនឹងព្រះគ្រីស្ទ នៅពេលដែលអ្នកទទួលបានឋានៈ រួមផ្សំនឹងការពិតដែលថាអ្នកមានអំណោយទាន និងការរៀនសូត្រខ្លះៗ ហើយមនុស្សគ្រប់គ្នាកោតសរសើរអ្នក នោះកាលណាពេលវេលាដែលអ្នកចំណាយក្នុងការធ្វើការងារកាន់តែយូរ អ្នកនឹងមានកន្លែងមួយនៅក្នុងចិត្តរបស់មនុស្ស។ កាលណាកិច្ចការដែលអ្នកទទួលខុសត្រូវមានទំហំកាន់តែធំ អ្នកនឹងដឹកនាំមនុស្សកាន់តែច្រើនឡើងៗ អ្នកទទួលបានដើមទុនកាន់តែច្រើនឡើងៗ រួចហើយអ្នកនឹងក្លាយជាប៉ុលយ៉ាងពិតប្រាកដ។ តើអ្វីៗទាំងអស់នេះអាស្រ័យលើអ្នកឬ? អ្នកមិនមានផែនការដើរតាមផ្លូវនេះទេ ប៉ុន្តែហេតុអ្វីបានជាអ្នកឈានជើងចូលក្នុងផ្លូវរបស់ពួកទទឹងនឹងព្រះគ្រីស្ទដោយមិនដឹងខ្លួនទៅវិញ? មូលហេតុដ៏សំខាន់មួយសម្រាប់រឿងនេះ គឺថាប្រសិនបើអ្នកមិនដេញតាមសេចក្ដីពិតទេ អ្នកច្បាស់ជានឹងដេញតាមឋានៈ និងកិត្យានុភាព អ្នកនឹងធ្វើរឿងផ្ទាល់ខ្លួនរបស់អ្នក រហូតដល់ទីបំផុត ដោយមិនដឹងខ្លួន អ្នកនឹងដើរតាមផ្លូវរបស់ពួកទទឹងនឹងព្រះគ្រីស្ទ។ ប្រសិនបើមនុស្សដែលកំពុងដើរតាមផ្លូវរបស់បុគ្គលទទឹងនឹងព្រះគ្រីស្ទ មិនកែប្រែផ្លូវទាន់ពេលវេលាទេ នោះនៅពេលដែលពួកគេទទួលបានឋានៈ ពួកគេនឹងអាចទៅរួចច្រើនដែលក្លាយជាពួកទទឹងនឹងព្រះគ្រីស្ទ លទ្ធផលនេះគឺជៀសមិនរួចឡើយ។ ប្រសិនបើពួកគេមិនអាចមើលឃើញបញ្ហានេះឱ្យបានច្បាស់ទេ នោះពួកគេស្ថិតក្នុងគ្រោះថ្នាក់ហើយ ពីព្រោះមនុស្សគ្រប់រូបមាននិស្ស័យពុករលួយ ហើយមនុស្សគ្រប់រូបស្រឡាញ់កេរ្តិ៍ឈ្មោះ និងឋានៈ។ ប្រសិនបើពួកគេមិនស្រឡាញ់សេចក្ដីពិតទេ នោះពួកគេងាយនឹងដួលរលំដោយសារតែកេរ្តិ៍ឈ្មោះ និងឋានៈណាស់។ បើគ្មានការជំនុំជម្រះ និងការវាយផ្ចាលរបស់ព្រះជាម្ចាស់ទេ មនុស្សគ្រប់រូបនឹងដើរតាមផ្លូវរបស់បុគ្គលទទឹងនឹងព្រះគ្រីស្ទ ហើយដួលរលំដោយសារតែកេរ្តិ៍ឈ្មោះ និងឋានៈ ហើយនេះជារឿងដែលគ្មាននរណាម្នាក់អាចបដិសេធបានឡើយ។ អ្នកនិយាយថា៖ «ខ្ញុំគ្រាន់តែមានការបញ្ចេញឱ្យឃើញទាំងនេះម្ដងម្កាលប៉ុណ្ណោះ ពួកវាគ្រាន់តែជាការបង្ហាញចេញបណ្ដោះអាសន្នទេ។ ទោះបីជាខ្ញុំមានសារជាតិដូចគ្នានឹងពួកទទឹងនឹងព្រះគ្រីស្ទក៏ដោយ ក៏ខ្ញុំនៅតែខុសពីពួកទទឹងនឹងព្រះគ្រីស្ទដែរ ពីព្រោះខ្ញុំមិនមានមហិច្ឆតាធំដុំដូចពួកគេឡើយ។ ម្យ៉ាងទៀត ក្នុងពេលដែលខ្ញុំកំពុងបំពេញភារកិច្ចរបស់ខ្ញុំ ខ្ញុំឆ្លុះបញ្ចាំងពីខ្លួនឯងជានិច្ច ដោយមានអារម្មណ៍ស្ដាយក្រោយ និងស្វែងរកសេចក្ដីពិត ហើយខ្ញុំប្រព្រឹត្តស្របតាមគោលការណ៍សេចក្ដីពិត។ បើមើលតាមឥរិយាបថរបស់ខ្ញុំ ខ្ញុំមិនមែនជាបុគ្គលទទឹងនឹងព្រះគ្រីស្ទទេ ហើយខ្ញុំក៏មិនចង់ក្លាយជាបុគ្គលនោះដែរ ដូច្នេះ ខ្ញុំមិនអាចក្លាយជាបុគ្គលទទឹងនឹងព្រះគ្រីស្ទបានឡើយ»។ ពេលនេះ អ្នកប្រហែលជាមិនមែនជាបុគ្គលទទឹងនឹងព្រះគ្រីស្ទទេ ប៉ុន្តែតើអ្នកអាចធានាបានទេថា អ្នកនឹងមិនដើរតាមផ្លូវរបស់បុគ្គលទទឹងនឹងព្រះគ្រីស្ទ ហើយក្លាយជាបុគ្គលទទឹងនឹងព្រះគ្រីស្ទនោះ? តើអ្នកអាចធ្វើការធានាបែបនេះបានទេ? ទេ អ្នកមិនអាចទេ។ ដូច្នេះ តើអ្នកអាចធ្វើការធានាបែបនេះបានយ៉ាងដូចម្តេច? វិធីតែមួយគត់ដើម្បីធ្វើរឿងនេះ គឺត្រូវដេញតាមសេចក្ដីពិត។ ចុះតើអ្នកគួរដេញតាមសេចក្ដីពិតយ៉ាងដូចម្តេច? តើអ្នកមានវិធីដើម្បីធ្វើរឿងនេះដែរឬទេ? ដំបូង អ្នកត្រូវតែទទួលស្គាល់ការពិតដែលថា អ្នកមានសារជាតិនិស្ស័យដូចគ្នានឹងពួកទទឹងនឹងព្រះគ្រីស្ទ។ ទោះបីជាពេលនេះអ្នកមិនមែនជាបុគ្គលទទឹងនឹងព្រះគ្រីស្ទក៏ដោយ សម្រាប់អ្នក តើអ្វីជារឿងដែលនាំឱ្យវិនាស និងគ្រោះថ្នាក់បំផុត?វាគឺការដែលអ្នកមានសារជាតិធម្មជាតិដូចគ្នានឹងពួកទទឹងនឹងព្រះគ្រីស្ទ។ តើនេះជារឿងល្អសម្រាប់អ្នកដែរឬទេ? (ទេ)។ ច្បាស់ណាស់គឺមិនល្អទេ។ នេះគឺជារឿងដែលនាំឱ្យវិនាសសម្រាប់អ្នក។ ហេតុដូច្នេះហើយ ក្នុងពេលដែលអ្នកកំពុងស្ដាប់សេចក្ដីអធិប្បាយទាំងនេះ ដែលលាតត្រដាងពីការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ កុំគិតថារឿងទាំងនេះមិនពាក់ព័ន្ធនឹងអ្នកឱ្យសោះ នេះគឺជាអាកប្បកិរិយាខុសឆ្គង។ ដូច្នេះ តើអ្នកគួរមានអាកប្បកិរិយាបែបណា ដើម្បីទទួលយកការពិត និងការបង្ហាញចេញទាំងនេះ? ចូរប្រៀបធៀបខ្លួនអ្នកទៅនឹងពួកគេ ទទួលស្គាល់ថាអ្នកមានសារជាតិធម្មជាតិរបស់បុគ្គលទទឹងនឹងព្រះគ្រីស្ទ រួចហើយពិនិត្យពិច័យខ្លួនឯង ដើម្បីស្វែងយល់ថា តើការបង្ហាញចេញ និងការបញ្ចេញឱ្យឃើញណាខ្លះរបស់អ្នក ដែលដូចគ្នាបេះបិទទៅនឹងពួកទទឹងនឹងព្រះគ្រីស្ទ។ ដំបូង ត្រូវទទួលស្គាល់ការពិតនេះ ពោលគឺ កុំព្យាយាមលាក់បំបាំងខ្លួនឯង ឬបិទបាំងខ្លួនឯងឱ្យសោះ។ ផ្លូវដែលអ្នកដើរ គឺជាផ្លូវរបស់បុគ្គលទទឹងនឹងព្រះគ្រីស្ទ ដូច្នេះ ការនិយាយថាអ្នកគឺជាបុគ្គលទទឹងនឹងព្រះគ្រីស្ទ គឺស្របទៅតាមការពិតហើយ គ្រាន់តែដំណាក់របស់ព្រះជាម្ចាស់មិនទាន់កំណត់លក្ខណៈអ្នកបែបនេះនៅឡើយ ហើយកំពុងផ្ដល់ឱកាសឱ្យអ្នកប្រែចិត្ត គឺមានតែប៉ុណ្ណឹងឯង។ តើអ្នកយល់ទេ? ដំបូង ត្រូវទទួលយក និងទទួលស្គាល់ការពិតនេះ រួចហើយអ្វីដែលអ្នកត្រូវធ្វើ គឺមកចំពោះព្រះជាម្ចាស់ ហើយទូលសូមឱ្យព្រះអង្គប្រៀនប្រដៅអ្នក និងទប់ស្កាត់អ្នក។ ចូរកុំចាកចេញពីពន្លឺនៃវត្តមានរបស់ព្រះជាម្ចាស់ ឬចាកចេញពីការការពាររបស់ព្រះអង្គឱ្យសោះ ហើយតាមរបៀបនេះ អ្នកនឹងត្រូវបានទប់ស្កាត់ដោយមនសិការ និងវិចារណញ្ញាណរបស់អ្នក នៅពេលដែលអ្នកធ្វើរឿងរ៉ាវ ហើយអ្នកក៏នឹងមានព្រះបន្ទូលរបស់ព្រះជាម្ចាស់ ដើម្បីបំភ្លឺអ្នក ដឹកនាំអ្នក និងទប់ស្កាត់អ្នកផងដែរ។ លើសពីនេះ អ្នកនឹងមានកិច្ចការរបស់ព្រះវិញ្ញាណបរិសុទ្ធ ដើម្បីណែនាំអ្នក ដើម្បីរៀបចំមនុស្ស ព្រឹត្តិការណ៍ និងរបស់ផ្សេងៗនៅជុំវិញអ្នក ឱ្យធ្វើជាការដាស់តឿនសម្រាប់អ្នក និងដើម្បីប្រៀនប្រដៅអ្នក។ តើព្រះជាម្ចាស់ដាស់តឿនអ្នកយ៉ាងដូចម្តេច? ព្រះជាម្ចាស់ធ្វើការតាមវិធីជាច្រើន។ ជួនកាល ព្រះជាម្ចាស់នឹងធ្វើឱ្យអ្នកមានអារម្មណ៍យ៉ាងច្បាស់នៅក្នុងចិត្តរបស់អ្នក ដោយអនុញ្ញាតឱ្យអ្នកដឹងយ៉ាងច្បាស់ថា អ្នកចាំបាច់ត្រូវតែត្រូវបានទប់ស្កាត់ ថាអ្នកមិនអាចធ្វើតាមអំពើចិត្តបានឡើយ ថាប្រសិនបើអ្នកធ្វើខុស នោះអ្នកនឹងនាំភាពអាម៉ាស់ដល់ព្រះជាម្ចាស់ និងធ្វើឱ្យខ្លួនឯងល្ងីល្ងើ ដូច្នេះហើយ អ្នកក៏ទប់ចិត្តខ្លួនឯង។ តើនេះមិនមែនជាការដែលព្រះជាម្ចាស់ការពារអ្នកទេឬអី? នេះគឺជាវិធីមួយ។ ជួនកាល ព្រះជាម្ចាស់នឹងបន្ទោសអ្នកនៅខាងក្នុងខ្លួនអ្នក ហើយបង្ហាញព្រះបន្ទូលយ៉ាងច្បាស់ដល់អ្នក ដើម្បីប្រាប់អ្នកថា ការធ្វើបែបនោះគឺជារឿងគួរឱ្យអាម៉ាស់ ថាព្រះអង្គស្អប់ខ្ពើមវា ថាវាជារឿងដែលត្រូវបណ្ដាសា ពោលគឺ ព្រះអង្គប្រើព្រះបន្ទូលយ៉ាងច្បាស់លាស់ដើម្បីបន្ទោសអ្នក ដើម្បីឱ្យអ្នកយកវាមកប្រៀបធៀបនឹងខ្លួនឯង។ តើព្រះជាម្ចាស់មានគោលបំណងអ្វី ក្នុងការបន្ទោសអ្នកតាមរបៀបនេះ? ព្រះអង្គធ្វើបែបនេះ ដើម្បីធ្វើឱ្យមនសិការរបស់អ្នកមានអារម្មណ៍ដឹងអ្វីមួយ ហើយនៅពេលដែលអ្នកមានអារម្មណ៍ដឹងអ្វីមួយ អ្នកនឹងពិចារណាពីផលប៉ះពាល់ ផលវិបាក និងអារម្មណ៍នៃភាពអាម៉ាស់ផ្ទាល់ខ្លួនរបស់អ្នក រួចហើយអ្នកនឹងចេះទប់ចិត្តខ្លះៗនៅក្នុងទង្វើ និងការអនុវត្តរបស់អ្នក។ នៅពេលដែលអ្នកមានបទពិសោធបែបនេះជាច្រើនដង អ្នកនឹងឃើញថា ទោះបីជានិស្ស័យពុករលួយទាំងនេះចាក់ឫសនៅខាងក្នុងមនុស្សក៏ដោយ ក៏នៅពេលដែលមនុស្សប្រែក្លាយជាអាចទទួលយកសេចក្ដីពិត និងមើលឃើញយ៉ាងច្បាស់ពីការពិតនៃនិស្ស័យពុករលួយផ្ទាល់ខ្លួនរបស់ពួកគេ ពួកគេអាចតាំងចិត្តបះបោរប្រឆាំងនឹងសាច់ឈាមរបស់ពួកគេ បាន។ នៅពេលដែលមនុស្សប្រែក្លាយជាអាចយកសេចក្ដីពិតទៅអនុវត្ត និស្ស័យបែបសាតាំងរបស់ពួកគេ ត្រូវបានជម្រះចេញ និងផ្លាស់ប្ដូរ។ និស្ស័យបែបសាតាំងរបស់មនុស្ស មិនមែនជារឿងដែលមិនអាចបំផ្លាញបាន ឬមិនអាចផ្លាស់ប្ដូរបានឡើយ នៅពេលដែលអ្នកអាចទទួលយកសេចក្ដីពិត និងយកសេចក្ដីពិតទៅអនុវត្ត និស្ស័យបែបសាតាំងរបស់អ្នក នឹងត្រូវបំបែក និងជំនួសដោយឯកឯង។ នៅពេលដែលអ្នកភ្លក់ដឹងថា ការយកសេចក្ដីពិតទៅអនុវត្តមានរសជាតិផ្អែមយ៉ាងណានោះ អ្នកនឹងគិតថា៖ «ពីមុន ខ្ញុំពិតជាគ្មានភាពអៀនខ្មាសសោះ។ ទោះបីជាពាក្យសម្ដីរបស់ខ្ញុំឥតអៀនខ្មាសយ៉ាងណាក៏ដោយ ឬទោះបីជាខ្ញុំលើកតម្កើងខ្លួនឯងដើម្បីឱ្យអ្នកដទៃថ្វាយបង្គំខ្ញុំយ៉ាងណាក៏ដោយ ក៏ខ្ញុំមិនមានអារម្មណ៍ខ្មាសអៀន និងមិនមានការដឹងខ្លួនអ្វីសោះនៅពេលក្រោយមក។ ពេលនេះ ខ្ញុំមានអារម្មណ៍ថា ការធ្វើបែបនោះគឺខុស ហើយខ្ញុំបាត់បង់មុខមាត់ ហើយខ្ញុំមានអារម្មណ៍ហាក់ដូចជាមានភ្នែកជាច្រើនកំពុងសម្លឹងមកខ្ញុំ»។ នេះគឺជាស្នាព្រះហស្តរបស់ព្រះជាម្ចាស់។ ព្រះអង្គផ្ដល់អារម្មណ៍មួយដល់អ្នក ហើយអ្នកនឹងមានអារម្មណ៍ហាក់ដូចជាអ្នកកំពុងបន្ទោសខ្លួនឯង រួចហើយអ្នកនឹងមិនប្រព្រឹត្តអំពើអាក្រក់ ឬប្រកាន់ខ្ជាប់នូវផ្លូវផ្ទាល់ខ្លួនរបស់អ្នកឡើយ។ ដោយមិនដឹងខ្លួន របៀបនៃការលើកតម្កើង និងធ្វើបន្ទាល់អំពីខ្លួនឯងរបស់អ្នក កាន់តែតិចទៅៗ អ្នកកាន់តែចេះទប់ចិត្តខ្លួនឯង ហើយអ្នកកាន់តែមានអារម្មណ៍ថា តាមរយៈការធ្វើបែបនេះ ចិត្តរបស់អ្នកបានស្ងប់ ហើយមនសិការរបស់អ្នកមានសេចក្ដីសុខសាន្ត នេះគឺជាការរស់នៅក្នុងពន្លឺ ហើយលែងមានភាពចាំបាច់ណាមួយដែលត្រូវស្ថិតក្នុងភាពអន្ទះអន្ទែង ឬប្រើប្រាស់សេចក្ដីភូតភរ ឬពាក្យសម្ដីពីរោះៗដើម្បីបិទបាំងខ្លួនឯងទៀតហើយ។ កាលពីអតីតកាល អ្នកបានកុហក ហើយបន្តការកុហកជារៀងរាល់ថ្ងៃ ដើម្បីការពារកេរ្តិ៍ឈ្មោះរបស់អ្នក។ រាល់ពេលដែលអ្នកនិយាយកុហក អ្នកត្រូវតែបន្តការកុហកនោះ ដោយខ្លាចក្រែងថាអ្នកអាចនឹងធ្វើឱ្យបែកការណ៍។ លទ្ធផលនៃរឿងនេះគឺថា អ្នកនិយាយកុហកកាន់តែច្រើនឡើងៗ ហើយក្រោយមក ត្រូវខិតខំប្រឹងប្រែងយ៉ាងខ្លាំង និងប្រឹងប្រើខួរក្បាលរបស់អ្នក ដើម្បីបន្តការកុហករបស់អ្នក អ្នកកំពុងរស់នៅក្នុងជីវិតមួយដែលមិនដូចជាមនុស្ស ហើយក៏មិនដូចជាអារក្សដែរ ហើយពិតជាហត់នឿយខ្លាំងណាស់! ពេលនេះ អ្នកកំពុងស្វែងរកការធ្វើជាមនុស្សស្មោះត្រង់ ហើយអ្នកអាចបើកចិត្តរបស់អ្នក និងនិយាយរឿងដែលពិតបាន។ អ្នកមិនចាំបាច់និយាយកុហក និងបន្តការកុហករបស់អ្នកជារៀងរាល់ថ្ងៃឡើយ អ្នកលែងត្រូវបានសេចក្ដីភូតភរដាក់កំហិតទៀតហើយ អ្នករងទុក្ខកាន់តែតិច អ្នករស់នៅក្នុងជីវិតមួយដែលកាន់តែមានភាពធូរស្រាល សេរី និងទទួលបានការរំដោះ នៅក្នុងជម្រៅចិត្តរបស់អ្នក អ្នករីករាយនឹងអារម្មណ៍នៃសេចក្ដីសុខសាន្ត និងសេចក្ដីអំណរ ពោលគឺអ្នកកំពុងភ្លក់រសជាតិផ្អែមនៃជីវិតនេះហើយ។ ហើយក្នុងពេលដែលអ្នកកំពុងភ្លក់រសជាតិផ្អែមនៃជីវិតនេះ ពិភពខាងក្នុងរបស់អ្នក លែងមានភាពបោកបញ្ឆោត ទុច្ចរិត ឬក្លែងក្លាយទៀតហើយ។ ផ្ទុយទៅវិញ ពេលនេះអ្នកសុខចិត្តមកចំពោះព្រះជាម្ចាស់ អ្នកអធិដ្ឋានទៅកាន់ព្រះជាម្ចាស់ និងស្វែងរកសេចក្ដីពិតនៅពេលដែលអ្នកមានបញ្ហា អ្នកអាចពិភាក្សាវាជាមួយអ្នកដទៃនៅពេលដែលអ្នកមានបញ្ហា ហើយអ្នកលែងធ្វើសកម្មភាពតែឯកឯង ឬតាមអំពើចិត្តទៀតហើយ។ អ្នកកាន់តែមានអារម្មណ៍ថា របៀបដែលអ្នកធ្លាប់ធ្វើរឿងរ៉ាវ គឺគួរឱ្យស្អប់ខ្ពើម ហើយអ្នកមិនចង់ធ្វើរឿងបែបនោះទៀតឡើយ។ ផ្ទុយទៅវិញ អ្នកធ្វើសកម្មភាពតាមរបៀបណាក៏ដោយដែលស្របតាមសេចក្ដីពិត ស្របតាមវិចារណញ្ញាណ និងស្របតាមបំណងព្រះហឫទ័យរបស់ព្រះជាម្ចាស់ របៀបដែលអ្នកធ្វើសកម្មភាពបានផ្លាស់ប្ដូរហើយ។ នៅពេលដែលអ្នកអាចសម្រេចបានរឿងទាំងនេះ តើវាមិនមានន័យថា អ្នកបានចាកចេញពីផ្លូវរបស់បុគ្គលទទឹងនឹងព្រះគ្រីស្ទទេឬអី? ហើយនៅពេលដែលអ្នកបានចាកចេញពីផ្លូវរបស់បុគ្គលទទឹងនឹងព្រះគ្រីស្ទ តើវាមិនមានន័យថា អ្នកបានឈានជើងចូលក្នុងផ្លូវនៃសេចក្ដីសង្គ្រោះទេឬអី? នៅពេលដែលអ្នកបានឈានជើងចូលក្នុងផ្លូវនៃសេចក្ដីសង្គ្រោះ ហើយជារឿយៗមកចំពោះព្រះជាម្ចាស់ អាកប្បកិរិយា ចេតនា ទស្សនៈ គោលដៅជីវិត និងទិសដៅក្នុងជីវិតរបស់អ្នក លែងប្រឆាំងនឹងព្រះជាម្ចាស់ទៀតហើយ អ្នកចាប់ផ្ដើមស្រឡាញ់របស់ វិជ្ជមាន ហើយអ្នកចាប់ផ្ដើមស្រឡាញ់ភាពយុត្តិធម៌ សេចក្ដីសុចរិត និងសេចក្ដីពិត។ នៅពេលដែលរឿងនេះកើតឡើង ជម្រៅចិត្ត និងគំនិតរបស់អ្នក បានចាប់ផ្ដើមផ្លាស់ប្ដូរហើយ។ នៅពេលដែលអ្នកបានឈានជើងចូលក្នុងផ្លូវនៃសេចក្ដីសង្គ្រោះ តើអ្នកនៅតែអាចក្លាយជាបុគ្គលទទឹងនឹងព្រះគ្រីស្ទបានដែរឬទេ? តើអ្នកនៅតែអាចទាស់ទទឹងនឹងព្រះជាម្ចាស់ដោយចេតនាបានដែរឬទេ? ទេ អ្នកមិនអាចទេ ហើយពេលនេះអ្នកផុតពីគ្រោះថ្នាក់ហើយ។ មានតែតាមរយៈការចូលទៅក្នុងសភាពនេះប៉ុណ្ណោះ ទើបមនុស្សនឹងស្ថិតនៅលើគន្លងត្រឹមត្រូវនៃជំនឿលើព្រះជាម្ចាស់ ហើយមានតែតាមរយៈការស្វែងរក និងទទួលយកសេចក្ដីពិតតាមរបៀបនេះប៉ុណ្ណោះ ទើបពួកគេអាចបោះបង់បញ្ហា ការត្រួតត្រា និងការរំខានដែលត្រូវបានបង្កឡើងដោយធម្មជាតិបែបសាតាំង និងធម្មជាតិជាពួកទទឹងនឹងព្រះគ្រីស្ទរបស់ពួកគេបាន។ តើពេលនេះអ្នកបានឈានជើងចូលក្នុងផ្លូវត្រូវក្នុងជីវិតនៃការដេញតាមសេចក្ដីពិតហើយឬនៅ? ប្រសិនបើនៅទេ ចូរប្រញាប់ប្រញាល់ និងខិតខំប្រឹងប្រែងឱ្យខ្លាំងដើម្បីចូលទៅក្នុងផ្លូវនោះ។ ប្រសិនបើអ្នកមិនអាចចូលទៅក្នុងផ្លូវក្នុងការដេញតាមសេចក្ដីពិតទេ អ្នកនឹងនៅតែរស់នៅក្នុងគ្រោះថ្នាក់ដដែល អស់អ្នកដែលដើរតាមផ្លូវរបស់ពួកទទឹងនឹងព្រះគ្រីស្ទ គឺស្ថិតក្នុងគ្រោះថ្នាក់នៃការត្រូវបានជម្រុះចោលនៅពេលណាមួយជាមិនខាន។

មនុស្សភាគច្រើន ក្នុងពេលដែលពួកគេកំពុងបំពេញភារកិច្ចរបស់ខ្លួន ពួកគេកំពុងតយុទ្ធប្រឆាំងនឹងនិស្ស័យទទឹងនឹងព្រះគ្រីស្ទរបស់ខ្លួនផ្ទាល់ ដោយហត់នឿយនឹងការតស៊ូដណ្ដើមកេរ្តិ៍ឈ្មោះ ឋានៈ លុយកាក់ និងផលប្រយោជន៍ ហើយនឿយហត់ទាំងផ្លូវចិត្ត និងផ្លូវកាយ។ ដូច្នេះ តើពេលណាទើបបញ្ហានេះអាចត្រូវបានដោះស្រាយបាន? មានតែតាមរយៈការដេញតាមសេចក្ដីពិត និងការអាចទទួលយកសេចក្ដីពិតប៉ុណ្ណោះ ទើបអ្នកអាចបោះបង់ចោលបន្តិចម្ដងៗនូវការរឹតត្បិត និងចំណងនៃសារជាតិធម្មជាតិទទឹងនឹងព្រះគ្រីស្ទរបស់អ្នក ហើយធ្វើឱ្យនិស្ស័យបែបសាតាំងរបស់អ្នកចុះខ្សោយបន្តិចម្ដងៗ និងរលាយបាត់ ហើយតាមរយៈការធ្វើបែបនេះ អ្នកនឹងមានសេចក្ដីសង្ឃឹមក្នុងការរំដោះខ្លួនអ្នកចេញពីអំណាចរបស់សាតាំង។ តើអ្នករាល់គ្នាធ្លាប់យំស្ងាត់ៗដោយសារតែរឿងទាំងនេះ ដោយមានអារម្មណ៍ថា ខ្លួនមិនអាចផ្លាស់ប្ដូរ មិនអាចស្រឡាញ់សេចក្ដីពិត និងមិនអាចដោះស្រាយរឿងរ៉ាវស្របតាមគោលការណ៍សេចក្ដីពិត ហើយស្អប់ខ្លួនឯងខ្លាំងរហូតដល់ទះកំផ្លៀងខ្លួនឯង និងសម្រក់ទឹកភ្នែកយ៉ាងជូរចត់ដែរឬទេ? តើអ្នកធ្លាប់ធ្វើបែបនេះច្រើនដងដែរឬទេ? ប្រសិនបើនរណាម្នាក់មិនសូវបានធ្វើបែបនេះទេ តើវាមិនធ្វើឱ្យពួកគេស្ពឹកស្រពន់ទេឬអី? មនុស្សបែបនេះមិនអាចដឹងខ្លួនថា ពួកគេពុករលួយឡើយ ហើយនៅតែជឿថា ពួកគេធ្វើការបានល្អ មានគុណសម្បត្តិ និងទេពកោសល្យ ថាពួកគេយល់ពីសេចក្ដីពិតជាច្រើន ហើយថាពួកគេអាចដោះស្រាយរឿងរ៉ាវជាច្រើនស្របតាមគោលការណ៍ ដោយមានអារម្មណ៍ជឿជាក់យ៉ាងខ្លាំង។ មនុស្សបែបនេះគឺស្ពឹកស្រពន់ ពួកគេគិតថាខ្លួនអស្ចារ្យ ហើយនេះគឺជាគ្រោះថ្នាក់យ៉ាងខ្លាំងសម្រាប់ពួកគេ! ពេលនេះ តើអ្នករាល់គ្នាពិតជាអាចដឹងខ្លួនទេថា កម្ពស់របស់អ្នកនៅតូចទាបពេក ថាអ្នកនៅឆ្ងាយពីការបោះបង់ចោលនិស្ស័យពុករលួយ ហើយថាអ្នកនៅតែស្ថិតក្នុងតំបន់គ្រោះថ្នាក់នៅឡើយ? មនុស្សដែលមិនដេញតាមសេចក្ដីពិត មិនមានការដឹងខ្លួនបែបនេះទេ ហើយមនុស្សដែលគ្មានកិច្ចការរបស់ព្រះវិញ្ញាណបរិសុទ្ធ ក៏មិនមានការដឹងខ្លួនបែបនេះដែរ។ មនុស្សភាគច្រើនស្ថិតក្នុងភាពស្រពិចស្រពិល និងវង្វេងវង្វាន់ ដោយគិតថា ដរាបណាពួកគេបំពេញភារកិច្ចតាមលំដាប់លំដោយ និងមិនធ្វើអំពើអាក្រក់ នោះពួកគេមិនកំពុងដើរតាមផ្លូវរបស់ពួកទទឹងនឹងព្រះគ្រីស្ទឡើយ ហើយថាដរាបណាពួកគេមិនប្រព្រឹត្តអំពើអាក្រក់គ្រប់ប្រភេទ នោះពួកគេមិនមែនជាពួកទទឹងនឹងព្រះគ្រីស្ទទេ។ ដោយសារតែរឿងនេះ ពេលវេលាភាគច្រើន ពួកគេស្ថិតក្នុងសភាពស្ពឹកស្រពន់ ដោយជារឿយៗមានអារម្មណ៍ពេញចិត្តនឹងខ្លួនឯង ដោយគិតថាពួកគេអស្ចារ្យ ហើយថាពួកគេនឹងទទួលបានសេចក្ដីសង្រ្គោះក្នុងពេលឆាប់ៗនេះ ហើយថាផ្លូវរបស់ពួកទទឹងនឹងព្រះគ្រីស្ទ គ្មានពាក់ព័ន្ធអ្វីនឹងពួកគេឡើយ។ ការអធិដ្ឋានប្រចាំថ្ងៃរបស់អ្នករាល់គ្នា អាចត្រូវបានប្រើដើម្បីវាស់ស្ទង់ថាតើអ្នកស្ថិតក្នុងសភាពនេះឬក៏អត់។ តើអ្នករាល់គ្នាអធិដ្ឋានអ្វីខ្លះ នៅពេលមកចំពោះព្រះជាម្ចាស់ជារៀងរាល់ថ្ងៃ? ប្រសិនបើជារៀងរាល់ថ្ងៃ អ្នកនិយាយថា៖ «ឱព្រះជាម្ចាស់អើយ ខ្ញុំស្រឡាញ់ព្រះអង្គ! ឱព្រះជាម្ចាស់អើយ ខ្ញុំសុខចិត្តចុះចូលនឹងព្រះអង្គ! ឱព្រះជាម្ចាស់អើយ ខ្ញុំសុខចិត្តបំពេញការផ្ទុកផ្តាក់ដែលព្រះអង្គបានប្រទានមកខ្ញុំ! ខ្ញុំអាចបំពេញភារកិច្ចរបស់ខ្ញុំដោយស្មោះត្រង់ ហើយខ្ញុំមានការប្ដេជ្ញាចិត្តក្នុងការធ្វើឱ្យព្រះអង្គពេញព្រះហឫទ័យ និងត្រូវបានព្រះអង្គប្រោសឱ្យគ្រប់លក្ខណ៍។ ទោះបីជាខ្ញុំមានការបង្ហាញចេញជាពួកទទឹងនឹងព្រះគ្រីស្ទបែបណាក៏ដោយ ឬទោះបីជាខ្ញុំស្គាល់ខ្លួនឯងបានតិចតួចប៉ុនណាក៏ដោយ ក៏ព្រះអង្គនៅតែស្រឡាញ់ខ្ញុំ និងសព្វព្រះហឫទ័យចង់សង្គ្រោះខ្ញុំដែរ» ដូច្នេះ តើនេះជាការបង្ហាញចេញបែបណា? នេះគឺជាភាពស្ពឹកស្រពន់ អ្នកគ្រាន់តែបង្ហាញពីការប្ដេជ្ញាចិត្តប៉ុណ្ណោះ ហើយមិនមានការយល់ដឹងអំពីសារជាតិធម្មជាតិផ្ទាល់ខ្លួនរបស់អ្នកទាល់តែសោះ។ អ្នកស្ថិតក្នុងដំណាក់កាលដែលមានចិត្តក្លៀវក្លានៅឡើយ ហើយអ្នកនៅឆ្ងាយណាស់ពីការមានតថភាពនៃសេចក្ដីពិត។ តើត្រូវចំណាយពេលប៉ុន្មាន ទើបអ្នករាល់គ្នាអាចអធិដ្ឋានពិតប្រាកដម្ដង ដើម្បីទូលប្រាប់ពីអ្វីដែលមាននៅក្នុងចិត្តទៅកាន់ព្រះជាម្ចាស់ ទូលប្រាប់ព្រះអង្គពីស្ថានភាពជាក់ស្ដែងរបស់អ្នក និងមានអារម្មណ៍សុខសាន្ត ព្រមទាំងអំណរនៅក្នុងចិត្ត ហើយមានអារម្មណ៍ថា ខ្លួនពិតជារស់នៅចំពោះព្រះជាម្ចាស់មែននោះ? ចូរប្រាប់ខ្ញុំមកមើល៍ តើត្រូវចំណាយពេលប៉ុន្មាន ទើបអ្នកអាចធ្វើបែបនេះបានម្ដង? មួយខែ ពីរខែ ប្រាំមួយខែ ឬមួយឆ្នាំ? ប្រសិនបើអ្នកមិនធ្លាប់អធិដ្ឋានពិតប្រាកដសូម្បីតែម្ដង ហើយនៅតែអធិដ្ឋានដូចដែលមនុស្សនៅក្នុងពិភពសាសនាធ្វើ ដោយតែងតែនិយាយថាអ្នកស្រឡាញ់ព្រះជាម្ចាស់ តែងតែសម្តែងចេញនូវពីការប្ដេជ្ញាចិត្ត តែងតែនិយាយពាក្យដដែលៗ នោះអ្នករាល់គ្នាគឺខ្វះខាតខ្លាំងណាស់ ហើយគ្មានតថភាពនៃសេចក្ដីពិតទាល់តែសោះ។ ជាធម្មតា មនុស្សដែលបានជឿលើព្រះជាម្ចាស់អស់រយៈពេលបី ឬប្រាំឆ្នាំ មិននិយាយពាក្យសម្ដីក្មេងខ្ចី និងអវិជ្ជាបែបនេះទេ នៅពេលដែលពួកគេមកចំពោះព្រះជាម្ចាស់ ពីព្រោះពួកគេប្រាកដថា ពួកគេនឹងដើរតាមព្រះជាម្ចាស់ ហើយពួកគេក៏មានសេចក្ដីជំនឿដែរ ហើយពួកគេយល់យ៉ាងច្បាស់រួចទៅហើយនូវសេចក្ដីពិតនៃនិមិត្តអំពីកិច្ចការរបស់ព្រះជាម្ចាស់ បំណងព្រះហឫទ័យរបស់ព្រះជាម្ចាស់ ផែនការគ្រប់គ្រងរបស់ព្រះជាម្ចាស់ និងគោលបំណងនៃកិច្ចការរបស់ព្រះជាម្ចាស់។ តើភាគច្រើនពួកគេអធិដ្ឋានអំពីអ្វី នៅពេលមកចំពោះព្រះជាម្ចាស់? រឿងមួយគឺដើម្បីស្គាល់ខ្លួនឯង ហើយរឿងមួយទៀតគឺដើម្បីនិយាយពាក្យពិតមួយចំនួនថា៖ ឱព្រះជាម្ចាស់អើយ ថ្ងៃនេះខ្ញុំមានការលំបាកខ្លះ ខ្ញុំបានធ្វើរឿងមួយដែលធ្វើឱ្យខ្ញុំជំពាក់ព្រះអង្គ ខ្ញុំមានភាពខ្វះខាតក្នុងរឿងខ្លះ ហើយខ្ញុំសូមឱ្យព្រះអង្គការពារខ្ញុំ ព្រមទាំងដឹកនាំ បំភ្លឺ និងស្រាយបំភ្លឺដល់ខ្ញុំ។ បុគ្គលនេះចាប់ផ្ដើមនិយាយរឿងពិតប្រាកដមួយចំនួនដែលទាក់ទងនឹងតថភាពនៃសេចក្ដីពិត ហើយគេលែងនិយាយពីការសម្តែងចេញនូវការប្ដេជ្ញាចិត្ត និងពាក្យស្លោកទាំងនោះ ដែលមនុស្សមានចិត្តក្លៀវក្លាទាំងនោះដែលទើបតែចាប់ផ្ដើមជឿតែងតែនិយាយនោះទៀតហើយ។ ហេតុអ្វីបានជាពួកគេមិននិយាយរឿងទាំងនេះ? ពួកគេមានអារម្មណ៍ថា គ្មានប្រយោជន៍អ្វីក្នុងការនិយាយរឿងបែបនេះទេ ថារឿងបែបនេះមិនអាចបំពេញតម្រូវការខាងក្នុងរបស់ពួកគេសម្រាប់សេចក្ដីពិត ឬតម្រូវការសម្រាប់ការចូលទៅក្នុងជីវិតឡើយ។ មិនថាអ្នកបានជឿអស់រយៈពេលប៉ុន្មានឆ្នាំនោះទេ មិនថាអ្នកគ្រាន់តែធ្វើឱ្យរួចពីដៃ ឬមកចំពោះព្រះជាម្ចាស់ដោយស្មោះត្រង់នៅពេលអធិដ្ឋានទៅកាន់ព្រះអង្គនោះទេ តើក្នុងរយៈពេលដប់ថ្ងៃ មានប៉ុន្មានថ្ងៃដែលអ្នកនិយាយពាក្យទទេ និងពាក្យស្លោកទាំងនោះ? ប្រហែលមាននរណាម្នាក់និយាយថាមួយថ្ងៃ ចុះតើពួកគេអធិដ្ឋានអ្វីខ្លះនៅប្រាំបួនថ្ងៃផ្សេងទៀត? ប្រសិនបើការអធិដ្ឋានរបស់ពួកគេទាក់ទងនឹងភារកិច្ច និងការចូលទៅក្នុងជីវិតរបស់ពួកគេ នោះគឺល្អហើយ ហើយនេះបង្ហាញថា ពួកគេកំពុងរែកពន់បន្ទុកខ្លះចំពោះសេចក្ដីពិត ចំពោះព្រះបន្ទូលរបស់ព្រះជាម្ចាស់ និងចំពោះភារកិច្ចផ្ទាល់ខ្លួនរបស់ពួកគេ ហើយថាពួកគេលែងស្ពឹកស្រពន់ខ្លាំងទៀតហើយ។ តើខ្ញុំមានន័យដូចម្ដេចចំពោះពាក្យថា «ពួកគេលែងស្ពឹកស្រពន់ខ្លាំងទៀតហើយ»? ខ្ញុំមានន័យថា នៅពេលដែលរឿងរ៉ាវទាក់ទងនឹងនិស្ស័យពុករលួយ និងសភាពផ្សេងៗរបស់មនុស្សត្រូវបានលើកឡើង ពួកគេមានអារម្មណ៍អ្វីម៉្យាង និងមានការដឹងខ្លួន ហើយពួកគេក៏អាចយល់បានដែរ។ ពួកគេអាចសម្រេចបាននូវការយល់ដឹង និងការជ្រួតជ្រាប ហើយយល់ពីរឿងទាំងនេះ មិនថាវាត្រូវបានពន្យល់យ៉ាងណានោះទេ ហើយស្ទើរតែដើរទាន់រឿងទាំងនោះ នេះបង្ហាញថា ពួកគេទទួលបានកម្ពស់ខ្លះហើយ។ តើមនុស្សស្ពឹកស្រពន់បង្ហាញការបង្ហាញចេញអ្វីខ្លះ? ជារៀងរាល់ថ្ងៃ ពួកគេរស់នៅបែបនោះ ដោយមិនខិតខំ និងមិនមានការរីកចម្រើន ហើយនោះហើយជាមូលហេតុដែលពួកគេតែងតែនិយាយរឿងចាស់ដដែលៗ នៅពេលអធិដ្ឋានទៅកាន់ព្រះជាម្ចាស់។ ពួកគេមិនយល់ពីការចូលទៅក្នុងជីវិតទាល់តែសោះ ពួកគេគ្មានការយល់ដឹងខាងវិញ្ញាណទេ ពួកគេមិនមានអារម្មណ៍អ្វីឡើយ ពួកគេមិនមានប្រតិកម្មអ្វីទេ មិនថាស្ដាប់សេចក្តីអធិប្បាយ ប៉ុន្មានដងក៏ដោយ ហើយមិនថាសេចក្ដីពិតត្រូវបានប្រកបគ្នាយ៉ាងណានោះទេ ពួកគេមានអារម្មណ៍ថាវាសុទ្ធតែដដែលៗ និងមានន័យដូចគ្នាទាំងអស់។ ដូច្នេះ តើពួកគេមានអ្វីត្រូវទូលទៅកាន់ព្រះជាម្ចាស់ដែរឬ? អ្វីដែលមនុស្សនឹងអធិដ្ឋាន និងនិយាយនៅពេលមកចំពោះព្រះជាម្ចាស់ គឺអាស្រ័យលើពាក្យនៅក្នុងចិត្តរបស់ពួកគេដែលចង់ទូលទៅកាន់ព្រះជាម្ចាស់ ហើយពួកគេមានអារម្មណ៍ថា ពួកគេត្រូវតែទូលរឿងទាំងនេះទៅកាន់ព្រះជាម្ចាស់ជាដាច់ខាត។ នៅក្នុងចិត្តរបស់អ្នក យ៉ាងហោចណាស់អ្នកត្រូវតែមានការយល់ដឹងរបស់អ្នកអំពីសេចក្ដីតម្រូវរបស់ព្រះជាម្ចាស់ ការលំបាកដែលអ្នកជួបប្រទះ និងរបៀបដែលអ្នកគួរតែបំពេញតាមសេចក្ដីតម្រូវរបស់ព្រះជាម្ចាស់។ ប្រសិនបើគ្មានអ្វីនៅក្នុងចិត្តរបស់អ្នកទេ ហើយអ្វីទាំងអស់ដែលអ្នកអាចធ្វើបាន គឺគ្រាន់តែនិយាយពាក្យពីរោះស្ដាប់មួយចំនួន និងពាក្យស្លោក ព្រមទាំងគោលលទ្ធិមួយចំនួន ហើយគ្រាន់តែធ្វើឱ្យរួចពីដៃ នោះមិនមែនជាការអធិដ្ឋានទេ។ ប្រសិនបើអ្នកបានសន្យាបង្ហាញភក្ដីភាពរបស់អ្នកអស់រយៈពេលប៉ុន្មានឆ្នាំមកនេះ ប៉ុន្តែមិនបានធ្វើអ្វីដែលជាក់ស្ដែងទាល់តែសោះ ហើយនៅទីបញ្ចប់ អ្នកនៅតែអាចក្បត់ព្រះជាម្ចាស់ បដិសេធព្រះជាម្ចាស់ និងបោះបង់ចោលនៅពេលណាមួយ នោះបង្ហាញថា អ្នកគ្មានកម្ពស់ឡើយ។ ប្រសិនបើ នៅពេលដែលអ្នករាល់គ្នាមកចំពោះព្រះជាម្ចាស់ដើម្បីអធិដ្ឋាននៅពេលនេះ អ្នករាល់គ្នាអាចរក្សាទំនាក់ទំនងរបស់អ្នករាល់គ្នាជាមួយព្រះជាម្ចាស់ឱ្យពាក់ព័ន្ធនឹងសេចក្ដីតម្រូវរបស់ព្រះជាម្ចាស់ និងការផ្លាស់ប្ដូរនិស្ស័យផ្ទាល់ខ្លួនរបស់អ្នករាល់គ្នាជាចម្បង នោះទំនាក់ទំនងរបស់អ្នកជាមួយព្រះជាម្ចាស់នឹងត្រូវបានបង្កើតឡើង អ្នកនឹងមិនដើរតាមផ្លូវរបស់បុគ្គលទទឹងនឹងព្រះគ្រីស្ទឡើយ ហើយនេះមានន័យថា អ្នកនឹងបានឈានចូលទៅក្នុងគន្លងត្រឹមត្រូវនៃសេចក្ដីជំនឿលើព្រះជាម្ចាស់។

តើពេលនេះអ្នករាល់គ្នាច្បាស់អំពីការបង្ហាញចេញផ្សេងៗរបស់ពួកទទឹងនឹងព្រះគ្រីស្ទដែលលើកតម្កើង និងធ្វើបន្ទាល់អំពីខ្លួនឯង ព្រមទាំងនិយមន័យនៃធម្មជាតិនៃឥរិយាបថបែបនេះហើយឬនៅ? តើមានភាពខុសគ្នាណាមួយរវាងការបង្ហាញចេញរបស់ពួកទទឹងនឹងព្រះគ្រីស្ទ និងការបង្ហាញចេញនៃនិស្ស័យពុករលួយរបស់មនុស្សសាមញ្ញដែរឬទេ? តើអ្នករាល់គ្នាអាចធ្វើការប្រៀបធៀប នៅពេលពិតជាជួបប្រទះនឹងបញ្ហាបានដែរឬទេ? តើអ្នកអាចចាត់ទុកការបង្ហាញចេញរបស់ពួកទទឹងនឹងព្រះគ្រីស្ទ ថាជាការបង្ហាញចេញរបស់មនុស្សពុករលួយសាមញ្ញ ហើយផ្ទុយមកវិញបានដែរឬទេ? តើអ្នកគួរញែកឱ្យដាច់ពីគ្នារវាងរឿងទាំងពីរនេះយ៉ាងដូចម្តេច? ការវិនិច្ឆ័យនិស្ស័យរបស់មនុស្សម្នាក់តាមរយៈការបង្ហាញចេញ និងការបញ្ចេញឱ្យឃើញជាប្រចាំរបស់ពួកគេ ហើយវិនិច្ឆ័យសារជាតិរបស់ពួកគេចេញពីនិស្ស័យរបស់ពួកគេ គឺជាវិធីដ៏ត្រឹមត្រូវមួយដើម្បីកំណត់លក្ខណៈរបស់ពួកគេ។ ពួកទទឹងនឹងព្រះគ្រីស្ទមិនទទួលយកសេចក្ដីពិត ឬលើកតម្កើងព្រះជាម្ចាស់ឡើយ ពោលគឺពួកគេគ្រាន់តែលើកតម្កើង និងធ្វើបន្ទាល់អំពីខ្លួនឯងប៉ុណ្ណោះ។ ការបង្ហាញចេញនេះគឺច្បាស់ក្រឡែត និងលេចធ្លោខ្លាំងណាស់ ហើយវាត្រូវបានត្រួតត្រាទាំងស្រុងដោយធម្មជាតិបែបសាតាំងរបស់ពួកគេ។ ទោះបីជាមនុស្សសាមញ្ញាក៏លើកតម្កើង និងធ្វើបន្ទាល់អំពីខ្លួនឯងក៏ដោយ នៅពេលដែលអ្នកប្រកបគ្នាអំពីសេចក្ដីពិតជាមួយពួកគេ ពួកគេអាចទទួលយកវា និងទទួលស្គាល់ថាព្រះជាម្ចាស់គឺជាសេចក្ដីពិត ហើយពួកគេអាចទទួលយកសេចក្ដីពិត គ្រាន់តែការផ្លាស់ប្ដូរមិនកើតឡើងលឿន ឬងាយស្រួលខ្លាំងសម្រាប់ពួកគេនោះទេ នេះគឺជាភាពខុសគ្នារវាងពួកទទឹងនឹងព្រះគ្រីស្ទ និងមនុស្សសាមញ្ញ។ ឥឡូវនេះ បន្ទាប់ពីបាននិយាយបែបនេះហើយ តើវាក្លាយជាងាយស្រួលក្នុងការញែកដឹងរវាងពួកគេដែរឬទេ? ពួកទទឹងនឹងព្រះគ្រីស្ទមានចរិតលក្ខណៈមួយ៖ នៅពេលដែលពួកគេមិនស្រឡាញ់សេចក្ដីពិត ឬបដិសេធសេចក្ដីពិត តើពួកគេបដិសេធវាដោយផ្ទាល់ដែរឬទេ? (ទេ)។ តើពួកគេប្រើវិធីសាស្ត្រអ្វីដើម្បីបដិសេធសេចក្ដីពិត ដើម្បីឱ្យអ្នកឃើញថាពួកគេមិនទទួលស្គាល់សេចក្ដីពិត? ពួកគេនឹង ប្រើវោហារភូតភរដើម្បីបដិសេធអ្នក ដោយនិយាយថាអ្វីដែលអ្នកកំពុងប្រកបគ្នា មិនមែនជាសេចក្ដីពិតទេ ហើយថាមានតែអ្វីដែលពួកគេប្រកបគ្នាប៉ុណ្ណោះ ទើបជាសេចក្ដីពិត។ ឧទាហរណ៍ ពួកគេធ្វើបន្ទាល់អំពីខ្លួនឯង ហើយមាននរណាម្នាក់លាតត្រដាងពួកគេ ហើយបន្ទាប់មក តើពួកគេបង្ហាញការបង្ហាញចេញអ្វីខ្លះ ដែលអនុញ្ញាតឱ្យអ្នកដទៃអះអាងថា ពួកគេមិនស្រឡាញ់ ឬមិនទទួលយកសេចក្ដីពិត? ការប្រើវោហារភូតភរ និងការព្យាយាមតាំងខ្លួនឯងថាត្រូវ គឺជារឿងមួយ ហើយក៏មានការលាក់បាំងការពិតជាក់ស្ដែងផងដែរ ហើយការពិតនោះហើយដែលជាផែនការលាក់កំបាំងរបស់ពួកគេ។ ផែនការលាក់កំបាំងរបស់ពួកគេ គឺដើម្បីធ្វើបន្ទាល់អំពីខ្លួនឯង ដើម្បីឱ្យអ្នកដទៃគោរពកោតសរសើរពួកគេ។ ពួកគេនឹងមិនឱ្យអ្នកដឹងពីផែនការលាក់កំបាំងរបស់ពួកគេឡើយ ពួកគេគ្រាន់តែនិយាយរឿងមិនពិត និងរឿងដែលពីរោះស្ដាប់ ប្រើវោហារភូតភរ បោកបញ្ឆោតអ្នក ធ្វើឱ្យអ្នកវង្វេងវង្វាន់ ដើម្បីឱ្យនៅទីបញ្ចប់ អ្នកនិយាយថាពួកគេមិនកំពុងធ្វើបន្ទាល់អំពីខ្លួនឯងទេ ហើយពេលនោះ ពួកគេនឹងសម្រេចបាននូវគោលដៅរបស់ពួកគេ។ ពួកគេនិយាយរឿងមិនពិត និងរឿងដែលពីរោះស្ដាប់ ប្រើវោហារភូតភរ បោកបញ្ឆោតមនុស្ស ពួកគេមិនទទួលស្គាល់ថាពួកគេកំពុងធ្វើបន្ទាល់អំពីខ្លួនឯងទេ ពួកគេមិនទទួលយកការដែលអ្នកលាតត្រដាងពួកគេឡើយ ពួកគេមិនទទួលយកការស្ដីបន្ទោសរបស់អ្នកទេ ហើយពួកគេរឹតតែមិនទទួលយកការកំណត់លក្ខណៈតាមការពិតនេះទៅទៀត។ ពួកគេមិនទទួលយករឿងនេះទាល់តែសោះ ហើយថែមទាំងរកលេស ដោយនិយាយថា៖ «នោះមិនមែនជាខ្ញុំកំពុងធ្វើបន្ទាល់អំពីខ្លួនឯងទេ។ មានហេតុផលមួយ និងបរិបទមួយដែលខ្ញុំនិយាយបែបនោះ។ ការនិយាយរឿងមិនសមរម្យបន្តិចបន្តួចក្នុងស្ថានភាពនោះ គឺជារឿងធម្មតាទាំងស្រុង ហើយមិនមែនជាបញ្ហាទេ។ តើវាអាចចាត់ទុកថាជាការធ្វើបន្ទាល់អំពីខ្លួនឯងបានដែរឬ? លើសពីនេះទៅទៀត ខ្ញុំបានធ្វើកិច្ចការទាំងអស់នេះ ហើយទោះបីជាខ្ញុំមិនទទួលបានសមិទ្ធផលអ្វីក៏ដោយ ក៏ខ្ញុំបានស៊ូទ្រាំនឹងការលំបាកដែរ។ វាមិនមែនជារឿងធំដុំទេ ប្រសិនបើមានមនុស្សមួយចំនួនគោរពកោតសរសើរ និងថ្វាយបង្គំខ្ញុំនោះ»។ ពួកគេមិនគិតថា ឥរិយាបថដែលខូចកិត្តិយសបែបនេះ ទង្វើដ៏គួរឱ្យស្អប់ខ្ពើមបែបនេះ ជារឿងធំដុំឡើយ តើនេះជាឥរិយាបថនៃការទទួលយកសេចក្ដីពិតដែរឬទេ? ពួកគេមិនមានអារម្មណ៍ខ្មាសអៀនដោយសារតែអំពើអាក្រក់ទាំងនេះទេ ហើយថែមទាំងគិតថាខ្លួនឯងអស្ចារ្យទៀតផង នេះគឺជាសារជាតិរបស់មនុស្សអាក្រក់។ ពួកទទឹងនឹងព្រះគ្រីស្ទជឿថា ការលើកតម្កើង និងការធ្វើបន្ទាល់អំពីខ្លួនឯង គឺជារឿងសមរម្យទាំងស្រុង ហើយជាអ្វីដែលពួកគេគួរតែធ្វើ។ ពួកគេគិតថា៖ «ខ្ញុំធ្វើវា ពីព្រោះខ្ញុំមានសមត្ថភាពនេះ តើមនុស្សផ្សេងទៀតស័ក្ដិសមនឹងធ្វើវាដែរឬទេ? ខ្ញុំទទួលបានការគាំទ្រពីមនុស្សគ្រប់គ្នា ខ្ញុំបានចំណាយការខិតខំប្រឹងប្រែងយ៉ាងខ្លាំងក្នុងការធ្វើកិច្ចការរបស់ពួកជំនុំ ខ្ញុំបានចូលរួមចំណែកយ៉ាងធំធេងចំពោះដំណាក់របស់ព្រះ ហើយបានទទួលរងហានិភ័យយ៉ាងច្រើន! តើវាយុត្តិធម៌ទេ ប្រសិនបើអ្នកមិនផ្ដល់រង្វាន់ និងមិនផ្ដល់ផលប្រយោជន៍អ្វីដល់ខ្ញុំសោះនោះ? តើព្រះមិនសុចរិតទេឬអី? តើគាត់មិនតបស្នងដល់មនុស្សម្នាក់ៗទៅតាមទង្វើរបស់គេទេឬអី? ដូច្នេះ តើខ្ញុំមិនស័ក្ដិសមនឹងទទួលបានការគាំទ្រពីមនុស្សគ្រប់គ្នា ដោយសារតែការចូលរួមចំណែកទាំងអស់នេះ និងការទទួលរងហានិភ័យទាំងអស់នេះទេឬអី?» ពួកគេគិតថា ពួកគេត្រូវតែទទួលបានអ្វីមួយជាការតបស្នងសម្រាប់ការបំពេញភារកិច្ចរបស់ពួកគេ ហើយថារង្វាន់អប្បបរមាគួរតែជាការគាំទ្រពីមនុស្សគ្រប់គ្នា និងការអាចរីករាយនឹងភក្ដីភាព កិត្តិយស និងផលប្រយោជន៍ដែលពួកគេស័ក្ដិសមនឹងទទួលបាន។ តើនេះជាអាកប្បកិរិយានៃការទទួលយកសេចក្ដីពិតដែរឬទេ? (ទេ)។ ដូច្នេះ តើសេចក្ដីពិតនៅទីនេះគឺជាអ្វី? ជាឧទាហរណ៍ អ្នកនិយាយទៅកាន់ពួកគេថា៖ «មិនថាពួកគេរងទុក្ខខ្លាំងប៉ុនណានោះទេ មនុស្សគឺជាភាវៈដែលព្រះបានបង្កើត ហើយពួកគេគួរតែរងទុក្ខ ពីព្រោះពួកគេមាននិស្ស័យពុករលួយ។ ការរងទុក្ខក្នុងពេលបំពេញភារកិច្ចរបស់ខ្លួន គ្រាន់តែជាវិធីមួយដែលមនុស្សរងទុក្ខប៉ុណ្ណោះ។ មិនថាយើងមានសមត្ថភាពប៉ុនណា ឬមានអំណោយទានអ្វីនោះទេ យើងមិនគួររំពឹងចង់បានរង្វាន់ណាមួយ ឬព្យាយាមធ្វើការដោះដូរជាមួយព្រះជាម្ចាស់ឡើយ»។ តើនេះមិនមែនជាសេចក្ដីពិតទេឬអី? នេះគឺជាសេចក្ដីពិតដ៏ជាមូលដ្ឋានគ្រឹះបំផុត ដែលភាវៈដែលព្រះបានបង្កើតគួរតែយល់។ ទោះជាយ៉ាងណាក៏ដោយ តើសេចក្ដីពិតនេះអាចត្រូវបានរកឃើញនៅក្នុងទស្សនៈវិជ្ជានៃការរស់នៅក្នុងលោកីយ៍របស់ពួកគេ និងនៅក្នុងគំនិត ព្រមទាំងទស្សនៈរបស់ពួកគេដែរឬទេ? (ទេ)។ តើពួកគេទទួលយកសេចក្ដីពិតនេះ នៅពេលដែលពួកគេឮវាដែរឬទេ? ទេ ពួកគេមិនទទួលយកទេ។ តើពួកគេមានអាកប្បកិរិយាបែបណា? ពួកគេជឿថា ការនៅក្នុងដំណាក់របស់ព្រះជាម្ចាស់ គឺដូចជាការនៅក្នុងលោកីយ៍ដែរ ថាពួកគេត្រូវតែទទួលបានរង្វាន់ទៅតាមកម្លាំងពលកម្មរបស់ពួកគេ ថាពួកគេត្រូវតែទទួលបានអ្វីមួយសម្រាប់ការបំពេញភារកិច្ចរបស់ពួកគេ ហើយថាប្រសិនបើពួកគេទទួលរងហានិភ័យខ្លះ នោះពួកគេគួរតែទទួលបានផលប្រយោជន៍ និងព្រះគុណដែលពួកគេស័ក្ដិសមនឹងទទួលបាន។ ការបំពេញភារកិច្ចរបស់ខ្លួន គឺជាទំនួលខុសត្រូវ និងជាកាតព្វកិច្ចរបស់មនុស្សម្នាក់ៗ ហើយការតបស្នងមិនពាក់ព័ន្ធនឹងរឿងនេះឡើយ។ តើពួកទទឹងនឹងព្រះគ្រីស្ទទទួលយកសេចក្ដីពិតនេះដែរឬទេ? តើពួកគេមានអាកប្បកិរិយាបែបណា? ពួកគេមើលងាយ និងទាស់ទទឹង ដោយនិយាយថា៖ «ពួកមនុស្សល្ងង់ អ្នករាល់គ្នាសូម្បីតែរឿងនេះក៏ទទួលយកដែរ! តើនោះជាសេចក្ដីពិតឬ? នោះមិនមែនជាសេចក្ដីពិតទេ នោះគ្រាន់តែជាការបោកប្រាស់មនុស្សប៉ុណ្ណោះ។ ភាពយុត្តិធម៌ និងសមភាពក្នុងចំណោមមនុស្ស នោះទើបជាសេចក្ដីពិត!» តើនេះជាពាក្យសម្ដីបែបណាទៅ? នេះគឺជាតក្កវិជ្ជា ព្រមទាំងជាសេចក្ដីបង្រៀនខុសឆ្គង និងសេចក្ដីខុសទំនងរបស់សាតាំង។ ហើយតើពួកគេអាចបំភាន់អស់អ្នកដែលមិនយល់ពីសេចក្ដីពិតបានដែរឬទេ? ពួកគេអាចបំភាន់អ្នកទាំងនោះបានយ៉ាងងាយស្រួល! មនុស្សមួយចំនួនទន់ខ្សោយ ពួកគេមិនយល់ពីសេចក្ដីពិតដែលទាក់ទងនឹងការបំពេញភារកិច្ចរបស់ខ្លួនឡើយ បូករួមទាំងពួកគេខ្វះគុណសម្បត្តិ និងសមត្ថភាពក្នុងការយល់ដឹង ហើយពួកគេមិនសូវមានសេចក្ដីជំនឿទេ ហើយនៅពេលដែលពួកគេឮរឿងបែបនេះ ពួកគេមានអារម្មណ៍ថាវាសមហេតុផលណាស់ ហើយពួកគេគិតថា៖ «ពិតមែនហើយ។ ហេតុអ្វីបានជាខ្ញុំល្ងង់ម៉្លេះ? ទីបំផុត ថ្ងៃនេះខ្ញុំបានជួបអ្នកដែលយល់ដឹងហើយ។ អ្វីដែលពួកគេនិយាយគឺត្រឹមត្រូវ!» មនុស្សទាំងនេះគ្រាន់តែស្ដាប់ និងទទួលយករឿងណាដែលស្ដាប់ទៅសមហេតុផល និងស្របតាមសញ្ញាណរបស់ពួកគេប៉ុណ្ណោះ ពួកគេមិនប្រព្រឹត្តចំពោះព្រះបន្ទូលរបស់ព្រះជាម្ចាស់ ស្របតាមគោលការណ៍ដែលថាព្រះបន្ទូលរបស់ព្រះជាម្ចាស់គឺជាសេចក្ដីពិតឡើយ។ មិនថាព្រះបន្ទូលរបស់ព្រះជាម្ចាស់ស្របតាមអារម្មណ៍របស់មនុស្ស ស្របតាមការគិត និងតក្កវិជ្ជារបស់មនុស្ស ស្របតាមទំនៀមទម្លាប់ ឬវប្បធម៌ប្រពៃណីរបស់មនុស្សឬក៏អត់នោះទេ ព្រះបន្ទូលរបស់ព្រះជាម្ចាស់គឺជាការសម្រេចចុងក្រោយ ហើយរាល់ព្រះបន្ទូលនីមួយៗរបស់ព្រះអង្គ តាំងពីដើមរហូតដល់ចប់ គឺជាសេចក្ដីពិត។ ព្រះបន្ទូលរបស់ព្រះជាម្ចាស់មិនត្រូវការឱ្យនរណាម្នាក់ចោទសួរ ឬវិភាគឡើយ ហើយមិនថាមនុស្សជាតិទាំងមូលជឿថាព្រះបន្ទូលទាំងនោះត្រូវ ឬខុស ឬមិនថានរណាម្នាក់អាចទទួលយកព្រះបន្ទូលទាំងនោះបានឬក៏អត់នោះទេ ព្រះបន្ទូលរបស់ព្រះជាម្ចាស់គឺជាសេចក្ដីពិតជារៀងរហូត។ ព្រះបន្ទូលរបស់ព្រះជាម្ចាស់មិនចាំបាច់ត្រូវឆ្លងកាត់ការសាកល្បងនៃពេលវេលាឡើយ ហើយក៏មិនត្រូវការឱ្យមនុស្សជាតិផ្ទៀងផ្ទាត់ព្រះបន្ទូលទាំងនោះតាមរយៈបទពិសោធដែរ ព្រះបន្ទូលរបស់ព្រះជាម្ចាស់គឺជាសេចក្ដីពិត។ តើនេះជាអ្វីដែលពួកទទឹងនឹងព្រះគ្រីស្ទគិតមែនទេ? ពួកគេគិតថា៖ «ព្រះត្រូវតែសមហេតុផល! តើសេចក្ដីសុចរិតរបស់ព្រះមានន័យដូចម្ដេច? តើវាមិនមែនមានន័យថា អស់អ្នកដែលរងទុក្ខច្រើន និងមានសមត្ថភាពខ្ពស់ ទទួលបានរង្វាន់ធំ ហើយថាអស់អ្នកដែលរងទុក្ខតិចតួច ដែលមិនសូវមានសមត្ថភាព និងមិនបានចូលរួមចំណែកអ្វីសោះ ទទួលបានរង្វាន់តិចតួចទេឬអី?» តើព្រះជាម្ចាស់មានព្រះបន្ទូលបែបនេះដែរឬទេ? (ទេ)។ ព្រះជាម្ចាស់មិនមានព្រះបន្ទូលបែបនេះឡើយ។ តើព្រះជាម្ចាស់មានព្រះបន្ទូលយ៉ាងដូចម្ដេច? ព្រះជាម្ចាស់មានព្រះបន្ទូលថា ការបំពេញភារកិច្ចរបស់ខ្លួន គឺជាការងាររបស់មនុស្សម្នាក់ៗ ថាការបំពេញភារកិច្ចរបស់ខ្លួនមានគោលការណ៍ផ្ទាល់របស់វា ថាមនុស្សគ្រប់រូបគួរតែបំពេញភារកិច្ចរបស់ពួកគេស្របតាមគោលការណ៍សេចក្ដីពិត ហើយថានេះគឺជាអ្វីដែលភាវៈដែលព្រះបានបង្កើតគួរតែធ្វើ។ តើមានការលើកឡើងអំពីការតបស្នងនៅទីនេះដែរឬទេ? តើមានការលើកឡើងអំពីរង្វាន់ដែរឬទេ? (ទេ)។ មិនមានការលើកឡើងអំពីការតបស្នង ឬរង្វាន់ឡើយ វាគឺជាកាតព្វកិច្ច។ តើ «កាតព្វកិច្ច» មានន័យដូចម្ដេច? កាតព្វកិច្ចគឺជារឿងដែលមនុស្សគួរតែធ្វើ ជារឿងដែលការទទួលបានរង្វាន់ទៅតាមកម្លាំងពលកម្មរបស់ខ្លួន មិនអាចយកមកអនុវត្តបានឡើយ។ ព្រះជាម្ចាស់មិនដែលបានចែងថា អ្នកដែលបំពេញភារកិច្ចរបស់ខ្លួនបានច្រើន គួរតែទទួលបានរង្វាន់ធំ ហើយអ្នកដែលបំពេញភារកិច្ចរបស់ខ្លួនបានតិចតួច ឬបំពេញវាតាមរបៀបដែលមិនល្អ គួរតែទទួលបានរង្វាន់តិចតួចនោះទេ ព្រះជាម្ចាស់មិនដែលមានព្រះបន្ទូលបែបនេះឡើយ។ ដូច្នេះ តើព្រះបន្ទូលរបស់ព្រះជាម្ចាស់ថ្លែងដូចម្ដេចខ្លះ? ព្រះជាម្ចាស់មានព្រះបន្ទូលថា ការបំពេញភារកិច្ចរបស់ខ្លួន គឺជាការងាររបស់មនុស្សម្នាក់ៗ ហើយថាវាគឺជាអ្វីដែលភាវៈដែលព្រះបានបង្កើតគួរតែធ្វើ នេះគឺជាសេចក្ដីពិត។ តើនេះជារបៀបដែលពួកទទឹងនឹងព្រះគ្រីស្ទយល់ពីរឿងនេះឬ? តើពួកគេប្រព្រឹត្តចំពោះព្រះបន្ទូលរបស់ព្រះជាម្ចាស់ទាំងនេះយ៉ាងដូចម្ដេច? ពួកគេនឹងប្រព្រឹត្តចំពោះព្រះបន្ទូលទាំងនេះតាមរបៀបផ្សេង។ ដោយឈរលើជ្រុងនៃផលប្រយោជន៍ផ្ទាល់ខ្លួន ពួកគេនឹងមានការបកស្រាយវៀចវេរអំពីព្រះបន្ទូលរបស់ព្រះជាម្ចាស់។ បើនិយាយឱ្យច្បាស់ អ្វីដែលពួកគេធ្វើ គឺកែបន្លំព្រះបន្ទូលរបស់ព្រះជាម្ចាស់ ដោយប្រើមធ្យោបាយ និងការយល់ដឹងផ្ទាល់ខ្លួនរបស់ពួកគេ ដើម្បីផ្លាស់ប្ដូរព្រះបន្ទូលរបស់ព្រះជាម្ចាស់ និងសេចក្ដីពិត ទៅជាការបកស្រាយមួយផ្សេងទៀត។ ហើយតើធម្មជាតិនៃការបកស្រាយបែបនេះគឺជាអ្វី? វាផ្ដល់ផលប្រយោជន៍ដល់ពួកគេ វាអាចបំភាន់មនុស្ស ហើយវាអាចញុះញង់ និងល្បួងមនុស្សបាន។ ពួកគេប្រែព្រះបន្ទូលរបស់ព្រះជាម្ចាស់ទៅជារបៀបនិយាយរបស់ពួកគេ ហាក់បីដូចជាព្រះបន្ទូលទាំងនោះជាសេចក្ដីពិតដែលពួកគេកំពុងសម្ដែងចេញអ៊ីចឹង ហើយបន្ទាប់ពីព្រះជាម្ចាស់បានមានព្រះបន្ទូលអ្វីមួយ ពួកគេត្រូវតែផ្លាស់ប្ដូររបៀបដែលព្រះជាម្ចាស់មានព្រះបន្ទូល និងគោលការណ៍នៃព្រះបន្ទូលរបស់ព្រះជាម្ចាស់ ទៅជារបៀបផ្ទាល់ខ្លួនរបស់ពួកគេ។ តើវានៅតែជាសេចក្ដីពិតដែរឬទេ បន្ទាប់ពីពួកគេបានផ្លាស់ប្ដូរវាទៅជារបៀបផ្ទាល់ខ្លួនរបស់ពួកគេនោះ? ទេ វាមិនមែនទេ វាគឺជាសេចក្ដីខុសទំនង និងជាសេចក្ដីបង្រៀនខុសឆ្គង។ តើអ្នករាល់គ្នាអាចញែកដឹងរឿងនេះបានដែរឬទេ? (មែនហើយ បានខ្លះៗដែរ)។ បន្ទាប់ពីបានស្ដាប់សេចក្តីអធិប្បាយជាច្រើនមក មនុស្សមួយចំនួនទទួលបានការញែកដឹងខ្លះៗហើយ។ ហើយតើសារជាតិនៃការប្រឆាំង និងការបដិសេធសេចក្ដីពិតរបស់ពួកទទឹងនឹងព្រះគ្រីស្ទគឺជាអ្វី? (គឺការកែបន្លំ និងការមានការបកស្រាយវៀចវេរ អំពីព្រះបន្ទូលរបស់ព្រះជាម្ចាស់)។ ហើយតើពួកគេមានបំណងអ្វី ក្នុងការកែបន្លំ និងការមានការបកស្រាយវៀចវេរ អំពីព្រះបន្ទូលរបស់ព្រះជាម្ចាស់? គឺដើម្បីកុំឱ្យមនុស្សទទួលយកសេចក្ដីពិត ហើយបែរជាទទួលយកសេចក្ដីខុសទំនង និងសេចក្ដីបង្រៀនខុសឆ្គងរបស់ពួកគេវិញ។ ពួកគេបំភ្លៃសេចក្ដីពិត ស្របតាមការគិត និងតក្កវិជ្ជារបស់ពួកគេ ផលប្រយោជន៍ និងទស្សនៈរបស់ពួកគេ ព្រមទាំងសញ្ញាណរបស់ពួកគេ។ ដូច្នេះហើយ នេះផ្ដល់ផលប្រយោជន៍ដល់ពួកគេ ហើយពួកគេក៏អាចញុះញង់ និងបំភាន់មនុស្សមួយចំនួនដែលល្ងង់ខ្លៅ និងអវិជ្ជា ព្រមទាំងអ្នកដែលមិនយល់ពីសេចក្ដីពិតផងដែរ។ ពាក្យសម្ដីរបស់ពួកគេអាចហាក់ដូចជាត្រឹមត្រូវសម្រាប់អ្នក នៅពេលដែលអ្នកឮវាជាលើកដំបូង ប៉ុន្តែប្រសិនបើអ្នកវិភាគវាដោយប្រុងប្រយ័ត្ន អ្នកនឹងរកឃើញមហិច្ឆតា និងឧបាយកលរបស់សាតាំងដែលលាក់កំបាំងនៅក្នុងពាក្យសម្ដីទាំងនោះ។ តើមហិច្ឆតា និងឧបាយកលរបស់ពួកគេមានគោលបំណងអ្វី? គោលបំណងរបស់ពួកគេគឺដើម្បីផ្ដល់ផលប្រយោជន៍ដល់ខ្លួនឯង ដើម្បីធ្វើឱ្យរបៀបធ្វើរឿងរ៉ាវ និងឥរិយាបថផ្ទាល់ខ្លួនរបស់ពួកគេអាចទទួលយកបាន ដើម្បីឱ្យមនុស្សវាយតម្លៃល្អពីពួកគេ ដើម្បីផ្លាស់ប្ដូរឥរិយាបថដ៏មិនល្អ និងអាក្រក់របស់ពួកគេ ទៅជាឥរិយាបថ និងរបៀបធ្វើរឿងរ៉ាវដ៏ត្រឹមត្រូវ ដែលស្របតាមសេចក្ដីពិត។ តាមរបៀបនេះ ពួកគេជឿថាមនុស្សនឹងមិនបដិសេធពួកគេទេ ហើយព្រះជាម្ចាស់ក៏នឹងមិនថ្កោលទោសពួកគេដែរ។ ពួកគេប្រហែលជាអាចបំភាន់អ្នកដទៃ ដើម្បីកុំឱ្យមនុស្សបដិសេធពួកគេ ប៉ុន្តែតើពួកគេអាចធ្វើឱ្យព្រះជាម្ចាស់មិនថ្កោលទោសពួកគេបានដែរឬទេ? តើមនុស្សអាចផ្លាស់ប្ដូរសារជាតិរបស់ព្រះជាម្ចាស់បានដែរឬទេ? (ទេ)។ នេះគឺជាចំណុចដែលពួកទទឹងនឹងព្រះគ្រីស្ទល្ងង់ខ្លៅបំផុត។ ពួកគេចង់ប្រើវោហារដ៏ប៉ិនប្រសប់ និង «ខួរក្បាលដ៏ឆ្លាតវៃ» របស់ពួកគេ ដើម្បីគិតរកសេចក្ដីខុសទំនង និងសេចក្ដីបង្រៀនខុសឆ្គងណាមួយ ដើម្បីកែបន្លំសេចក្ដីពិត ដើម្បីឱ្យសេចក្តីថ្លែងរបស់ពួកគេអាចទទួលយកបាន ហើយតាមរយៈនោះ ពួកគេបដិសេធសូរសៀងរបស់ព្រះជាម្ចាស់ និងបដិសេធអត្ថិភាពនៃសេចក្ដីពិត តើនេះមិនមែនជាការដែលពួកគេគិតខុសទេឬអី? តើពួកគេអាចសម្រេចគោលដៅរបស់ពួកគេបានដែរឬទេ? (ទេ)។ មនុស្សមួយចំនួនសួរថា តើអាចធ្វើអ្វីបាន នៅពេលដែលបុគ្គលទទឹងនឹងព្រះគ្រីស្ទម្នាក់បំភាន់មនុស្សមួយចំនួននោះ។ ប្រសិនបើមនុស្សបែបនេះពិតជាត្រូវបានបំភាន់មែន ហើយមិនអាចកែប្រែផ្លូវរបស់ពួកគេបានទេ នោះមានន័យថា ពួកគេត្រូវបានបើកសម្ដែង និងត្រូវបានជម្រុះចោល ហើយពួកគេស័ក្ដិសមនឹងទទួលបានលទ្ធផលបែបនេះហើយ។ នេះគឺជាការដែលពួកគេត្រូវវិនាស និងមិនអាចគេចផុតឡើយ ពួកគេត្រូវវិនាសស្លាប់ ហើយព្រះជាម្ចាស់មិនដែលមានផែនការសង្គ្រោះមនុស្សដូចពួកគេឡើយ។ ពួកគេចូលមកក្នុងពួកជំនុំដោយប្រើលេសក្លែងបញ្ឆោត ហើយបញ្ចេញកម្លាំងពលកម្មខ្លះ និងរីករាយនឹងព្រះគុណខ្លះ ហើយនៅពេលដែលព្រះជាម្ចាស់មិនត្រូវការពួកគេទៀតទេ ព្រះអង្គប្រគល់ពួកគេទៅឱ្យសាតាំង។ ចៃដន្យអី ពួកគេឮសេចក្ដីបង្រៀនខុសឆ្គង និងសេចក្ដីខុសទំនង ហើយពេលឮដូច្នេះ ពួកគេទះដៃ និងផ្ដល់ការយល់ព្រមចំពោះរឿងនោះ រួចហើយពួកគេក៏ចេញទៅដើរតាមសាតាំង។ តើនេះជាអ្វី? នេះគឺជាការប្រើប្រាស់សាតាំងឱ្យបម្រើការ។ មានខគម្ពីរមួយនៅក្នុងកណ្ឌគម្ពីរវិវរណៈដែលចែងថា៖ «អ្នកដែលទុច្ចរិត ទុកឱ្យគេនៅតែទុច្ចរិតដដែលទៅចុះ៖ ហើយអ្នកដែលស្មោកគ្រោក ទុកឱ្យគេនៅតែស្មោកគ្រោកដដែលទៅចុះ៖ រីឯអ្នកដែលសុចរិត ទុកឱ្យគេនៅតែសុចរិតដដែលទៅចុះ៖ ហើយអ្នកដែលបរិសុទ្ធ ទុកឱ្យគេនៅតែបរិសុទ្ធដដែលទៅចុះ» (វិវរណៈ ២២:១១)។ នេះមានន័យថា មនុស្សត្រូវបានចាត់ថ្នាក់ទៅតាមប្រភេទរបស់ពួកគេរៀងៗខ្លួន។ នៅពេលនិយាយដល់មនុស្សដែលដើរតាមពួកទទឹងនឹងព្រះគ្រីស្ទ តើនេះគ្រាន់តែជាការធ្វេសប្រហែសមួយភ្លែតរបស់ពួកគេឬ? តើវាដោយសារតែព្រះជាម្ចាស់មិនបានឃ្លាំមើលឬ? នេះគឺជាការដែលពួកគេត្រូវវិនាសស្លាប់! បន្ទាប់ពីបានប្រាស្រ័យទាក់ទងជាមួយមនុស្សបែបនេះមួយរយៈ អ្នកនឹងឃើញថា ពួកគេមិនស័ក្ដិសមនឹងត្រូវបានសង្គ្រោះឡើយ ពួកគេគឺចោលម្សៀត! ដោយវិនិច្ឆ័យតាមចរិតលក្ខណៈរបស់ពួកគេ និងការដេញតាមសេចក្ដីពិតរបស់ពួកគេ ធម្មជាតិរបស់ពួកគេគឺទុច្ចរិត និងស្អប់ខ្ពើមសេចក្ដីពិត ហើយពួកគេមិនស័ក្ដិសមនឹងត្រូវបានសង្គ្រោះទេ ពួកគេមិនស័ក្ដិសមនឹងទទួលមរតកនូវព្រះគុណដ៏ធំធេងបែបនេះពីព្រះជាម្ចាស់ឡើយ។ ប្រសិនបើព្រះជាម្ចាស់មិនប្រទានព្រះគុណនេះដល់ពួកគេទេ នោះពួកគេនឹងមិនទទួលបានវាឡើយ ដូច្នេះ វិធីដ៏ត្រឹមត្រូវបំផុតដើម្បីសង្ខេបពីពួកគេក្នុងពាក្យពីរបីម៉ាត់គឺ «ត្រូវវិនាសស្លាប់»។

ការលើកតម្កើង និងការធ្វើបន្ទាល់អំពីខ្លួនឯង គឺជាការបង្ហាញចេញចម្បងរបស់ពួកទទឹងនឹងព្រះគ្រីស្ទ ហើយការកំណត់លក្ខណៈសារជាតិរបស់ពួកគេដោយផ្អែកលើការបង្ហាញចេញនេះ គឺពិតជាសមរម្យ និងជាក់ស្ដែងណាស់ វាមិនមែនជាការកំណត់លក្ខណៈទទេៗឡើយ។ តាមរយៈការមើលទៅលើ ផែនការលាក់កំបាំង មហិច្ឆតា ការបញ្ចេញឱ្យឃើញនូវសារជាតិរបស់ពួកគេ និងគោលដៅជាប្រចាំនៃសកម្មភាពរបស់ពួកគេ គេអាចមើលឃើញថា ការលើកតម្កើង និងការធ្វើបន្ទាល់អំពីខ្លួនឯង គឺជាការបង្ហាញចេញជាចរិតលក្ខណៈបស់ពួកទទឹងនឹងព្រះគ្រីស្ទ។ តើមានពួកទទឹងនឹងព្រះគ្រីស្ទណាដែលមិនធ្លាប់លើកតម្កើង និងធ្វើបន្ទាល់អំពីខ្លួនឯងដែរឬទេ? (ទេ)។ ហេតុអ្វីបានជាគ្មាន? ពីព្រោះមហិច្ឆតា និងបំណងប្រាថ្នារបស់ពួកគេមានទំហំធំធេងណាស់ ហើយពួកគេមិនអាចគ្រប់គ្រងវាបានឡើយ។ មិនថាពួកគេរស់នៅក្នុងចំណោមក្រុមមនុស្សបែបណានោះទេ ប្រសិនបើគ្មាននរណាម្នាក់លើកតម្កើង និងថ្វាយបង្គំពួកគេទេ ពួកគេមានអារម្មណ៍ថាជីវិតគ្មានតម្លៃ ឬគ្មានន័យឡើយ នោះហើយជាមូលហេតុដែលពួកគេខ្នះខ្នែងចង់លើកតម្កើង និងធ្វើបន្ទាល់អំពីខ្លួនឯង ដើម្បីសម្រេចគោលដៅរបស់ពួកគេ។ ពួកគេរស់នៅដើម្បីឱ្យខ្លួនឯងពូកែលើសអ្នកដទៃ ហើយត្រូវការឱ្យមនុស្សថ្វាយបង្គំ និងដើរតាមពួកគេ ហើយទោះបីជាមនុស្សទាំងនោះប្រៀបដូចជាសត្វរុយដ៏គួរឱ្យរំខាន និងគួរឱ្យខ្ពើម ឬជាក្រុមអ្នកសុំទានក៏ដោយ ក៏ពួកគេមិនខ្វល់ដែរ។ ដរាបណាមានមនុស្សដែលថ្វាយបង្គំ និងដើរតាមពួកគេ នោះពួកគេមានអារម្មណ៍ស្ងប់ចិត្តហើយ។ ប្រសិនបើពួកគេអាចទទួលបានការទះដៃយ៉ាងកងរំពងពីអ្នកគាំទ្រ ដូចដែលអ្នកចម្រៀងល្បីៗទទួលបាន នោះពួកគេនឹងសប្បាយចិត្តយ៉ាងខ្លាំង ពួកគេចូលចិត្តរីករាយនឹងរឿងនោះណាស់ នេះគឺជាធម្មជាតិរបស់ពួកទទឹងនឹងព្រះគ្រីស្ទ។ មិនថាមនុស្សប្រភេទណាដែលដើរតាម ឬថ្វាយបង្គំពួកគេនោះទេ ពួកទទឹងនឹងព្រះគ្រីស្ទចូលចិត្តពួកគេទាំងអស់។ ទោះបីជាមនុស្សដែលដើរតាមពួកគេ គឺជាមនុស្សដែលចោលម្សៀតនិងគួរឱ្យស្អប់ខ្ពើមបំផុតក៏ដោយ ទោះបីជាពួកគេជាសត្វតិរច្ឆានក៏ដោយ ដរាបណាពួកគេលើកតម្កើងពួកទទឹងនឹងព្រះគ្រីស្ទ និងបំពេញមហិច្ឆតា ព្រមទាំងបំណងប្រាថ្នារបស់ពួកគេសម្រាប់ឋានៈ នោះពួកទទឹងនឹងព្រះគ្រីស្ទមិនខ្វល់ឡើយ។ ដូច្នេះ តើពួកទទឹងនឹងព្រះគ្រីស្ទអាចបញ្ឈប់ខ្លួនឯងពីការលើកតម្កើង និងការធ្វើបន្ទាល់អំពីខ្លួនឯង ព្រមទាំងការអួតសម្ញែង នៅគ្រប់ទីកន្លែងដែលពួកគេទៅបានដែរឬទេ? (ទេ)។ នេះគឺជាសារជាតិរបស់ពួកគេ។ ចូរប្រាប់ខ្ញុំមកមើល៍ តើមនុស្សប្រភេទណាដែលដើរតាមព្រះជាម្ចាស់យ៉ាងពិតប្រាកដនោះ? នៅក្នុងចំណោមមនុស្សជាតិ មានមនុស្សមួយប្រភេទដែលព្រះជាម្ចាស់សព្វព្រះហឫទ័យចង់ជ្រើសរើស និងសង្គ្រោះ ហើយមនុស្សទាំងនេះមានមនសិការ វិចារណញ្ញាណនិងសេចក្ដីអៀនខ្មាសជាកម្រិតអប្បបរមា។ អ្នកដែលល្អជាងនេះបន្តិច អាចស្រឡាញ់សេចក្ដីពិត ស្រឡាញ់រឿងវិជ្ជមាន និងស្រឡាញ់ភាពយុត្តិធម៌ ព្រមទាំងសេចក្ដីសុចរិតរបស់ព្រះជាម្ចាស់ ពួកគេអាចស្អប់ភាពទុច្ចរិត ពួកគេមានអារម្មណ៍ក្ដៅក្រហាយ នៅពេលដែលពួកគេឃើញរឿងអយុត្តិធម៌ ឬទុច្ចរិត ហើយទោះបីជាពួកគេមិនអាចធ្វើអ្វីចំពោះរឿងទាំងនេះបានក៏ដោយ ក៏ពួកគេនៅតែស្អប់រឿងទាំងនោះដែរ ពោលគឺ មនុស្សទាំងនេះគឺជាអ្នកដែលព្រះជាម្ចាស់សព្វព្រះហឫទ័យចង់បាន ជាកម្រិតអប្បបរមា។ ចំណែកឯអ្នកដែលមិនមានភាពជាមនុស្ស និងសារជាតិបែបនេះទេ ព្រះជាម្ចាស់មិនសព្វព្រះហឫទ័យចង់បានពួកគេឡើយ មិនថាពួកគេនិយាយអំពីសេចក្ដីល្អរបស់ព្រះជាម្ចាស់ ឬភាពអស្ចារ្យរបស់ព្រះជាម្ចាស់ច្រើនប៉ុនណាក៏ដោយ។ ជាឧទាហរណ៍ ពួកផារិស៊ីនៅក្នុងពិភពសាសនា លើកតម្កើងព្រះជាម្ចាស់ និងធ្វើបន្ទាល់ថ្វាយព្រះជាម្ចាស់ ដោយប្រើទ្រឹស្ដីទទេៗ និងពាក្យសម្ដីរាក់កំផែលចាស់ៗដដែលៗ ហើយពួកគេមិនធុញទ្រាន់នឹងការនិយាយវាឡើយ ទោះបីជាកន្លងផុតទៅពីរពាន់ឆ្នាំហើយក៏ដោយ។ ឥឡូវនេះ ព្រះជាម្ចាស់កំពុងសម្ដែងចេញនូវសេចក្ដីពិតយ៉ាងច្រើន ប៉ុន្តែពួកគេមិនអាចមើលឃើញសេចក្ដីពិតទាំងនោះឡើយ ពួកគេមិនអើពើនឹងសេចក្ដីពិតទាំងនោះទេ ហើយអ្នកខ្លះថែមទាំងថ្កោលទោស និងប្រមាថសេចក្ដីពិតទាំងនោះទៀតផង។ រឿងនេះបើកសម្ដែងពួកគេទាំងស្រុង ហើយព្រះជាម្ចាស់បានកំណត់លក្ខណៈពួកគេជាយូរមកហើយថាជាពួកផារិស៊ីមានពុតត្បុត ដែលពួកគេទាំងអស់សុទ្ធតែជាបក្ខពួករបស់សាតាំង ពោលគឺ ព្រះជាម្ចាស់បានកំណត់លក្ខណៈពួកគេថាជាពួកអារក្ស និងពួកសាតាំង ជាសត្វជ្រូក និងសត្វឆ្កែ។ នៅពេលដែលពួកទទឹងនឹងព្រះគ្រីស្ទមកដល់ក្នុងចំណោមក្រុមមនុស្សបែបនេះ ហើយឃើញថាមានមនុស្សតិចតួចណាស់ដែលអាចយល់ពីសេចក្ដីពិត ថាគ្មាននរណាម្នាក់ក្នុងចំណោមពួកគេមានការញែកដឹង ឬទេពកោសល្យអ្វីឡើយ នោះពួកគេប្រញាប់ឆ្លៀតឱកាសនេះដើម្បីអួតសម្ញែង។ អ្នកខ្លះអួតថា ពួកគេធ្លាប់ប្រឡងជាប់ចូលសាកលវិទ្យាល័យលំដាប់ថ្នាក់ពិភពលោកចំនួនពីរក្នុងពេលតែមួយ ហើយនៅទីបញ្ចប់ ពួកគេមិនបានទៅរៀនទេ ពីព្រោះពួកគេបានមកជឿលើព្រះជាម្ចាស់ និងទទួលយកការផ្ទុកផ្តាក់របស់ព្រះអង្គ។ បន្ទាប់ពីបានឮពួកគេនិយាយបែបនេះ មនុស្សមួយចំនួនចាប់ផ្ដើមគោរពកោតសរសើរពួកគេយ៉ាងខ្លាំង។ ប្រសិនបើអ្នកមិនយល់ពីសេចក្ដីពិតទេ ហើយប្រសិនបើរឿងដែលអ្នកស្រឡាញ់ និងទស្សនៈពិភពលោករបស់អ្នក គឺដូចគ្នាទៅនឹងមនុស្សលោកីយ៍ នោះអ្នកនឹងថ្វាយបង្គំមនុស្សបែបនេះ ហើយនោះហើយជាមូលហេតុដែលនៅពេលពួកទទឹងនឹងព្រះគ្រីស្ទនិយាយរឿងបែបនេះ អ្នកនឹងត្រូវពួកគេបំភាន់ និងបោកបញ្ឆោត។ ពួកទទឹងនឹងព្រះគ្រីស្ទលើកតម្កើងខ្លួនឯងដោយលួចលាក់តាមរបៀបនេះ ហើយមនុស្សល្ងង់ខ្លៅដែលគ្មានការញែកដឹងទាំងនោះ ត្រូវបានពួកគេបំភាន់។ នៅទីបញ្ចប់ ពួកទទឹងនឹងព្រះគ្រីស្ទមានអារម្មណ៍សប្បាយចិត្តយ៉ាងខ្លាំង ដោយគិតថាគ្មាននរណាម្នាក់ដែលនៅក្រោមបង្គាប់ពួកគេជាមនុស្សសាមញ្ញឡើយ ទាំងដែលតាមការពិត មនុស្សទាំងនោះគ្រាន់តែជាក្រុមមនុស្សវង្វេងវង្វាន់ និងជាមនុស្សគ្មានបានការប៉ុណ្ណោះ។ អស់អ្នកដែលគ្មានសមត្ថភាពយល់ពីសេចក្ដីពិត សុទ្ធតែអាចត្រូវបានពួកសាតាំង និងពួកទទឹងនឹងព្រះគ្រីស្ទបំភាន់បាន។ នៅពេលដែលពួកគេឮពួកសាតាំង និងពួកទទឹងនឹងព្រះគ្រីស្ទនិយាយ ពួកគេមានអារម្មណ៍ថាវាពិតជាស៊ីគ្នាទៅនឹងគំនិត និងចំណង់ចំណូលចិត្តរបស់ពួកគេមែន ដូច្នេះ ពួកគេចូលចិត្តស្ដាប់វាណាស់។ ពួកគេមិនអាច ប្រើការគិតធម្មតាដើម្បីធ្វើការវិនិច្ឆ័យលើអ្វីដែលពួកគេកំពុងស្ដាប់ឡើយ ហើយពួកគេក៏នឹងមិនទៅរកនរណាម្នាក់ដែលយល់ពីសេចក្ដីពិត ដើម្បីជួយពួកគេញែកដឹងរឿងបែបនេះដែរ ដរាបណាពួកគេមានអារម្មណ៍ថា អ្វីដែលពួកគេកំពុងស្ដាប់នោះស្ដាប់ទៅសមហេតុផល ពួកគេនឹងសុខចិត្តទទួលយកវា ដូច្នេះហើយ ពួកគេត្រូវបានបំភាន់ដោយមិនទាំងដឹងខ្លួនផង។ ប្រសិនបើអស់អ្នកដែលមានសមត្ថភាពយល់ពីសេចក្ដីពិត និងមានការញែកដឹង ឮពួកទទឹងនឹងព្រះគ្រីស្ទនិយាយ ពួកគេនឹងដឹងថាមនុស្សទាំងនោះកំពុងព្យាយាមបំភាន់អ្នកដទៃ ហើយពួកគេនឹងបដិសេធមនុស្សទាំងនោះ។ មនុស្សវង្វេងវង្វាន់ ដែលខ្វះការញែកដឹងទាំងនោះ នឹងជឿថាពួកទទឹងនឹងព្រះគ្រីស្ទជាមនុស្សមានការរៀនសូត្រ មានគុណសម្បត្តិល្អ និងមានអនាគត។ ពួកគេនឹងមើលឃើញរឿងរ៉ាវតាមរបៀបនេះ ហើយត្រូវបានបំភាន់ដោយរូបភាពខាងក្រៅមួយចំនួន ពួកគេនឹងមិនដឹងថាគោលការណ៍សេចក្ដីពិតគឺជាអ្វីឡើយ ហើយពួកគេនឹងចេញទៅដើរតាមពួកសាតាំង។ តើមនុស្សបែបនេះមិនធ្វើឱ្យខ្លួនឯងត្រូវហិនវិនាសដោយសារតែភាពល្ងង់ខ្លៅ និងភាពអវិជ្ជារបស់ពួកគេទេឬអី? រឿងគឺបែបនេះឯង។ ប្រសិនបើអ្នកមានការញែកដឹងអំពីការបង្ហាញ ចេញផ្សេងៗរបស់ពួកទទឹងនឹងព្រះគ្រីស្ទ ដែលជារឿយៗលើកតម្កើង និងធ្វើបន្ទាល់អំពីខ្លួនឯង ឬរបៀបផ្សេងៗដែលពួកគេធ្វើបែបនេះ ហើយអ្នកអាចវិនិច្ឆ័យពីគោលបំណង និងផែនការលាក់កំបាំងនៅពីក្រោយពាក្យសម្ដីរបស់ពួកគេ នោះវានឹងងាយស្រួលសម្រាប់អ្នកក្នុងការមើលធ្លុះដល់សារជាតិរបស់ពួកទទឹងនឹងព្រះគ្រីស្ទ ហើយបន្ទាប់មក អ្នកនឹងអាចបដិសេធ និងដាក់បណ្ដាសាពួកគេភ្លាមៗ ព្រមទាំងមិនជួបពួកគេទៀតឡើយ។ ហេតុអ្វីបានជាអ្នកនឹងធ្វើបែបនេះ? ពីព្រោះនៅពេលដែលអ្នកឃើញពួកទទឹងនឹងព្រះគ្រីស្ទនិយាយ និងប្រព្រឹត្ត អ្នកនឹងស្អប់ខ្ពើម និងស្អប់ពួកគេ អ្នកនឹងមានអារម្មណ៍ខ្ពើមរអើម ហាក់ដូចជាអ្នកកំពុងមើលសត្វរុយ ហើយនឹងត្រូវដេញពួកវាចេញឱ្យបានឆាប់តាមដែលអាចធ្វើទៅបាន។ ដូច្នេះហើយ នៅពេលដែលអ្នកមានការញែកដឹងអំពីសកម្មភាព និងឥរិយាបថរបស់ពួកទទឹងនឹងព្រះគ្រីស្ទ អ្នកគួរតែលាតត្រដាងពួកគេភ្លាមៗ ដើម្បីឱ្យអ្នកដទៃអាចញែកដឹងពួកគេបាន ហើយបន្ទាប់មក បណ្ដេញពួកគេចេញពីពួកជំនុំ ស្របតាមគោលការណ៍។ តើអ្នករាល់គ្នាហ៊ានធ្វើបែបនេះដែរឬទេ? ប្រសិនបើរាស្ដ្ររើសតាំងរបស់ព្រះជាម្ចាស់អាចធ្វើបែបនេះបាន នោះបង្ហាញថា ពួកគេមានកម្ពស់លូតលាស់ឡើង ហើយថាពួកគេអាចគិតគូរដល់បំណងព្រះហឫទ័យរបស់ព្រះជាម្ចាស់ និងការពារកិច្ចការនៃដំណាក់របស់ព្រះជាម្ចាស់បាន។ នៅពេលដែលរាស្ដ្ររើសតាំងរបស់ព្រះជាម្ចាស់យល់ពីសេចក្ដីពិត និងមានការញែកដឹង នោះពួកទទឹងនឹងព្រះគ្រីស្ទនឹងលែងមានកន្លែងឈរជើងនៅក្នុងពួកជំនុំ ឬនៅក្នុងដំណាក់របស់ព្រះជាម្ចាស់ទៀតហើយ។

ទោះបីជានៅក្នុងពេលវេលាណាក៏ដោយ ឱ្យតែពួកទទឹងនឹងព្រះគ្រីស្ទមានឱកាស ពួកគេនឹងអួតសម្ញែង និងធ្វើបន្ទាល់អំពីខ្លួនឯង ហើយឱ្យតែមានមនុស្សដែលថ្វាយបង្គំពួកគេ និងសម្លឹងមើលពួកគេដោយកែវភ្នែកស្ងើចសរសើរ ច្រណែន និងគោរព នោះពួកគេនឹងសប្បាយចិត្តហើយ ពោលគឺពួកគេមិនខ្វល់ថា មនុស្សទាំងនោះជានរណាឡើយ។ តើពួកគេមានស្ដង់ដាដែលពួកគេតម្រូវពីអស់អ្នកដែលដើរតាម ថ្វាយបង្គំ និងគោរពកោតសរសើរពួកគេដែរឬទេ? (ទេ)។ មិនថាអ្នកទាំងនោះជាមនុស្សល្ងីល្ងើ មនុស្សវិកលចរិត មនុស្សអាក្រក់ ឬពួកអ្នកមិនជឿក៏ដោយ មិនថាពួកគេជាមនុស្សប្រភេទណាក៏ដោយ សូម្បីតែរួមទាំងមនុស្សដែលគួរតែត្រូវបានបោសសម្អាតចេញ និងជម្រុះចោលក៏ដោយ ឱ្យតែមនុស្សទាំងនោះអាចដើរតាម ថ្វាយបង្គំ និងលើកតម្កើងពួកគេ នោះពួកទទឹងនឹងព្រះគ្រីស្ទទទួលយកពួកគេ ពួកគេចូលចិត្តអ្នកទាំងនោះខ្លាំងណាស់ ហើយទាក់ទាញចិត្ត មនុស្សទាំងនោះឱ្យមកខាងពួកគេ ព្រមទាំងការពារពួកគេទៀតផង។ ពួកទទឹងនឹងព្រះគ្រីស្ទចាត់ទុកមនុស្សទាំងនោះដូចជាចៀមរបស់ពួកគេ ដូចជាកម្មសិទ្ធិផ្ទាល់ខ្លួនរបស់ពួកគេ ហើយពួកគេមិនអនុញ្ញាតឱ្យនរណាម្នាក់ផ្ទេរ លាតត្រដាង ឬចាត់ការមនុស្សទាំងនោះឡើយ។ មិនថាមនុស្សទាំងនោះនិយាយលើកជើង និងយកចិត្តពួកទទឹងនឹងព្រះគ្រីស្ទយ៉ាងណាក៏ដោយ មិនថាពួកគេនិយាយរឿងដែលគួរឱ្យខ្ពើមរអើម និងគួរឱ្យចង់ក្អួតយ៉ាងណាក៏ដោយ ក៏ពួកទទឹងនឹងព្រះគ្រីស្ទនឹងពេញចិត្តនឹងរឿងទាំងអស់នេះដែរ។ អ្វីៗគឺល្អទាំងអស់សម្រាប់ពួកទទឹងនឹងព្រះគ្រីស្ទ ឱ្យតែមនុស្សទាំងនោះបញ្ជោរពួកគេ។ អ្វីៗគ្រប់យ៉ាងដែលពួកទទឹងនឹងព្រះគ្រីស្ទនិយាយ និងធ្វើ គឺដើម្បីឱ្យអ្នកដទៃឱ្យតម្លៃពួកគេខ្ពស់ ចូលចិត្តពួកគេ និងដើរតាមពួកគេ ហើយមិនថាមនុស្សដែលដើរតាមពួកគេធ្វើរឿងអាក្រក់ច្រើនប៉ុនណាក៏ដោយ ក៏ពួកទទឹងនឹងព្រះគ្រីស្ទមិនដេញដោលពួកគេដែរ ហើយពួកគេក៏មិនខ្វល់ដែរ ទោះបីជាភាពជាមនុស្សរបស់អ្នកទាំងនោះមានល្បិចកល និងព្យាបាទយ៉ាងណាក៏ដោយ។ ឱ្យតែមនុស្សទាំងនោះដើរតាម និងថ្វាយបង្គំពួកគេ នោះពួកទទឹងនឹងព្រះគ្រីស្ទនឹងចូលចិត្តពួកគេ ហើយឱ្យតែមនុស្សទាំងនោះអាចរក្សាអំណាច និងឋានៈរបស់ពួកទទឹងនឹងព្រះគ្រីស្ទបាន ហើយមិនប្រឆាំង ឬតទល់នឹងពួកគេ នោះពួកទទឹងនឹងព្រះគ្រីស្ទនឹងមានអារម្មណ៍ថាពេញចិត្តជាខ្លាំង នេះហើយជារបៀបដែលពួកទទឹងនឹងព្រះគ្រីស្ទប្រព្រឹត្ត។ ផ្ទុយទៅវិញ តើពួកទទឹងនឹងព្រះគ្រីស្ទប្រព្រឹត្តយ៉ាងណា ចំពោះមនុស្សដែលតែងតែលាតត្រដាងពួកគេ និងរារាំងពួកគេមិនឱ្យលើកតម្កើង និងធ្វើបន្ទាល់អំពីខ្លួនឯង ហើយដែលមើលងាយពួកគេចំពោះការធ្វើបែបនេះ ក៏ដូចជាអស់អ្នកដែលប្រកបគ្នាអំពីសេចក្ដីពិតជាមួយពួកគេ ដែលអាចមើលធ្លុះដល់សារជាតិនៃបញ្ហារបស់ពួកគេ និងដែលមានការញែកដឹងពិតប្រាកដអំពីពួកគេនោះ? ពួកគេខឹងភ្លាមៗដោយសារតែភាពអាម៉ាស់ ហើយពួកគេមានការប្រុងប្រយ័ត្នចំពោះមនុស្សទាំងនោះ ផាត់ពួកគេទាំងនោះចេញ និងវាយប្រហារពួកគេទាំងនោះ ដោយទីបំផុត ពួកគេព្យាយាមគ្រប់មធ្យោបាយទាំងអស់ ដើម្បីដាក់អស់អ្នកដែលអាចញែកដឹង និងប្រឆាំងនឹងពួកគេ ឱ្យនៅឯកោ។ តើអ្វីជាមូលហេតុនៅពីក្រោយការដែលពួកគេធ្វើបែបនេះ? នោះក៏ព្រោះតែនៅពេលដែលពួកគេកំពុងលើកតម្កើង និងធ្វើបន្ទាល់អំពីខ្លួនឯង ពួកគេតែងតែគិតថា មនុស្សទាំងនោះគឺជារបស់ទើសភ្នែក និងជាបន្លាចាក់សាច់ពួកគេ ហើយថាមនុស្សទាំងនោះនឹងញែកដឹង និងបដិសេធពួកគេ លាតត្រដាងពួកគេ ព្រមទាំងបំផ្លាញរឿងល្អដែលពួកគេកំពុងមាន។ ពេលដែលពួកគេសម្លឹងឃើញមនុស្សទាំងនោះភ្លាម ពួកទទឹងនឹងព្រះគ្រីស្ទនឹងមានអារម្មណ៍មិនស្ងប់ក្នុងចិត្ត ហើយតែងតែចង់ចាត់ការមនុស្សទាំងនោះ ដោយគិតថា ឱ្យតែពួកគេអាចចាត់ការមនុស្សទាំងនោះបាន នោះនៅពេលដែលពួកគេលើកតម្កើង និងធ្វើបន្ទាល់អំពីខ្លួនឯងម្ដងទៀត នឹងគ្មាននរណាម្នាក់មកលាតត្រដាង ឬរារាំងពួកគេឡើយ ហើយពួកគេនឹងអាចប្រព្រឹត្តអំពើអាក្រក់យ៉ាងគឃ្លើនបាន។ នេះគឺជាគោលការណ៍ដែលពួកទទឹងនឹងព្រះគ្រីស្ទធ្វើសកម្មភាព។ មិនថាមានមនុស្សប្រភេទណាបញ្ជោរ សរសើរ ឬលើកតម្កើងពួកគេឡើយ ទោះបីជាអ្វីដែលមនុស្សទាំងនោះនិយាយស្របតាមការពិត ឬមិនស្របក៏ដោយ សូម្បីតែពួកគេកំពុងនិយាយកុហកក៏ដោយ ក៏ពួកទទឹងនឹងព្រះគ្រីស្ទនឹងស្ម័គ្រចិត្តទទួលយកពួកគេ ពួកគេនឹងរីករាយក្នុងការស្ដាប់អ្នកទាំងនោះ ហើយពួកគេនឹងចូលចិត្តមនុស្សទាំងនោះចេញពីបាតបេះដូងរបស់ពួកគេ។ ពួកគេមិនខ្វល់ថាមនុស្សទាំងនោះមានបញ្ហាអ្វីឡើយ ហើយទោះបីជាពួកគេរកឃើញបញ្ហាជាមួយមនុស្សទាំងនោះក៏ដោយ ក៏ពួកគេនឹងលាក់បាំង និងបិទបាំងបញ្ហាទាំងនោះ ហើយមិនហើបមាត់និយាយមួយម៉ាត់ឡើយ។ ឱ្យតែពួកទទឹងនឹងព្រះគ្រីស្ទមានមនុស្សទាំងនោះនៅក្បែរខ្លួន ដើរតាម និងបញ្ជោរពួកគេ នោះពួកគេនឹងពេញចិត្តហើយ។ នេះជារបៀបដែលពួកទទឹងនឹងព្រះគ្រីស្ទធ្វើរឿងរ៉ាវ។ តើអ្នករាល់គ្នាអាចធ្វើរឿងរ៉ាវទាំងនេះ ដែលពួកទទឹងនឹងព្រះគ្រីស្ទធ្វើបានដែរឬទេ? ឧទាហរណ៍ ឧបមាថាអ្នករាល់គ្នាជាពួកអ្នកដឹកនាំ និងពួកអ្នកធ្វើការនៅក្នុងពួកជំនុំ ជាមនុស្សដែលមានឋានៈ និងកិត្តិយស ក្នុងចំណោមរាស្ដ្ររើសតាំងរបស់ព្រះជាម្ចាស់។ ប្រសិនបើបងប្អូនប្រុសស្រីឱ្យតម្លៃអ្នកខ្ពស់ បញ្ជោរអ្នក និយាយលើកជើងអ្នក និងសរសើរអ្នកជាញឹកញាប់ ដោយនិយាយថា អ្នកធ្វើសេចក្តីអធិប្បាយបានល្អ ថាអ្នកមានរូបរាងស្រស់សង្ហា ហើយថាសម្រាប់ពួកគេ អ្នកគឺជាអ្នកដឹកនាំដ៏ល្អបំផុត តើអ្នកនឹងមានអារម្មណ៍យ៉ាងណា? តើអ្នកនឹងអាចញែកដឹងពីចេតនានៅពីក្រោយពាក្យសម្ដីរបស់ពួកគេបានដែរឬទេ? តើអ្នកនឹងអាចបដិសេធ និងគេចចេញពីមនុស្សបែបនេះបានដែរឬទេ? ប្រសិនបើមិនអាចទេ នោះអ្នកកំពុងស្ថិតក្នុងគ្រោះថ្នាក់ហើយ។ អ្នកដឹងច្បាស់ថា អ្នកមិនសូវមានរូបរាងស្រស់សង្ហា ប៉ុន្មានទេ ថាអ្នកមិនមានសមត្ថភាពប្រកបគ្នាអំពីតថភាពនៃសេចក្ដីពិតឡើយ ប៉ុន្តែអ្នកនៅតែមានអារម្មណ៍សប្បាយចិត្ត នៅពេលដែលអ្នកឮមនុស្សបញ្ជោរអ្នកតាមរបៀបនេះ ហើយតែងតែចង់ចូលទៅជិត និងលើកស្ទួយមនុស្សបែបនេះ តើនេះមិនមានន័យថា អ្នកកំពុងមានបញ្ហាទេឬអី? នេះមានន័យថា អ្នកកំពុងស្ថិតក្នុងគ្រោះថ្នាក់ហើយ។

នៅពេលដែលពួកអ្នកដឹកនាំ និងពួកអ្នកធ្វើការកំពុងធ្វើការ ជួនកាលពួកគេត្រូវបានបំភ្លឺ និងត្រូវបានស្រាយបំភ្លឺដោយព្រះវិញ្ញាណបរិសុទ្ធ ពួកគេអាចនិយាយពីបទពិសោធពិតប្រាកដខ្លះៗ ហើយ ពួកគេនឹងមានមនុស្សដែលឱ្យតម្លៃពួកគេខ្ពស់ និងថ្វាយបង្គំពួកគេដោយឯកឯង ពួកគេនឹងមានមនុស្សដើរតាមពួកគេដោយឯកឯង ដោយស្អិតរមួតនឹងពួកគេដូចជាស្រមោលអន្ទោលតាមប្រាណអ៊ីចឹង។ នៅពេលបែបនេះ តើពួកគេគួរប្រព្រឹត្តចំពោះរឿងទាំងនេះយ៉ាងដូចម្តេច? មនុស្សគ្រប់រូបសុទ្ធតែមានចំណូលចិត្តរៀងៗខ្លួន មនុស្សគ្រប់រូបសុទ្ធតែចង់បានមុខមាត់។ ប្រសិនបើមនុស្សឮនរណាម្នាក់និយាយសរសើរ និងបញ្ជោរពួកគេ នោះពួកគេនឹងពេញចិត្តជាខ្លាំង។ នេះគឺជាអារម្មណ៍ធម្មតា ហើយវាមិនមែនជារឿងធំដុំនោះទេ។ ក៏ប៉ុន្តែ ប្រសិនបើពួកគេលើកស្ទួយនរណាម្នាក់ដែលពូកែលើកសរសើរពួកគេ ហួសហេតុ និងបញ្ជោរពួកគេ ហើយពួកគេដាក់មនុស្សបែបនេះឱ្យកាន់តួនាទីសំខាន់ នោះគឺជារឿងគ្រោះថ្នាក់ហើយ។ នេះក៏ព្រោះតែមនុស្សដែលចូលចិត្តបញ្ជោរ និងលើកសរសើរអ្នកដទៃហួសហេតុ សុទ្ធតែជាមនុស្សដែលមានល្បិចកល និងបោកបញ្ឆោតខ្លាំងណាស់ ហើយពួកគេមិនមែនជាមនុស្សស្មោះត្រង់ ឬទៀងត្រង់ឡើយ។ ពេលដែលមនុស្សបែបនេះទទួលបានឋានៈភ្លាម ពួកគេគ្មានប្រយោជន៍អ្វីដល់ការចូលទៅក្នុងជីវិតរបស់រាស្ដ្ររើសតាំងរបស់ព្រះជាម្ចាស់ ឬដល់កិច្ចការពួកជំនុំឡើយ។ មនុស្សទាំងនេះមានល្បិចកល ហើយពួកគេពូកែធ្វើឱ្យខូចការបំផុត។ ចំណែកឯមនុស្សដែលមានភាពទៀងត្រង់គួរសមវិញ ពួកគេមិនដែលលើកសរសើរអ្នកដទៃហួសហេតុឡើយ។ សូម្បីតែពួកគេពេញចិត្តនឹងអ្នកនៅក្នុងចិត្តក៏ដោយ ក៏ពួកគេមិននិយាយវាចេញមកក្រៅដែរ ហើយប្រសិនបើពួកគេរកឃើញថា អ្នកមានចំណុចខ្វះខាត ឬថាអ្នកបានធ្វើរឿងខុសឆ្គង នោះពួកគេនឹងចង្អុលបង្ហាញប្រាប់អ្នក។ ក៏ប៉ុន្តែ មនុស្សមួយចំនួនមិនចូលចិត្តមនុស្សត្រង់ទេ ហើយនៅពេលដែលមាននរណាម្នាក់ចង្អុលបង្ហាញពីចំណុចខ្វះខាតរបស់ពួកគេ ឬស្ដីបន្ទោសពួកគេ ពួកគេនឹងសង្កត់សង្កិន និងផាត់បុគ្គលនោះចេញ ហើយថែមទាំងចាប់ចំណុចខ្វះខាត និងចំណុចខ្សោយរបស់បុគ្គលនោះ ដើម្បីជំនុំជម្រះ និងថ្កោលទោសពួកគេជានិច្ចទៀតផង។ តាមរយៈការធ្វើបែបនេះ តើពួកគេមិនមែនកំពុងសង្កត់សង្កិន និងធ្វើបាបមនុស្សល្អទេឬអី? ការប្រព្រឹត្តបែបនេះ និងការធ្វើទុក្ខបុកម្នេញមនុស្សល្អបែបនេះ គឺជារឿងដែលព្រះជាម្ចាស់ស្អប់ខ្ពើមបំផុត។ ការធ្វើទុក្ខបុកម្នេញមនុស្សល្អ គឺជាទង្វើដ៏កំណាច! ហើយប្រសិនបើនរណាម្នាក់ធ្វើទុក្ខបុកម្នេញមនុស្សល្អជាច្រើន នោះពួកគេគឺជាអារក្សហើយ។ ពួកអ្នកដឹកនាំ និងពួកអ្នកធ្វើការគួរតែប្រព្រឹត្តចំពោះមនុស្សគ្រប់គ្នាដោយយុត្តិធម៌ និងដោយក្ដីស្រឡាញ់ ហើយពួកគេគួរតែចាត់ការរឿងរ៉ាវនានាស្របតាមគោលការណ៍។ ជាពិសេស នៅពេលដែលមានមនុស្សបញ្ជោរ និងលើកជើងអ្នក ហើយចោមរោមអ្នក អ្នកត្រូវតែប្រព្រឹត្តចំពោះពួកគេឱ្យបានត្រឹមត្រូវ ជួយពួកគេដោយក្ដីស្រឡាញ់ និងឱ្យពួកគេបំពេញភារកិច្ចត្រឹមត្រូវរបស់ខ្លួន ហើយមិនត្រូវបញ្ជោរ មនុស្សដូចដែលពួកគ្មានជឿធ្វើឡើយ។ ចូរអ្នកបញ្ជាក់ពីជំហរ និងទស្សនៈរបស់អ្នកឱ្យបានច្បាស់លាស់ ធ្វើឱ្យពួកគេមានអារម្មណ៍ខ្មាសអៀន និងអាប់មុខ ដើម្បីកុំឱ្យពួកគេធ្វើបែបនេះម្ដងទៀត។ ប្រសិនបើអ្នកអាចប្រកាន់ខ្ជាប់នូវគោលការណ៍ និងប្រព្រឹត្តចំពោះមនុស្សដោយយុត្តិធម៌ តើពួកត្លុកដ៏គួរឱ្យស្អប់ខ្ពើមដែលជាពូជអម្បូររបស់សាតាំងទាំងនេះ មិនមានអារម្មណ៍អាម៉ាស់មុខទេឬអី? ការធ្វើបែបនេះនឹងធ្វើឱ្យសាតាំងមានអារម្មណ៍អាម៉ាស់មុខ ហើយវានឹងបំពេញព្រះហឫទ័យព្រះជាម្ចាស់។ អស់អ្នកដែលចូលចិត្តបញ្ជោរអ្នកដទៃ ជឿថាពួកអ្នកដឹកនាំ និងពួកអ្នកធ្វើការទាំងអស់ សុទ្ធតែចូលចិត្តមនុស្សដែលបញ្ជោរពួកគេ ហើយនៅពេលណាក៏ដោយដែលមាននរណាម្នាក់និយាយពាក្យអ្វីដែលបញ្ជោរ ឬលើកជើងពួកគេ នោះភាពចង់បានមុខមាត់ និងបំណងប្រាថ្នាចង់បានឋានៈរបស់ពួកគេ ត្រូវបានបំពេញហើយ។ មនុស្សដែលស្រឡាញ់សេចក្ដីពិត មិនចូលចិត្តរឿងទាំងអស់នេះទេ ហើយពួកគេស្អប់ខ្ពើម និងខ្ពើមរអើមនឹងរឿងទាំងអស់នេះខ្លាំងណាស់។ មានតែពួកអ្នកដឹកនាំក្លែងក្លាយប៉ុណ្ណោះ ដែលរីករាយនឹងការបញ្ជោរ។ ដំណាក់របស់ព្រះជាម្ចាស់ប្រហែលជាមិនទះដៃសាទរ ឬសរសើរពួកគេទេ ប៉ុន្តែប្រសិនបើរាស្ដ្ររើសតាំងរបស់ព្រះជាម្ចាស់ទះដៃសាទរ និងសរសើរពួកគេ នោះពួកគេមានអារម្មណ៍ត្រេកអរ និងពេញចិត្តជាខ្លាំង ហើយទីបំផុត ពួកគេទទួលបានការកម្សាន្តចិត្តខ្លះពីរឿងនេះ។ ពួកទទឹងនឹងព្រះគ្រីស្ទរឹតតែរីករាយនឹងការបញ្ជោរទៅទៀត ហើយអ្វីដែលពួកគេពេញចិត្តបំផុតនោះគឺ នៅពេលដែលមនុស្សបែបនេះចូលមកជិតពួកគេ និងចោមរោមពួកគេ។ តើនេះមិនមែនជារឿងមានបញ្ហាទេឬអី? នេះហើយជាលក្ខណៈរបស់ពួកទទឹងនឹងព្រះគ្រីស្ទ។ ពួកគេចូលចិត្តឱ្យមនុស្សសរសើរ និងទះដៃសាទរពួកគេ ថ្វាយបង្គំ និងដើរតាមពួកគេ ចំណែកឯអ្នកដែលដេញតាមសេចក្ដីពិត និងអ្នកដែលមានភាពទៀងត្រង់គួរសម មិនចូលចិត្តរឿងទាំងអស់នេះឡើយ។ អ្នកត្រូវតែចូលទៅជិតមនុស្សដែលអាចនិយាយដោយស្មោះត្រង់ប្រាប់អ្នក។ ការមានមនុស្សបែបនេះនៅក្បែរអ្នក គឺមានប្រយោជន៍យ៉ាងខ្លាំងសម្រាប់អ្នក។ ជាពិសេស ការមានមនុស្សល្អបែបនេះនៅជុំវិញអ្នក ដែលនៅពេលពួកគេរកឃើញបញ្ហាជាមួយអ្នក ពួកគេមានភាពក្លាហានក្នុងការស្ដីបន្ទោសអ្នក និងលាតត្រដាងអ្នក នោះអាចការពារអ្នកមិនឱ្យដើរផ្លូវខុសបាន។ ពួកគេមិនខ្វល់ថាអ្នកមានឋានៈអ្វីឡើយ ហើយពេលដែលពួកគេរកឃើញថា អ្នកបានធ្វើរឿងអ្វីមួយផ្ទុយនឹងគោលការណ៍សេចក្ដីពិត ពួកគេនឹងស្ដីបន្ទោស និងលាតត្រដាងអ្នក ប្រសិនបើចាំបាច់។ មានតែមនុស្សបែបនេះទេ ទើបជាមនុស្សទៀងត្រង់ ជាមនុស្សដែលមានស្មារតីយុត្តិធម៌។ មិនថាពួកគេលាតត្រដាង និងស្ដីបន្ទោសអ្នកយ៉ាងណាក៏ដោយ វាសុទ្ធតែមានប្រយោជន៍សម្រាប់អ្នក ហើយវាសុទ្ធតែជាការមើលការខុសត្រូវលើអ្នក និងជំរុញអ្នកឱ្យឆ្ពោះទៅមុខ។ អ្នកត្រូវតែចូលទៅជិតមនុស្សបែបនេះ។ ដោយមានមនុស្សបែបនេះនៅក្បែរដើម្បីជួយអ្នក នោះអ្នកនឹងមានសុវត្ថិភាពជាងមុនច្រើន នេះហើយជាអត្ថន័យនៃការមានការការពាររបស់ព្រះជាម្ចាស់។ ការមានមនុស្សដែលយល់ពីសេចក្ដីពិត និងប្រកាន់ខ្ជាប់នូវគោលការណ៍នៅក្បែរអ្នករាល់ថ្ងៃ ដើម្បីមើលការខុសត្រូវលើអ្នក គឺមានប្រយោជន៍ខ្លាំងណាស់ សម្រាប់ការបំពេញភារកិច្ច និងកិច្ចការរបស់អ្នកបានល្អ។ អ្នកដាច់ខាតមិនត្រូវយកមនុស្សដែលមានល្បិចកល បោកបញ្ឆោត ដែលយកចិត្ត និងបញ្ជោរអ្នក ធ្វើជាជំនួយការរបស់អ្នកឡើយ។ ការមានមនុស្សបែបនេះនៅស្អិតជាប់នឹងអ្នក គឺប្រៀបដូចជាមានរុយស្អុយទុំលើអ្នកអ៊ីចឹង អ្នកនឹងឆ្លងបាក់តេរី និងវីរុសជាច្រើនមិនខាន! មនុស្សបែបនេះងាយនឹងរំខានអ្នក និងប៉ះពាល់ដល់កិច្ចការរបស់អ្នក ពួកគេអាចធ្វើឱ្យអ្នកធ្លាក់ចូលក្នុងការល្បួង និងដើរផ្លូវខុស ហើយពួកគេអាចនាំគ្រោះមហន្តរាយ និងសេចក្ដីវិនាសមកដល់អ្នក។ អ្នកត្រូវតែជៀសឱ្យឆ្ងាយពីពួកគេ កាន់តែឆ្ងាយ កាន់តែល្អ ហើយប្រសិនបើអ្នកអាចញែកដឹងថា ពួកគេមានសារជាតិជាពួកអ្នកមិនជឿ ហើយបោសសម្អាតពួកគេចេញពីពួកជំនុំ នោះរឹតតែល្អទៅទៀត។ ពេលដែលមនុស្សទៀងត្រង់ដែលដេញតាមសេចក្ដីពិត ឃើញថាអ្នកមានបញ្ហា ពួកគេនឹងប្រាប់អ្នកពីការពិត ដោយមិនខ្វល់ថាអ្នកមានឋានៈអ្វីឡើយ មិនខ្វល់ថាអ្នកនឹងប្រព្រឹត្តចំពោះពួកគេយ៉ាងណាឡើយ ហើយទោះបីជាអ្នកនឹងដកហូតតំណែងពួកគេក៏ដោយ។ ពួកគេនឹងមិនព្យាយាមបិទបាំង ឬនិយាយបង្វែងដានឡើយ។ ការមានមនុស្សបែបនេះច្រើននៅជុំវិញអ្នក គឺមានប្រយោជន៍ខ្លាំងណាស់! នៅពេលដែលអ្នកធ្វើរឿងអ្វីមួយដែលផ្ទុយនឹងគោលការណ៍ ពួកគេនឹងលាតត្រដាងអ្នក ផ្ដល់យោបល់លើបញ្ហារបស់អ្នក ហើយចង្អុលបង្ហាញពីបញ្ហា និងកំហុសរបស់អ្នកដោយត្រង់ៗ និងដោយស្មោះត្រង់។ ពួកគេនឹងមិនព្យាយាមជួយអ្នកឱ្យរក្សាមុខមាត់ឡើយ ហើយពួកគេថែមទាំងមិនផ្ដល់ឱកាសឱ្យអ្នកគេចផុតពីភាពខ្មាសគេ នៅចំពោះមុខមនុស្សជាច្រើនទៀតផង។ តើអ្នកគួរប្រព្រឹត្តចំពោះមនុស្សបែបនេះយ៉ាងដូចម្តេច? តើអ្នកគួរធ្វើបាបពួកគេ ឬចូលទៅជិតពួកគេ? (ចូលទៅជិតពួកគេ)។ ត្រូវហើយ។ អ្នកគួរបើកចិត្ត និងប្រកបគ្នាជាមួយពួកគេ ដោយនិយាយថា៖ «បញ្ហាដែលខ្ញុំមានដែលអ្នកបានចង្អុលបង្ហាញប្រាប់ខ្ញុំនោះ គឺត្រឹមត្រូវហើយ។ នៅពេលនោះ ខ្ញុំពោរពេញដោយភាពចង់បានមុខមាត់ និងគំនិតចង់បានឋានៈ។ ខ្ញុំមានអារម្មណ៍ថា ខ្ញុំធ្វើជាអ្នកដឹកនាំអស់រយៈពេលជាច្រើនឆ្នាំមកហើយ ប៉ុន្តែអ្នកមិនត្រឹមតែមិនព្យាយាមជួយខ្ញុំឱ្យរក្សាមុខមាត់ប៉ុណ្ណោះទេ ថែមទាំងចង្អុលបង្ហាញពីបញ្ហារបស់ខ្ញុំនៅចំពោះមុខមនុស្សជាច្រើនទៀត ដូច្នេះហើយទើបខ្ញុំមិនអាចទទួលយកបាន។ ក៏ប៉ុន្តែ ឥឡូវនេះ ខ្ញុំឃើញថា អ្វីដែលខ្ញុំបានធ្វើពិតជាផ្ទុយនឹងគោលការណ៍ និងសេចក្ដីពិតមែន ហើយថាខ្ញុំមិនគួរធ្វើបែបនោះឡើយ។ តើការមានតំណែងជាអ្នកដឹកនាំ មានតម្លៃអ្វីទៅ? តើនេះមិនមែនគ្រាន់តែជាភារកិច្ចរបស់ខ្ញុំទេឬអី? យើងសុទ្ធតែកំពុងតែបំពេញភារកិច្ចរបស់យើង ហើយយើងសុទ្ធតែមានឋានៈស្មើគ្នា។ ភាពខុសគ្នាតែមួយគត់នោះគឺ ខ្ញុំរ៉ាប់រងទំនួលខុសត្រូវច្រើនជាងបន្តិច វាតែប៉ុណ្ណឹងឯង។ ប្រសិនបើអ្នករកឃើញបញ្ហាណាមួយនៅថ្ងៃអនាគត សូមនិយាយអ្វីដែលអ្នកគួរនិយាយចុះ ហើយរវាងពួកយើងនឹងគ្មានគំនុំផ្ទាល់ខ្លួនឡើយ។ ប្រសិនបើពួកយើងមានការយល់ដឹងពីសេចក្ដីពិតខុសគ្នា នោះពួកយើងអាចប្រកបគ្នាជាមួយគ្នាបាន។ នៅក្នុងដំណាក់របស់ព្រះជាម្ចាស់ និងនៅចំពោះព្រះជាម្ចាស់ ព្រមទាំងសេចក្ដីពិត ពួកយើងត្រូវតែរួបរួមគ្នា មិនមែនឃ្លាតឆ្ងាយពីគ្នាឡើយ»។ នេះគឺជាអាកប្បកិរិយានៃការអនុវត្ត និងការស្រឡាញ់សេចក្ដីពិត។ តើអ្នកគួរធ្វើដូចម្ដេច ប្រសិនបើអ្នកចង់ជៀសវាងផ្លូវរបស់បុគ្គលទទឹងនឹងព្រះគ្រីស្ទឱ្យបានឆ្ងាយនោះ? អ្នកគួរតែផ្ដួចផ្ដើមគំនិតចូលទៅជិតមនុស្សដែលស្រឡាញ់សេចក្ដីពិត មនុស្សដែលមានភាពទៀងត្រង់ ចូលទៅជិតមនុស្សដែលអាចចង្អុលបង្ហាញពីបញ្ហារបស់អ្នក ដែលអាចនិយាយដោយស្មោះត្រង់ និងស្ដីបន្ទោសអ្នក នៅពេលដែលពួកគេរកឃើញបញ្ហារបស់អ្នក ហើយជាពិសេស មនុស្សដែលអាចលួសកាត់អ្នក នៅពេលដែលពួកគេរកឃើញបញ្ហារបស់អ្នក ពោលគឺមនុស្សទាំងនេះគឺជាអ្នកដែលមានប្រយោជន៍បំផុតសម្រាប់អ្នក ហើយអ្នកគួរតែឱ្យតម្លៃពួកគេ។ ប្រសិនបើអ្នកផាត់ចេញ និងកម្ចាត់មនុស្សល្អបែបនេះចោល នោះអ្នកនឹងបាត់បង់ការការពាររបស់ព្រះជាម្ចាស់ ហើយគ្រោះមហន្តរាយនឹងខិតមកជិតអ្នកបន្តិចម្ដងៗមិនខាន។ តាមរយៈការចូលទៅជិតមនុស្សល្អ និងមនុស្សដែលយល់ពីសេចក្ដីពិត អ្នកនឹងមានសេចក្ដីសុខសាន្ត និងអំណរ ហើយអ្នកនឹងអាចទប់ស្កាត់គ្រោះមហន្តរាយបាន។ តាមរយៈការចូលទៅជិតមនុស្សថោកទាប មនុស្សឥតអៀនខ្មាស និងមនុស្សដែលបញ្ជោរអ្នក នោះអ្នកនឹងស្ថិតក្នុងគ្រោះថ្នាក់ហើយ។ អ្នកមិនត្រឹមតែងាយនឹងត្រូវគេបោកប្រាស់ និងបញ្ឆោតប៉ុណ្ណោះទេ ប៉ុន្តែគ្រោះមហន្តរាយក៏អាចធ្លាក់មកលើអ្នកនៅគ្រប់ពេលដែរ។ អ្នកត្រូវតែដឹងថាតើ មនុស្សប្រភេទណាដែលអាចផ្ដល់ប្រយោជន៍ដល់អ្នកបានច្រើនបំផុត គឺអ្នកដែលអាចក្រើនរំលឹកអ្នក នៅពេលដែលអ្នកធ្វើរឿងខុសឆ្គង ឬនៅពេលដែលអ្នកលើកតម្កើង និងធ្វើបន្ទាល់អំពីខ្លួនឯង ហើយបំភាន់អ្នកដទៃ នោះទើបអាចផ្ដល់ប្រយោជន៍ដល់អ្នកបានច្រើនបំផុត។ ការចូលទៅជិតមនុស្សបែបនេះ គឺជាផ្លូវដ៏ត្រឹមត្រូវដែលត្រូវដើរតាម។ តើអ្នករាល់គ្នាអាចធ្វើបែបនេះបានដែរឬទេ? ប្រសិនបើនរណាម្នាក់និយាយអ្វីមួយដែលបំផ្លាញកិត្តិយសរបស់អ្នក ហើយអ្នកថ្នាំងថ្នាក់ចិត្តនឹងពួកគេអស់មួយជីវិត ដោយនិយាយថា៖ «ហេតុអ្វីបានជាអ្នកលាតត្រដាងខ្ញុំ? ខ្ញុំមិនដែលប្រព្រឹត្តអាក្រក់ចំពោះអ្នកឡើយ។ ហេតុអ្វីបានជាអ្នកតែងតែធ្វើឱ្យខ្ញុំពិបាកម្ល៉េះ?» ហើយអ្នកមានគំនុំនៅក្នុងចិត្តរបស់អ្នក បង្កើតឱ្យមានការប្រេះឆា ហើយអ្នកតែងតែគិតថា៖ «ខ្ញុំជាអ្នកដឹកនាំ ខ្ញុំមានអត្តសញ្ញាណ និងឋានៈនេះ ហើយខ្ញុំនឹងមិនអនុញ្ញាតឱ្យអ្នកនិយាយបែបនោះឡើយ» ដូច្នេះ តើនេះជាការស្តែងចេញបែបណា? នេះគឺការមិនទទួលយកសេចក្ដីពិត និងការតាំងខ្លួនប្រឆាំងនឹងអ្នកដទៃ វាជាការមិនសូវចេះស្ដាប់ហេតុផល។ តើនេះមិនមែនជាគំនិតចង់បានឋានៈរបស់អ្នក ដែលកំពុងបង្កបញ្ហាទេឬអី? នេះបង្ហាញថា និស្ស័យពុករលួយរបស់អ្នកធ្ងន់ធ្ងរពេកហើយ។ អស់អ្នកដែលតែងតែមានគំនិតចង់បានឋានៈ គឺជាមនុស្សដែលមាននិស្ស័យទទឹងនឹងព្រះគ្រីស្ទយ៉ាងធ្ងន់ធ្ងរ។ ប្រសិនបើពួកគេប្រព្រឹត្តអំពើអាក្រក់ផងដែរ នោះពួកគេនឹងត្រូវបានលាតត្រដាង និងជម្រុះចោលយ៉ាងឆាប់រហ័ស។ វាជារឿងគ្រោះថ្នាក់ខ្លាំងណាស់សម្រាប់មនុស្សដែលបដិសេធ និងមិនទទួលយកសេចក្ដីពិត! ការដែលតែងតែមានបំណងប្រាថ្នាចង់ដណ្ដើមឋានៈ និងចង់សោយសុខនឹងផលប្រយោជន៍នៃឋានៈ គឺជាសញ្ញានៃគ្រោះថ្នាក់។ នៅពេលដែលចិត្តរបស់មនុស្សម្នាក់តែងតែត្រូវបានរឹតត្បិតដោយឋានៈ តើគេនៅតែអាចអនុវត្តសេចក្ដីពិត និងចាត់ការរឿងរ៉ាវនានាស្របតាមគោលការណ៍បានដែរឬទេ? ប្រសិនបើមនុស្សម្នាក់មិនអាចអនុវត្តសេចក្ដីពិតបាន ហើយតែងតែធ្វើសកម្មភាពដើម្បីតែកេរ្តិ៍ឈ្មោះ លាភសក្ការៈ និងឋានៈ ហើយតែងតែប្រើអំណាចរបស់ខ្លួនដើម្បីធ្វើរឿងរ៉ាវនានា តើគេមិនមែនជាបុគ្គលទទឹងនឹងព្រះគ្រីស្ទយ៉ាងច្បាស់ក្រឡែត ដែលកំពុងបង្ហាញពីមុខមាត់ពិតរបស់គេទេឬអី?

ការស្តែងចេញដូចជាការលើកតម្កើង និងធ្វើបន្ទាល់អំពីខ្លួនឯង គឺជាការស្តែងចេញទូទៅបំផុតរបស់ពួកទទឹងនឹងព្រះគ្រីស្ទ។ មិនថានៅក្នុងជីវិតប្រចាំថ្ងៃ ឬនៅក្នុងរបៀបដែលពួកគេប្រាស្រ័យទាក់ទងជាមួយអ្នកដទៃ និង ដោះស្រាយរឿងរ៉ាវនានា ឬមិនថានៅក្នុងជីវិតពួកជំនុំឡើយ ការស្តែងចេញទាំងនេះតែងតែអាចត្រូវបានមើលឃើញ ជានិច្ច ពីព្រោះការស្តែងចេញទាំងនេះ គឺជាការបញ្ចេញឱ្យឃើញនូវនិស្ស័យពុករលួយ។ ឧទាហរណ៍ សេចក្ដីពិតដែលទាក់ទងនឹងរបៀបដែលមនុស្សម្នាក់ប្រព្រឹត្តចំពោះភារកិច្ចរបស់ខ្លួន របៀបដែលគេប្រព្រឹត្តចំពោះអ្នកដទៃ និងរបៀបដែលគេញែកដឹងអ្នកដទៃ គឺជាសេចក្ដីពិតដែលយើងបានលើកយកមកប្រកបគ្នា។ តើមកពីអ្នករាល់គ្នាដឹងពីការស្តែងចេញជាក់លាក់នៃរឿងរ៉ាវទាំងនេះនៅក្នុងជីវិតធម្មតារបស់អ្នករាល់គ្នា ប៉ុន្តែអ្នករាល់គ្នាមិនអាចញាណដឹងថាវាជាបញ្ហាមែនទេ? ឬមួយក៏មកពីអ្នករាល់គ្នាមិនទាន់ចាប់ផ្ដើមចូលទៅក្នុង ដោយផ្អែកលើបញ្ហាជាក់លាក់ទាំងនេះ? ប្រសិនបើអ្នករាល់គ្នាមិនចាប់ផ្ដើមពីនិស្ស័យទេ ឬជួនកាលអ្នករាល់គ្នាបង្ហាញពីការស្តែងចេញទាំងនេះ ប៉ុន្តែមិនដឹងថាវាជាបញ្ហានិស្ស័យ ឬអត់ ហើយអ្នករាល់គ្នាក៏មិនអើពើនឹងវា នោះអ្នករាល់គ្នានៅឆ្ងាយណាស់ពីការសម្រេចបាននូវការផ្លាស់ប្ដូរនិស្ស័យ។ ប្រសិនបើអ្នកមិនបានដឹងថា ការស្តែងចេញទាំងនេះគឺជាការដែលអ្នកលើកតម្កើង និងធ្វើបន្ទាល់អំពីខ្លួនឯងទេ ប្រសិនបើអ្នកមិនដឹងថា ការស្តែងចេញទាំងនេះកំពុងត្រូវបានគ្រប់គ្រងដោយនិស្ស័យពុករលួយរបស់អ្នកទេ ហើយអ្នកចាត់ទុកវាថាជាប្រភេទនៃបុគ្គលិកលក្ខណៈ ឬជារបៀបធ្វើរឿងនានា ឬការយល់ដឹងពីកំណើត ហើយមើលស្រាលវា ព្រមទាំងមិនចាត់ទុកវាថាជាការបញ្ចេញឱ្យឃើញនូវនិស្ស័យពុករលួយ និងសារជាតិពុករលួយរបស់អ្នកទេ នោះអ្នកនឹងយល់ឃើញថាពិបាកក្នុងការផ្លាស់ប្ដូរនិស្ស័យពុករលួយដែលពាក់ព័ន្ធនោះ។ អ្វីដែលមនុស្សអាចដឹងថាទាក់ទងនឹងនិស្ស័យ មិនថាវាជារបៀបធ្វើរឿងរ៉ាវនានា ឬសភាពដែលពួកគេកំពុងស្ថិតនៅ មិនថាវាជាឥរិយាបថខាងក្រៅ ឬពាក្យសម្ដី និងការថ្លែង របស់ពួកគេ មិនថាវាជាគំនិត និងទស្សនៈរបស់ពួកគេ ឬការយល់ដឹងរបស់ពួកគេអំពីរឿងណាមួយឡើយ ឱ្យតែវាទាក់ទងនឹងសារជាតិនិស្ស័យ នោះពួកគេគួរតែតែងតែចាត់ទុកវា ថាជាការបង្ហាញឱ្យឃើញ ឬការបញ្ចេញឱ្យឃើញនូវសារជាតិធម្មជាតិរបស់មនុស្ស ហើយតាមរយៈការធ្វើបែបនេះ តើការយល់ដឹងរបស់ពួកគេនឹងមិនត្រូវបានពង្រីកទេឬអី? ពួកគេមិនគួរគ្រាន់តែយល់ពីរឿងធំៗ ដូចជាការដែលមនុស្សម្នាក់ទាស់ទទឹងនឹងព្រះជាម្ចាស់ មិនស្រឡាញ់សេចក្ដីពិត លោភលន់ចង់បានឋានៈ ឬការដែលមនុស្សម្នាក់បំភាន់មនុស្សតាមរយៈអ្វីៗដែលគេនិយាយនោះទេ ប៉ុន្តែគួរតែយល់ពីអ្វីគ្រប់យ៉ាង ចាប់ពីរឿងតូចតាច ដូចជាគំនិត និងចេតនាជាក់លាក់ រហូតដល់រឿងធំៗ ដូចជាការអះអាង ឬការថ្លែង។ អម្បាញ់មិញនេះ ខ្ញុំបានលើកឡើងពីរឿងចំនួនប្រាំមួយសរុបបញ្ចូលគ្នា ដែលក្នុងនោះមានគំនិត និងទស្សនៈ ក៏ដូចជាការយល់ដឹងរបស់មនុស្សម្នាក់អំពីរឿងណាមួយ។ គំនិត និងទស្សនៈ គឺជារឿងដែលមាននៅក្នុងមនសិការ និងការគិតរបស់មនុស្សម្នាក់។ ការយល់ដឹង គឺជាអ្វីមួយដែលត្រូវបានគេទទួលស្គាល់រួចហើយ ហើយដែលមនុស្សម្នាក់អាចបង្កើតជាពាក្យសម្ដី និងការថ្លែងជាក់លាក់បាន។ បន្ទាប់មក គឺមានឥរិយាបថ និងភាសា។ សរុបបញ្ចូលគ្នា ទាំងនេះគឺជារឿងចំនួនបួន។ វាក៏មានការថ្លែង និងការអះអាងផងដែរ។ តើការថ្លែង និងការអះអាង ផ្ទុយគ្នានឹងអ្វី? (ចេតនា និងគំនិត)។ គំនិត គឺជារឿងស្រពេចស្រពិលដែលកើតឡើងនៅក្នុងចិត្តដោយមិនដឹងខ្លួន។ វាមិនទាន់ត្រូវបានកំណត់ថាត្រូវ ឬខុសនៅឡើយទេ អ្នកគ្រាន់តែគិតពីវា ហើយវាមិនទាន់លេចចេញជារូបរាងនៅក្នុងខ្លួនអ្នកនៅឡើយទេ ចំណែកឯការអះអាងដែលនិយាយចេញមក គឺលេចចេញជារូបរាងហើយ។ សរុបបញ្ចូលគ្នា មានបីក្រុម និងប្រាំមួយរឿង។ ចូរយករឿងទាំងប្រាំមួយនេះធ្វើជាផ្លូវឆ្ពោះទៅរកការវែកញែកសារជាតិនៃនិស្ស័យពុករលួយរបស់អ្នករាល់គ្នា និងការសម្រេចបាននូវការផ្លាស់ប្ដូរនិស្ស័យ ចាប់ពីពេលនេះតទៅ ចូរចាប់ផ្ដើមស្គាល់ពីនិស្ស័យពុករលួយ និងសារជាតិពុករលួយផ្ទាល់ខ្លួនរបស់អ្នករាល់គ្នា ពីរឿងទាំងប្រាំមួយនេះ ហើយតាមរយៈការធ្វើបែបនេះ អ្នករាល់គ្នានឹងពិតជាស្គាល់ខ្លួនឯង។

តើអ្នករាល់គ្នាត្រូវការពេលវេលាខ្លះ បន្ទាប់ពីបានស្ដាប់ការប្រកបគ្នានៅថ្ងៃនេះ ដើម្បីត្រិះរិះពិចារណាពីអ្វីដែលអ្នករាល់គ្នាបានស្ដាប់ឮដែរឬទេ? នៅពេលដែលអ្នករាល់គ្នាជួបជុំគ្នា តើអ្នករាល់គ្នាអាចប្រកបគ្នាពីពន្លឺខ្លះៗ ឬការប្រៀបធៀបជាមួយខ្លួនឯង ដោយផ្អែកលើមូលដ្ឋានគ្រឹះនេះបានដែរឬទេ? នេះគឺជាគន្លឹះ ហើយវាមានប្រយោជន៍បំផុតសម្រាប់អ្នករាល់គ្នា។ នៅពេលដែលអ្នករាល់គ្នាជួបជុំគ្នា អ្នករាល់គ្នាត្រូវតែប្រកបគ្នា ផ្លាស់ប្ដូរគំនិតគ្នា និងពិភាក្សាពីបទពិសោធ និងការភ្ញាក់ខ្លួន របស់អ្នករាល់គ្នា នេះទើបមានប្រសិទ្ធភាពបំផុត។ ពីមុន យើងតែងតែប្រើពាក្យ «រិះគិត»។ នៅក្នុងភាសានិយាយ យើងនិយាយថា «ទំពារអៀង»។ នេះមានន័យថា ត្រូវអានឱ្យបានច្រើន អានអធិដ្ឋានឱ្យបានច្រើន គិតឱ្យបានច្រើន និងស្វែងរកឱ្យបានច្រើន ត្រូវយកអ្វីដែលអ្នកបានយល់នៅពេលនោះ ក៏ដូចជាអ្វីដែលអ្នកមិនបានយល់ ហើយបានចាត់ទុកថាជាគោលលទ្ធិ ព្រមទាំងចំណុចសំខាន់ៗ ចំណុចដែលមនុស្សគ្រប់គ្នាបានយល់ខុស និងចំណុចដែលអ្នកមិនបានយល់ដឹង ហើយផ្ដោតលើចំណុចទាំងអស់នោះនៅក្នុងការប្រកបគ្នា នេះហើយជាអត្ថន័យនៃ «ការទំពារអៀង»។ តាមរយៈការធ្វើបែបនេះ ការយល់ដឹងរបស់អ្នកអំពីព័ត៌មានលម្អិតនៃសេចក្ដីពិតទាំងនេះ ភាពខុសគ្នាផ្សេងៗរវាងសេចក្ដីពិត និងនិយមន័យនៃសេចក្ដីពិតនីមួយៗ នឹងកាន់តែច្បាស់លាស់ និងត្រឹមត្រូវឡើងៗ។ តើអ្នករាល់គ្នាគិតថា សេចក្ដីពិតផ្សេងៗដែលអ្នករាល់គ្នាបានយល់ និងបានអនុវត្តក្នុងប៉ុន្មានឆ្នាំថ្មីៗនេះ កាន់តែស្រពេចស្រពិល ឬកាន់តែច្បាស់លាស់ បើប្រៀបធៀបនឹងពេលមុន? (កាន់តែច្បាស់លាស់)។ ហើយក្នុងរយៈពេលប៉ុន្មានឆ្នាំនេះ តើមានការផ្លាស់ប្ដូរធំដុំណាមួយនៅក្នុងផ្លូវនៃសេចក្ដីជំនឿរបស់អ្នករាល់គ្នាលើព្រះជាម្ចាស់ ទិសដៅដែលអ្នករាល់គ្នាប្រព្រឹត្តខ្លួន និងចេតនា ការជំរុញចិត្ត ព្រមទាំងកម្លាំងជំរុញដើមនៅពីក្រោយការបំពេញភារកិច្ចរបស់អ្នករាល់គ្នាដែរឬទេ? (បន្ទាប់ពីឆ្លងកាត់ការវាយផ្ចាល និងសេចក្ដីប្រៀនប្រដៅខ្លះៗពីព្រះជាម្ចាស់ ព្រមទាំងការហូប និងផឹកព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ថាមានការផ្លាស់ប្ដូរខ្លះៗ)។ ការដែលមានការផ្លាស់ប្ដូរ គឺជារឿងត្រឹមត្រូវ ហើយវាគឺជាអ្វីដែលគួរតែកើតឡើង។ មនុស្សមួយចំនួនមានភាពព្រងើយកន្តើយរហូតមក ហើយមិនបានផ្លាស់ប្ដូរសូម្បីតែបន្តិច បន្ទាប់ពីបានស្ដាប់សេចក្ដីអធិប្បាយជាច្រើនរួចមក។ ពួកគេមិនមានការរំជួលនៅក្នុងជម្រៅចិត្តរបស់ពួកគេឡើយ ពោលគឺ គ្មានការជួបជុំ ឬការប្រកបគ្នាណាមួយ អាចផ្លាស់ប្ដូរទិសដៅដែលពួកគេកំពុងទៅបានឡើយ ពួកគេពិតជាស្ពឹកស្រពន់ និងល្ងង់ខ្លៅណាស់! ផ្លូវឆ្ពោះទៅរកការទទួលបានសេចក្ដីសង្គ្រោះ ឥឡូវនេះគួរតែកាន់តែច្បាស់លាស់ឡើងៗ ហើយអស់អ្នកដែលមានបទពិសោធ មើលឃើញយ៉ាងច្បាស់លាស់ និងក្បោះក្បាយ ពីរបៀបដែលព្រះជាម្ចាស់សង្គ្រោះមនុស្ស និងគោលបំណងរបស់ទ្រង់ក្នុងការធ្វើបែបនេះ។ ប្រសិនបើបន្ទាប់ពីជឿលើព្រះជាម្ចាស់អស់រយៈពេលជាច្រើនឆ្នាំមកនេះ អ្នកនៅតែមិនដឹងពីរបៀបព្រះជាម្ចាស់សង្គ្រោះមនុស្ស និងរបៀបដែលទ្រង់បន្សុទ្ធពួកគេពីសេចក្ដីពុករលួយទេ នោះបង្ហាញថា អ្នកមិនមានការយល់ដឹងពីសេចក្ដីពិតទាល់តែសោះ ហើយក៏មិនមានការយល់ដឹងពីកិច្ចការរបស់ព្រះជាម្ចាស់សូម្បីតែបន្តិច។ តើមនុស្សបែបនេះមិនមែនកំពុងតែវង្វេងវង្វាន់នៅក្នុងសេចក្ដីជំនឿរបស់ពួកគេទេឬអី?

ថ្ងៃទី ២០ ខែមីនា ឆ្នាំ ២០១៩


ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បី សិរីល្អផ្ទាល់ខ្លួនទៀតផង (ផ្នែកទីមួយ)

សេចក្ដីបន្ថែម៖ អ្វីដែលជាសេចក្ដីពិត

ថ្ងៃនេះ យើងនឹងបន្តប្រកបគ្នាអំពីខ្លឹមសារកាលពីលើកមុន។ តើប្រធានបទអ្វីដែលយើងបានប្រកបគ្នាកាលពីលើកមុន? («ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន» មិនមែនជាសេចក្ដីពិតទេ។) ដូច្នេះ តើពីមុនអ្នកធ្លាប់គិតថាវាជាសេចក្ដីពិតដែរឬទេ? ពីមុន មនុស្សធ្លាប់គិតដោយមិនដឹងខ្លួនថា វាគឺជាសេចក្ដីពិត ឬយ៉ាងហោចណាស់ គិតថាវាមានភាពវិជ្ជមានគួរសម ផ្ដល់ការជំរុញចិត្ត ហើយអាចនឹងលើកទឹកចិត្តមនុស្សឱ្យមានភាពសកម្មជាមុន និងខិតខំឆ្ពោះទៅមុខ។ បើមើលពីកម្រិតអត្ថន័យនេះ មនុស្សគិតថាវាប្រហាក់ប្រហែលនឹងសេចក្ដីពិតគួរសម ហើយប្រហាក់ប្រហែលនឹងអ្វីៗដែលវិជ្ជមានគួរសម។ ហេតុដូច្នេះហើយ មនុស្សជាច្រើនបានជឿដោយមិនដឹងខ្លួនថា ពាក្យពោលមួយឃ្លាដែលថា «ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន» នេះ គឺជាពាក្យសម្ដីដ៏វិជ្ជមានគួរសម ឬយ៉ាងហោចណាស់ ជឿថាវាមានអត្ថន័យបង្កប់វិជ្ជមាន ជាជាងអវិជ្ជមាន ហើយមានតួនាទីក្នុងការជួយដល់ជីវិត និងការប្រព្រឹត្តខ្លួនរបស់មនុស្ស។ ប៉ុន្តែ បន្ទាប់ពីបានប្រកបគ្នាអំពីវារួច យើងបានឃើញថា វាមិនមែនបែបនេះទាល់តែសោះ ហើយថាវាមានបញ្ហាធំៗ។ តើអ្នករាល់គ្នាបានស្វែងរកបន្ថែមទៀតនូវពាក្យសម្ដីដែលស្រដៀងគ្នា ឬពាក់ព័ន្ធនឹងពាក្យសម្ដីនេះ ឬដែលមានតួនាទីស្រដៀងគ្នា ហើយដែលមនុស្សគិតដោយមិនដឹងខ្លួនថាមានភាពវិជ្ជមានគួរសម ឬល្អគួរសម ហើយបានវែកញែកពួកវាដែរឬទេ? (អត់ទេ។) ចូរប្រាប់ខ្ញុំមកមើល៍ តើពាក្យសម្ដីដែលថា «ចេះមួយដឹងដប់» ស័ក្តិសមនៅត្រង់នេះដែរឬទេ? (ស័ក្តិសមមែន។) គួរតែនិយាយថា ពាក្យសម្ដីនេះមានការអនុវត្តជាក់ស្ដែង នៅពេលនិយាយដល់ការស្វែងរកសេចក្ដីពិត និងការអនុវត្តសេចក្ដីពិត។ កាលពីលើកមុន យើងបានប្រកបគ្នាអំពី «ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន»។ តើមានពាក្យសម្ដីប្រភេទស្រដៀងគ្នានេះអ្វីផ្សេងទៀតដែរឬទេ? តើមានពាក្យសម្ដីអ្វីផ្សេងទៀតដែលមានអត្ថន័យប្រហាក់ប្រហែលគ្នា ឬអាចដើរតួនាទីដូចគ្នាដែរឬទេ? វាមិនខាតបង់អ្វីទេ ក្នុងការដែលអ្នករាល់គ្នាវែកញែកពាក្យសម្ដីដូចជា «ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន» ទៅតាមរបៀបរបស់ខ្ញុំ ដោយប្រកបគ្នាអំពីពាក្យសម្ដីទាំងនោះជាមួយគ្នាទៅវិញទៅមក និងទទួលបានការយល់ដឹងថ្មីៗមួយចំនួននោះ។ នៅពេលដែលអ្នកអាចមើលធ្លុះពីភាពខុសទំនងរបស់ពួកវា អ្នកនឹងបោះបង់ពាក្យសម្ដីបែបនេះចោល ហើយចាប់ពីពេលនោះទៅ អ្នកនឹងដើរលើផ្លូវនៃការអនុវត្តសេចក្ដីពិត និងការដេញតាមសេចក្ដីពិត ដោយផ្អែកលើព្រះបន្ទូលរបស់ព្រះជាម្ចាស់ទាំងស្រុង។

ចូរយើងបន្តប្រធានបទដែលយើងបានប្រកបគ្នាកាលពីពីរលើកមុន។ តើប្រធានបទនោះជាអ្វី? (អ្វីដែលជាសេចក្ដីពិត។) ត្រូវហើយ គឺអ្វីដែលជាសេចក្ដីពិត។ ដូច្នេះ តើសេចក្ដីពិតគឺជាអ្វីឱ្យប្រាកដ? (សេចក្ដីពិតគឺជាលក្ខខណ្ឌវិនិច្ឆ័យសម្រាប់ការប្រព្រឹត្តខ្លួន ទង្វើ និងការថ្វាយបង្គំព្រះជាម្ចាស់របស់មនុស្ស។) មើលទៅ អ្នករាល់គ្នាហាក់ដូចជាបានទន្ទេញចាំប្រយោគនេះ ក្នុងន័យជាទ្រឹស្ដី និងនិយមន័យ។ ដូច្នេះ បន្ទាប់ពីការប្រកបគ្នាចំនួនពីរលើកមុនរបស់យើង តើមានភាពខុសគ្នាណាមួយនៅក្នុងនិយមន័យ ចំណេះដឹង និងការយល់ដឹងរបស់អ្នករាល់គ្នាអំពីសេចក្ដីពិតនៅក្នុងជម្រៅចិត្តរបស់អ្នករាល់គ្នានៅពេលនេះ បើប្រៀបធៀបនឹងពេលមុនដែរឬទេ? (ត្រូវហើយ មានភាពខុសគ្នា។) តើភាពខុសគ្នានេះគឺជាអ្វីឱ្យប្រាកដ? ទោះបីជានៅក្នុងរយៈពេលខ្លី អ្នកប្រហែលជាមិនមានចំណេះដឹងនៃបទពិសោធជាក់ស្ដែងក៏ដោយ ក៏យ៉ាងហោចណាស់អ្នកមានចំណេះដឹងតាមរយៈការយល់ឃើញខ្លះៗដែរ។ ចូរប្រាប់ខ្ញុំ ដោយផ្អែកលើបទពិសោធ ចំណេះដឹង និងការយល់ដឹងផ្ទាល់ខ្លួនរបស់អ្នករាល់គ្នា។ (ពីមុន ខ្ញុំបានដឹងថា ខ្ញុំត្រូវតែអនុវត្តតាមសេចក្តីពិតនៃព្រះបន្ទូលរបស់ព្រះជាម្ចាស់ រាល់ពេលដែលមានរឿងរ៉ាវកើតឡើងចំពោះខ្ញុំ ប៉ុន្តែខ្ញុំមិនដែលអាចយកវាទៅអនុវត្តបានឡើយ។ វាដូចជា ជាធម្មតាខ្ញុំមានទំនោរក្នុងការបញ្ចេញឱ្យឃើញភាពតក់ក្រហល់ ហើយទោះបីជាខ្ញុំដឹងពីព្រះបន្ទូលរបស់ព្រះជាម្ចាស់ថា ការបញ្ចេញភាពឆាប់ខឹងគឺជារឿងខុសឆ្គង ហើយខ្ញុំដឹងពីសេចក្ដីតម្រូវរបស់ព្រះជាម្ចាស់ចំពោះមនុស្សក៏ដោយ ក៏ខ្ញុំនៅតែធ្វើវាដដែល ហើយខ្ញុំមិនដែលអាចរកឃើញពីឫសគល់នៃបញ្ហានេះឡើយ។ ទាល់តែបន្ទាប់ពីបានស្ដាប់ការប្រកបរបស់ព្រះជាម្ចាស់កាលពីលើកមុន ទើបខ្ញុំបានដឹងថា ជារឿយៗ មនុស្សបញ្ចេញឱ្យឃើញសេចក្ដីពុករលួយ ដោយសារតែពួកគេត្រូវបានគ្រប់គ្រងដោយគំនិតរបស់សាតាំង ហើយថាការដែលខ្ញុំបញ្ចេញភាពឆាប់ខឹង គឺដោយសារតែនៅក្នុងខ្លួនខ្ញុំមានតក្កវិជ្ជារបស់សាតាំងដែលថា «ខ្ញុំនឹងមិនវាយប្រហារឡើយ លុះត្រាតែមានគេប្រហារខ្ញុំមុន បើខ្ញុំត្រូវគេវាយប្រហារ ខ្ញុំច្បាស់ជានឹងវាយប្រហារបកទៅវិញ»។ ខ្ញុំគិតថាពាក្យពោលមួយឃ្លានេះគឺត្រឹមត្រូវ ហើយថា ខ្ញុំប្រព្រឹត្តបែបនេះជាមធ្យោបាយការពារខ្លួន។ ដោយរងឥទ្ធិពលពីការគិត និងទស្សនៈបែបសាតាំងនេះ ខ្ញុំគ្មានសមត្ថភាពក្នុងការអនុវត្តសេចក្ដីពិតឡើយ។ ប៉ុន្តែតាមពិតទៅ ទោះបីជារបស់បែបសាតាំងទាំងនេះមើលពីសំបកក្រៅហាក់ដូចជាត្រឹមត្រូវក៏ដោយ ក៏នៅក្នុងតថភាពជាក់ស្ដែង អត្ថន័យដែលពួកវាបង្កប់ គឺផ្ទុយពីអ្វីដែលព្រះបន្ទូលរបស់ព្រះជាម្ចាស់តម្រូវ ហើយពួកវាគឺខុសឆ្គង។ មានតែព្រះបន្ទូលរបស់ព្រះជាម្ចាស់ប៉ុណ្ណោះដែលជាសេចក្ដីពិត ហើយមានតែការប្រព្រឹត្តស្របតាមព្រះបន្ទូលរបស់ព្រះជាម្ចាស់ប៉ុណ្ណោះ ទើបត្រឹមត្រូវទាំងស្រុង។) ពិតជាល្អណាស់។ តើអ្នកណាអាចបន្ថែមអ្វីពីលើចំណុចនេះបាន? (ខ្ញុំចង់បន្ថែមបន្តិច។ ពីមុន ខ្ញុំក៏បានដឹងដែរថា ខ្ញុំត្រូវតែស្វែងរក និងអនុវត្តសេចក្ដីពិត រាល់ពេលដែលមានរឿងរ៉ាវកើតឡើងចំពោះខ្ញុំ ប៉ុន្តែខ្ញុំនៅតែច្របូកច្របល់បន្តិចអំពីរបៀបអនុវត្ត។ បន្ទាប់ពីបានស្ដាប់ការប្រកបគ្នារបស់ព្រះជាម្ចាស់ ខ្ញុំមានអារម្មណ៍ថា សេចក្ដីពិតគឺជាក់ស្ដែងណាស់ ហើយទាក់ទងនឹងគ្រប់ទិដ្ឋភាពនៃជីវិត។ សូមលើកយកឧទាហរណ៍មួយចំនួនដែលព្រះជាម្ចាស់បានលើកឡើង។ ជនជាតិចិនក៏រៀនផឹកកាហ្វេដែរ បន្ទាប់ពីបានទៅដល់បណ្ដាប្រទេសលោកខាងលិច។ នេះមិនមែនជាបញ្ហាទាក់ទងនឹងរបៀបដែលមនុស្សម្នាក់ប្រព្រឹត្តនោះទេ ប៉ុន្តែជាបញ្ហានៃការគិត និងទស្សនៈរបស់មនុស្ស ហើយនេះទាក់ទងនឹងសេចក្ដីពិត។ លើសពីនេះ បន្ទាប់ពីការវែកញែករបស់ព្រះជាម្ចាស់អំពីពាក្យសម្ដីទូទៅ និងសំនួនវោហារសព្ទសាមញ្ញមួយចំនួនដែលមនុស្សគិតថាត្រឹមត្រូវ ខ្ញុំចាប់ផ្ដើមគិតថា ខ្ញុំគួរតែឆ្លុះបញ្ចាំងពីឥរិយាបថ និងការអនុវត្តផ្ទាល់ខ្លួនរបស់ខ្ញុំដែលហាក់ដូចជាត្រឹមត្រូវ និងឆ្លុះបញ្ចាំងពីចេតនា ការគិត និងទស្សនៈនៅពីក្រោយឥរិយាបថទាំងនេះ ព្រមទាំងឆ្លុះបញ្ចាំងពីអ្វីដែលខ្ញុំកំពុងសម្ដែងចេញឱ្យប្រាកដ ដោយពឹងផ្អែកលើរឿងទាំងនេះ។ ឥឡូវនេះ ខ្ញុំមានអារម្មណ៍កាន់តែជាក់ច្បាស់អំពីរបៀបស្វែងរក និងអនុវត្តសេចក្ដីពិត រាល់ពេលដែលមានរឿងរ៉ាវកើតឡើងចំពោះខ្ញុំ ហើយវាមិនសូវអរូបីទៀតទេ។) មើលទៅ តាមរយៈការប្រកបគ្នាទាំងពីរលើកនេះ មនុស្សភាគច្រើនទទួលបានការយល់ដឹងជាមូលដ្ឋានអំពីអ្វីដែលជាសេចក្ដីពិត និងអំពីប្រធានបទមួយចំនួនដែលទាក់ទងនឹងសេចក្ដីពិត ហើយថា ចេញពីជម្រៅចិត្តរបស់ពួកគេ ពួកគេបានចាប់ផ្ដើមឆ្លុះបញ្ចាំងរួចហើយអំពីថា តើឥរិយាបថ និងទង្វើរបស់ពួកគេទាក់ទងនឹងសេចក្ដីពិតដែរឬទេ ក៏ដូចជាឆ្លុះបញ្ចាំងអំពីថា តើអ្វីខ្លះឱ្យប្រាកដក្នុងចំណោមរឿងរ៉ាវដែលពួកគេប្រកាន់ខ្ជាប់ និងបានឮនៅក្នុងជំនឿរបស់ពួកគេលើព្រះជាម្ចាស់ គឺជាសេចក្ដីពិត ហើយអ្វីខ្លះដែលមិនមែនជាសេចក្ដីពិត ហើយថាតើរឿងរ៉ាវដែលពួកគេគិតថាត្រឹមត្រូវ គឺពិតជាជាសេចក្ដីពិតដែរឬទេ និងថាតើទំនាក់ទំនងនៃរឿងរ៉ាវបែបនេះជាមួយនឹងសេចក្ដីពិត គឺជាអ្វី។ បន្ទាប់ពីឆ្លុះបញ្ចាំងរួច មនុស្សអាចកំណត់បានថា តើសេចក្ដីពិតគឺជាអ្វីឱ្យប្រាកដ ក៏ដូចជាថា តើអ្វីខ្លះឱ្យប្រាកដដែលជាសេចក្ដីពិត ហើយអ្វីខ្លះដែលមិនមែនជាសេចក្ដីពិត។ បន្ទាប់ពីបានស្ដាប់សេចក្ដីអធិប្បាយអស់រយៈពេលជាច្រើនឆ្នាំ ហើយបានហូប និង ផឹកព្រះបន្ទូលរបស់ព្រះជាម្ចាស់អស់រយៈពេលជាច្រើនឆ្នាំមក មនុស្សភាគច្រើនទទួលបានផលខ្លះ ហើយអាចមើលឃើញការពិតមួយយ៉ាងច្បាស់ថា៖ ព្រះបន្ទូលរបស់ព្រះជាម្ចាស់ពិតជាសេចក្ដីពិតមែន សេចក្ដីតម្រូវរបស់ព្រះជាម្ចាស់គឺជាសេចក្ដីពិត ហើយអ្វីៗគ្រប់យ៉ាងដែលមកពីព្រះជាម្ចាស់គឺជាសេចក្ដីពិត។ មនុស្សដែលជឿលើព្រះជាម្ចាស់យ៉ាងពិតប្រាកដ បានទទួលស្គាល់ និងបានទទួលយកការពិតនេះចេញពីជម្រៅចិត្តរួចទៅហើយ ប៉ុន្តែនៅក្នុងជីវិតពិត ជារឿយៗ ពួកគេប្រហែលជានិយាយរឿងដែលគ្មានអ្វីពាក់ព័ន្ធនឹងសេចក្ដីពិត ឬដែលផ្ទុយពីសេចក្ដីពិត ដោយមិនដឹងខ្លួន។ អ្នកខ្លះថែមទាំងចាត់ទុករឿងដែលមនុស្សគិតថាត្រឹមត្រូវ និងល្អ ថាជាសេចក្ដីពិតទៀតផង ហើយជាពិសេស ពួកគេមិនបានញែកដឹងពីសេចក្ដីខុសទំនងដែលហាក់ដូចជាត្រឹមត្រូវ និងពាក្យរបស់អារក្សដែលមកពីសាតាំងឡើយ ដែលពួកគេមិនត្រឹមតែបានទទួលយករឿងទាំងនេះនៅក្នុងចិត្តរបស់ខ្លួនជាយូរមកហើយប៉ុណ្ណោះទេ ប៉ុន្តែថែមទាំងចាត់ទុកពួកវាជាអ្វីៗដែលវិជ្ជមានទៀតផង។ ឧទាហរណ៍៖ ទស្សនវិជ្ជាបែបសាតាំងជាច្រើន ដូចជា «ប្រើធ្មេញទល់នឹងធ្មេញ ភ្នែកទល់នឹងភ្នែក» «ធ្វើដាក់គេ ដូចដែលគេធ្វើដាក់ខ្លួន» «មនុស្សដែលយល់ដឹងពីស្ថានការណ៍ គឺពូកែខាងការពារខ្លួនឯង ដោយស្វះស្វែងដើម្បីតែគេចវេះពីកំហុសនានា» និង «ខ្ញុំនឹងមិនវាយប្រហារឡើយ លុះត្រាតែមានគេប្រហារខ្ញុំមុន» ជាដើម ត្រូវបានមនុស្សចាត់ទុកថាជាសេចក្ដីពិត និងជាបាវចនាសម្រាប់ជីវិត ហើយមនុស្សថែមទាំងមានអារម្មណ៍ពេញចិត្តនឹងខ្លួនឯងជាពិសេស សម្រាប់ការប្រកាន់ខ្ជាប់នូវទស្សនវិជ្ជាបែបសាតាំងទាំងនេះ ហើយទាល់តែបន្ទាប់ពីបានអានព្រះបន្ទូលរបស់ព្រះជាម្ចាស់ ទើបពួកគេដឹងថា រឿងទាំងនេះដែលមកពីសាតាំង តាមពិតគឺមិនមែនជាសេចក្ដីពិតឡើយ ផ្ទុយទៅវិញ ពួកវាគឺជាជំនឿខុសឆ្គង និងសេចក្ដីខុសទំនងដែលហាក់ដូចជាត្រឹមត្រូវ ដែលបំភាន់មនុស្ស។ តើរឿងទាំងនេះមកពីណា? រឿងខ្លះមកពីការអប់រំនៅសាលា និងមកពីសៀវភៅសិក្សា រឿងខ្លះមកពីការអប់រំក្នុងគ្រួសារ ហើយរឿងខ្លះទៀតមកពីការអប់រំតាមបែបសង្គម។ សរុបមក រឿងទាំងអស់នេះសុទ្ធតែមកពីវប្បធម៌ប្រពៃណី និងមានប្រភពចេញពីការអប់រំរបស់សាតាំង។ តើរឿងទាំងនេះមានអ្វីពាក់ព័ន្ធនឹងសេចក្ដីពិតដែរឬទេ? ពួកវាគ្មានអ្វីពាក់ព័ន្ធនឹងសេចក្ដីពិតទាល់តែសោះ។ ប៉ុន្តែមនុស្សមិនអាចញែកដឹងពីរឿងទាំងនេះតាមលក្ខណៈពិតរបស់ពួកវាបានឡើយ ហើយនៅតែចាត់ទុកពួកវាថាជាសេចក្ដីពិតដដែល។ តើបញ្ហានេះក្លាយជាធ្ងន់ធ្ងរខ្លាំងពេកដែរឬទេ? តើការចាត់ទុករឿងទាំងនេះដែលមកពីសាតាំងថាជាសេចក្ដីពិត មានផលវិបាកអ្វីខ្លះ? តើមនុស្សអាចបោះបង់និស្ស័យពុករលួយរបស់ពួកគេចោល តាមរយៈការប្រកាន់ខ្ជាប់នូវរឿងទាំងនេះបានដែរឬទេ? តើមនុស្សអាចសម្ដែងចេញនូវភាពជាមនុស្សធម្មតា តាមរយៈការប្រកាន់ខ្ជាប់នូវរឿងទាំងនេះបានដែរឬទេ? តើមនុស្សអាចរស់នៅស្របតាមមនសិការ និងវិចារណញ្ញាណ តាមរយៈការប្រកាន់ខ្ជាប់នូវរឿងទាំងនេះបានដែរឬទេ? តើពួកគេអាចឈានដល់ស្ដង់ដានៃមនសិការ និងវិចារណញ្ញាណ តាមរយៈការប្រកាន់ខ្ជាប់នូវរឿងទាំងនេះបានដែរឬទេ? តើមនុស្សអាចទទួលបានការសព្វព្រះហឫទ័យពីព្រះជាម្ចាស់ តាមរយៈការប្រកាន់ខ្ជាប់នូវរឿងទាំងនេះបានដែរឬទេ? ពួកគេមិនអាចធ្វើរឿងទាំងនេះណាមួយបានឡើយ។ ដោយសារពួកគេមិនអាចធ្វើរឿងណាមួយទាំងនេះបាន ដូច្នេះ តើរឿងដែលមនុស្សប្រកាន់ខ្ជាប់ទាំងនេះ គឺជាសេចក្ដីពិតដែរឬទេ? តើពួកវាអាចបម្រើជាជីវិតរបស់មនុស្សម្នាក់បានដែរឬទេ? តើមានផលវិបាកអ្វីខ្លះ នៅពេលមនុស្សចាត់ទុកអ្វីៗដែលអវិជ្ជមានទាំងនេះ ដូចជាអ្វីដែលពួកគេគិតថាជាទស្សនវិជ្ជានៃការរស់នៅក្នុងលោកីយ៍ដ៏ត្រឹមត្រូវ និងល្អ យុទ្ធសាស្ត្រនៃការរស់រានមានជីវិត ច្បាប់នៃការរស់រានមានជីវិត និងសូម្បីតែវប្បធម៌ប្រពៃណី ថាជាសេចក្ដីពិត ហើយប្រកាន់ខ្ជាប់នូវរឿងទាំងនោះ? មនុស្សជាតិបានប្រកាន់ខ្ជាប់នូវរឿងទាំងនេះអស់រយៈពេលរាប់ពាន់ឆ្នាំមកហើយ។ តើពួកគេមានផ្លាស់ប្ដូរអ្វីដែរឬទេ? តើស្ថានភាពបច្ចុប្បន្នរបស់មនុស្សជាតិមានផ្លាស់ប្ដូរអ្វីដែរឬទេ? តើពូជមនុស្សដែលពុករលួយ មិនកំពុងតែក្លាយជាកាន់តែទុច្ចរិតទៅៗ និងកាន់តែទាស់ទទឹងនឹងព្រះជាម្ចាស់ខ្លាំងទៅៗទេឬ? ព្រះជាម្ចាស់សម្ដែងចេញសេចក្ដីពិតជាច្រើន រាល់ពេលដែលទ្រង់បំពេញកិច្ចការរបស់ទ្រង់ ហើយមនុស្សអាចមើលឃើញថា សេចក្ដីពិតទាំងនេះមានសិទ្ធិអំណាច និងព្រះចេស្ដា ដូច្នេះ ហេតុអ្វីបានជាមនុស្សនៅតែអាចបដិសេធ ហើយទាស់ទទឹងនឹងព្រះជាម្ចាស់ទៀត? ហេតុអ្វីបានជាពួកគេនៅតែមិនអាចទទួលយក និងចុះចូលនឹងព្រះជាម្ចាស់? នេះគឺគ្រប់គ្រាន់ដើម្បីបង្ហាញថា មនុស្សជាតិត្រូវបានសាតាំងធ្វើឱ្យពុករលួយយ៉ាងជ្រាលជ្រៅពេកហើយ ថាពូជមនុស្សដែលពុករលួយគឺពោរពេញទៅដោយនិស្ស័យបែបសាតាំង មិនពេញចិត្តនឹងសេចក្ដីពិត ស្អប់សេចក្ដីពិត ហើយមិនទទួលយកវាទាល់តែសោះ។ ឫសគល់នៃបញ្ហានេះគឺថា មនុស្សជាតិបានទទួលយកទស្សនវិជ្ជាបែបសាតាំង និងចំណេះដឹងបែបសាតាំងច្រើនពេកហើយ។ នៅក្នុងជម្រៅចិត្តរបស់ពួកគេ មនុស្សត្រូវបានជ្រួតជ្រាបដោយការគិត និងទស្សនៈបែបសាតាំងគ្រប់ប្រភេទ ហេតុដូច្នេះហើយ ពួកគេក៏កើតមាននិស្ស័យដែលមិនពេញចិត្តនឹងសេចក្ដីពិត និងស្អប់សេចក្ដីពិត។ យើងអាចមើលឃើញពីមនុស្សជាច្រើនដែលជឿលើព្រះជាម្ចាស់ថា ទោះបីជាពួកគេទទួលស្គាល់ថាព្រះបន្ទូលរបស់ព្រះជាម្ចាស់មានសិទ្ធិអំណាច និងព្រះចេស្ដាក៏ដោយ ក៏ពួកគេមិនទទួលយកសេចក្ដីពិតឡើយ។ ពោលគឺ នៅពេលដែលមនុស្សហូប និង ផឹកព្រះបន្ទូលរបស់ព្រះជាម្ចាស់ ទោះបីជាពួកគេទទួលស្គាល់ដោយមាត់របស់ខ្លួនថា «ព្រះបន្ទូលរបស់ព្រះជាម្ចាស់គឺជាសេចក្ដីពិត គ្មានអ្វីខ្ពស់ជាងសេចក្ដីពិតឡើយ សេចក្ដីពិតគឺនៅក្នុងដួងចិត្តរបស់យើង ហើយយើងចាត់ទុកការដេញតាមសេចក្ដីពិតជាគោលដៅនៃអត្ថិភាព» ក៏ដោយ ក៏នៅក្នុងជីវិតពិត ពួកគេនៅតែរស់នៅតាមពាក្យពោលបែបសាតាំងដ៏ល្បីល្បាញ និងទស្សនវិជ្ជាបែបសាតាំង ហើយទុកព្រះបន្ទូលរបស់ព្រះជាម្ចាស់ និងសេចក្ដីពិតនៅមួយឡែក ព្រមទាំងប្រកាន់ខ្ជាប់ និងអនុវត្តរឿងនានា ដូចជាចំណេះដឹងខាងទេវវិទ្យារបស់មនុស្ស និងគោលលទ្ធិខាងវិញ្ញាណ ហាក់ដូចជារឿងទាំងនោះជាសេចក្ដីពិតអ៊ីចឹង។ តើនេះគឺជាសភាពពិតប្រាកដរបស់មនុស្សភាគច្រើនដែលជឿលើព្រះជាម្ចាស់មែនទេ? (មែនហើយ។) ប្រសិនបើអ្នករាល់គ្នាបន្តប្រកាន់ខ្ជាប់តាមរបៀបនេះ ហើយមិនវែកញែក និងយល់ពីរឿងដែលចាក់ឫសគល់យ៉ាងជ្រៅទាំងនេះពីវប្បធម៌ប្រពៃណីបែបសាតាំង ដោយផ្អែកលើព្រះបន្ទូលរបស់ព្រះជាម្ចាស់ទេ ហើយប្រសិនបើអ្នកមិនអាចញែកដឹងពីពួកវានៅត្រង់ឫសគល់ ឬទទួលបានការយល់ដឹងយ៉ាងស៊ីជម្រៅអំពីពួកវា ឬបោះបង់ពួកវាចោលទេនោះ តើលទ្ធផលនឹងទៅជាយ៉ាងណា? មានលទ្ធផលមួយដែលប្រាកដគឺថា មនុស្សជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែនៅតែមិនដឹងថាអ្វីដែលជាសេចក្ដីពិត ឬត្រូវដើរលើផ្លូវមួយណា ហើយនៅទីបំផុត ពួកគេសុទ្ធតែមានបណ្ដុំនៃគោលលទ្ធិខាងវិញ្ញាណ និងទ្រឹស្ដីខាងទេវវិទ្យានៅជាប់នឹងមាត់របស់ខ្លួន ហើយអ្វីគ្រប់យ៉ាងដែលពួកគេនិយាយ ស្ដាប់ទៅពីរោះ និងសុទ្ធតែជាគោលលទ្ធិដែលស្របតាមសេចក្ដីពិត។ ប៉ុន្តែតាមពិតទៅ មនុស្សទាំងនេះគឺជាគំរូដើមនៃពួកផារិស៊ីដែលលាក់ពុត ទាក់ទងនឹងអ្វីដែលពួកគេអនុវត្ត និងសម្ដែងចេញ។ តើមានផលវិបាកអ្វីខ្លះពីរឿងនេះ? ដោយគ្មានការសង្ស័យអ្វីឡើយគឺ ពួកគេត្រូវបានព្រះជាម្ចាស់ថ្កោលទោស និងត្រូវបានទ្រង់ដាក់បណ្ដាសា។ អស់អ្នកដែលជឿលើព្រះជាម្ចាស់ ប៉ុន្តែមិនទទួលយកសេចក្ដីពិត គឺជាពួកផារិស៊ី ហើយមិនអាចទទួលបានការសព្វព្រះហឫទ័យពីព្រះជាម្ចាស់ឡើយ។

ឧទាហរណ៍៖ ទាក់ទងនឹងបញ្ហានៃការអប់រំកូន ឪពុកមួយចំនួនឃើញកូនៗរបស់ខ្លួនមិនស្ដាប់បង្គាប់ និងមិនយកចិត្តទុកដាក់នឹងភារកិច្ចដែលខ្លួនត្រូវធ្វើ ហើយនិយាយថា៖ «ចាស់ៗពោលត្រូវណាស់ នៅពេលពួកគាត់និយាយថា “ចិញ្ចឹមតែមិនបង្រៀន គឺជាកំហុសរបស់ឪពុក”»។ ឪពុកបែបនេះមិនចាត់ទុកបញ្ហានេះដោយផ្អែកលើព្រះបន្ទូលរបស់ព្រះជាម្ចាស់ឡើយ។ នៅក្នុងចិត្តរបស់ពួកគេ មានតែពាក្យពេចន៍របស់មនុស្សប៉ុណ្ណោះ ជាជាងព្រះបន្ទូលរបស់ព្រះជាម្ចាស់។ ដូច្នេះ តើពួកគេមានតថភាពនៃសេចក្ដីពិតដែរឬទេ? អត់ទេ ពួកគេគ្មានឡើយ។ ទោះបីជាពួកគេជឿលើព្រះជាម្ចាស់ និងយល់ពីសេចក្ដីពិតមួយចំនួន ហើយគួរតែដឹងថា ពួកគេត្រូវតែប្រើសេចក្ដីពិតដើម្បីអប់រំកូនៗរបស់ខ្លួន ដើម្បីបំពេញទំនួលខុសត្រូវជាឪពុកក៏ដោយ ក៏ពួកគេមិនអនុវត្តតាមរបៀបនេះឡើយ។ នៅពេលដែលពួកគេឃើញកូនៗរបស់ខ្លួនដើរផ្លូវខុស ពួកគេដកដង្ហើមធំ ហើយនិយាយថា «ចិញ្ចឹមតែមិនបង្រៀន គឺជាកំហុសរបស់ឪពុក»។ តើនេះគឺជាពាក្យសម្ដីប្រភេទអ្វីទៅ? តើវាជាពាក្យពោលដ៏ល្បីល្បាញរបស់អ្នកណា? (ជាពាក្យពោលដ៏ល្បីល្បាញរបស់សាតាំង។) តើព្រះជាម្ចាស់ធ្លាប់មានព្រះបន្ទូលបែបនេះដែរឬទេ? (មិនធ្លាប់ទេ។) ដូច្នេះ តើពាក្យសម្ដីនេះមកពីណា? (មកពីសាតាំង។) វាមកពីសាតាំង មកពីលោកីយ៍នេះ។ មនុស្ស «ដេញតាម» សេចក្ដីពិតខ្លាំងណាស់ «ស្រឡាញ់» សេចក្ដីពិតខ្លាំងណាស់ និង «លើកតម្កើង» សេចក្ដីពិតខ្លាំងណាស់ ចុះហេតុអ្វីបានជាពួកគេនិយាយពាក្យសម្ដីបែបសាតាំងបែបនេះ នៅពេលដែលពួកគេជួបប្រទះរឿងរ៉ាវបែបនេះទៅវិញ? ពួកគេថែមទាំងមានអារម្មណ៍ថា វាជារឿងត្រឹមត្រូវ និងថ្លៃថ្នូរក្នុងការនិយាយបែបនេះទៀតផង។ ពួកគេនិយាយថា៖ «មើលចុះ ថាខ្ញុំមានការគោរពស្ញប់ស្ញែង និងការឱ្យតម្លៃប៉ុនណាចំពោះសេចក្ដីពិត និងចំពោះព្រះជាម្ចាស់។ វាចេញពីមាត់ខ្ញុំដោយឯកឯងក្នុងការនិយាយថា “ចិញ្ចឹមតែមិនបង្រៀន គឺជាកំហុសរបស់ឪពុក” នេះជាសេចក្ដីពិតដ៏អស្ចារ្យយ៉ាងណាទៅ! តើខ្ញុំអាចនិយាយពាក្យសម្ដីនេះបានឬទេ ប្រសិនបើខ្ញុំមិនជឿលើព្រះជាម្ចាស់នោះ?» តើនេះមិនមែនជាការយកវាទៅបន្លំធ្វើជាសេចក្ដីពិតទេឬ? (មែនហើយ។) ដូច្នេះ តើពាក្យសម្ដីនេះគឺជាសេចក្ដីពិតដែរឬទេ? (មិនមែនទេ។) តើ «ចិញ្ចឹមតែមិនបង្រៀន គឺជាកំហុសរបស់ឪពុក» គឺជាពាក្យសម្ដីប្រភេទអ្វី? តើវាខុសឆ្គងត្រង់ណា? អ្វីដែលពាក្យសម្ដីនេះមានន័យគឺថា ប្រសិនបើកូនៗមិនស្ដាប់បង្គាប់ ឬមិនដឹងក្ដី នោះវាគឺជាការទទួលខុសត្រូវរបស់ឪពុក ដែលមានន័យថា ឪពុកម្ដាយមិនបានអប់រំពួកគេឱ្យបានល្អឡើយ។ ប៉ុន្តែ តើនេះជាការពិតដែរឬទេ? (មិនពិតទេ។) ឪពុកម្ដាយមួយចំនួនប្រព្រឹត្តខ្លួនបានយ៉ាងត្រឹមត្រូវ ប៉ុន្តែកូនប្រុសរបស់ពួកគេគឺជាក្មេងពាល ហើយកូនស្រីរបស់ពួកគេគឺជាស្រីពេស្យា។ បុរសដែលដើរតួនាទីជាឪពុកខឹងយ៉ាងខ្លាំង ហើយនិយាយថា៖ «ចិញ្ចឹមតែមិនបង្រៀន គឺជាកំហុសរបស់ឪពុក។ ខ្ញុំបានធ្វើឱ្យពួកគេខូចអស់ហើយ!» តើការនិយាយបែបនេះត្រឹមត្រូវដែរឬទេ? (មិនត្រឹមត្រូវទេ វាខុសហើយ។) តើវាខុសឆ្គងត្រង់ណា? ប្រសិនបើអ្នកអាចយល់ពីអ្វីដែលខុសឆ្គងចំពោះពាក្យសម្ដីនេះ វាបញ្ជាក់ថាអ្នកយល់សេចក្ដីពិត ហើយថា អ្នកយល់ពីអ្វីដែលខុសឆ្គងអំពីបញ្ហាដែលស្ថិតនៅក្នុងពាក្យសម្ដីនេះ។ ប្រសិនបើអ្នកមិនយល់សេចក្ដីពិតនៅក្នុងបញ្ហានេះទេ នោះអ្នកមិនអាចពន្យល់បញ្ហានេះឱ្យបានច្បាស់លាស់ឡើយ។ ឥឡូវនេះ ដោយសារអ្នករាល់គ្នាបានស្ដាប់ការពន្យល់ និងនិយមន័យនៃសេចក្ដីពិតហើយ អ្នកអាចមានអារម្មណ៍ និងនិយាយថា៖ «ពាក្យសម្ដីនេះគឺខុសឆ្គង នេះគឺជាពាក្យសម្ដីរបស់លោកីយ៍។ ពួកយើងដែលជឿលើព្រះជាម្ចាស់ មិននិយាយរឿងបែបនេះឡើយ»។ អ្នកគ្រាន់តែបានផ្លាស់ប្ដូររបៀបដែលអ្នកនិយាយអំពីបញ្ហានេះប៉ុណ្ណោះ។ វាមិនមានន័យថាអ្នកយល់សេចក្ដីពិតឡើយ តាមពិតទៅ អ្នកមិនដឹងថា ពាក្យសម្ដីដែលថា «ចិញ្ចឹមតែមិនបង្រៀន គឺជាកំហុសរបស់ឪពុក» នេះ ខុសឆ្គងត្រង់ណានោះទេ។ នៅពេលប្រឈមមុខនឹងបញ្ហាបែបនេះ តើអ្នកគួរនិយាយបែបណាទើបស្របនឹងសេចក្ដីពិត? តើអ្នកគួរប្រព្រឹត្តយ៉ាងដូចម្ដេចឱ្យស្របតាមគោលការណ៍សេចក្ដីពិត? ជាដំបូង ចូរយើងនិយាយអំពីរបៀបយល់ និងពន្យល់បញ្ហាបែបនេះឱ្យបានត្រឹមត្រូវ។ តើព្រះជាម្ចាស់មានព្រះបន្ទូលយ៉ាងណាអំពីរឿងនេះ? តើព្រះបន្ទូលរបស់ព្រះជាម្ចាស់មានថ្លែងអ្វីជាក់លាក់អំពីបញ្ហាបែបនេះដែរឬទេ? ព្រះជាម្ចាស់បានសម្ដែងចេញសេចក្ដីពិតជាច្រើន គឺសុទ្ធតែដើម្បីឱ្យមនុស្សទទួលយកសេចក្ដីពិតទាំងនោះ និងធ្វើឱ្យសេចក្ដីពិតទាំងនោះក្លាយជាជីវិតរបស់ពួកគេ។ ដូច្នេះ នៅពេលអប់រំកូនៗរបស់ខ្លួន តើមនុស្សមិនគួរប្រើព្រះបន្ទូលរបស់ព្រះជាម្ចាស់ដើម្បីបង្រៀនពួកគេទេឬ? ព្រះបន្ទូលរបស់ព្រះជាម្ចាស់ ត្រូវបានថ្លែងទៅកាន់មនុស្សជាតិទាំងអស់។ មិនថាអ្នកជាមនុស្សធំ ឬកូនក្មេង ជាបុរស ឬស្ត្រី ចាស់ ឬក្មេងឡើយ មនុស្សគ្រប់រូបគួរតែទទួលយកព្រះបន្ទូលរបស់ព្រះជាម្ចាស់។ មានតែព្រះបន្ទូលរបស់ព្រះជាម្ចាស់ប៉ុណ្ណោះដែលជាសេចក្ដីពិត និងអាចក្លាយជាជីវិតរបស់មនុស្សបាន។ មានតែព្រះបន្ទូលរបស់ព្រះជាម្ចាស់ប៉ុណ្ណោះ ដែលអាចដឹកនាំមនុស្សទៅកាន់ផ្លូវដ៏ត្រឹមត្រូវក្នុងជីវិតបាន។ មនុស្សដែលជឿលើព្រះជាម្ចាស់ គួរតែអាចទទួលបានការយល់ដឹងយ៉ាងស៊ីជម្រៅអំពីរឿងនេះ។ តើអ្នកពន្យល់ពាក្យសម្ដីដែលថា «ចិញ្ចឹមតែមិនបង្រៀន គឺជាកំហុសរបស់ឪពុក» យ៉ាងដូចម្ដេច? (ផ្លូវដែលមនុស្សម្នាក់ដើរ គឺត្រូវបានកំណត់ដោយសារជាតិធម្មជាតិរបស់ពួកគេ។ បន្ថែមពីលើនេះ ការដាក់ទោសដែលពួកគេនឹងត្រូវទទួលរង ឬព្រះពរដែលពួកគេនឹងទទួលបាននៅក្នុងជាតិនេះ គឺមានទំនាក់ទំនងនឹងជាតិមុនរបស់ពួកគេ។ ហេតុដូច្នេះហើយ ការលើកឡើងដែលថា «ប្រសិនបើកូនៗមិនដើរតាមផ្លូវដ៏ត្រឹមត្រូវទេ នោះគឺដោយសារតែឪពុកម្ដាយរបស់ពួកគេមិនបានអប់រំពួកគេឱ្យបានល្អ» គឺមិនអាចយកជាការបានឡើយ ហើយវាបដិសេធទាំងស្រុងនូវការពិតដែលថា ព្រះជាម្ចាស់មានអធិបតេយ្យភាពលើវាសនារបស់មនុស្សជាតិ។) យោងតាមអ្វីដែលអ្នកនិយាយ តើការដែលកូនៗមិនដើរតាមផ្លូវដ៏ត្រឹមត្រូវ មានអ្វីពាក់ព័ន្ធនឹងអធិបតេយ្យភាពរបស់ព្រះជាម្ចាស់ដែរឬទេ? ព្រះជាម្ចាស់អនុញ្ញាតឱ្យមនុស្សធ្វើការជ្រើសរើសដោយខ្លួនឯង និងជ្រើសរើសដើរតាមផ្លូវដ៏ត្រឹមត្រូវ។ ក៏ប៉ុន្តែ មនុស្សមានធម្មជាតិបែបសាតាំង ហើយសុទ្ធតែធ្វើការជ្រើសរើសដោយខ្លួនឯង និងសុទ្ធតែជ្រើសរើសផ្លូវដែលខ្លួនពេញចិត្តរៀងៗខ្លួន ហើយមិនស្ម័គ្រចិត្តចុះចូលនឹងអធិបតេយ្យភាពរបស់ព្រះជាម្ចាស់ឡើយ។ ប្រសិនបើអ្វីដែលអ្នកនិយាយស្របតាមសេចក្ដីពិត នោះអ្នកគួរតែពន្យល់វាឱ្យបានច្បាស់លាស់ ដើម្បីឱ្យមនុស្សអាចជឿជាក់លើវាបាន។

បន្ទាប់មក យើងនឹងប្រកបគ្នាអំពីពាក្យសម្ដីដែលថា «ចិញ្ចឹមតែមិនបង្រៀន គឺជាកំហុសរបស់ឪពុក»។ រឿងដំបូងដែលត្រូវបញ្ជាក់ឱ្យច្បាស់នោះគឺថា វាជារឿងខុសឆ្គងក្នុងការនិយាយថា «ការដែលកូនៗមិនដើរតាមផ្លូវដ៏ត្រឹមត្រូវ គឺពាក់ព័ន្ធនឹងឪពុកម្ដាយរបស់ពួកគេ»។ មិនថាជានរណាក៏ដោយ ប្រសិនបើពួកគេជាមនុស្សប្រភេទណាមួយ ពួកគេនឹងដើរតាមផ្លូវណាមួយ។ តើនេះមិនមែនជារឿងប្រាកដទេឬ? (មែនហើយ។) ផ្លូវដែលមនុស្សម្នាក់ដើរ កំណត់ថាពួកគេជាអ្វី។ ផ្លូវដែលពួកគេដើរ និងប្រភេទមនុស្សដែលពួកគេប្រែក្លាយ គឺអាស្រ័យលើពួកគេ។ ទាំងនេះគឺជារឿងដែលត្រូវបានកំណត់ទុកជាមុន ជារឿងពីកំណើត ហើយពាក់ព័ន្ធនឹងធម្មជាតិរបស់មនុស្ស។ ដូច្នេះ តើការអប់រំរបស់ឪពុកម្ដាយមានប្រយោជន៍អ្វីទៅ? តើវាអាចគ្រប់គ្រងធម្មជាតិរបស់មនុស្សបានដែរឬទេ? (មិនអាចទេ។) ការអប់រំរបស់ឪពុកម្ដាយមិនអាចគ្រប់គ្រងធម្មជាតិរបស់មនុស្សបានឡើយ ហើយមិនអាចដោះស្រាយបញ្ហាដែលថា តើមនុស្សម្នាក់ដើរតាមផ្លូវមួយណាបានទេ។ តើការអប់រំតែមួយគត់ដែលឪពុកម្ដាយអាចផ្ដល់ឱ្យគឺជាអ្វី? ឥរិយាបថសាមញ្ញៗមួយចំនួននៅក្នុងជីវិតប្រចាំថ្ងៃរបស់កូនៗពួកគេ ការគិត និងច្បាប់នៃការប្រព្រឹត្តខ្លួនដែលរាក់កំផែលមួយចំនួន ទាំងនេះគឺជារឿងដែលពាក់ព័ន្ធនឹងឪពុកម្ដាយ។ មុនពេលកូនៗរបស់ពួកគេឈានដល់ពេញវ័យ ឪពុកម្ដាយគួរតែបំពេញទំនួលខុសត្រូវដែលខ្លួនត្រូវធ្វើ ដែលនោះគឺជាការអប់រំកូនៗរបស់ខ្លួនឱ្យដើរតាមផ្លូវដ៏ត្រឹមត្រូវ ខិតខំរៀនសូត្រ និងប្រឹងប្រែងដើម្បីអាចលេចធ្លោជាងគេ បន្ទាប់ពីពួកគេធំឡើង មិនធ្វើរឿងអាក្រក់ ឬក្លាយជាមនុស្សអាក្រក់ឡើយ។ ឪពុកម្ដាយក៏គួរតែតម្រង់ទិសឥរិយាបថរបស់កូនៗពួកគេ បង្រៀនពួកគេឱ្យចេះគួរសម និងចេះជម្រាបសួរចាស់ទុំ រាល់ពេលដែលពួកគេឃើញពួកគាត់ ហើយបង្រៀនពួកគេពីរឿងផ្សេងៗទៀតដែលទាក់ទងនឹងឥរិយាបថ នេះហើយគឺជាការទទួលខុសត្រូវដែលឪពុកម្ដាយគួរតែបំពេញ។ ការមើលថែជីវិតកូនរបស់ពួកគេ និងការអប់រំកូនដោយប្រើច្បាប់ជាមូលដ្ឋានមួយចំនួននៃការប្រព្រឹត្តខ្លួន នោះហើយគឺជាឥទ្ធិពលរបស់ឪពុកម្ដាយ។ ចំពោះបុគ្គលិកលក្ខណៈរបស់កូនពួកគេវិញ ឪពុកម្ដាយមិនអាចបង្រៀនរឿងនេះបានឡើយ។ ឪពុកម្ដាយមួយចំនួនមានភាពធូររលុង និងធ្វើអ្វីៗគ្រប់យ៉ាងដោយសន្សឹមៗ ចំណែកឯកូនៗរបស់ពួកគេវិញ គឺមិនចេះអត់ធ្មត់សោះ ហើយមិនអាចនៅស្ងៀមបានឡើយ សូម្បីតែមួយភ្លែតក៏ដោយ។ ពួកគេចេញទៅរកស៊ីដោយខ្លួនឯង នៅពេលពួកគេមានអាយុ ១៤ ឬ ១៥ ឆ្នាំ។ ពួកគេធ្វើការសម្រេចចិត្តដោយខ្លួនឯងក្នុងគ្រប់រឿងទាំងអស់ ពួកគេមិនត្រូវការឪពុកម្ដាយរបស់ខ្លួនឡើយ ហើយពួកគេមានភាពឯករាជ្យខ្លាំងណាស់។ តើរឿងនេះត្រូវបានឪពុកម្ដាយរបស់ពួកគេបង្រៀនឬ? មិនមែនទេ។ ហេតុដូច្នេះហើយ បុគ្គលិកលក្ខណៈ និស្ស័យ និងសូម្បីតែសារជាតិរបស់មនុស្សម្នាក់ ក៏ដូចជាផ្លូវដែលពួកគេជ្រើសរើសនៅពេលអនាគត គ្មានអ្វីពាក់ព័ន្ធនឹងឪពុកម្ដាយរបស់ពួកគេទាល់តែសោះ។ មានអ្នកខ្លះបដិសេធរឿងនេះដោយនិយាយថា៖ «ចុះតើវាអាចគ្មានអ្វីពាក់ព័ន្ធនឹងពួកគាត់ទាល់តែសោះយ៉ាងដូចម្ដេចទៅ? មនុស្សមួយចំនួនមកពីគ្រួសារអ្នកប្រាជ្ញ ឬគ្រួសារដែលមានជំនាញឯកទេសក្នុងវិជ្ជាជីវៈណាមួយជាច្រើនជំនាន់មកហើយ។ ឧទាហរណ៍៖ ជំនាន់មួយរៀនគូរគំនូរ ជំនាន់បន្ទាប់ក៏រៀនគូរគំនូរដែរ ហើយជំនាន់ក្រោយៗទៀតក៏ដូចគ្នា។ នេះបញ្ជាក់ពីភាពត្រឹមត្រូវនៃពាក្យសម្ដីដែលថា “ចិញ្ចឹមតែមិនបង្រៀន គឺជាកំហុសរបស់ឪពុក”»។ តើការនិយាយបែបនេះត្រឹមត្រូវ ឬក៏ខុសឆ្គង? (វាខុសឆ្គង។) វាខុសឆ្គង ហើយមិនត្រឹមត្រូវទេក្នុងការប្រើឧទាហរណ៍នេះដើម្បីពន្យល់ពីបញ្ហានេះ ពីព្រោះពួកវាជារឿងពីរផ្សេងគ្នា។ ឥទ្ធិពលនៃគ្រួសារដែលមានជំនាញឯកទេសជាច្រើនជំនាន់មក គ្របដណ្ដប់តែលើទិដ្ឋភាពមួយនៃជំនាញឯកទេសប៉ុណ្ណោះ ហើយវាអាចថា បរិយាកាសគ្រួសារនេះ ធ្វើឱ្យមនុស្សគ្រប់គ្នារៀនរឿងដូចគ្នា។ មើលពីសំបកក្រៅ កូនក៏ជ្រើសរើសរឿងដូចគ្នានេះដែរ ប៉ុន្តែនៅត្រង់ឫសគល់វិញ នេះសុទ្ធតែជាការកំណត់ទុកជាមុនរបស់ព្រះជាម្ចាស់។ តើមនុស្សម្នាក់ចាប់ជាតិនៅក្នុងគ្រួសារនេះដោយរបៀបណា? តើនោះមិនមែនជារឿងដែលព្រះជាម្ចាស់មានអធិបតេយ្យភាពលើទេឬ? ឪពុកម្ដាយគ្រាន់តែទទួលខុសត្រូវក្នុងការចិញ្ចឹមកូនៗរបស់ពួកគេរហូតដល់ពេញវ័យប៉ុណ្ណោះ។ កូនៗគ្រាន់តែរងឥទ្ធិពលពីឪពុកម្ដាយរបស់ខ្លួន ទាក់ទងនឹងឥរិយាបថខាងក្រៅ និងទម្លាប់នៃការរស់នៅរបស់ពួកគេប៉ុណ្ណោះ។ ប៉ុន្តែនៅពេលពួកគេធំឡើង គោលដៅដែលពួកគេដេញតាមក្នុងជីវិត និងវាសនារបស់ពួកគេក្នុងជីវិត គ្មានអ្វីពាក់ព័ន្ធនឹងឪពុកម្ដាយរបស់ពួកគេសោះឡើយ។ ឪពុកម្ដាយមួយចំនួនគ្រាន់តែជាកសិករសាមញ្ញ ដែលរស់នៅក្នុងជីវិតតាមឋានៈរបស់ខ្លួនប៉ុណ្ណោះ ប៉ុន្តែកូនៗរបស់ពួកគេអាចក្លាយជាមន្ត្រី និងធ្វើរឿងធំដុំបាន។ បន្ទាប់មក ក៏មានកូនៗខ្លះដែលឪពុកម្ដាយរបស់ខ្លួនជាមេធាវី និងជាវេជ្ជបណ្ឌិត ដែលម្នាក់ៗសុទ្ធតែមានសមត្ថភាព ប៉ុន្តែកូនៗរបស់ពួកគេបែរជាមនុស្សគ្មានបានការ ដែលមិនអាចរកការងារធ្វើបានឡើយ មិនថាពួកគេទៅទីណាក៏ដោយ។ តើនេះជាអ្វីដែលឪពុកម្ដាយរបស់ពួកគេបានបង្រៀនពួកគេឱ្យក្លាយជាបែបនោះមែនទេ? នៅពេលឪពុកជាមេធាវី តើគាត់ទំនងជាមិនសូវអប់រំ និងជះឥទ្ធិពលដល់កូនៗរបស់គាត់ឬ? មិនមែនទាល់តែសោះ។ គ្មានឪពុកណានិយាយថា «ខ្ញុំមានភាពរុងរឿងខ្លាំងណាស់នៅក្នុងជីវិតរបស់ខ្ញុំ ខ្ញុំសង្ឃឹមថាកូនៗរបស់ខ្ញុំនឹងមិនមានភាពរុងរឿងដូចខ្ញុំទេនៅពេលអនាគត នោះវានឹងហត់នឿយខ្លាំងណាស់។ ពួកគេគ្រាន់តែធ្វើជាអ្នកគង្វាលគោនៅពេលអនាគតទៅគឺគ្រប់គ្រាន់ហើយ» នោះទេ។ គាត់ច្បាស់ជាត្រូវអប់រំកូនៗរបស់គាត់ឱ្យរៀនសូត្រពីគាត់ និងក្លាយឱ្យដូចជាគាត់នៅពេលអនាគតមិនខាន។ តើនឹងមានអ្វីកើតឡើងចំពោះកូនៗរបស់គាត់ បន្ទាប់ពីគាត់អប់រំពួកគេរួច? កូនៗនឹងក្លាយជាអ្វីដែលពួកគេត្រូវក្លាយជា ហើយវាសនារបស់ពួកគេនឹងទៅជាយ៉ាងណា គឺអាស្រ័យលើព្រហ្មលិខិត ហើយគ្មាននរណាម្នាក់អាចផ្លាស់ប្ដូររឿងនោះបានឡើយ។ តើអ្នកយល់ឃើញការពិតអ្វីនៅទីនេះ? ផ្លូវដែលកូនដើរ គ្មានអ្វីពាក់ព័ន្ធនឹងឪពុកម្ដាយរបស់ពួកគេទាល់តែសោះ។ ឪពុកម្ដាយមួយចំនួនជឿលើព្រះជាម្ចាស់ ហើយអប់រំកូនៗរបស់ពួកគេឱ្យជឿលើព្រះជាម្ចាស់ ប៉ុន្តែទោះជាពួកគាត់និយាយអ្វីក៏ដោយ ក៏កូនៗរបស់ពួកគេមិនជឿដែរ ហើយឪពុកម្ដាយមិនអាចធ្វើអ្វីបានឡើយចំពោះរឿងនេះ។ ឪពុកម្ដាយមួយចំនួនមិនជឿលើព្រះជាម្ចាស់ទេ ចំណែកឯកូនៗរបស់ពួកគេវិញបែរជាជឿលើព្រះជាម្ចាស់។ នៅពេលដែលកូនៗរបស់ពួកគេចាប់ផ្ដើមជឿលើព្រះជាម្ចាស់ ពួកគេក៏ដើរតាមទ្រង់ លះបង់ខ្លួនដើម្បីទ្រង់ អាចទទួលយកសេចក្ដីពិត និងទទួលបានការសព្វព្រះហឫទ័យពីព្រះជាម្ចាស់ ហើយដោយហេតុនេះ វាសនារបស់ពួកគេក៏ផ្លាស់ប្ដូរដែរ។ តើនេះគឺជាលទ្ធផលនៃការអប់រំរបស់ឪពុកម្ដាយឬ? មិនមែនទាល់តែសោះ វាពាក់ព័ន្ធនឹងការកំណត់ទុកជាមុន និងការជ្រើសរើសរបស់ព្រះជាម្ចាស់។ មានបញ្ហាមួយចំពោះពាក្យសម្ដីដែលថា «ចិញ្ចឹមតែមិនបង្រៀន គឺជាកំហុសរបស់ឪពុក»។ ទោះបីជាឪពុកម្ដាយមានការទទួលខុសត្រូវក្នុងការអប់រំកូនៗរបស់ពួកគេក៏ដោយ ក៏វាសនារបស់កូនមិនត្រូវបានកំណត់ដោយឪពុកម្ដាយរបស់ពួកគេឡើយ ប៉ុន្តែត្រូវបានកំណត់ដោយធម្មជាតិរបស់កូននោះឯង។ តើការអប់រំអាចដោះស្រាយបញ្ហានៃធម្មជាតិរបស់កូនបានដែរឬទេ? វាមិនអាចដោះស្រាយបានទាល់តែសោះ។ ផ្លូវដែលមនុស្សម្នាក់ដើរក្នុងជីវិត មិនត្រូវបានកំណត់ដោយឪពុកម្ដាយរបស់ពួកគេឡើយ ប៉ុន្តែត្រូវបានកំណត់ទុកជាមុនដោយព្រះជាម្ចាស់។ គេនិយាយថា «វាសនាមនុស្សគឺព្រះជាម្ចាស់ជាអ្នកកំណត់» ហើយពាក្យសម្ដីនេះ ត្រូវបានសង្ខេបឡើងដោយបទពិសោធរបស់មនុស្ស។ មុនពេលមនុស្សម្នាក់ឈានដល់ភាពពេញវ័យ អ្នកមិនអាចមើលដឹងទេថា ពួកគេនឹងដើរតាមផ្លូវមួយណា។ នៅពេលដែលពួកគេក្លាយជាមនុស្សពេញវ័យ ហើយមានការគិត និងអាចឆ្លុះបញ្ចាំងពីបញ្ហា ពួកគេនឹងជ្រើសរើសអ្វីដែលត្រូវធ្វើនៅក្នុងសង្គមដ៏ទូលំទូលាយ។ មនុស្សមួយចំនួននិយាយថា ពួកគេចង់ក្លាយជាមន្ត្រីជាន់ខ្ពស់ អ្នកផ្សេងទៀតនិយាយថា ពួកគេចង់ក្លាយជាមេធាវី ហើយនៅមានអ្នកខ្លះទៀតនិយាយថា ពួកគេចង់ក្លាយជាអ្នកនិពន្ធ។ មនុស្សគ្រប់រូបមានជម្រើសផ្ទាល់ខ្លួន និងគំនិតផ្ទាល់ខ្លួន។ គ្មាននរណាម្នាក់និយាយថា «ខ្ញុំនឹងរង់ចាំឱ្យឪពុកម្ដាយរបស់ខ្ញុំអប់រំខ្ញុំ។ ខ្ញុំនឹងក្លាយជាអ្វីដែលឪពុកម្ដាយរបស់ខ្ញុំអប់រំខ្ញុំឱ្យក្លាយជា» នោះទេ។ គ្មាននរណាម្នាក់ល្ងង់ខ្លៅបែបនេះឡើយ។ បន្ទាប់ពីឈានដល់ភាពពេញវ័យ គំនិតរបស់មនុស្សចាប់ផ្ដើមផុសឡើង និងចាស់ទុំបន្តិចម្ដងៗ ហេតុដូច្នេះហើយ ផ្លូវ និងគោលដៅនៅខាងមុខពួកគេ កាន់តែច្បាស់លាស់ឡើងៗ។ នៅពេលនេះ វាប្រែជាច្បាស់លាស់ និងជាក់ស្ដែងបន្តិចម្ដងៗថា តើពួកគេជាមនុស្សប្រភេទណា ហើយពួកគេជាផ្នែកមួយនៃក្រុមណា។ ចាប់ពីពេលនេះតទៅ បុគ្គលិកលក្ខណៈរបស់មនុស្សម្នាក់ៗប្រែជាច្បាស់លាស់បន្តិចម្ដងៗ ក៏ដូចជានិស្ស័យរបស់ពួកគេ ព្រមទាំងផ្លូវដែលពួកគេកំពុងដេញតាម ទិសដៅក្នុងជីវិតរបស់ពួកគេ និងក្រុមដែលពួកគេជាសមាជិកផងដែរ។ តើអ្វីៗទាំងអស់នេះផ្អែកលើអ្វី? នៅទីបំផុត នេះគឺជាអ្វីដែលព្រះជាម្ចាស់បានកំណត់ទុកជាមុន វាគ្មានអ្វីពាក់ព័ន្ធនឹងឪពុកម្ដាយរបស់មនុស្សម្នាក់ឡើយ។ តើអ្នកឃើញរឿងនេះច្បាស់ហើយឬនៅ? ដូច្នេះ តើរឿងអ្វីខ្លះដែលមានពាក់ព័ន្ធនឹងឪពុកម្ដាយ? រូបរាង កម្ពស់ ហ្សែន និងជំងឺប្រចាំគ្រួសារមួយចំនួនរបស់មនុស្សម្នាក់ មានការពាក់ព័ន្ធបន្តិចបន្តួចនឹងឪពុកម្ដាយរបស់ពួកគេ។ ហេតុអ្វីបានជាខ្ញុំនិយាយថាបន្តិចបន្តួច? ពីព្រោះវាមិនមែនបែបនេះ ១០០% នៃករណីទាំងអស់ឡើយ។ នៅក្នុងគ្រួសារខ្លះ គ្រប់ជំនាន់សុទ្ធតែរងទុក្ខដោយជំងឺមួយ ប៉ុន្តែបន្ទាប់មក មានកូនម្នាក់កើតមកដោយគ្មានជំងឺនោះ។ តើវាអាចទៅរួចយ៉ាងដូចម្ដេច? មានអ្នកខ្លះនិយាយថា៖ «នោះគឺដោយសារតែកូននេះមានបុគ្គលិកលក្ខណៈល្អ»។ នេះគឺជាមតិរបស់មនុស្ស ប៉ុន្តែតើបញ្ហានេះមានប្រភពមកពីណា? (ការកំណត់ទុកជាមុនរបស់ព្រះជាម្ចាស់។) គឺពិតជាបែបនេះមែន។ ដូច្នេះ តើពាក្យសម្ដីដែលថា «ចិញ្ចឹមតែមិនបង្រៀន គឺជាកំហុសរបស់ឪពុក» តាមពិតទៅត្រឹមត្រូវ ឬខុសឆ្គង? (វាខុសឆ្គង។) ឥឡូវនេះ អ្នកច្បាស់អំពីរឿងនោះហើយ មែនទេ? វាមិនកើតទេ ប្រសិនបើអ្នកមិនដឹងពីរបៀបញែកដឹងនោះ។ បើគ្មានសេចក្ដីពិតទេ អ្នកមិនអាចមើលឃើញបញ្ហាណាមួយបានច្បាស់លាស់ឡើយ។

នៅក្នុងជីវិតប្រចាំថ្ងៃ មនុស្សម្នាក់ៗមានទស្សនៈមកពីសាតាំងដែលហាក់ដូចជាត្រឹមត្រូវទាំងនេះមិនតិចទេ នៅក្នុងគំនិតរបស់ពួកគេ។ ទស្សនៈទាំងនោះនៅតែដក់ជាប់ និងផ្ទុកនៅក្នុងខ្លួន ហើយត្រូវបានបញ្ចេញឱ្យឃើញ រាល់ពេលដែលមានរឿងរ៉ាវកើតឡើង។ មនុស្សមួយចំនួននិយាយថា៖ «ប្រុសពិតមិនឈ្លោះជាមួយស្រីទេ។ មើលចុះ ថាខ្ញុំថ្លៃថ្នូរប៉ុនណា។ ខ្ញុំជាមនុស្សប្រុសពេញលក្ខណៈ ចំណែកឯអ្នកវិញគ្រាន់តែជាមនុស្សមិនសូវហ៊ាន ដូច្នេះ ខ្ញុំនឹងមិនឈ្លោះជាមួយអ្នកឡើយ»។ តើពួកគេចាត់ទុកពាក្យសម្ដីនេះជាអ្វី? (ជាសេចក្ដីពិត។) ពួកគេចាត់ទុកវាជាសេចក្ដីពិត និងជាគោលការណ៍សម្រាប់ការអនុវត្តសេចក្ដីពិត។ ក៏មានមនុស្សដែលឃើញនរណាម្នាក់មានមុខមាត់សង្ហាខ្លាំង ហើយមើលទៅដូចជាសុភាពបុរសដ៏ត្រឹមត្រូវម្នាក់ ប៉ុន្តែជាមនុស្សលួចលាក់ និងតែងតែក្លែងបន្លំខ្លួនឯងជានិច្ច ហើយជាមនុស្សបោកបញ្ឆោត និងពិសពុលយ៉ាងខ្លាំង នៅពេលទាក់ទងជាមួយអ្នកដទៃ ហើយមនុស្សជាច្រើនមិនអាចមើលធ្លុះពីគាត់បានឡើយ ដូច្នេះ ពួកគេនិយាយថា៖ «ខ្ញុំជឿលើព្រះជាម្ចាស់ គ្រាន់តែដើម្បីប្រព្រឹត្តខ្លួនជាមនុស្សត្រឹមត្រូវ និងមានចិត្តល្អ ហើយរាក់ទាក់ចំពោះអ្នកដទៃ ជាជាងការប្រទូសរ៉ាយ។ គឺដូចពាក្យគេពោលថា “សុខចិត្តធ្វើជាជនពាលពិតប្រាកដ ប្រសើរជាងធ្វើជាសុភាពបុរសក្លែងក្លាយ”។ ព្រះបន្ទូលខ្លះរបស់ព្រះជាម្ចាស់ ក៏មានអត្ថន័យបែបនេះដែរ»។ តើអ្នកគិតយ៉ាងណាដែរ ចំពោះអ្វីដែលមនុស្សទាំងនេះនិយាយ? «សុខចិត្តធ្វើជាជនពាលពិតប្រាកដ ប្រសើរជាងធ្វើជាសុភាពបុរសក្លែងក្លាយ»។ អ្នកឃើញទេ ពេលដែលមានរឿងរ៉ាវកើតឡើងចំពោះមនុស្សភ្លាម ពាក្យសម្ដីទូទៅ សុភាសិត និងសំនួនវោហារសព្ទទាំងអស់នេះ ដែលមាននៅក្នុងខ្លួនពួកគេ ក៏ចេញមក និងហូរហៀរមកព្រមគ្នាតែម្ដង ហើយគ្មានសេចក្ដីពិតសូម្បីមួយម៉ាត់។ នៅទីបំផុត មនុស្សទាំងនោះថែមទាំងនិយាយថា៖ «អរព្រះគុណព្រះជាម្ចាស់ដែលបានបំភ្លឺទូលបង្គំ»។ តើពាក្យសម្ដីដែលថា «សុខចិត្តធ្វើជាជនពាលពិតប្រាកដ ប្រសើរជាងធ្វើជាសុភាពបុរសក្លែងក្លាយ» ត្រឹមត្រូវ ឬខុសឆ្គង? (វាខុសឆ្គង។) អ្នកទាំងអស់គ្នាដឹងថាវាខុសឆ្គងហើយ ប៉ុន្តែតើវាខុសឆ្គងត្រង់ណា? អ្វីដែលខុសឆ្គងចំពោះសុភាពបុរសក្លែងក្លាយ គឺត្រង់ថាពួកគេក្លែងក្លាយ។ គ្មាននរណាម្នាក់ចង់ធ្វើជាសុភាពបុរសក្លែងក្លាយឡើយ ពួកគេចង់ធ្វើជាជនពាលពិតប្រាកដ។ តើមានចំណុចអ្វីអំពីជនពាលពិតប្រាកដ ដែលមនុស្សពេញចិត្តនោះ? គឺគ្រាន់តែដោយសារតែពួកគេមានភាពពិតប្រាកដ ទើបពួកគេទទួលបានការពេញចិត្តពីមនុស្សគ្រប់គ្នា ទោះបីជាពួកគេជាជនពាលក៏ដោយ។ ដូច្នេះ តើអ្នករាល់គ្នាចង់ធ្វើជាអ្វី ជាជនពាលពិតប្រាកដ ឬជាសុភាពបុរសក្លែងក្លាយ? (មិនយកទាំងពីរ។) ហេតុអ្វីបានជាមិនធ្វើជាមនុស្សពីរប្រភេទនេះ? (មនុស្សទាំងពីរប្រភេទនេះមិនស្របតាមសេចក្ដីពិតទេ នៅក្នុងព្រះបន្ទូលរបស់ព្រះជាម្ចាស់គ្មានអ្វីថ្លែងអំពីរឿងនេះឡើយ។) តើអ្នកអាចរកឃើញមូលដ្ឋានពាក់ព័ន្ធដើម្បីអះអាងថា ព្រះជាម្ចាស់មិនបានមានព្រះបន្ទូលប្រាប់មនុស្សឱ្យធ្វើជាសុភាពបុរសក្លែងក្លាយ ឬជនពាលពិតប្រាកដបានដែរឬទេ? (ព្រះជាម្ចាស់ចង់ឱ្យមនុស្សធ្វើជាមនុស្សស្មោះត្រង់។) ព្រះជាម្ចាស់ចង់ឱ្យមនុស្សធ្វើជាមនុស្សស្មោះត្រង់។ ចុះតើមានភាពខុសគ្នាអ្វីខ្លះ រវាងមនុស្សស្មោះត្រង់ និងជនពាលពិតប្រាកដ? ពាក្យថា «ជនពាល» គឺមិនល្អទេ ប៉ុន្តែពួកគេមានភាពពិតប្រាកដគួរសម។ ហេតុអ្វីបានជាជនពាលពិតប្រាកដមិនល្អ? តើអ្នកអាចពន្យល់ឱ្យបានច្បាស់លាស់បានឬទេ? តើអ្វីជាមូលដ្ឋានសម្រាប់ការអះអាងថា ទាំងជនពាលពិតប្រាកដ និងសុភាពបុរសក្លែងក្លាយ សុទ្ធតែមិនមែនជាមនុស្សល្អនោះ? តើជនពាលគឺជាអ្វី? តើពាក្យអ្វីដែលជាទូទៅត្រូវបានភ្ជាប់ជាមួយនឹងពាក្យជនពាល? (ថោកទាប។) ត្រូវហើយ។ តើពាក្យថា «ថោកទាប» នេះ ត្រូវបានពិពណ៌នា និងផ្ដល់និយមន័យយ៉ាងដូចម្ដេចនៅក្នុងព្រះបន្ទូលរបស់ព្រះជាម្ចាស់? នៅក្នុងព្រះបន្ទូលរបស់ព្រះជាម្ចាស់ តើពាក្យ «ថោកទាប» ត្រូវបានផ្ដល់និយមន័យថាជាពាក្យល្អ ឬជាពាក្យអាក្រក់? (ជាពាក្យអាក្រក់។) ជាពាក្យអាក្រក់ ជាពាក្យដែលត្រូវបានព្រះជាម្ចាស់ថ្កោលទោស។ មនុស្សដែលមានទង្វើថោកទាប និងទស្សនៈថោកទាប គឺជាជនពាល។ តើនិស្ស័យ និងសារជាតិរបស់ជនពាល ត្រូវបានផ្ដល់និយមន័យយ៉ាងដូចម្ដេចទៀត? អាត្មានិយម មែនទេ? (មែនហើយ។) មនុស្សប្រភេទនេះគឺអាត្មានិយម និងថោកទាប។ ទោះបីជាអ្វីដែលពួកគេបញ្ចេញឱ្យឃើញគឺពិតប្រាកដ និងជាចរិតពិតរបស់ពួកគេក៏ដោយ ក៏ពួកគេនៅតែជាជនពាលយ៉ាងពិតប្រាកដដដែល។ សុភាពបុរសក្លែងក្លាយ គឺជាមនុស្សបោកបញ្ឆោត និងទុច្ចរិត ហើយតែងតែក្លែងបន្លំខ្លួនឯងជានិច្ច និងធ្វើឱ្យអ្នកដទៃយល់ច្រឡំ ដោយឱ្យអ្នកដទៃឃើញពីផ្នែកដ៏ភ្លឺស្វាង ល្អមើល និងរាក់ទាក់របស់ខ្លួន។ គេលាក់បាំងនិស្ស័យ មតិ និងទស្សនៈពិតរបស់ខ្លួនយ៉ាងជិត ដើម្បីកុំឱ្យនរណាម្នាក់អាចមើលឃើញ ឬយល់ពីពួកវាបាន។ តើមនុស្សបែបនេះមាននិស្ស័យអ្វី? (បោកបញ្ឆោត និងទុច្ចរិត។) ពួកគេគឺគ្រាន់តែជាមនុស្សអាក្រក់ប៉ុណ្ណោះ។ ហេតុដូច្នេះហើយ ទាំងជនពាល និងសុភាពបុរស សុទ្ធតែមិនមែនជាមនុស្សល្អឡើយ។ ម្នាក់អាក្រក់នៅខាងក្នុង ហើយម្នាក់ទៀតអាក្រក់នៅខាងក្រៅ។ តាមពិត និស្ស័យរបស់ពួកគេគឺដូចគ្នា ពួកគេទាំងពីរគឺទុច្ចរិត អាត្មានិយម និងបោកបញ្ឆោតយ៉ាងខ្លាំង។ តើមនុស្សទុច្ចរិត និងបោកបញ្ឆោតយ៉ាងខ្លាំងទាំងពីរប្រភេទនេះ ស្វែងរកការធ្វើជាមនុស្សស្មោះត្រង់ដែរឬទេ? (អត់ទេ។) នោះហើយជាមូលហេតុដែលថា មិនថាអ្នកក្លាយជាមនុស្សប្រភេទណាមួយក្នុងចំណោមមនុស្សទាំងពីរប្រភេទនេះទេ ក៏អ្នកមិនមែនជាមនុស្សល្អ ឬជាមនុស្សស្មោះត្រង់ដែលព្រះជាម្ចាស់តម្រូវឡើយ។ អ្នកគឺជាមនុស្សដែលព្រះជាម្ចាស់ស្អប់ខ្ពើម ហើយអ្នកមិនមែនជាមនុស្សដែលព្រះជាម្ចាស់តម្រូវឱ្យអ្នកធ្វើជាឡើយ។ ដូច្នេះ ចូរប្រាប់ខ្ញុំមកមើល៍ តើពាក្យសម្ដីដែលថា «សុខចិត្តធ្វើជាជនពាលពិតប្រាកដ ប្រសើរជាងធ្វើជាសុភាពបុរសក្លែងក្លាយ» គឺជាសេចក្ដីពិតដែរឬទេ? (មិនមែនទេ។) បើមើលពីទស្សនៈនេះ ពាក្យសម្ដីនេះមិនមែនជាសេចក្ដីពិតឡើយ។ ដោយមានគោលបំណងវាយប្រហារ និងថ្កោលទោសសុភាពបុរសក្លែងក្លាយ ដើម្បីឱ្យពួកគេអាចបន្លំខ្លួនធ្វើជាមនុស្សល្អ មនុស្សជាច្រើននិយាយថា៖ «សុខចិត្តធ្វើជាជនពាលពិតប្រាកដ ប្រសើរជាងធ្វើជាសុភាពបុរសក្លែងក្លាយ» ហាក់បីដូចជា «ភាពជាជនពាល» របស់ជនពាលទាំងនេះ ធ្វើឱ្យពួកគេមានភាពយុត្តិធម៌ និងពិតប្រាកដជាពិសេស ដូចជាកម្លាំងនៃយុត្តិធម៌ណាមួយអ៊ីចឹង។ ក្នុងនាមជាជនពាល តើអ្នកអាចអះអាងថាខ្លួនឯងយុត្តិធម៌បានដោយរបៀបណា? អ្នកគឺជាមនុស្សដែលសមនឹងត្រូវបានថ្កោលទោស។

នៅក្នុងគំនិតរបស់មនុស្សគ្រប់រូប មានពាក្យសម្ដី និងរឿងរ៉ាវប្រភេទនេះមិនតិចទេ ហេតុដូច្នេះហើយ មនុស្សជាច្រើនមានទស្សនៈប្រភេទនេះ។ មិនថាវាជាវប្បធម៌ប្រពៃណី សុភាសិតប្រជាប្រិយ បាវចនាគ្រួសារ ច្បាប់គ្រួសារ ឬប្រព័ន្ធច្បាប់របស់ប្រទេសណាមួយឡើយ ជារឿយៗ មនុស្សប្រើប្រាស់រឿងទាំងនេះដែលត្រូវបានសាយភាយជាយូរមកហើយ និងយ៉ាងទូលំទូលាយនៅក្នុងសង្គម ហើយថែមទាំងត្រូវបានប្រកាស និងលើកកម្ពស់ថាជាអ្វីៗដែលវិជ្ជមាននៅក្នុងសង្គម និងក្នុងចំណោមមនុស្សជាតិជាយូរមកហើយ ដើម្បីអប់រំមនុស្សពីមួយជំនាន់ទៅមួយជំនាន់។ ពាក្យសម្ដីមួយចំនួន ត្រូវបានចាត់ទុកនៅក្នុងជម្រៅចិត្តរបស់មនុស្ស ថាជាគោលការណ៍នៃការអនុវត្ត និងជាគោលការណ៍នៃអត្ថិភាពរបស់មនុស្ស។ ខ្លះទៀតគឺជាពាក្យសម្ដីដែលបង្កប់នូវទស្សនៈមួយ ដែលមនុស្សគ្រាន់តែយល់ស្រប ប៉ុន្តែមិនប្រាកដថាចង់អនុវត្តតាមឡើយ។ មិនថាអ្នកចង់អនុវត្តតាមពាក្យសម្ដីទាំងនោះ ឬអត់នោះទេ នៅក្នុងជម្រៅចិត្តរបស់អ្នក តាមពិតអ្នកចាត់ទុកពាក្យសម្ដីទាំងនេះជាគោលការណ៍នៃការអនុវត្តសម្រាប់ការប្រព្រឹត្តខ្លួនរបស់អ្នក។ សរុបមក រឿងទាំងនេះគឺជាឧបសគ្គដ៏ធំមួយដល់ជំនឿលើព្រះជាម្ចាស់ និងការដេញតាមសេចក្ដីពិតរបស់មនុស្ស។ រឿងទាំងនេះបង្កតែគ្រោះថ្នាក់ប៉ុណ្ណោះ ជាជាងផ្ដល់ប្រយោជន៍ដល់មនុស្ស។ ឧទាហរណ៍៖ ប្រធានបទមួយដែលមនុស្សសម័យទំនើបតែងតែនិយាយគឺ «ជីវិតមានតម្លៃ សេចក្ដីស្រឡាញ់កាន់តែមានតម្លៃ។ ប៉ុន្តែដើម្បីសេរីភាព ខ្ញុំសុខចិត្តលះបង់ទាំងពីរ»។ ពាក្យសម្ដីនេះគឺជាពាក្យពោលដ៏ល្បីល្បាញ ដែលត្រូវបានគាំទ្រ និងគោរពដោយមនុស្សនៅបូព៌ា និងបស្ចិមប្រទេស ដែលមានឧត្តមគតិខ្ពង់ខ្ពស់ និងជាអ្នកដែលដេញតាមសេរីភាព ហើយចង់កម្ចាត់ចោលនូវប្រព័ន្ធសក្ដិភូមិប្រពៃណី។ តើអ្វីជាចំណុចសំខាន់នៃការដេញតាមរបស់មនុស្សនៅត្រង់នេះ? តើវាជាជីវិតឬ? ឬក៏ជាសេចក្ដីស្រឡាញ់? (មិនមែនទេ គឺជាសេរីភាព។) ត្រូវហើយ គឺសេរីភាព។ ដូច្នេះ តើពាក្យសម្ដីនេះគឺជាសេចក្ដីពិតដែរឬទេ? អត្ថន័យនៃពាក្យសម្ដីនេះគឺថា ដើម្បីដេញតាមសេរីភាព ជីវិតអាចត្រូវបានបោះបង់ចោល ហើយសេចក្ដីស្រឡាញ់ក៏អាចត្រូវបានលះបង់ចោលដែរ ពោលគឺ មនុស្សដែលអ្នកស្រឡាញ់ក៏អាចត្រូវបានបោះបង់ចោលដែរ ដើម្បីរត់ឆ្ពោះទៅរកសេរីភាពដ៏ស្រស់ស្អាតនោះ។ តើសេរីភាពនេះមានលក្ខណៈបែបណាសម្រាប់មនុស្សលោកីយ៍? តើត្រូវពន្យល់ពីរឿងនេះដែលពួកគេគិតថាជាសេរីភាពយ៉ាងដូចម្ដេច? ការបំបែកប្រពៃណីគឺជាប្រភេទមួយនៃសេរីភាព ការបំបែកទំនៀមទម្លាប់ចាស់ៗគឺជាប្រភេទមួយនៃសេរីភាព ហើយការបំបែករបបរាជានិយមសក្ដិភូមិក៏ជាប្រភេទមួយនៃសេរីភាពដែរ។ តើមានអ្វីទៀត? (ការមិនត្រូវបានគ្រប់គ្រងដោយរបបនយោបាយណាមួយ។) មួយទៀតគឺការមិនត្រូវបានគ្រប់គ្រងដោយអំណាច ឬនយោបាយ។ អ្វីដែលពួកគេដេញតាម គឺជាសេរីភាពប្រភេទនេះ។ ដូច្នេះ តើសេរីភាពដែលពួកគេនិយាយដល់ គឺជាសេរីភាពពិតប្រាកដដែរឬទេ? (មិនមែនទេ។) តើវាមានភាពស្រដៀងគ្នាទៅនឹងសេរីភាពដែលមនុស្សដែលជឿលើព្រះជាម្ចាស់និយាយដែរឬទេ? (អត់ទេ។) មនុស្សមួយចំនួនដែលជឿលើព្រះជាម្ចាស់ ក៏ប្រហែលជាមានទស្សនៈនេះនៅក្នុងចិត្តរបស់ពួកគេដែរគឺ៖ «ការជឿលើព្រះជាម្ចាស់គឺវិសេសវិសាលណាស់ វាផ្ដល់សេរីភាព និងរំដោះអ្នក។ អ្នកមិនចាំបាច់ធ្វើតាមទំនៀមទម្លាប់ ឬបែបបទប្រពៃណីណាមួយឡើយ អ្នកមិនចាំបាច់បារម្ភពីការរៀបចំ ឬការចូលរួមពិធីមង្គលការ និងពិធីបុណ្យសពឡើយ អ្នកលះបង់រឿងរ៉ាវលោកីយ៍ទាំងអស់ចោល។ អ្នកពិតជាមានសេរីភាពខ្លាំងណាស់!» តើវាពិតជាបែបនេះមែនទេ? (មិនមែនទេ។) ដូច្នេះ តើសេរីភាពគឺជាអ្វីឱ្យប្រាកដទៅ? តើឥឡូវនេះ អ្នករាល់គ្នាមានសេរីភាពហើយឬនៅ? (មានបន្តិចបន្តួច។) ដូច្នេះ តើអ្នករាល់គ្នាទទួលបានសេរីភាពបន្តិចបន្តួចនេះដោយរបៀបណា? តើសេរីភាពនេះមានន័យដូចម្ដេច? (ជាការយល់ពីសេចក្ដីពិត និងការទម្លុះឥទ្ធិពលនៃសេចក្ដីងងឹតរបស់សាតាំង។) បន្ទាប់ពីទម្លុះឥទ្ធិពលនៃសេចក្ដីងងឹតរបស់សាតាំង អ្នកមានអារម្មណ៍ធូរស្បើយបន្តិច និងមានសេរីភាពកម្រិតណាមួយ។ ក៏ប៉ុន្តែ ប្រសិនបើខ្ញុំមិនបានវែកញែកវាទេ នោះអ្នករាល់គ្នានឹងគិតថា អ្នកពិតជាមានសេរីភាពហើយ ប៉ុន្តែតាមពិតទៅ អ្នកមិនទាន់មានឡើយ។ សេរីភាពពិតប្រាកដ មិនមែនជាប្រភេទនៃសេរីភាព និងការរំដោះរូបកាយនៅក្នុងលក្ខខណ្ឌនៃលំហ និងសម្ភារៈ ដូចដែលមនុស្សគិតនោះទេ។ ផ្ទុយទៅវិញ វាគឺថា នៅពេលដែលមនុស្សយល់សេចក្ដីពិត ពួកគេនឹងមានទស្សនៈត្រឹមត្រូវអំពីមនុស្ស ព្រឹត្តិការណ៍ និងរបស់ផ្សេងៗ ព្រមទាំងអំពីពិភពលោក ហើយអាចដេញតាមគោលដៅ និងទិសដៅដ៏ត្រឹមត្រូវក្នុងជីវិត ហើយនៅពេលដែលមនុស្សមិនស្ថិតក្រោមការរឹតត្បិតនៃឥទ្ធិពលរបស់សាតាំង និងគំនិត ព្រមទាំងទស្សនៈបែបសាតាំង នោះដួងចិត្តរបស់ពួកគេត្រូវបានរំដោះ នេះហើយគឺជាសេរីភាពពិតប្រាកដ។

មានយុវជនម្នាក់ជាអ្នកគ្មានជំនឿ ដែលគិតថាគាត់ចូលចិត្តសេរីភាព ហោះហើរគ្រប់ទីកន្លែងដូចជាបក្សី និងរស់នៅក្នុងជីវិតដែលគ្មានការរឹតត្បិត ដូច្នេះគាត់ស្អប់ខ្ពើមច្បាប់ទម្លាប់ និងពាក្យសម្ដីចាស់គំរឹលទាំងនោះនៅក្នុងគ្រួសាររបស់គាត់។ គាត់ឧស្សាហ៍ប្រាប់មិត្តភក្ដិរបស់គាត់ថា៖ «ទោះបីជាខ្ញុំកើតក្នុងគ្រួសារដែលប្រកាន់ប្រពៃណីខ្លាំងបំផុត និងជាគ្រួសារដ៏ធំមួយ ដែលមានច្បាប់ទម្លាប់ និងប្រពៃណីយ៉ាងច្រើន ហើយសូម្បីតែពេលនេះ ក៏នៅតែមានអាសនៈដូនតាដែលមានតម្កល់ស្លាកឈ្មោះសម្រាប់មនុស្សជំនាន់បន្តគ្នានីមួយៗក៏ដោយ ក៏ខ្ញុំផ្ទាល់បានទម្លុះប្រពៃណីទាំងនេះ ហើយមិនរងឥទ្ធិពលពីច្បាប់គ្រួសារ ទំនៀមទម្លាប់គ្រួសារ និងទម្លាប់ទូទៅទាំងនេះឡើយ។ តើអ្នកមិនឃើញទេឬថា ខ្ញុំជាមនុស្សដែលមិនប្រកាន់ប្រពៃណីទាល់តែសោះ?» មិត្តភក្ដិរបស់គាត់និយាយថា៖ «យើងបានកត់សម្គាល់ឃើញថា ឯងពិតជាមិនប្រកាន់ប្រពៃណីទាល់តែសោះ»។ តើពួកគេបានកត់សម្គាល់ឃើញរឿងនោះដោយរបៀបណា? គឺគាត់បានចោះអណ្ដាត ពាក់ក្រវិលច្រមុះ ចោះត្រចៀកទាំងសងខាងបួនឬប្រាំកន្លែង ចោះផ្ចិត និងមានសាក់រូបពស់នៅលើដៃរបស់គាត់។ ជនជាតិចិនចាត់ទុកសត្វពស់ថាជាសត្វអពមង្គល ប៉ុន្តែគាត់បានទទូចចង់សាក់រូបពស់នៅលើខ្លួនរបស់គាត់ ហើយមនុស្សម្នាមានការភ័យខ្លាចនៅពេលដែលពួកគេឃើញវា។ នេះគឺជាការមិនប្រកាន់ប្រពៃណី តើមែនទេ? (មែនហើយ។) វាពិតជាការមិនប្រកាន់ប្រពៃណីខ្លាំងណាស់ ហើយលើសពីនេះទៅទៀត គាត់ក៏និយាយស្ដីដោយមានឥរិយាបថដូចជាមនុស្សទាន់សម័យផងដែរ។ គ្រប់គ្នាដែលឃើញគាត់ សុទ្ធតែនិយាយថា៖ «បុរសម្នាក់នេះពិតជាអស្ចារ្យណាស់! គាត់មិនប្រកាន់ប្រពៃណីទេ ពិតជាមិនប្រកាន់ប្រពៃណីមែន!» គាត់ជឿថា គាត់មិនអាចគ្រាន់តែសម្ដែងចេញនូវការមិនប្រកាន់ប្រពៃណីតាមរបៀបទាំងនេះប៉ុណ្ណោះទេ ប៉ុន្តែត្រូវតែធ្វើឱ្យវាកាន់តែជាក់ស្ដែងបន្តិច និងធ្វើឱ្យមនុស្សកាន់តែអាចកត់សម្គាល់ឃើញពីសញ្ញានៃការមិនប្រកាន់ប្រពៃណីរបស់គាត់។ គាត់ឃើញថា អ្នកដទៃជាទូទៅមានមិត្តស្រីជាជនជាតិចិនដែលមានស្បែកសម្បុរលឿង ដូច្នេះគាត់ក៏មានចេតនារកមិត្តស្រីជាជនបរទេសស្បែកសម្បុរស ដើម្បីឱ្យមនុស្សគ្រប់គ្នាកាន់តែជឿជាក់ថា គាត់ពិតជាមិនប្រកាន់ប្រពៃណីមែន។ បន្ទាប់ពីនោះ គាត់ធ្វើត្រាប់តាមមិត្តស្រីរបស់គាត់ក្នុងគ្រប់កាលៈទេសៈ ដោយធ្វើអ្វីក៏ដោយដែលមិត្តស្រីរបស់គាត់និយាយ ទោះជានាងប្រាប់ឱ្យគាត់ធ្វើវាតាមរបៀបណាក៏ដោយ។ នៅពេលថ្ងៃកំណើតរបស់គាត់មកដល់ មិត្តស្រីរបស់គាត់បានទិញកាដូដ៏អាថ៌កំបាំងមួយដែលខ្ចប់ក្នុងប្រអប់ដ៏ធំមួយឱ្យគាត់ ហើយគាត់ក៏ចាប់ផ្ដើមបើកកាដូនោះដោយក្ដីរំភើប។ បន្ទាប់ពីបកក្រដាសខ្ចប់គ្រប់ស្រទាប់ចេញអស់ គាត់ក៏ឃើញមួកពណ៌បៃតងមួយនៅខាងក្នុង។ ជនជាតិចិនទាំងអស់សុទ្ធតែដឹងពីអត្ថន័យបង្កប់នៃ «មួកពណ៌បៃតង» តើមែនទេ? នេះពិតជារឿងប្រពៃណីខ្លាំងណាស់។ នៅពេលដែលគាត់ឃើញវាភ្លាម គាត់ក៏ខឹង ហើយនិយាយថា៖ «តើនេះជាកាដូប្រភេទអ្វីហ្នឹង? តើអ្នកទិញកាដូនេះឱ្យអ្នកណា?» មិត្តស្រីរបស់គាត់ស្មានថាគាត់នឹងសប្បាយចិត្ត ម្ដេចបានជាគាត់ខឹងនឹងរឿងនេះទៅវិញ? នាងនឹកគិតរកហេតុផលមិនឃើញឡើយ ហើយក៏មិនយល់ដែរ ដូច្នេះនាងនិយាយថា៖ «មួកពណ៌បៃតងនេះមិនងាយរកបានទេណា៎។ ខ្ញុំធានាថា វានឹងស័ក្ដិសមនឹងអ្នក»។ គាត់និយាយថា៖ «តើអ្នកដឹងទេថាមួកនេះតំណាងឱ្យអ្វី?» មិត្តស្រីនិយាយថា៖ «តើវាមិនគ្រាន់តែជាមួកមួយទេឬ? មួកពណ៌បៃតង មើលទៅស្អាតទេតើ»។ ហើយនាងទទូចឱ្យគាត់ពាក់មួកនោះ។ ទោះជាយ៉ាងណាក៏គាត់មិនព្រមពាក់វាដែរ។ តើជនជាតិលោកខាងលិចដឹងពីអត្ថន័យបង្កប់នៃ «មួកពណ៌បៃតង» ដែរឬទេ? (អត់ទេ ពួកគេមិនដឹងទេ។) ដូច្នេះ តើរឿងនេះមិនគួរត្រូវបានពន្យល់ឱ្យច្បាស់លាស់ និងលាតត្រដាងទេឬ? ក្នុងចំណោមអ្នករាល់គ្នា គ្មាននរណាម្នាក់អាចឆ្លើយសំណួរនោះបានទេ តើហេតុអ្វីបានជាអ្នករាល់គ្នាមិនហ៊ានពន្យល់វាឱ្យបានច្បាស់លាស់? នេះមិនមែនជារឿងធំដុំទេ មែនទេ? អ្នករាល់គ្នាគឺដូចជាបុរសម្នាក់នេះ អ៊ីចឹង ដោយជ្រកក្រោមស្លាកនៃការមិនប្រកាន់ប្រពៃណី និងការលះបង់ប្រពៃណីចោល ព្រមទាំងបោះបង់ចោលនូវសញ្ញាណនៃវប្បធម៌ប្រពៃណីបែបសាតាំង ដើម្បីដេញតាមសេចក្ដីពិត និងសេរីភាព ប៉ុន្តែអ្នករាល់គ្នាបែរជាជាប់ជំពាក់យ៉ាងជ្រៅជាមួយនឹងមួកពណ៌បៃតងនេះទៅវិញ។ មិត្តស្រីរបស់យុវជននោះប្រាប់ឱ្យគាត់ពាក់វា ប៉ុន្តែទោះជាយ៉ាងណាក៏គាត់មិនព្រមពាក់វាដែរ ដោយចុងក្រោយគាត់និយាយថា៖ «អ្នកទទូចឱ្យខ្ញុំពាក់វា។ ប្រសិនបើខ្ញុំពាក់វា ខ្ញុំត្រូវរងការអាម៉ាស់មុខពីអ្នកដទៃមិនខាន!» នេះគឺជាចំណុចសំខាន់នៃបញ្ហា ហើយត្រង់នេះហើយជាបញ្ហា នេះហើយគឺជាប្រពៃណី។ ប្រពៃណីនេះមិនមែននិយាយអំពីថាតើរបស់អ្វីមួយមានពណ៌អ្វី ឬវាជារបស់ប្រភេទអ្វីនោះទេ ប៉ុន្តែផ្ទុយទៅវិញ វាគឺជានិមិត្តសញ្ញា និងជាទស្សនៈដែលរបស់នេះបំផុសឡើងនៅក្នុងចិត្តមនុស្ស។ តើរបស់នេះគឺដែលជាមួកពណ៌បៃតង តំណាងឱ្យអ្វីឱ្យប្រាកដ? តើវាបង្ហាញពីអ្វី? មនុស្សចាត់ទុកមួកដែលមានពណ៌នេះថាជារបស់មិនល្អ ដូច្នេះពួកគេបដិសេធមួកដែលមានពណ៌នេះ។ ហេតុអ្វីបានជាមនុស្សបដិសេធពួកវា? ហេតុអ្វីបានជាពួកគេមិនអាចទទួលយករឿងបែបនេះបាន? ពីព្រោះមានការគិតតាមបែបប្រពៃណីមួយប្រភេទនៅក្នុងខ្លួនពួកគេ។ ការគិតតាមបែបប្រពៃណីនេះផ្ទាល់ គឺមិនមែនជាសេចក្ដីពិតនោះទេ។ វាប្រៀបដូចជារបស់ខាងសម្ភារៈអ៊ីចឹង ប៉ុន្តែសង្គមនេះ និងពូជសាសន៍របស់មនុស្សនេះ បានប្រែក្លាយវាទៅជារឿងអវិជ្ជមានដោយមិនដឹងខ្លួន។ ឧទាហរណ៍៖ មនុស្សប្រែក្លាយពណ៌សទៅជានិមិត្តសញ្ញានៃភាពបរិសុទ្ធ ពណ៌ខ្មៅទៅជានិមិត្តសញ្ញានៃសេចក្ដីងងឹត និងសេចក្ដីទុច្ចរិត ហើយពណ៌ក្រហមទៅជានិមិត្តសញ្ញានៃពិធីបុណ្យអ៊ឹកធឹក ភាពបង្ហូរឈាម និងភាពរំជើបរំជួល។ កាលពីអតីតកាល ជនជាតិចិនស្លៀកសម្លៀកបំពាក់ពណ៌ក្រហមនៅពេលពួកគេរៀបការ ដោយជឿថាវាជាពិធីមង្គល។ នៅពេលជនជាតិលោកខាងលិចរៀបការ ពួកគេស្លៀកសម្លៀកបំពាក់ពណ៌សដែលស្រស់ស្អាត និងស្អាតបាត ដែលតំណាងឱ្យភាពបរិសុទ្ធ។ ការយល់ដឹងអំពីអាពាហ៍ពិពាហ៍នៃវប្បធម៌ទាំងពីរគឺខុសគ្នា។ នៅក្នុងវប្បធម៌មួយ វាត្រូវបានតំណាងដោយពណ៌ក្រហម ហើយនៅក្នុងវប្បធម៌មួយទៀត វាត្រូវបានតំណាងដោយពណ៌ស។ ពណ៌ទាំងពីរនេះតំណាងឱ្យអាកប្បកិរិយានៃការជូនពរចំពោះអាពាហ៍ពិពាហ៍។ ក្រុមជាតិពន្ធុ និងពូជសាសន៍ផ្សេងៗប្រើប្រាស់ពណ៌ដូចគ្នានេះសម្រាប់គោលបំណងខុសៗគ្នា ហើយនេះជារបៀបដែលប្រវត្តិវប្បធម៌របស់ពួកគេកើតមានឡើង។ បន្ទាប់ពីប្រវត្តិវប្បធម៌ទាំងនេះកើតឡើង ប្រពៃណីវប្បធម៌ក៏ត្រូវបានបង្កើតឡើងស្របជាមួយគ្នានោះដែរ។ តាមរបៀបនេះ សង្គមខុសៗគ្នា និងពូជសាសន៍ខុសៗគ្នា បង្កើតបានជាទំនៀមទម្លាប់ខុសៗគ្នា ហើយទំនៀមទម្លាប់បែបនេះមានឥទ្ធិពលលើមនុស្សនៃពូជសាសន៍រៀងៗខ្លួនទាំងនេះ។ ហេតុនេះ ទើបជនជាតិចិនរងឥទ្ធិពលពីអត្ថន័យបង្កប់នៃមួកពណ៌បៃតងនេះ។ តើលទ្ធផលប្រភេទណាដែលកើតចេញពីការបណ្ដុះរឿងនេះទៅក្នុងពួកគេ? គឺបុរសមិនអាចពាក់មួកពណ៌បៃតងបានទេ ហើយស្ត្រីក៏មិនពាក់វាដែរ។ តើអ្នកឃើញមានស្ត្រីណាម្នាក់ពាក់វាដែរឬទេ? តាមពិតទៅ ប្រពៃណីវប្បធម៌នេះគឺសំដៅតែលើបុរសប៉ុណ្ណោះ ដែលមានន័យថា បុរសពាក់មួកពណ៌បៃតងគឺជាសញ្ញាមិនល្អ ហើយវាមិនពាក់ព័ន្ធនឹងស្ត្រីឡើយ។ ក៏ប៉ុន្តែ នៅពេលដែលប្រពៃណីវប្បធម៌នេះកើតមានឡើង ទោះជានៅក្នុងបរិបទណាក៏ដោយ ក៏វាធ្វើឱ្យមនុស្សគ្រប់រូបនៅក្នុងពូជសាសន៍នេះ មានការរើសអើងមួយប្រភេទចំពោះរបស់នេះ។ បន្ទាប់ពីការរើសអើងបែបនេះកើតឡើង របស់នេះក៏ផ្លាស់ប្ដូរដោយមិនដឹងខ្លួន ពីរឿងខាងសម្ភារៈដ៏សាមញ្ញធម្មតាបំផុត ទៅជារឿងអវិជ្ជមាន។ តាមការពិត វាគឺជារបស់ដ៏ធម្មតា ហើយមិនមានលក្ខណៈវិជ្ជមាន ឬអវិជ្ជមានទាល់តែសោះ។ វាគ្រាន់តែជារបស់ខាងសម្ភារៈ ជាពណ៌ និងជាវត្ថុដែលមានរូបរាងប៉ុណ្ណោះ។ ទោះជាយ៉ាងនេះក្ដី បន្ទាប់ពីត្រូវបានបកស្រាយ និងរងឥទ្ធិពលពីវប្បធម៌ប្រពៃណីតាមរបៀបនេះ តើលទ្ធផលចុងក្រោយក្លាយជាអ្វី? (គឺអវិជ្ជមាន។) វាក្លាយជាអវិជ្ជមាន។ បន្ទាប់ពីវាក្លាយជាអវិជ្ជមានហើយ មនុស្សមិនអាចចាត់ទុក ឬប្រើប្រាស់របស់នេះបានត្រឹមត្រូវឡើយ។ សាកគិតអំពីវាទៅមើល មានមួកពណ៌ផ្សេងៗគ្នានៅលើទីផ្សារចិន ដូចជាពណ៌ក្រហម ពណ៌ផ្កាឈូក ពណ៌លឿង និងពណ៌ផ្សេងៗទៀត ប៉ុន្តែមិនមានមួកពណ៌បៃតងទេ។ មនុស្សត្រូវបានរឹតត្បិត និងរងឥទ្ធិពលដោយការគិតតាមបែបប្រពៃណីនេះ។ នេះគឺជាឥទ្ធិពលដែលរឿងជាក់លាក់មួយនៃវប្បធម៌ប្រពៃណីមានមកលើមនុស្ស។

ទោះបីជាមនុស្សមួយចំនួនបានចេញទៅក្រៅប្រទេស ហើយបានជួបប្រទះនឹងវប្បធម៌ ប្រពៃណី ច្បាប់ទម្លាប់ និងរបស់ខាងសម្ភារៈមួយចំនួន ជាតម្រូវការមូលដ្ឋាននៃការរស់នៅក្នុងទ្វីបអឺរ៉ុប និងប្រទេសអាស៊ីផ្សេងទៀត ហើយបានស្គាល់ច្បាស់ពីច្បាប់ និងចំណេះដឹងទូទៅមួយចំនួននៃប្រទេសដទៃក៏ដោយ ក៏ប្រពៃណីទាំងនោះនៃប្រទេសកំណើតរបស់ពួកគេពិបាកនឹងរលាស់ចោលណាស់។ ទោះបីជាអ្នកបានចាកចេញពីទឹកដីកំណើតរបស់ខ្លួន ហើយបានទទួលយករបៀបរបបរស់នៅប្រចាំថ្ងៃនៅក្នុងប្រទេសមួយផ្សេងទៀត ហើយបានទទួលយកសូម្បីតែច្បាប់ និងប្រព័ន្ធរបស់ប្រទេសនោះក៏ដោយ ក៏អ្នកមិនដឹងថាអ្នកកំពុងគិតអំពីអ្វីជារៀងរាល់ថ្ងៃ ឬរបៀបដែលអ្នកប្រឈមមុខនឹងបញ្ហានៅពេលដែលមានរឿងអ្វីមួយកើតឡើងចំពោះអ្នក ឬថាតើទស្សនៈរបស់អ្នក និងការយល់ឃើញដែលអ្នកប្រកាន់យកនោះជាអ្វីឡើយ។ មនុស្សមួយចំនួនគិតថា៖ «ខ្ញុំនៅលោកខាងលិច ដូច្នេះតើខ្ញុំជាជនជាតិលោកខាងលិចមែនទេ?» ឬ «ខ្ញុំនៅប្រទេសជប៉ុន ដូច្នេះតើខ្ញុំជាជនជាតិជប៉ុនមែនទេ?» តើវាពិតជាដូច្នេះមែនឬ? (មិនមែនទេ។) ជនជាតិជប៉ុននិយាយថា៖ «ពួកយើងចូលចិត្តហូបស៊ូស៊ី និងមីអ៊ូដុងបំផុត។ តើបែបនេះមិនធ្វើឱ្យពួកយើងខ្ពង់ខ្ពស់ទេឬ?» ជនជាតិកូរ៉េខាងត្បូងនិយាយថា៖ «ពួកយើងចូលចិត្តហូបបាយ និងគីមឈី។ តើប្រជាជាតិកូរ៉េខាងត្បូងដ៏អស្ចារ្យរបស់យើងមិនខ្ពង់ខ្ពស់ទេឬ? អ្នករាល់គ្នាជាជនជាតិចិននិយាយថា វប្បធម៌របស់អ្នករាល់គ្នាគឺបុរាណ ហើយមានអាយុកាលរាប់ពាន់ឆ្នាំចំណាស់ជាងវប្បធម៌របស់យើង ប៉ុន្តែតើអ្នករាល់គ្នាបង្ហាញសេចក្ដីកតញ្ញូចំពោះចាស់ទុំរបស់អ្នកបានល្អដូចពួកយើងដែរឬទេ? តើអ្នកប្រកាន់ប្រពៃណីដូចពួកយើងដែរឬទេ? តើអ្នកមានច្បាប់ទម្លាប់ច្រើនដូចពួកយើងដែរឬទេ? សព្វថ្ងៃនេះ អ្នករាល់គ្នាមិននិយាយអំពីរឿងទាំងនេះទេ អ្នករាល់គ្នាបានធ្លាក់ចុះថយក្រោយហើយ។ ពួកយើងទើបជាមនុស្សដែលប្រកាន់ប្រពៃណីពិតប្រាកដ ហើយវប្បធម៌របស់យើងគឺជាវប្បធម៌ពិតប្រាកដ!» ពួកគេគិតថា វប្បធម៌ប្រពៃណីរបស់ពួកគេគឺឧត្តុង្គឧត្តម ហើយបន្ទាប់មកក៏ប្រកួតប្រជែងគ្នាដើម្បីប្រកាសរបស់ជាច្រើនថាជាបេតិកភណ្ឌពិភពលោក។ ហេតុអ្វីបានជាមានការប្រកួតប្រជែងទាំងអស់នេះ? គ្រប់ប្រទេស គ្រប់ពូជសាសន៍ និងសូម្បីតែគ្រប់ក្រុមជាតិពន្ធុតូចៗ សុទ្ធតែជឿថា របស់របរ ច្បាប់ទម្លាប់ ប្រពៃណី ទំនៀមទម្លាប់ និងទម្លាប់ទូទៅដែលបុព្វបុរសរបស់ពួកគេបានបន្សល់ទុកមក គឺជារឿងល្អ និងវិជ្ជមាន ហើយពូជមនុស្សជាតិអាចផ្សព្វផ្សាយបន្តបាន។ តើគំនិត និងទស្សនៈរបស់ពួកគេនេះ មិនគ្រាន់តែបង្កប់ន័យថា របស់ទាំងនេះគឺជាសេចក្ដីពិត ថាពួកវាជារឿងល្អ និងវិជ្ជមាន ហើយថាពូជមនុស្សជាតិនេះគួរតែផ្ទេររបស់ទាំងនេះបន្តទេឬ? ដូច្នេះ តើរបស់ដែលត្រូវបានផ្ទេរបន្តទាំងនេះ ប៉ះទង្គិចនឹងសេរីភាពដែរឬទេ? ខ្ញុំទើបតែបានលើកឧទាហរណ៍អំពីយុវជនម្នាក់ដែលបានរំដោះខ្លួនចេញពីច្រវាក់គ្រួសាររបស់គាត់ ដែលពោរពេញទៅដោយការចោះ និងពាក់ក្រវិល ហើយមានសាក់ពេញខ្លួន ហើយថែមទាំងមានមិត្តស្រីជាជនបរទេសទៀតផង។ បើមើលពីរូបរាងខាងក្រៅ និងសាច់ឈាមរបស់គាត់ គាត់ហាក់ដូចជាមិនប្រកាន់ខ្ជាប់តាមច្បាប់គ្រួសារទេ ហើយបានបោះបង់ប្រពៃណីចោល។ បើមើលពីបែបបទ និងឥរិយាបថរបស់គាត់ ហើយសូម្បីតែមើលពីឆន្ទៈផ្ទាល់ខ្លួនរបស់គាត់ ក៏គាត់បានបោះចោលនូវរឿងដូចជាគ្រួសារ ប្រពៃណី និងទំនៀមទម្លាប់ដែរ។ ប៉ុន្តែកាដូថ្ងៃកំណើតមួយបានលាតត្រដាងគាត់ ដោយទម្លាយការពិត និងថ្កោលទោសចំពោះជំនឿរបស់គាត់ដែលថា គាត់ «មិនប្រកាន់ប្រពៃណីទាល់តែសោះ»។ ដូច្នេះ តើតាមពិតទៅ បុគ្គលនេះប្រកាន់ប្រពៃណីឬក៏អត់? (គាត់ប្រកាន់ប្រពៃណី។) តើការប្រកាន់ប្រពៃណីគឺល្អ ឬអាក្រក់? (អាក្រក់។) ហេតុនេះហើយ ទោះបីជាអ្នកចាត់ទុកខ្លួនឯងថាប្រកាន់ប្រពៃណី ឬមិនប្រកាន់ប្រពៃណីក៏ដោយ ហើយទោះបីជាអ្នកមានពូជសាសន៍អ្វីក៏ដោយ ទោះជាអ្វីដែលគេហៅថាជាពូជសាសន៍ខ្ពង់ខ្ពស់ ឬពូជសាសន៍សាមញ្ញក៏ដោយ ក៏គំនិតខាងក្នុងរបស់អ្នកត្រូវបានបង្ខាំងជាប់ដែរ។ មិនថាអ្នកដេញតាម និងគោរពសេរីភាពខ្លាំងប៉ុនណាក៏ដោយ មិនថាការតាំងចិត្ត បំណងប្រាថ្នា និងមហិច្ឆតារបស់អ្នកក្នុងការរំដោះខ្លួនចេញពីកម្លាំងនៃប្រពៃណី និងពីទម្លាប់គ្រួសារតាមបែបប្រពៃណីមានទំហំធំធេងប៉ុនណាក៏ដោយ ឬមិនថាសកម្មភាពជាក់ស្ដែងរបស់អ្នកមានភាពផុសផុល និងមានឥទ្ធិពលយ៉ាងណាក៏ដោយ ប្រសិនបើអ្នកមិនយល់ពីសេចក្ដីពិតទេ នោះអ្នកអាចត្រឹមតែវិលវល់ចុះឡើងៗនៅកណ្ដាលសេចក្តីបង្រៀន និងសេចក្ដីខុសទំនងដែលសាតាំងបានបណ្ដុះទៅក្នុងអ្នកប៉ុណ្ណោះ ដោយមិនអាចងើបចេញរួចឡើយ។ មនុស្សមួយចំនួនរងឥទ្ធិពលពីវប្បធម៌ប្រពៃណី អ្នកខ្លះរងឥទ្ធិពលពីការអប់រំផ្នែកមនោគមវិជ្ជា អ្នកផ្សេងទៀតរងឥទ្ធិពលពីតំណែង និងឋានៈ ហើយអ្នកខ្លះទៀតនៅតែរងឥទ្ធិពលពីប្រព័ន្ធមនោគមវិជ្ជាប្រភេទណាមួយ។ សូមលើកឧទាហរណ៍ពីមនុស្សដែលពាក់ព័ន្ធនឹងនយោបាយ ដូចជាក្រុមមនុស្សដែលគាំទ្រលទ្ធិកុម្មុយនីស្ត។ ពួកគេបានចាប់ផ្ដើមជាក្រុមវណ្ណៈអធន បានទទួលយកសេចក្ដីប្រកាស និងទ្រឹស្ដីកុម្មុយនីស្ត បានផ្ដាច់ខ្លួនពីប្រពៃណី បានផ្ដាច់ខ្លួនពីរាជានិយមសក្ដិភូមិ បានផ្ដាច់ខ្លួនពីទំនៀមទម្លាប់ចាស់ៗមួយចំនួន ហើយបន្ទាប់មកក៏បានទទួលយកលទ្ធិម៉ាក្ស-លេនីន និងលទ្ធិកុម្មុយនីស្ត។ បន្ទាប់ពីទទួលយករឿងទាំងនេះរួច តើពួកគេមានសេរីភាព ឬក៏ពួកគេត្រូវបានរឹតត្បិតរហូតមក? (ពួកគេត្រូវបានរឹតត្បិតរហូតមក។) ពួកគេបានគិតថា តាមរយៈការផ្លាស់ប្ដូរពីរឿងចាស់ទៅរឿងថ្មី ពួកគេនឹងទទួលបានសេរីភាព។ តើគំនិតនេះមិនខុសទេឬ? (មែនហើយ វាខុសមែន។) វាគឺពិតជាខុសមែន។ មនុស្សអាចប្រែពីរឿងចាស់ទៅរឿងថ្មីណាមួយក៏បាន ប៉ុន្តែដរាបណាវាមិនមែនជាសេចក្ដីពិតទេ នោះពួកគេនឹងជាប់ក្នុងអន្ទាក់សំណាញ់របស់សាតាំងជារៀងរហូត នេះមិនមែនជាសេរីភាពពិតប្រាកដឡើយ។ មនុស្សមួយចំនួនលះបង់ខ្លួនដើម្បីលទ្ធិកុម្មុយនីស្ត ឬដើម្បីបុព្វហេតុណាមួយ អ្នកខ្លះលះបង់ខ្លួនចំពោះពាក្យសម្បថ ចំណែកឯអ្នកផ្សេងទៀតលះបង់ខ្លួនចំពោះទ្រឹស្ដី ហើយអ្នកខ្លះទៀតនៅតែប្រកាន់ខ្ជាប់នូវពាក្យសម្ដីដូចជា «សុខចិត្តស្លាប់ជំនួសមិត្តភក្ដិ» ឬ «មន្ត្រីស្មោះត្រង់មិនអាចបម្រើស្តេចពីរអង្គបានទេ» ឬ «នៅពេលដែលជាតិមានអាសន្ន មនុស្សគ្រប់រូបមានការទទួលខុសត្រូវក្នុងការចូលរួមចំណែករបស់ខ្លួន»។ តើពាក្យសម្ដីទាំងនេះជារបស់វប្បធម៌ប្រពៃណីដែរឬទេ? (មែនហើយ។) ពីសំបកក្រៅ រឿងទាំងនេះអាចនឹងមើលទៅដូចជារឿងវិជ្ជមានខ្លាំងណាស់ ត្រឹមត្រូវខ្លាំងណាស់ ហើយជារឿងដ៏ខ្ពង់ខ្ពស់ និងឧត្តុង្គឧត្តមជាពិសេសនៅក្នុងចំណោមមនុស្សជាតិ ប៉ុន្តែតាមការពិត បើមើលពីទស្សនៈមួយផ្សេងទៀត និងដោយប្រើមធ្យោបាយផ្សេងៗ ពួកវាចងព្រលឹងមនុស្ស រឹតត្បិតមនុស្ស និងរារាំងពួកគេមិនឱ្យទទួលបានសេរីភាពពិតប្រាកដឡើយ។ ក៏ប៉ុន្តែ មុនពេលមនុស្សយល់សេចក្ដីពិត ពួកគេអាចត្រឹមតែមានអារម្មណ៍វង្វេង ហេតុនេះហើយក៏ទទួលយករឿងទាំងនេះ ដែលត្រូវបានគេចាត់ទុកថារាងវិជ្ជមាននៅក្នុងចំណោមមនុស្សជាតិ ធ្វើជារបៀបរស់នៅរបស់ពួកគេ។ ហេតុដូច្នេះហើយ អ្វីដែលហៅថាវប្បធម៌ប្រពៃណីទាំងនេះ ពោលគឺរឿងទាំងនេះដែលមនុស្សគិតថាល្អគួរសមនៅក្នុងលោក ត្រូវបានមនុស្សទទួលយកដោយឯកឯង។ បន្ទាប់ពីទទួលយកពួកវារួច មនុស្សមានអារម្មណ៍ថា ពួកគេកំពុងរស់នៅដោយមានដើមទុន មានទំនុកចិត្ត និងមានកម្លាំងជំរុញចិត្ត។ ឧទាហរណ៍៖ មនុស្សមួយចំនួនបានទទួលយកគោលជំហរនៃសង្គមនេះ និងពូជមនុស្សជាតិនេះ ទាក់ទងនឹងចំណេះដឹង និងសញ្ញាបត្រ។ តើគោលជំហរនេះជាអ្វី? (ចំណេះដឹងជាអំណាច ចំណេះដឹងអាចផ្លាស់ប្ដូរវាសនារបស់អ្នក។) (ការដេញតាមផ្សេងទៀតគឺតូចតាច មានតែការរៀនសូត្រទេដែលប្រសើរបំផុត។) នៅក្នុងជម្រៅចិត្តរបស់ពួកគេ មនុស្សយល់ស្រប ហើយក៏ទទួលយក និងពេញចិត្តនឹងរឿងទាំងនេះផងដែរ។ ស្របពេលដែលទទួលយក និងពេញចិត្តនឹងពួកវា មនុស្សតស៊ូប្រឆាំងនឹងភាពលំបាកនៅក្នុងសង្គមនេះកាន់តែយូរទៅ ពួកគេកាន់តែឱ្យតម្លៃលើរឿងទាំងនេះ។ ហេតុអ្វីបានជាដូច្នេះ? មនុស្សទាំងអស់ពឹងផ្អែកលើចំណេះដឹងនៅក្នុងជីវិត។ បើគ្មានចំណេះដឹង និងសញ្ញាបត្រទាំងនេះទេ អ្នកមានអារម្មណ៍ថាមិនអាចឈរជើងនៅក្នុងសង្គមបានឡើយ។ អ្នកដទៃនឹងបន្តុះបង្អាប់អ្នក និងរើសអើងអ្នក ដូច្នេះហើយទើបអ្នកដេញតាមរឿងទាំងនេះយ៉ាងងប់ងល់។ សញ្ញាបត្ររបស់អ្នកកាន់តែខ្ពស់ ឋានៈសង្គមរបស់អ្នកនៅក្នុងសង្គម ឬនៅក្នុងចំណោមពូជសាសន៍ ឬសហគមន៍របស់អ្នកក៏កាន់តែខ្ពស់ដែរ ហើយការកោតសរសើររបស់មនុស្សចំពោះអ្នក និងការប្រព្រឹត្តរបស់ពួកគេមកលើអ្នក ព្រមទាំងរឿងផ្សេងៗទៀត នឹងកាន់តែធំធេង និងកាន់តែល្អប្រសើរ។ ក្នុងន័យមួយ សញ្ញាបត្ររបស់មនុស្សម្នាក់ បានក្លាយជាការកំណត់ឋានៈសង្គមរបស់ពួកគេ។

កាលពីអតីតកាល មានក្រុមសាស្ត្រាចារ្យសាកលវិទ្យាល័យប្រាំពីរឬប្រាំបីនាក់ បានទៅទីក្រុងប៉េកាំងដើម្បីបន្តការសិក្សា។ នៅគ្រានោះ សេវាកម្មដឹកភ្ញៀវ ឬសេវាកម្មអ្នកបើកបរប្រហែលជាមិនទាន់មាននៅឡើយទេ ដូច្នេះពួកគេត្រូវជិះឡានក្រុងបន្ទាប់ពីទៅដល់ទីក្រុងប៉េកាំង។ តាមពិតទៅ សាស្ត្រាចារ្យដូចជាពួកគេ មាននៅគ្រប់ទីកន្លែងក្នុងទីក្រុងប៉េកាំង។ ពួកគេមិនត្រូវបានចាត់ទុកថាជាមនុស្សពិសេសអ្វីនោះទេ គឺគ្រាន់តែជាមនុស្សសាមញ្ញប៉ុណ្ណោះ។ ប៉ុន្តែពួកគេផ្ទាល់មិនបានដឹងពីរឿងនោះទេ ហើយត្រង់នេះហើយជាភាពធ្ងន់ធ្ងរនៃបញ្ហា ពោលគឺរឿងនេះបានកើតឡើងដោយផ្អែកលើបញ្ហានេះឯង។ តើមានរឿងអ្វីកើតឡើងទៅ? ក្រុមសាស្ត្រាចារ្យនេះកំពុងរង់ចាំឡានក្រុងនៅចំណតឡានក្រុង។ ពេលពួកគេកំពុងរង់ចាំ មនុស្សកាន់តែច្រើនឡើងៗបានប្រមូលផ្ដុំគ្នា ហើយនៅពេលហ្វូងមនុស្សកាន់តែច្រើន គ្រប់គ្នាក៏ចាប់ផ្ដើមអន្ទះសា។ បន្ទាប់មក នៅពេលឡានក្រុងមកដល់ ពួកគេទាំងអស់គ្នាក៏បានសម្រុកឡើងឡានក្រុង ដោយមិនរង់ចាំឱ្យអ្នកដំណើរខាងក្នុងចុះសិនឡើយ ដោយរុញច្រាន និងប្រជ្រៀតគ្នាទៅវិញទៅមក បង្កជាភាពចលាចលយ៉ាងខ្លាំង។ វាគឺជាទិដ្ឋភាពដ៏វឹកវរខ្លាំងណាស់។ សាស្ត្រាចារ្យទាំងនេះបានគិតអំពីរឿងនេះ ហើយនិយាយថា៖ «ច្បាស់ណាស់ថា បងប្អូនប្រជាពលរដ្ឋរបស់យើងនៅទីក្រុងប៉េកាំងមិនងាយស្រួលទេ ដែលត្រូវជិះឡានក្រុងទៅធ្វើការ និងត្រឡប់មកវិញជារៀងរាល់ថ្ងៃ។ ក្នុងនាមជាសាស្ត្រាចារ្យសាកលវិទ្យាល័យ យើងគួរតែមានការគិតគូរដល់កាលៈទេសៈរបស់ប្រជាជន។ ក្នុងនាមជាបញ្ញវន្តជាន់ខ្ពស់ យើងមិនអាចប្រជែងជាមួយប្រជាជនសាមញ្ញនោះទេ។ យើងត្រូវតែបង្ហាញស្មារតីមិនអត្មានិយមរបស់ ឡី ហ្វឹង ដោយទុកឱ្យពួកគេឡើងឡានក្រុងនេះមុនចុះ ដូច្នេះចូរយើងកុំប្រជ្រៀតឡើងឡានក្រុងនេះអី»។ ពួកគេទាំងអស់គ្នាបានយល់ស្របលើរឿងនេះ ហើយសម្រេចចិត្តរង់ចាំឡានក្រុងបន្ទាប់។ ប៉ុន្តែលទ្ធផលគឺថា នៅពេលឡានក្រុងបន្ទាប់មកដល់ ក៏មានមនុស្សច្រើនដូចមុនដដែល ហើយជាថ្មីម្ដងទៀត មនុស្សក៏បានប្រជ្រៀតឡើងឡានក្រុងដូចហ្វូងមនុស្សដែលគ្មានសណ្ដាប់ធ្នាប់។ ពួកសាស្ត្រាចារ្យបានត្រឹមតែស្រឡាំងកាំង។ ពួកគេបានឈរមើលមនុស្សឡើងពេញឡានក្រុង និងបើកចេញទៅ ហើយជាថ្មីម្ដងទៀត ពួកគេនៅតែមិនអាចប្រជ្រៀតឡើងឡានក្រុងបានឡើយ។ ពួកគេបានពិភាក្សាគ្នាម្ដងទៀត ហើយនិយាយថា៖ «យើងមិនប្រញាប់ទេ។ យ៉ាងណាក៏យើងគឺជាបញ្ញវន្តជាន់ខ្ពស់ដែរ យើងមិនអាចដណ្ដើមគ្នាជាមួយមនុស្សធម្មតាដើម្បីឡើងឡានក្រុងបានទេ។ យើងចាំសិនចុះ ប្រហែលជាមិនមានមនុស្សច្រើនរង់ចាំឡានក្រុងបន្ទាប់នោះទេ»។ ពេលកំពុងរង់ចាំឡានក្រុងទីបី ពួកសាស្ត្រាចារ្យទាំងនេះចាប់ផ្ដើមអន្ទះសាបន្តិចហើយ។ អ្នកខ្លះក្នុងចំណោមពួកគេបានក្ដាប់ដៃ ហើយនិយាយថា៖ «ប្រសិនបើឡានក្រុងនេះមានមនុស្សច្រើនដូចមុនដដែល តើយើងគួរតែប្រជ្រៀតឡើងដែរឬទេ? ប្រសិនបើយើងមិនប្រជ្រៀតឡើងទេ ខ្ញុំគិតថាយើងប្រហែលជាមិនអាចឡើងឡានក្រុងទីប្រាំ ឬសូម្បីតែឡានក្រុងទីប្រាំមួយបានឡើយ ដូច្នេះយើងគួរតែប្រជ្រៀតឡើងទៅ!» អ្នកផ្សេងទៀតនិយាយថា៖ «តើបញ្ញវន្តជាន់ខ្ពស់អាចប្រជ្រៀតឡើងឡានក្រុងបានដែរឬទេ? នោះនឹងធ្វើឱ្យខូចមុខមាត់របស់យើងមិនខាន! តើវានឹងគួរឱ្យអាម៉ាស់យ៉ាងណាទៅ ប្រសិនបើថ្ងៃណាមួយ មនុស្សម្នាដឹងថាបញ្ញវន្តជាន់ខ្ពស់ដូចជាពួកយើង សូម្បីតែឡានក្រុងក៏ប្រជ្រៀតឡើងដែរនោះ!» ពួកគេខ្វែងគំនិតគ្នា។ ពេលពួកគេកំពុងពិភាក្សាគ្នា ហ្វូងមនុស្សដែលរង់ចាំមួយក្រុមទៀតក៏បានប្រមូលផ្ដុំគ្នា។ មកដល់ចំណុចនេះ ពួកសាស្ត្រាចារ្យមានការអន្ទះសាយ៉ាងខ្លាំង ហើយក៏ឈប់ពិភាក្សាគ្នា។ នៅពេលឡានក្រុងមកដល់ គ្រាន់តែទ្វារបើកភ្លាម ហើយមនុស្សគ្រប់គ្នាមិនទាន់ទាំងចុះអស់ផង ពួកសាស្ត្រាចារ្យបានធ្វើតាមហ្វូងមនុស្សមុន ដោយរុញច្រានប្រជ្រៀតចូលអស់ពីកម្លាំងកាយរបស់ពួកគេ។ អ្នកខ្លះក្នុងចំណោមពួកគេអាចប្រជ្រៀតចូលបាន ចំណែកឯបញ្ញវន្តដ៏ថ្លៃថ្នូរមួយចំនួន ពោលគឺអ្នកប្រាជ្ញដ៏ថ្លៃថ្នូរ មិនអាចប្រជ្រៀតចូលបានទេ ពីព្រោះពួកគេខ្វះកម្លាំងរុញច្រាន និងស្មារតីប្រយុទ្ធនោះ។ សូមទុកបញ្ហានេះត្រឹមហ្នឹងចុះ។ ចូរប្រាប់ខ្ញុំមកមើល៍ តើនេះមិនមែនជាការពិតទេឬ? (ជាការពិតមែន។) ការប្រជ្រៀតឡើងឡានក្រុងនេះ គឺជារឿងសាមញ្ញពេកទៅហើយ ហើយបញ្ញវន្តទាំងនេះពិតជាពូកែសម្ដែងធ្វើពុតមែន! ចូរប្រាប់ខ្ញុំមកមើល៍ តើបញ្ហានៅត្រង់ណា? ដំបូង ចូរយើងនិយាយអំពីបញ្ញវន្តទាំងនេះ ដែលទទួលបានការអប់រំកម្រិតខ្ពស់ ហើយបានក្លាយជាសាស្ត្រាចារ្យដែលបង្រៀន និងអប់រំមនុស្ស ហើយជាអ្នកដែលបានក្លាយជាបញ្ញវន្តជាន់ខ្ពស់។ ពោលគឺ ការអប់រំដែលពួកគេទទួលបាន និងចំណេះដឹងដែលពួកគេមាន គឺខ្ពស់ជាងកម្រិតដែលមនុស្សធម្មតាទទួលបាន ហើយចំណេះដឹងរបស់ពួកគេគឺគ្រប់គ្រាន់សម្រាប់ឱ្យពួកគេធ្វើជាគ្រូបង្រៀន និងជាអ្នកបង្ហាត់មនុស្ស អប់រំមនុស្ស និងផ្ទេរចំណេះដឹងដល់មនុស្ស ហេតុដូច្នេះហើយទើបពួកត្រូវបានគេហៅថា បញ្ញវន្តជាន់ខ្ពស់។ តើគំនិត និងទស្សនៈរបស់បញ្ញវន្តជាន់ខ្ពស់ទាំងនេះមានបញ្ហាអ្វីដែរឬទេ? ច្បាស់ណាស់ថាមានបញ្ហា។ ដូច្នេះ តើបញ្ហារបស់ពួកគេស្ថិតនៅត្រង់ណា? ចូរយើងវិភាគលើបញ្ហានេះ។ ដោយទទួលបានចំណេះដឹងយ៉ាងច្រើន និងការអប់រំកម្រិតខ្ពស់បែបនេះ តើការគិតរបស់ពួកគេរឹងត្អឹង ឬក៏សេរី? (គឺរឹងត្អឹង។) ម្ដេចបានជាអ្នករាល់គ្នាដឹងថាវារឹងត្អឹង? តើបញ្ហារបស់ពួកគេនៅត្រង់ណា? ទីមួយគឺ ពួកគេបានប្រកាសខ្លួនឯងថាជាបញ្ញវន្តជាន់ខ្ពស់។ តើមានអ្វីខុសឆ្គងចំពោះការអះអាងនេះដែរឬទេ? (មាន។) មានបញ្ហាជាមួយនឹងការអះអាងនេះ។ បន្ទាប់មក ពួកគេនិយាយថា៖ «នៅពេលដែលបញ្ញវន្តជាន់ខ្ពស់ដូចជាពួកយើងឡើងឡានក្រុង យើងមិនគួរដណ្ដើម និងប្រជ្រៀតជាមួយអ្នកដទៃដើម្បីឡើងឡានក្រុងនោះទេ»។ តើមានបញ្ហាជាមួយនឹងប្រយោគនេះដែរឬទេ? (មាន។) នេះគឺជាបញ្ហាទីពីរ។ បញ្ហាទីបីគឺនៅពេលដែលពួកគេនិយាយថា «បញ្ញវន្តជាន់ខ្ពស់ដូចជាពួកយើងអាចរង់ចាំឡានក្រុងបន្ទាប់បាន» តើមានបញ្ហាអ្វីជាមួយនឹងចំណុចនេះដែរឬទេ? (មាន។) មានបញ្ហាជាមួយនឹងចំណុចទាំងអស់នេះ។ ចូរវែកញែកបញ្ហានេះតាមរយៈចំណុចទាំងបីនេះចុះ ដើម្បីមើលថាតើបញ្ហាទាំងនោះជាអ្វី។ ប្រសិនបើអ្នករាល់គ្នាទទួលបានការយល់ដឹងយ៉ាងស៊ីជម្រៅអំពីបញ្ហាទាំងនេះ នោះទីមួយ អ្នករាល់គ្នានឹងលែងគោរពបូជាបញ្ញវន្តជាន់ខ្ពស់ទៀតហើយ ហើយទីពីរ អ្នករាល់គ្នានឹងលែងចង់ក្លាយជាបញ្ញវន្តជាន់ខ្ពស់ណាមួយទៀតហើយ។

តើចំណុចទីមួយជាអ្វី? គឺថាពួកគេបានប្រកាសខ្លួនឯងថាជាបញ្ញវន្តជាន់ខ្ពស់។ តើមានបញ្ហាអ្វីជាមួយនឹងការអះអាងនេះដែរឬទេ? (មាន។) មិនមានអ្វីខុសឆ្គងនឹងពាក្យ «ការប្រកាសខ្លួនឯង» នោះទេ ដែលក្នុងករណីនេះមានន័យថា ជាការតាំងខ្លួនជាបញ្ញវន្តជាន់ខ្ពស់។ ដូច្នេះ តើមានបញ្ហាជាមួយនឹងឃ្លា «ក្នុងនាមជាបញ្ញវន្តជាន់ខ្ពស់» ដែរឬទេ? ការពិតគឺថា សាស្ត្រាចារ្យសាកលវិទ្យាល័យគឺជាបញ្ញវន្តជាន់ខ្ពស់នៅក្នុងសង្គម។ ដោយសារនេះជាការពិត តើហេតុអ្វីបានជាមានបញ្ហាជាមួយនឹងឃ្លានេះ? (ពួកគេគិតថា ដោយទទួលបានចំណេះដឹង ពួកគេខ្ពង់ខ្ពស់ជាងអ្នកដទៃ។) ខ្ពង់ខ្ពស់ជាងអ្នកដទៃ ច្បាស់ណាស់ថាមាននិស្ស័យនៅពីក្រោយរឿងនេះ។ (ពួកគេគិតថា ដោយសារពួកគេទទួលបានចំណេះដឹងកាន់តែច្រើន ពួកគេខ្ពង់ខ្ពស់ជាងអ្នកដទៃ។ តាមការពិត រឿងទាំងនេះមិនអាចផ្លាស់ប្ដូរនិស្ស័យរបស់មនុស្សបានទេ។) នេះគឺត្រឹមត្រូវមួយផ្នែក ប៉ុន្តែមិនបានពន្យល់វាឱ្យច្បាស់លាស់ទេ។ តើអ្នកណាអាចបន្ថែមអ្វីទៀតបាន? (ឱព្រះជាម្ចាស់ តើពួកគេមិនមែនឆ្មើងឆ្មៃ និងរាប់ខ្លួនឯងជាសុចរិតទេឬ?) នេះគឺត្រឹមត្រូវហើយ ប៉ុន្តែអ្នកមិនបានពន្យល់ពីសារជាតិឱ្យបានច្បាស់លាស់ទេ សូមពន្យល់ឱ្យលម្អិតបន្តិចទៀតមើល។ (នៅពេលដែលពួកគេទទួលបានចំណេះដឹងខ្លះ ពួកគេមានអារម្មណ៍ថាខ្លួនខ្ពង់ខ្ពស់ និងឧត្តុង្គឧត្តមជាងអ្នកដទៃ ដូច្នេះពួកគេមិនអាចចាត់ទុកខ្លួនឯងជាមនុស្សសាមញ្ញបានទេ។ សម្រាប់មនុស្សធម្មតាដែលរស់នៅក្នុងសង្គមនេះ ការដែលត្រូវប្រជ្រៀតឡើងឡានក្រុង គឺត្រូវបានកំណត់ដោយមជ្ឈដ្ឋានជាក់ស្ដែងនៃជីវិតរបស់ពួកគេ ហើយវាជារឿងធម្មតា។ ក៏ប៉ុន្តែ នៅពេលដែលបញ្ញវន្តទាំងនេះចាត់ទុកខ្លួនឯងថាខ្ពង់ខ្ពស់ និងឧត្តុង្គឧត្តមខ្លាំង ពួកគេលែងអាចធ្វើខ្លួនដូចមនុស្សធម្មតាបានទៀតហើយ ហើយគិតថាសកម្មភាពរបស់មនុស្សធម្មតាធ្វើឱ្យប៉ះពាល់ដល់អត្តសញ្ញាណរបស់ពួកគេ ដូច្នេះខ្ញុំមានអារម្មណ៍ថាពួកគេមិនប្រក្រតីទេ)។ ពួកគេពិតជាមិនប្រក្រតីមែន។ អត្ថន័យដែលបង្កប់នៅក្នុងការដែលពួកគេប្រកាសខ្លួនឯងថាជាបញ្ញវន្តជាន់ខ្ពស់ គឺមិនប្រក្រតីឡើយ។ ពោលគឺ មានភាពវៀចវេរនៅក្នុងភាពជាមនុស្សរបស់ពួកគេ។ ពួកគេមានអារម្មណ៍ថាខ្លួនខ្ពង់ខ្ពស់ និងមានតម្លៃជាងអ្នកដទៃ។ តើអ្វីជាមូលដ្ឋានរបស់ពួកគេសម្រាប់រឿងនេះ? គឺត្រង់ថាពួកគេទទួលបានការអប់រំយ៉ាងច្រើន និងមានចំណេះដឹងពេញខ្លួន ហើយទោះជាពួកគេជួបអ្នកណាក៏ដោយ ក៏ពួកគេមិនដែលខ្វះរឿងនិយាយដែរ ហើយអាចបង្រៀនរឿងផ្សេងៗដល់អ្នកទាំងនោះទៀតផង។ តើពួកគេចាត់ទុកចំណេះដឹងជាអ្វី? ពួកគេបានចាត់ទុកវាជាលក្ខខណ្ឌវិនិច្ឆ័យសម្រាប់ការប្រព្រឹត្តខ្លួន និងសកម្មភាពរបស់មនុស្សម្នាក់ ក៏ដូចជាលក្ខខណ្ឌវិនិច្ឆ័យសម្រាប់សីលធម៌របស់មនុស្សម្នាក់ផងដែរ។ ពួកគេជឿថា ពេលនេះពួកគេមានចំណេះដឹងហើយ សេចក្ដីសុចរិត ចរិតលក្ខណៈ និងអត្តសញ្ញាណរបស់ពួកគេគឺឧត្តុង្គឧត្តម មានតម្លៃ និងថ្លៃថ្លា ដែលបង្កប់ន័យថា បញ្ញវន្តជាន់ខ្ពស់គឺជាពួកបរិសុទ្ធ។ តើវាមិនមែនដូច្នេះទេឬ? (មែនហើយ។) នេះហើយគឺជាភាពជាន់ខ្ពស់សម្រាប់ពួកគេ ដូច្នេះនៅពេលដែលពួកគេត្រូវប្រជ្រៀតឡើងឡានក្រុង ពួកគេមិនព្រមធ្វើវាឡើយ។ ហេតុអ្វីបានជាពួកគេមិនព្រមប្រជ្រៀតឡើង? តើពួកគេត្រូវបានគ្រប់គ្រងដោយអ្វី? តើពួកគេរងការរឹតត្បិត និងការឃាត់ឃាំងអ្វីខ្លះ? ពួកគេមានអារម្មណ៍ថា ការប្រជ្រៀតឡើងឡានក្រុងនឹងប៉ះពាល់ដល់អត្តសញ្ញាណ និងមុខមាត់របស់ខ្លួន។ ពួកគេជឿថា ចំណេះដឹងបានផ្ដល់អត្តសញ្ញាណ និងមុខមាត់ដល់ពួកគេ ដូច្នេះហើយទើបពួកគេប្រកាសខ្លួនឯងថាជាបញ្ញវន្តជាន់ខ្ពស់។ ដោយផ្អែកលើការវិភាគនេះ តើអ្វីដែលពួកគេបាននិយាយ មិនគួរឱ្យខ្ពើមរអើមទេឬ? វាគួរឱ្យខ្ពើមរអើមណាស់។ ប៉ុន្តែពួកគេបែរជាដើរអួតអាងដោយនិយាយថា «បញ្ញវន្តជាន់ខ្ពស់ដូចជាពួកយើង» ទៅវិញ។ តាមពិត អ្នកដទៃគិតថា ពួកគេគ្រាន់តែជាបញ្ញវន្ត ដែលមានឫកពាដ៏តោកយ៉ាក និងប្រកាន់តម្រិះ ដែលមនុស្សថែមទាំងមើលងាយទៀតផង ប៉ុន្តែពួកគេផ្ទាល់នៅតែគិតថាខ្លួនឧត្តុង្គឧត្តមជាពិសេស។ តើនេះមិនមែនជាបញ្ហាទេឬ? ពួកគេជឿថា ពួកគេឧត្តុង្គឧត្តមខ្លាំងណាស់ និងមានអត្តសញ្ញាណខ្ពង់ខ្ពស់ រហូតដល់ថ្នាក់ចង់តាំងខ្លួនជាពួកបរិសុទ្ធទៀតផង។ តើទស្សនៈនេះជាការរឹតត្បិតលើពួកគេតាមរបៀបណាមួយដែរឬទេ? តើគោលជំហររបស់ពួកគេទាក់ទងនឹងចំណេះដឹងគឺជាអ្វី? គឺថា នៅពេលដែលមនុស្សមានចំណេះដឹង សេចក្ដីសុចរិតរបស់ពួកគេកាន់តែខ្ពស់ ពួកគេក្លាយជាមនុស្សឆ្នើម និងឧត្តុង្គឧត្តម ហើយពួកគេគួរតែទទួលបានការគោរព។ ហេតុដូច្នេះហើយ សកម្មភាពរាងធម្មតាៗមួយចំនួនដែលមនុស្សសាមញ្ញធ្វើ ត្រូវបានពួកគេស្អប់ខ្ពើម និងថ្កោលទោស។ ឧទាហរណ៍៖ នៅពេលដែលបញ្ញវន្តកណ្ដាស់ ពួកគេសម្លឹងមើលមនុស្សជុំវិញខ្លួន ហើយប្រញាប់និយាយសុំទោស ចំណែកឯពេលដែលមនុស្សសាមញ្ញកណ្ដាស់ ពួកគេមិនគិតអ្វីទាំងអស់។ តាមពិត ការភើ និងការកណ្ដាស់គឺជារឿងធម្មតានៅក្នុងជីវិត ប៉ុន្តែនៅក្នុងក្រសែភ្នែករបស់បញ្ញវន្តទាំងនោះ រឿងទាំងនេះគឺជាឥរិយាបថថោកទាប និងគ្មានសុជីវធម៌ ដូច្នេះពួកគេស្អប់ខ្ពើម និងមើលងាយសកម្មភាពទាំងនោះ ដោយនិយាយថា៖ «មើលចុះ ពួកមនុស្សសាមញ្ញដែលគ្មានសុជីវធម៌ទាំងនេះ របៀបដែលពួកគេកណ្ដាស់ អង្គុយ និងឈរ គឺពិតជាមិនសមរម្យទាល់តែសោះ ហើយនៅពេលឡានក្រុងមកដល់ ពួកគេក៏ប្រជ្រៀតឡើង ដោយមិនដឹងអ្វីសោះអំពីការបើកផ្លូវឱ្យគេដោយគួរសម!» នៅពេលនិយាយដល់ចំណេះដឹង គោលជំហររបស់ពួកគេគឺ៖ ចំណេះដឹងជានិមិត្តសញ្ញានៃអត្តសញ្ញាណ ហើយចំណេះដឹងអាចផ្លាស់ប្ដូរវាសនារបស់មនុស្ស ក៏ដូចជាអត្តសញ្ញាណ និងតម្លៃរបស់ពួកគេផងដែរ។

តើចំណុចទីពីរជាអ្វី? (គឺថាបញ្ញវន្តជាន់ខ្ពស់មិនអាចប្រជ្រៀតជាមួយអ្នកដទៃដើម្បីឡើងឡានក្រុងបានទេ។) ពួកគេមិនអាចប្រជ្រៀតជាមួយអ្នកដទៃដើម្បីឡើងឡានក្រុងបានឡើយ។ ការប្រជ្រៀតឡើងឡានក្រុង គ្រាន់តែជារឿងតូចតាចមួយដែលពួកគេបានជួបប្រទះនៅក្នុងជីវិតរបស់ខ្លួនប៉ុណ្ណោះ។ តើរឿងនេះតំណាងឱ្យអ្វី? ពោលគឺ ពួកគេជឿថា ពាក្យសម្ដី និងឥរិយាបថរបស់មនុស្សដែលមានចំណេះដឹងកម្រិតណាមួយ ត្រូវតែថ្លៃថ្នូរ ហើយត្រូវតែស័ក្ដិសមនឹងអត្តសញ្ញាណរបស់ពួកគេ។ ឧទាហរណ៍៖ មនុស្សបែបនេះត្រូវតែដើរដោយស្រាលៗ ហើយនៅពេលប្រាស្រ័យទាក់ទងជាមួយមនុស្សម្នា ពួកគេត្រូវតែធ្វើឱ្យអ្នកដទៃមានអារម្មណ៍ថាពួកគេមានភាពរាក់ទាក់ ងាយស្រួលទាក់ទង និងស័ក្ដិសមទទួលបានការគោរព ហើយពាក្យសម្ដី និងឥរិយាបថរបស់ពួកគេត្រូវតែថ្លៃថ្នូរ។ ពួកគេមិនអាចដូចមនុស្សសាមញ្ញបានទេ ពួកគេត្រូវតែធ្វើឱ្យមនុស្សកត់សម្គាល់ឃើញពីភាពខុសគ្នារវាងខ្លួនពួកគេ និងមនុស្សសាមញ្ញ មានតែតាមរបៀបនេះទេ ទើបពួកគេអាចអួតសម្ញែងថាអត្តសញ្ញាណរបស់ខ្លួនគឺឆ្នើម និងខុសប្លែកពីអ្នកទាំងពូង។ នៅក្នុងជម្រៅចិត្តរបស់ពួកគេ សាស្ត្រាចារ្យទាំងនេះជឿថា រឿងដូចជាការប្រជ្រៀតឡើងឡានក្រុង គឺជារឿងដែលធ្វើឡើងដោយមនុស្សនៅស្រទាប់ខាងក្រោមនៃសង្គម និងដោយអ្នកដែលមិនទទួលបានការអប់រំកម្រិតខ្ពស់ ហើយមានតែអស់អ្នកដែលមិនមានចំណេះដឹងជ្រៅជ្រះ ឬគ្មានអត្តសញ្ញាណជាបញ្ញវន្តជាន់ខ្ពស់ទេ ទើបធ្វើរឿងទាំងនេះ។ ដូច្នេះ តើបញ្ញវន្តជាន់ខ្ពស់ទាំងនេះបានធ្វើរឿងអ្វីខ្លះ? ការឈរនៅវេទិកាអធិប្បាយពីគោលលទ្ធិ ការផ្ទេរចំណេះដឹង និងការដោះស្រាយមន្ទិលសង្ស័យរបស់មនុស្ស ទាំងនេះគឺជាភារកិច្ចរបស់ពួកគេ ដែលតំណាងឱ្យអត្តសញ្ញាណ មុខមាត់ និងវិជ្ជាជីវៈរបស់ខ្លួន។ ពួកគេអាចធ្វើបានតែរឿងទាំងនេះប៉ុណ្ណោះ។ កិច្ចការប្រចាំថ្ងៃ និងទម្លាប់របស់មនុស្សសាមញ្ញ មិនគួរមានអ្វីពាក់ព័ន្ធជាមួយពួកគេឡើយ ដែលជាវណ្ណៈមនុស្សដែលផ្ដាច់ខ្លួនចេញពី «ចំណូលចិត្តដ៏ថោកទាប និងតូចទាប» ទាំងនេះ។ តើពួកគេកំណត់លក្ខណៈកិច្ចការប្រចាំថ្ងៃ និងទម្លាប់របស់មនុស្សសាមញ្ញ ហើយសូម្បីតែសកម្មភាពដូចជាការប្រជ្រៀតឡើងឡានក្រុង ថាជាអ្វី? (ជារឿងថោកទាប។) ត្រូវហើយ ថោកទាប និងគ្មានសុជីវធម៌។ នេះគឺជានិយមន័យចេញពីជម្រៅចិត្តរបស់ពួកគេ សម្រាប់មនុស្សសាមញ្ញ ធម្មតា ដែលមានកម្រិតទាបជាងពួកគេ។

ចូរយើងនិយាយអំពីចំណុចទីបីគឺ «បញ្ញវន្តជាន់ខ្ពស់ដូចជាពួកយើងអាចរង់ចាំឡានក្រុងបន្ទាប់បាន» តើនេះជាស្មារតីប្រភេទអ្វី? តើនេះមិនមែនជាស្មារតីរបស់ ខុង រ៉ុង ដែលលះបង់ផ្លែសារីធំៗ ដូចដែលបានរៀបរាប់នៅក្នុងវប្បធម៌ប្រពៃណីទេឬ? ឥទ្ធិពលនៃវប្បធម៌ប្រពៃណីលើបញ្ញវន្ត គឺមានភាពជ្រាលជ្រៅជាពិសេស។ ពួកគេមិនត្រឹមតែទទួលយកវប្បធម៌ប្រពៃណីប៉ុណ្ណោះទេ ប៉ុន្តែពួកគេក៏ទទួលយកគំនិត និងទស្សនៈជាច្រើនពីវប្បធម៌ប្រពៃណីទៅក្នុងជម្រៅចិត្តរបស់ខ្លួន ហើយចាត់ទុកពួកវាជាអ្វីៗដែលវិជ្ជមាន រហូតដល់ថ្នាក់ចាត់ទុកពាក្យស្លោកល្បីៗមួយចំនួនជាបាវចនា ហើយតាមរយៈការធ្វើបែបនេះ ពួកគេក៏ដើរចូលទៅក្នុងផ្លូវខុសនៅក្នុងជីវិត។ វប្បធម៌ប្រពៃណីត្រូវបានតំណាងដោយគោលលទ្ធិខុងជឺ។ គោលលទ្ធិខុងជឺ មានទ្រឹស្ដីមនោគមវិជ្ជាពេញមួយប្រព័ន្ធ វាភាគច្រើនលើកកម្ពស់វប្បធម៌សីលធម៌ប្រពៃណី ហើយវាត្រូវបានគោរពបូជាដោយវណ្ណៈគ្រប់គ្រងនៃរាជវង្សនានាពេញមួយប្រវត្តិសាស្ត្រ ដែលបានគោរពបូជាខុងជឺ និងម៉េងជឺ ជាពួកបរិសុទ្ធ។ គោលលទ្ធិខុងជឺគាំទ្រថា មនុស្សម្នាក់គួរតែប្រកាន់ខ្ជាប់នូវគុណតម្លៃនៃសេចក្ដីសប្បុរស សេចក្ដីសុចរិត សុជីវធម៌ ប្រាជ្ញា និងភាពគួរឱ្យទុកចិត្ត រៀនធ្វើចិត្តឱ្យស្ងប់ មានភាពនឹងនរ និងចេះអត់ធ្មត់ជាមុនសិន រាល់ពេលមានរឿងអ្វីកើតឡើង រក្សាភាពស្ងប់ស្ងាត់ និងនិយាយដោះស្រាយបញ្ហា មិនត្រូវឈ្លោះប្រកែក ឬដណ្ដើមរបស់របរឡើយ ហើយរៀនចេះសម្របសម្រួលដោយគួរសម និងទទួលបានការគោរពពីមនុស្សគ្រប់គ្នា នេះហើយគឺជាការប្រព្រឹត្តខ្លួនដោយមានសុជីវធម៌។ បញ្ញវន្តទាំងនេះដាក់ខ្លួនឯងនៅក្នុងឋានៈខ្ពស់ជាងប្រជាជនសាមញ្ញ ហើយនៅក្នុងក្រសែភ្នែករបស់ពួកគេ មនុស្សទាំងអស់សុទ្ធតែជាអ្នកដែលពួកគេត្រូវអត់ធ្មត់ និងអត់ឱនឱ្យ។ «ឥទ្ធិពល» នៃចំណេះដឹងគឺពិតជាធំធេងណាស់! មនុស្សទាំងនេះពិតជាស្រដៀងនឹងសុភាពបុរសក្លែងក្លាយខ្លាំងមែន តើមែនទេ? មនុស្សដែលទទួលបានចំណេះដឹងច្រើនពេក ក្លាយជាសុភាពបុរសក្លែងក្លាយ។ ប្រសិនបើក្រុមអ្នកប្រាជ្ញដ៏ថ្លៃថ្នូរនេះ ត្រូវបានពណ៌នានៅក្នុងឃ្លាមួយ នោះគឺ ភាពថ្លៃថ្នូររបស់អ្នកប្រាជ្ញដ៏ខ្ពង់ខ្ពស់។ តើអ្វីទៅជាគោលការណ៍ដែលអ្នកប្រាជ្ញដ៏ថ្លៃថ្នូរទាំងនេះប្រាស្រ័យទាក់ទងគ្នាទៅវិញទៅមក? តើអ្វីទៅជាវិធីសាស្ត្ររបស់ពួកគេចំពោះការរស់នៅក្នុងលោកីយ៍? ឧទាហរណ៍៖ ប្រជាជនសាមញ្ញហៅបុរសដែលមានត្រកូល លី ថា «ឡាវ លី» ឬ «ស៊ាវ លី»(ក)។ តើបញ្ញវន្តនឹងហៅពួកគេតាមរបៀបនេះដែរឬទេ? (អត់ទេ។) តើពួកគេនឹងហៅអ្នកទាំងនោះតាមរបៀបណា? (លោក លី។) ប្រសិនបើពួកគេឃើញស្ត្រីម្នាក់ ពួកគេនឹងហៅនាងថា អ្នកនាងនេះ ឬអ្នកនាងនោះ ហើយនឹងបង្ហាញការគោរព និងភាពថ្លៃថ្នូរជាពិសេស ដូចជាសុភាពបុរសអ៊ីចឹង។ ពួកគេជំនាញខាងរៀនសូត្រ និងធ្វើតាមភាពថ្លៃថ្នូរដ៏ខ្ពង់ខ្ពស់ដែលបង្ហាញដោយសុភាពបុរស។ តើពួកគេនិយាយ និងពិភាក្សាគ្នាដោយប្រើទឹកដមសំឡេង និងរបៀបរបបបែបណា? ទឹកមុខរបស់ពួកគេគឺទន់ភ្លន់ជាពិសេស ហើយពួកគេនិយាយដោយគួរសម និងសំចៃមាត់។ ពួកគេគ្រាន់តែសម្ដែងចេញនូវទស្សនៈផ្ទាល់ខ្លួនរបស់ពួកគេប៉ុណ្ណោះ ហើយទោះបីជាពួកគេដឹងថាទស្សនៈរបស់អ្នកដទៃខុសក៏ដោយ ក៏ពួកគេមិននិយាយអ្វីដែរ។ គ្មានអ្នកណាធ្វើឱ្យប៉ះពាល់ដល់អារម្មណ៍អ្នកណាឡើយ ហើយពាក្យសម្ដីរបស់ពួកគេគឺទន់ភ្លន់ខ្លាំងបំផុត ហាក់ដូចជារុំដោយសំឡីអ៊ីចឹង ដូច្នេះទើបពួកគេមិនធ្វើឱ្យអ្នកណាម្នាក់ឈឺចាប់ ឬធុញថប់ ដែលគ្រាន់តែស្ដាប់ពួកគេនិយាយ ក៏ធ្វើឱ្យគេមានអារម្មណ៍ចង់ក្អួត អន្ទះសា ឬខឹងបាត់ទៅហើយ។ ការពិតគឺថា គ្មានទស្សនៈរបស់អ្នកណាម្នាក់ច្បាស់លាស់ទាំងស្រុងនោះទេ ហើយក៏គ្មានអ្នកណាចុះញ៉មនឹងអ្នកណាដែរ។ មនុស្សប្រភេទនេះពូកែក្លែងបន្លំណាស់។ នៅពេលជួបប្រទះសូម្បីតែរឿងតូចតាចបំផុត ពួកគេនឹងក្លែងបន្លំ និងបិទបាំងខ្លួនឯង ហើយគ្មានអ្នកណាម្នាក់ក្នុងចំណោមពួកគេនឹងផ្ដល់ការពន្យល់ឱ្យបានច្បាស់លាស់ឡើយ។ នៅចំពោះមុខមនុស្សសាមញ្ញ តើពួកគេចង់ប្រកាន់យកឫកពាបែបណា ហើយតើពួកគេចង់បង្ហាញមុខមាត់បែបណា? ពោលគឺ ដើម្បីឱ្យមនុស្សសាមញ្ញឃើញថា ពួកគេគឺជាសុភាពបុរសដែលមានភាពរាបសារ។ សុភាពបុរសគឺលើសអ្នកដទៃមួយកម្រិត ហើយជាទីគោរពបូជារបស់មនុស្សម្នា។ មនុស្សគិតថា ពួកគេមានការយល់ដឹងជ្រៅជ្រះខ្លាំងជាងមនុស្សធម្មតា ហើយថា ពួកគេមានការយល់ដឹងអំពីរឿងផ្សេងៗបានល្អជាង បើប្រៀបធៀបនឹងមនុស្សធម្មតា ដូច្នេះមនុស្សគ្រប់គ្នាតែងតែពិគ្រោះនឹងសុភាពបុរសទាំងនោះ រាល់ពេលដែលពួកគេមានបញ្ហា។ នេះគឺពិតជាលទ្ធផលដែលបញ្ញវន្តទាំងនេះចង់បាន ពួកគេទាំងអស់គ្នាសង្ឃឹមថានឹងត្រូវបានគោរពបូជាជាពួកបរិសុទ្ធ។

បើមើលពីចំណុចទាំងបីដែលយើងទើបតែបានវែកញែករួច នៅពេលដែលសាស្ត្រាចារ្យទាំងនេះទទួលបានងារជា «បញ្ញវន្តជាន់ខ្ពស់» តើការគិតរបស់ពួកគេមានភាពសេរីជាងមុន ឬក៏ត្រូវបានរឹតត្បិតជាងមុន? (រឹតត្បិត។) វាច្បាស់ជាត្រូវបានរឹតត្បិតហើយ។ រឹតត្បិតដោយសារអ្វី? (គឺចំណេះដឹង។) ចំណេះដឹងគឺជារឿងដែលស្ថិតនៅក្នុងវិជ្ជាជីវៈរបស់ពួកគេ។ តាមពិតទៅ ចំណេះដឹងមិនបានរឹតត្បិតពួកគេយ៉ាងពិតប្រាកដនោះទេ។ តើអ្វីទៅដែលបានរឹតត្បិតពួកគេ? គឺអាកប្បកិរិយារបស់ពួកគេចំពោះចំណេះដឹង និងឥទ្ធិពលដែលចំណេះដឹងមានលើការគិតរបស់ពួកគេ ក៏ដូចជាទស្សនៈដែលវាបានបណ្ដុះចូលទៅក្នុងពួកគេ នេះហើយគឺជាបញ្ហា។ ហេតុដូច្នេះហើយ ពួកគេទទួលបានកម្រិតចំណេះដឹងកាន់តែខ្ពស់ ពួកគេកាន់តែមានអារម្មណ៍ថាអត្តសញ្ញាណ និងឋានៈរបស់ខ្លួនខុសប្លែកពីអ្នកទាំងពូង ហើយពួកគេកាន់តែមានអារម្មណ៍ថាខ្លួនឧត្តុង្គឧត្តម និងអស្ចារ្យ ស្របពេលជាមួយគ្នានោះ ការគិតរបស់ពួកគេក៏កាន់តែត្រូវបានរឹតត្បិតផងដែរ។ បើមើលពីទស្សនៈនេះ តើមនុស្សដែលទទួលបានចំណេះដឹងកាន់តែច្រើន ទទួលបានសេរីភាព ឬក៏បាត់បង់សេរីភាព? (បាត់បង់សេរីភាព។) តាមពិតទៅ ពួកគេបានបាត់បង់សេរីភាពហើយ។ ចំណេះដឹងមានឥទ្ធិពលលើការគិតរបស់មនុស្ស និងឋានៈរបស់ពួកគេនៅក្នុងសង្គម ហើយឥទ្ធិពលដែលវាមានលើមនុស្ស គឺមិនមែនវិជ្ជមានឡើយ។ វាមិនដែលមានន័យថា អ្នកទទួលបានចំណេះដឹងកាន់តែច្រើន អ្នកនឹងកាន់តែយល់ច្បាស់ពីគោលការណ៍ ទិសដៅ និងគោលដៅដែលអ្នកគួរតែមានទាក់ទងនឹងការប្រព្រឹត្តខ្លួនរបស់អ្នកនោះទេ។ ផ្ទុយទៅវិញ អ្នកកាន់តែដេញតាមចំណេះដឹង ហើយចំណេះដឹងដែលអ្នកទទួលបានកាន់តែជ្រៅជ្រះ នោះអ្នកនឹងកាន់តែឃ្លាតឆ្ងាយពីគំនិត និងទស្សនៈដែលមនុស្សមានភាពជាមនុស្សធម្មតាគួរតែមាន។ វាប្រៀបដូចជាក្រុមបញ្ញវន្តនោះ ដែលទទួលបានចំណេះដឹង និងការអប់រំយ៉ាងច្រើន ប៉ុន្តែសូម្បីតែរឿងធម្មតាៗនៅក្នុងជីវិតជាមូលដ្ឋានមួយ ក៏ពួកគេមិនយល់ផង។ តើរឿងធម្មតាៗនៅក្នុងជីវិតនោះជាអ្វី? នៅពេលដែលមានមនុស្សច្រើន អ្នកត្រូវតែប្រជ្រៀតចូលដើម្បីឡើងឡានក្រុង។ ប្រសិនបើអ្នកមិនប្រជ្រៀតចូលទេ អ្នកនឹងមិនអាចឡើងឡានក្រុងបានជាដាច់ខាត សូម្បីតែច្បាប់ដ៏សាមញ្ញបំផុតនេះ ក៏ពួកគេមិនដឹងផង។ ចូរប្រាប់ខ្ញុំមកមើល៍ តើពួកគេក្លាយជាឆ្លាត ឬល្ងង់? (ពួកគេក្លាយជាល្ងង់។) តាមពិតទៅ ពួកគេគឺជាពួកមនុស្សល្ងង់មួយក្រុម។ មនុស្សសាមញ្ញមិនទទួលបានចំណេះដឹងជ្រៅជ្រះ ឬការអប់រំកម្រិតខ្ពស់បែបនេះទេ ហើយក៏មិនមានឋានៈនេះដែរ ប៉ុន្តែពួកគេយល់ពីចំណុចនេះ ហើយនិយាយថា៖ «នៅពេលឡើងឡានក្រុង ហើយមានមនុស្សច្រើន អ្នកត្រូវតែប្រជ្រៀតចូល ហើយអ្នកត្រូវតែបញ្ចេញកម្លាំង ពីព្រោះប្រសិនបើអ្នកបន្ធូរដៃសូម្បីតែបន្តិច ហើយខួរក្បាលរបស់អ្នកប្រតិកម្មយឺតមួយជំហាន នោះអ្នកអាចនឹងធ្លាក់ទៅនៅខាងក្រោយហ្វូងមនុស្ស ហើយត្រូវជិះឡានក្រុងបន្ទាប់មិនខាន»។ នេះគឺជារឿងធម្មតាៗនៅក្នុងជីវិតជាមូលដ្ឋាន ដែលមនុស្សសាមញ្ញដឹងច្បាស់ ប៉ុន្តែបញ្ញវន្តទាំងនេះបែរជាមិនយល់ ដូច្នេះហើយទើបពួកគេរង់ចាំឡានក្រុងមួយហើយមួយទៀត។ តើពួកគេត្រូវបានរឹតត្បិតដោយអ្វី? ពួកគេត្រូវបានចងជាប់យ៉ាងតឹងរ៉ឹងដោយការអះអាងថា «ពួកយើងគឺជាបញ្ញវន្តជាន់ខ្ពស់»។ រឿងគឺបែបនេះឯង។ ពួកគេមិនទាំងដឹងពីរបៀបប្រឈមមុខ ឬដោះស្រាយបញ្ហាជីវិតជាក់ស្ដែងដ៏សាមញ្ញបែបនេះផង។ ពួកគេគឺជាពួកមនុស្សល្ងង់មួយក្រុម! តើចំណេះដឹងបាននាំអ្វីខ្លះមកឱ្យពួកគេ? អ្វីដែលវានាំមកឱ្យពួកគេ គឺវាធ្វើឱ្យពួកគេឃ្លាតឆ្ងាយពីប្រជាជនទាំងពូង ពួកគេមិនដឹងពីរបៀបរស់នៅ ហើយពួកគេមិនដឹងពីរបៀបដោះស្រាយរឿងរ៉ាវដែលកើតឡើងនៅក្នុងជីវិតជាក់ស្ដែងឡើយ។ ពួកគេបានប្រើទ្រឹស្ដីដ៏ខ្ពង់ខ្ពស់មួយចំនួន ដើម្បីដោះស្រាយបញ្ហាដ៏សាមញ្ញបំផុតមួយដែលមនុស្សធម្មតាជួបប្រទះនៅក្នុងជីវិតជាក់ស្ដែង ហើយពួកគេមិនដឹងថា តើលទ្ធផលនឹងទៅជាយ៉ាងណានោះទេ បន្ទាប់ពីដោះស្រាយវាតាមរបៀបនេះ ប្រហែលជារហូតមកដល់សព្វថ្ងៃនេះ ក៏ពួកគេនៅតែមិនយល់ដដែល។ ប្រហែលជាពួកគេអាចត្រឹមតែគិតធ្លុះពីរឿងនេះ នៅពេលដែលពួកគេឈានចូលវ័យចំណាស់ប៉ុណ្ណោះ។ នៅពេលនោះ ពួកគេនឹងលែងមានកិត្តិយសអ្វីទៀតហើយ ហើយប្រហែលជាឆ្អែតឆ្អន់នឹងការសោយសុខកេរ្តិ៍ឈ្មោះដ៏ថ្លៃថ្នូរជាបញ្ញវន្តជាន់ខ្ពស់ពេញមួយជីវិតរបស់ខ្លួនទៅហើយ។ ថ្ងៃណាមួយ ពួកគេអាចនឹងនឹកឃើញពីទិដ្ឋភាពដ៏គួរឱ្យអាម៉ាស់របស់ខ្លួននៅពេលជិះឡានក្រុងកាលណោះ ហើយពួកគេនឹងដឹងខ្លួនភ្លាមៗថា ពួកគេមិនមែនឧត្តុង្គឧត្តម ឬខ្ពង់ខ្ពស់អ្វីនោះទេ ហើយពួកគេនឹងដឹងខ្លួនភ្លាមៗថា៖ «តើភាពថ្លៃថ្នូរជាអ្នកប្រាជ្ញរបស់ខ្ញុំ អាចចម្អែតក្រពះបានដែរឬទេ? តើខ្ញុំមិននៅតែត្រូវការបាយបីពេលក្នុងមួយថ្ងៃដូចមនុស្សសាមញ្ញទេឬ? ខ្ញុំមិនខុសពីអ្នកដទៃឡើយ។ នៅពេលខ្ញុំចាស់ទៅ តើខ្ញុំមិនដើរគមខ្នងដូចគេដែរទេឬ? ហើយតើខ្ញុំមិនញ័រទទ្រើក និងមានអារម្មណ៍ភ័យខ្លាចរាល់ពេលដែលខ្ញុំជួបគ្រោះថ្នាក់ទេឬ? ហើយនៅពេលប្រឈមមុខនឹងសេចក្ដីស្លាប់របស់មនុស្សជាទីស្រឡាញ់ ឬព្រឹត្តិការណ៍ដ៏រីករាយ តើខ្ញុំមិនសោកសៅ ឬសប្បាយចិត្តដូចដែលមនុស្សគួរតែមានទេឬ? តើខ្ញុំមិនគ្រាន់តែរស់នៅដូចមនុស្សសាមញ្ញទេឬ? ខ្ញុំមិនខុសពីអ្នកដទៃទាំងពូងឡើយ!» ដល់ពេលនោះ ការដឹងខ្លួននេះនឹងហួសពេលសម្រាប់ពួកគេបាត់ទៅហើយ។ ទាំងនេះគឺជាភាពអាក្រក់មើលផ្សេងៗដែលបង្ហាញដោយមនុស្សដែលទទួលយកពាក្យសម្ដី និងទស្សនៈដែលគេហៅថាអ្វីៗដែលវិជ្ជមានមួយចំនួន នៅពេលដែលពួកគេមិនយល់សេចក្ដីពិត។ នៅពេលដែលមនុស្សមិនដឹងថាតើទស្សនៈទាំងនេះត្រឹមត្រូវឬអត់ ពួកគេតែងតែចាត់ទុកទស្សនៈ និងពាក្យសម្ដីទាំងនេះជាសេចក្ដីពិតដែលត្រូវប្រកាន់ខ្ជាប់ និងអនុវត្ត ហើយនៅពេលដែលពួកគេអនុវត្តរឿងទាំងនោះ ពួកគេតែងតែរងនូវផលវិបាកគ្រប់បែបយ៉ាង ហើយភាពឆ្គាំឆ្គងគ្រប់បែបយ៉ាងក៏កើតមានឡើង។ តើនេះមានផលវិបាកអ្វីខ្លះសម្រាប់មនុស្ស? ស្របពេលដែលមនុស្សកំពុងដេញតាមសេរីភាពឥតឈប់ឈរ ពួកគេក៏កំពុងធ្លាក់ពីវដ្ដនៃបញ្ហាមួយទៅវដ្ដនៃបញ្ហាមួយទៀតឥតឈប់ឈរដែរ ហើយពីចំណងមួយប្រភេទទៅចំណងមួយប្រភេទទៀត។ តើវាមិនមែនដូច្នេះទេឬ? ហេតុដូច្នេះហើយ នៅពេលដែលអ្នកមិនយល់សេចក្ដីពិត ទោះបីជាអ្វីដែលអ្នកប្រកាន់ខ្ជាប់គឺជាទស្សនៈ វប្បធម៌ប្រពៃណី ឬច្បាប់ទម្លាប់ ប្រព័ន្ធ ឬទ្រឹស្ដីប្រភេទណាក៏ដោយ ហើយទោះបីជារឿងទាំងនេះរាងហួសសម័យនៅក្នុងសង្គម ឬក៏ទាន់សម័យ និងពេញនិយមខ្លាំងក៏ដោយ ក៏រឿងទាំងនេះមិនអាចជំនួសសេចក្ដីពិតបានជាដាច់ខាត ពីព្រោះពួកវាមិនមែនជាសេចក្ដីពិតទេ។ មិនថាអ្នកប្រកាន់ខ្ជាប់ពួកវាបានល្អប៉ុនណាក៏ដោយ ឬអ្នកអនុវត្តពួកវាបានល្អប៉ុនណាក៏ដោយ ក៏ទីបំផុត ពួកវានឹងត្រឹមតែធ្វើឱ្យអ្នកឃ្លាតឆ្ងាយពីសេចក្ដីពិតប៉ុណ្ណោះ ជាជាងទទួលបានសេចក្ដីពិត។ អ្នកកាន់តែប្រកាន់ខ្ជាប់នូវរឿងទាំងនេះ អ្នកនឹងកាន់តែឃ្លាតឆ្ងាយខ្លាំងឡើងពីសេចក្ដីពិត ហើយអ្នកនឹងកាន់តែងាករេឆ្ងាយឡើងចេញពីមាគ៌ារបស់ព្រះជាម្ចាស់ និងពីមាគ៌ានៃសេចក្ដីពិត។ ម្យ៉ាងវិញទៀត ប្រសិនបើអ្នកអាចផ្ដួចផ្ដើមយ៉ាងសកម្មក្នុងការលះបង់ចោលនូវរឿងដែលគេហៅថាអ្វីៗដែលវិជ្ជមាន ទ្រឹស្ដី និងសេចក្ដីពិតក្លែងក្លាយទាំងនេះ នោះអ្នកអាចចូលទៅក្នុងសេចក្ដីពិតបានយ៉ាងឆាប់រហ័ស។ តាមរបៀបនេះ មនុស្សនឹងមិនប្រើប្រាស់អ្វីដែលហៅថាវប្បធម៌ប្រពៃណី និងសេចក្ដីពិតក្លែងក្លាយទាំងនេះ ជាគោលការណ៍នៃការអនុវត្តនៅក្នុងជីវិតប្រចាំថ្ងៃរបស់ពួកគេ ដើម្បីជំនួសសេចក្ដីពិត និងព្រះបន្ទូលរបស់ព្រះជាម្ចាស់ឡើយ ហើយភាពឆ្គាំឆ្គងនេះនឹងត្រូវបានកាត់បន្ថយបន្តិចម្ដងៗ និងត្រូវបានដោះស្រាយបន្តិចម្ដងៗ។

មនុស្សមួយចំនួនគិតថា ពួកគេទទួលបានសេចក្ដីពិត តាមរយៈការបោះចោលវប្បធម៌ប្រពៃណីរបស់គ្រួសារ និងប្រទេសជាតិ ហើយតាមរយៈការទទួលយកវប្បធម៌ប្រពៃណីបរទេសមកពីក្រៅប្រទេស។ មនុស្សមួយចំនួនគិតថា ពួកគេទទួលបានសេចក្ដីពិត តាមរយៈការបោះចោលវប្បធម៌ប្រពៃណីចាស់ ព្រមទាំងគំនិត និងទស្សនៈចាស់ៗ ហើយតាមរយៈការទទួលយកគំនិតដែលជឿនលឿនជាងមុនបន្តិច និងទំនើបជាងមុនបន្តិច។ ពេលមើលមកឥឡូវនេះ តើមនុស្សទាំងនេះត្រូវ ឬក៏ខុស? (គឺខុស។) ពួកគេសុទ្ធតែខុសទាំងអស់។ មនុស្សគិតថា គ្រាន់តែបោះចោលរបស់ចាស់ៗ ពួកគេនឹងទទួលបានសេរីភាព។ តើការទទួលបានសេរីភាព មានបង្កប់ន័យដូចម្ដេច? វាមានន័យថា មនុស្សម្នាក់ទទួលបានសេចក្ដីពិត និងរបៀបរស់នៅពិតប្រាកដដែលគេគួរតែមាន។ មនុស្សគិតថា ផ្លូវពិតត្រូវទទួលបានតាមរបៀបនេះ។ តើនេះពិតជាជារឿងពិតដែរឬទេ? តើនេះត្រឹមត្រូវដែរឬទេ? អត់ទេ។ ទោះបីជាមនុស្សជាតិទទួលយកវប្បធម៌ទំនើប និងជឿនលឿនអ្វីក៏ដោយ ក៏ទីបំផុត វានៅតែជាវប្បធម៌ប្រពៃណីដដែល ហើយសារជាតិរបស់វាមិនផ្លាស់ប្ដូរឡើយ។ វប្បធម៌ប្រពៃណី នឹងនៅតែជាវប្បធម៌ប្រពៃណីទោះដល់ពេលណាក៏ដោយ។ មិនថាតើវាអាចទប់ទល់នឹងការល្បងលនៃពេលវេលា ឬទប់ទល់នឹងការល្បងលនៃការពិតបានឬអត់ក៏ដោយ ឬថាតើវាត្រូវបានមនុស្សជាតិគោរពបូជាឬអត់ក៏ដោយ ក៏ទីបំផុត វានៅតែជាវប្បធម៌ប្រពៃណីដដែល។ ហេតុអ្វីបានជាវប្បធម៌ប្រពៃណីទាំងនេះ មិនមែនជាសេចក្ដីពិត? សរុបសេចក្ដីមកគឺថា របស់ទាំងនេះជាគំនិតដែលកើតមានឡើង បន្ទាប់ពីមនុស្សជាតិត្រូវបានសាតាំងធ្វើឱ្យពុករលួយ។ របស់ទាំងនេះមិនមែនមកពីព្រះជាម្ចាស់ឡើយ។ របស់ទាំងនេះត្រូវបានលាយឡំជាមួយនឹងការស្រមើស្រមៃ និងសញ្ញាណមួយចំនួនរបស់មនុស្ស ហើយលើសពីនេះទៅទៀត របស់ទាំងនេះគឺជាលទ្ធផលដែលសម្រេចបានពីការដែលសាតាំងធ្វើឱ្យមនុស្សជាតិពុករលួយ។ សាតាំងប្រើប្រាស់គំនិត ទស្សនៈ ព្រមទាំងពាក្យសម្ដី និងអំណះអំណាងគ្រប់បែបយ៉ាងរបស់មនុស្សជាតិពុករលួយ ដើម្បីចងការគិតរបស់មនុស្ស និងធ្វើឱ្យការគិតរបស់មនុស្សមានភាពពុករលួយ។ ប្រសិនបើសាតាំងប្រើរបស់ខ្លះដែលមិនសមហេតុផល គួរឱ្យអស់សំណើច និងខុសយ៉ាងច្បាស់ក្រឡែត ដើម្បីបំភាន់មនុស្ស នោះមនុស្សនឹងមានការញែកដឹង។ ពួកគេនឹងអាចបែងចែករវាងខុសនិងត្រូវ ហើយនឹងប្រើការញែកដឹងនេះ ដើម្បីបដិសេធ និងថ្កោលទោសរបស់ទាំងនោះ។ ហេតុនេះ សេចក្ដីបង្រៀនទាំងនេះ នឹងមិនអាចទប់ទល់នឹងការពិនិត្យពិច័យបានឡើយ។ ក៏ប៉ុន្តែ នៅពេលដែលសាតាំងប្រើគំនិត និងទ្រឹស្ដីមួយចំនួនដែលស្របតាមសញ្ញាណ និងការស្រមើស្រមៃរបស់មនុស្ស ហើយដែលវាគិតថានឹងអាចទប់ទល់នឹងការពិនិត្យពិច័យបាននៅពេលនិយាយចេញមក ដើម្បីបណ្ដុះ ជះឥទ្ធិពល និងបញ្ជ្រាបគំនិតចូលទៅក្នុងមនុស្ស នោះមនុស្សជាតិងាយនឹងត្រូវបំភាន់ណាស់ ហើយពាក្យសម្ដីទាំងនេះ ក៏ងាយនឹងត្រូវបានមនុស្សទទួលយក និងផ្សព្វផ្សាយផងដែរ ដូច្នេះហើយ ពាក្យសម្ដីទាំងនេះនៅស្ថិតស្ថេរពីមួយជំនាន់ទៅមួយជំនាន់ រហូតមកដល់បច្ចុប្បន្ននេះ។ សូមលើកយករឿងរ៉ាវមួយចំនួនអំពីវីរបុរសចិនជាឧទាហរណ៍ ដូចជារឿងរ៉ាវស្នេហាជាតិអំពីលោក យី ហ្វី ពួកមេទ័ពនៃត្រកូលយ៉ាង និងលោក វិន ធានស៊ាង។ ម្ដេចបានជាគំនិតទាំងនេះ ត្រូវបានបន្សល់ទុករហូតមកដល់សព្វថ្ងៃនេះ? ប្រសិនបើយើងមើលរឿងនេះពីទិដ្ឋភាពរបស់មនុស្ស នៅក្នុងគ្រប់យុគសម័យ តែងតែមានមនុស្សមួយប្រភេទ ឬអ្នកគ្រប់គ្រងមួយប្រភេទ ដែលតែងតែប្រើឧទាហរណ៍ទាំងនេះ ហើយប្រើគំនិត និងស្មារតីរបស់តួអង្គទាំងនេះ ដើម្បីបង្រៀនមនុស្សពីមួយជំនាន់ទៅមួយជំនាន់ ដើម្បីឱ្យមនុស្សពីមួយជំនាន់ទៅមួយជំនាន់ ទទួលយកការគ្រប់គ្រងរបស់ពួកគេដោយអនុលោមតាម និងដោយឱនលំទោន ហើយដើម្បីឱ្យពួកគេអាចគ្រប់គ្រងមនុស្សពីមួយជំនាន់ទៅមួយជំនាន់បានយ៉ាងងាយស្រួល ព្រមទាំងធ្វើឱ្យការគ្រប់គ្រងរបស់ពួកគេកាន់តែនឹងនរ។ តាមរយៈការនិយាយអំពីភក្ដីភាពបែបល្ងង់ខ្លៅរបស់លោក យី ហ្វី និងពួកមេទ័ពនៃត្រកូលយ៉ាង ក៏ដូចជាស្មារតីស្នេហាជាតិរបស់លោក វិន ធានស៊ាង និងលោក ឈី យាន ពួកគេអប់រំប្រជារាស្ត្ររបស់ខ្លួន និងឱ្យរាស្ត្រទាំងនោះដឹងពីគោលការណ៍មួយគឺថា គេត្រូវតែប្រព្រឹត្តខ្លួនដោយភក្ដីភាព នេះហើយគឺជាអ្វីដែលមនុស្សមានចរិតលក្ខណៈសីលធម៌ដ៏ខ្ពង់ខ្ពស់គួរតែមាន។ តើមានភក្ដីភាពដល់កម្រិតណា? ដល់កម្រិតដែលថា «នៅពេលអធិរាជបញ្ជាឱ្យមន្ត្រីរបស់ទ្រង់ស្លាប់ ពួកគេគ្មានជម្រើសអ្វីក្រៅពីស្លាប់ឡើយ» និង «មន្ត្រីស្មោះត្រង់មិនអាចបម្រើស្តេចពីរអង្គបានទេ» នេះគឺជាពាក្យសម្ដីមួយទៀតដែលពួកគេគោរពបូជា។ ពួកគេក៏គោរពបូជាចំពោះអស់អ្នកដែលស្រឡាញ់ប្រទេសជាតិរបស់ខ្លួនផងដែរ។ តើការស្រឡាញ់ប្រទេសជាតិរបស់ខ្លួន មានន័យថាស្រឡាញ់អ្វី ឬស្រឡាញ់នរណា? ស្រឡាញ់ទឹកដីឬ? ស្រឡាញ់ប្រជាជននៅក្នុងប្រទេសនោះឬ? ហើយតើប្រទេសជាតិគឺជាអ្វី? (គឺអ្នកគ្រប់គ្រង។) អ្នកគ្រប់គ្រង គឺជាតំណាងរបស់ប្រទេសជាតិ។ ប្រសិនបើអ្នកនិយាយថា «ការស្រឡាញ់ប្រទេសជាតិរបស់ខ្ញុំ តាមពិតគឺជាការស្រឡាញ់ស្រុកកំណើត និងឪពុកម្ដាយរបស់ខ្ញុំទេ។ ខ្ញុំមិនស្រឡាញ់អ្នករាល់គ្នា ដែលជាអ្នកគ្រប់គ្រងឡើយ!» នោះពួកគេនឹងខឹងមិនខាន។ ប្រសិនបើអ្នកនិយាយថា «ការស្រឡាញ់ប្រទេសជាតិរបស់ខ្ញុំ គឺជាការស្រឡាញ់អ្នកគ្រប់គ្រង ដែលចេញពីក្រអៅបេះដូងដ៏ជ្រាលជ្រៅបំផុតរបស់ខ្ញុំ» ពួកគេនឹងទទួលយកវា ហើយពេញចិត្តចំពោះសេចក្ដីស្រឡាញ់បែបនេះ។ ប្រសិនបើអ្នកធ្វើឱ្យពួកគេយល់ និងបញ្ជាក់យ៉ាងច្បាស់ថា មនុស្សដែលអ្នកស្រឡាញ់មិនមែនជាពួកគេទេ នោះពួកគេនឹងមិនពេញចិត្តឡើយ។ តើអ្នកគ្រប់គ្រងឆ្លងកាត់គ្រប់យុគសម័យ តំណាងឱ្យនរណា? (សាតាំង។) ពួកគេតំណាងឱ្យសាតាំង ពួកគេគឺជាសមាជិកនៃបក្សពួករបស់សាតាំង ហើយពួកគេគឺជាពួកអារក្ស។ ពួកគេមិនអាចអប់រំប្រជាជនឱ្យថ្វាយបង្គំព្រះជាម្ចាស់ ឱ្យថ្វាយបង្គំព្រះអាទិករបានជាដាច់ខាត។ ពួកគេមិនអាចធ្វើរឿងនេះបានជាដាច់ខាត។ ផ្ទុយទៅវិញ ពួកគេប្រាប់ប្រជាជនថា អ្នកគ្រប់គ្រងគឺជាបុត្រស្ថានសួគ៌។ តើ «បុត្រស្ថានសួគ៌» មានន័យដូចម្ដេច? វាមានន័យថា ស្ថានសួគ៌ប្រគល់អំណាចដល់នរណាម្នាក់ ហើយបន្ទាប់មក បុគ្គលនេះត្រូវបានគេហៅថា «បុត្រស្ថានសួគ៌» និងមានអំណាចគ្រប់គ្រងលើមនុស្សទាំងអស់នៅក្រោមមេឃ។ តើនេះគឺជាគំនិតដែលអ្នកគ្រប់គ្រងបានបញ្ជ្រាបចូលទៅក្នុងប្រជាជនមែនទេ? (មែនហើយ។) នៅពេលដែលបុគ្គលណាម្នាក់ក្លាយជាបុត្រស្ថានសួគ៌ នោះវាត្រូវបានកំណត់ដោយស្ថានសួគ៌ ហើយបំណងនៃស្ថានសួគ៌គឺនៅជាមួយគេ ដូច្នេះ ប្រជាជនគួរតែទទួលយកការគ្រប់គ្រងរបស់បុគ្គលនោះដោយគ្មានលក្ខខណ្ឌ មិនថាវាជាការគ្រប់គ្រងបែបណាក៏ដោយ។ អ្វីដែលពួកគេបញ្ជ្រាបចូលទៅក្នុងមនុស្ស គឺជាគំនិតនេះ ដែលធ្វើឱ្យអ្នកទទួលយកបុគ្គលនោះថាជាបុត្រស្ថានសួគ៌ ដោយផ្អែកលើការទទួលស្គាល់របស់អ្នកចំពោះអត្ថិភាពនៃស្ថានសួគ៌។ តើការធ្វើឱ្យអ្នកទទួលយកបុគ្គលនោះថាជាបុត្រស្ថានសួគ៌ មានគោលបំណងអ្វី? វាមិនមែនដើម្បីធ្វើឱ្យអ្នកទទួលស្គាល់ថាមានស្ថានសួគ៌ ឬថាមានព្រះជាម្ចាស់ ឬថាមានព្រះអាទិករនោះទេ ប៉ុន្តែគឺដើម្បីធ្វើឱ្យអ្នកទទួលយកការពិតដែលថា បុគ្គលនេះគឺជាបុត្រស្ថានសួគ៌ ហើយថា ដោយសារតែគេគឺជាបុត្រស្ថានសួគ៌ ដែលកើតមានឡើងដោយអត្ថិភាពនៃបំណងរបស់ស្ថានសួគ៌ នោះប្រជាជនគួរតែទទួលយកការគ្រប់គ្រងរបស់គេ។ ទាំងនេះគឺជាប្រភេទគំនិតដែលពួកគេបញ្ជ្រាប។ នៅពីក្រោយគំនិតទាំងអស់នេះ ដែលបានវិវឌ្ឍតាំងពីដើមដំបូងនៃមនុស្សជាតិរហូតមកដល់សព្វថ្ងៃនេះ ទោះបីជាអ្វីដែលយើងវែកញែក គឺជាឃ្លា និងសំនួនវោហារសព្ទដែលមានបង្កប់អត្ថន័យបញ្ឆិតបញ្ឈៀង ឬជាសុភាសិតប្រជាប្រិយ និងពាក្យស្លោកទូទៅដែលគ្មានអត្ថន័យបញ្ឆិតបញ្ឈៀងទាល់តែសោះក៏ដោយ ក៏មានចំណង និងការបំភាន់របស់សាតាំងមកលើមនុស្សជាតិដែរ ក៏ដូចជាមានការកំណត់និយមន័យដ៏ខុសទំនងរបស់មនុស្សជាតិពុករលួយ ចំពោះគំនិតទាំងនេះផ្ទាល់តែម្ដង។ តើការកំណត់និយមន័យដ៏ខុសទំនងនេះ មានឥទ្ធិពលអ្វីមកលើមនុស្សជាតិនៅសម័យក្រោយៗទៀត? តើវាល្អ វិជ្ជមាន ឬអវិជ្ជមាន? (គឺអវិជ្ជមាន។) ជាមូលដ្ឋាន វាគឺអវិជ្ជមាន។ សូមលើកឧទាហរណ៍ពីពាក្យសម្ដីដែលថា «ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន» និង «លាក់បាំងសមត្ថភាពរបស់ខ្លួន ហើយប្រមូលកម្លាំងនៅក្នុងទីងងឹត» និង «ការស៊ូទ្រាំនឹងការធ្វើឱ្យអាម៉ាស់មុខ និងការរែកពុនបន្ទុកដ៏ធ្ងន់» និង «ឆន្ទៈប្រយុទ្ធដែលមិនព្រមចុះចាញ់» ក៏ដូចជា «ធ្វើពុតជារឿងមួយ តែលួចធ្វើរឿងមួយផ្សេងទៀត»។ តើពាក្យសម្ដីទាំងនេះមានឥទ្ធិពលអ្វីមកលើមនុស្សជាតិនៅសម័យក្រោយៗទៀត? ពោលគឺ នៅពេលដែលមនុស្សទទួលយកគំនិតទាំងនេះពីវប្បធម៌ប្រពៃណី មនុស្សពីមួយជំនាន់ទៅមួយជំនាន់ រសាត់ឃ្លាតកាន់តែឆ្ងាយទៅៗពីព្រះជាម្ចាស់ ហើយកាន់តែឆ្ងាយទៅៗពីការបង្កើត និងសេចក្ដីសង្គ្រោះរបស់ព្រះជាម្ចាស់មកលើមនុស្ស និងពីកិច្ចការនៃផែនការគ្រប់គ្រងរបស់ទ្រង់។ នៅពេលដែលមនុស្សទទួលយកទស្សនៈដ៏ខុសឆ្គងទាំងនេះពីវប្បធម៌ប្រពៃណី ពួកគេកាន់តែមានអារម្មណ៍ថា វាសនារបស់មនុស្សគួរតែស្ថិតនៅក្នុងដៃរបស់ពួកគេផ្ទាល់ ហើយថា សុភមង្គលត្រូវតែបង្កើតឡើងដោយដៃរបស់ពួកគេផ្ទាល់ ហើយថា ឱកាសគឺទុកសម្រាប់តែអ្នកដែលបានត្រៀមខ្លួនរួចជាស្រេចប៉ុណ្ណោះ ដែលនាំឱ្យមនុស្សជាតិកាន់តែបដិសេធព្រះជាម្ចាស់ បដិសេធអធិបតេយ្យភាពរបស់ព្រះជាម្ចាស់ និងរស់នៅក្រោមអំណាចរបស់សាតាំង។ ប្រសិនបើអ្នកប្រៀបធៀបអ្វីដែលមនុស្សក្នុងយុគសម័យទំនើបនិយមនិយាយ និងអ្វីដែលមនុស្សកាលពីពីរពាន់ឆ្នាំមុននិយមនិយាយ អត្ថន័យនៃការគិតនៅពីក្រោយរឿងទាំងនេះ តាមពិតគឺដូចគ្នា។ គ្រាន់តែថា មនុស្សសព្វថ្ងៃនេះ និយាយអំពីរឿងទាំងនោះកាន់តែជាក់លាក់ ហើយនិយាយចេញមកកាន់តែត្រង់ៗប៉ុណ្ណោះ។ ពួកគេមិនត្រឹមតែបដិសេធអត្ថិភាព និងអធិបតេយ្យភាពរបស់ព្រះជាម្ចាស់ប៉ុណ្ណោះទេ ប៉ុន្តែពួកគេថែមទាំងទាស់ទទឹង និងថ្កោលទោសព្រះជាម្ចាស់ដល់កម្រិតមួយកាន់តែធ្ងន់ធ្ងរឡើងៗទៀតផង។

ឧទាហរណ៍៖ មនុស្សនៅសម័យបុរាណបាននិយាយថា «នៅពេលដែលជាតិមានអាសន្ន មនុស្សគ្រប់រូបមានការទទួលខុសត្រូវក្នុងការចូលរួមចំណែករបស់ខ្លួន» ដែលជាពាក្យសម្ដីមួយត្រូវបានបន្សល់ទុករហូតមកដល់សព្វថ្ងៃនេះ។ មនុស្សឱ្យតម្លៃលើពាក្យសម្ដីនេះ ជាពិសេសអ្នកស្នេហាជាតិ ដែលចាត់ទុកពាក្យសម្ដីនេះជាបាវចនារបស់ពួកគេ។ ឥឡូវនេះ ដោយសារអ្នករាល់គ្នាបានមកដល់ក្រៅប្រទេស ប្រសិនបើមាននរណាម្នាក់និយាយថា មានហេតុការណ៍ខ្លះបានកើតឡើងនៅក្នុងប្រទេសចិន តើវាមានពាក់ព័ន្ធអ្វីនឹងអ្នករាល់គ្នាដែរឬទេ? (មិនពាក់ព័ន្ធទេ។) ហេតុអ្វីបានជាអ្នកនិយាយថា វាមិនមានពាក់ព័ន្ធអ្វីនឹងអ្នក? មានអ្នកខ្លះនិយាយថា៖ «ខ្ញុំស្អប់ប្រទេសនោះណាស់។ ពេលនេះពួកកុម្មុយនីស្តកំពុងកាន់អំណាច ដែលជាគណបក្សនយោបាយដ៏អាក្រក់នោះ។ គណបក្សកុម្មុយនីស្តគឺជាអារក្សសាតាំង វាជារបបផ្ដាច់ការ ហើយមិនមានពាក់ព័ន្ធអ្វីនឹងខ្ញុំឡើយ។ វាធ្វើទុក្ខបុកម្នេញពួកយើង និងរារាំងពួកយើងមិនឱ្យជឿលើព្រះជាម្ចាស់។ ខ្ញុំស្អប់វាណាស់»។ ឧបមាថា នៅថ្ងៃណាមួយ ប្រទេសនោះហៀបនឹងវិនាស អ្នកប្រហែលជាមិនមានអារម្មណ៍អ្វីនៅក្នុងចិត្តរបស់អ្នកទេ ប៉ុន្តែនៅពេលដែលអ្នកឮថា ខេត្តដែលអ្នកធ្លាប់រស់នៅពីដើម ត្រូវបានឈ្លានពាន និងកាន់កាប់ដោយក្រុមបរទេស អ្នកនឹងមានអារម្មណ៍ហាក់ដូចជាអ្នកបានក្លាយជាជនភៀសខ្លួនអ៊ីចឹង ជាជនអនាថាដែលគ្មានផ្ទះសម្បែងត្រូវត្រឡប់ទៅវិញ ហើយអ្នកនឹងមានអារម្មណ៍ពិបាកចិត្ត ព្រមទាំងមានអារម្មណ៍ថា អ្នកមិនអាចត្រឡប់ទៅរកឫសគល់របស់អ្នកវិញ ដូចជាស្លឹកឈើជ្រុះនោះទេ។ ការត្រឡប់ទៅរកឫសគល់របស់ខ្លួនវិញ ដូចជាស្លឹកឈើជ្រុះ នេះគឺជាគំនិតប្រពៃណីមួយទៀត។ ហើយឧបមាថា នៅថ្ងៃណាមួយបន្ទាប់ពីនោះ ស្រាប់តែអ្នកឮថា ស្រុកកំណើតរបស់អ្នក ជាទឹកដីដែលអ្នកបានកើត និងធំដឹងក្ដី ត្រូវបានឈ្លានពាន និងកាន់កាប់ដោយក្រុមបរទេស ផ្លូវដែលអ្នកធ្លាប់ដើរទៅសាលារៀនរាល់ថ្ងៃ ត្រូវបានកាន់កាប់ដោយក្រុមបរទេស ហើយផ្ទះរបស់អ្នក ព្រមទាំងដីធ្លីគ្រួសាររបស់អ្នក ត្រូវបានក្រុមបរទេសរឹបអូសយក។ អ្វីដែលធ្លាប់ជារបស់អ្នក គឺបាត់បង់អស់ហើយ។ ដីមួយដុំតូចនោះ ដែលដក់ជាប់យ៉ាងជ្រៅនៅក្នុងចិត្តរបស់អ្នក ដីមួយដុំដែលអ្នកមានចំណងទាក់ទងជិតស្និទ្ធបំផុតនោះ គឺបាត់បង់អស់ហើយ ហើយសាច់ញាតិរបស់អ្នកទាំងអស់នៅទីនោះ ក៏បាត់បង់អស់ដែរ។ នៅពេលនោះ អ្នកនឹងគិតថា៖ «តើខ្ញុំអាចមានផ្ទះសម្បែងយ៉ាងដូចម្ដេចទៅ បើខ្ញុំគ្មានប្រទេសជាតិនោះ? ពេលនេះ ខ្ញុំពិតជាបានក្លាយជាជនភៀសខ្លួនមែន ខ្ញុំពិតជាគ្មានផ្ទះសម្បែងមែន ខ្ញុំបានក្លាយជាជនអនាថាហើយ។ មើលទៅ ពាក្យសម្ដីដែលថា “នៅពេលដែលជាតិមានអាសន្ន មនុស្សគ្រប់រូបមានការទទួលខុសត្រូវក្នុងការចូលរួមចំណែករបស់ខ្លួន” គឺត្រឹមត្រូវមែន!»។ នៅពេលពេលវេលានោះមកដល់ អ្នកនឹងផ្លាស់ប្ដូរ។ ចុះហេតុអ្វីបានជាពេលនេះ អ្នកមិនគិតថាពាក្យសម្ដីនេះត្រឹមត្រូវអ៊ីចឹង? រឿងនេះមានសាវតារ និងបុព្វហេតុរបស់វា ពីព្រោះប្រទេសនោះធ្វើទុក្ខបុកម្នេញអ្នក និងបង្កសេចក្ដីឈឺចាប់ខ្លាំងពេកដល់អ្នក ហើយវាមិនទទួលយកអ្នកឡើយ ដូច្នេះអ្នកក៏ស្អប់វា។ ការពិតគឺថា អ្វីដែលអ្នកពិតជាស្អប់ មិនមែនជាទឹកដីនោះទេ។ អ្វីដែលអ្នកស្អប់ គឺជារបបបែបសាតាំងដែលធ្វើទុក្ខបុកម្នេញអ្នក។ អ្នកមិនទទួលស្គាល់វាថាជាប្រទេសរបស់អ្នកទេ ដូច្នេះនៅពេលនេះ រាល់ពេលដែលអ្នកដទៃនិយាយថា «នៅពេលដែលជាតិមានអាសន្ន មនុស្សគ្រប់រូបមានការទទួលខុសត្រូវក្នុងការចូលរួមចំណែករបស់ខ្លួន» អ្នកនិយាយថា «វាមិនមានពាក់ព័ន្ធអ្វីនឹងខ្ញុំឡើយ»។ ប៉ុន្តែនៅពេលថ្ងៃណាមួយ ទឹកដីដែលអ្នកបានកើត និងធំដឹងក្ដី លែងជារបស់អ្នកទៀត ហើយអ្នកលែងមានស្រុកកំណើតទៀតនោះ អ្នកនឹងមានអារម្មណ៍ថា អ្នកគឺជាជនអនាថា និងជាមនុស្សដែលគ្មានសញ្ជាតិ ហើយថា អ្នកពិតជាបានបាត់បង់ប្រទេសរបស់អ្នកមែន។ នៅពេលនោះ អ្នកនឹងមានអារម្មណ៍ឈឺចាប់នៅក្នុងចិត្តរបស់ខ្លួន។ តើអ្នកនឹងមានអារម្មណ៍ឈឺចាប់នៅក្នុងចិត្តរបស់ខ្លួនដោយសារអ្វី? វាអាចថា អ្នកនៅមិនទាន់មានអារម្មណ៍ដឹងយ៉ាងជ្រាលជ្រៅនៅពេលនេះទេ ប៉ុន្តែថ្ងៃណាមួយ វានឹងធ្វើឱ្យអ្នករំជួលចិត្តយ៉ាងជ្រាលជ្រៅ។ តើក្នុងកាលៈទេសៈបែបណា ទើបវានឹងធ្វើឱ្យអ្នករំជួលចិត្តយ៉ាងជ្រាលជ្រៅ? វាមិនគួរឱ្យខ្លាចទេ ប្រសិនបើប្រទេសរបស់អ្នកវិនាស ហើយអ្នកក្លាយជាសមាជិកនៃប្រជាជាតិដែលត្រូវបានគេយកឈ្នះនោះ។ តើអ្វីដែលគួរឱ្យខ្លាចទៅ? នៅពេលដែលអ្នកក្លាយជាសមាជិកនៃប្រជាជាតិដែលត្រូវគេយកឈ្នះ ហើយត្រូវបានគេសម្លុតធ្វើបាប ជេរប្រមាថ រើសអើង ជាន់ឈ្លី និងគ្មានកន្លែងរស់នៅដោយសុខសាន្ត នៅពេលនោះ អ្នកនឹងគិតថា៖ «ការមានប្រទេសជាតិគឺមានតម្លៃណាស់។ បើគ្មានប្រទេសជាតិទេ មនុស្សគ្មានផ្ទះសម្បែងពិតប្រាកដឡើយ។ មនុស្សមានផ្ទះសម្បែង ដោយផ្អែកលើការមានប្រទេសជាតិ ដូច្នេះ ពាក្យសម្ដីនោះនិយាយបានល្អណាស់គឺ “នៅពេលដែលជាតិមានអាសន្ន មនុស្សគ្រប់រូបមានការទទួលខុសត្រូវក្នុងការចូលរួមចំណែករបស់ខ្លួន”»។ នៅក្នុងឃ្លា «មនុស្សគ្រប់រូបមានការទទួលខុសត្រូវក្នុងការបំពេញចំណែករបស់ខ្លួន» តើ «ការទទួលខុសត្រូវ» នេះគឺដើម្បីអ្វី? គឺដើម្បីភាពសុខសាន្តនៃផ្ទះសម្បែងរបស់អ្នកផ្ទាល់ ដើម្បីអាចការពារផ្ទះសម្បែងរបស់អ្នកផ្ទាល់បាន។ នៅពេលអ្នកគិតអំពីរឿងនេះ នៅពេលអ្នកត្រូវបានរើសអើងដោយក្រុមបរទេស ឬនៅលើទឹកដីបរទេស នៅពេលអ្នកត្រូវការកន្លែងមួយដើម្បីជ្រកកោន ហើយនៅពេលអ្នកត្រូវការប្រទេសជាតិមួយនៅពីក្រោយអ្នក ដើម្បីគាំទ្រដល់សេចក្ដីថ្លៃថ្នូរ មុខមាត់ អត្តសញ្ញាណ និងឋានៈរបស់អ្នក តើអ្នកនឹងមានអារម្មណ៍យ៉ាងណា? អ្នកនឹងគិតថា៖ «ប្រសិនបើមនុស្សម្នាក់នៅបរទេស មានការគាំទ្រដ៏មានឥទ្ធិពលនៅពីក្រោយពួកគេ នោះច្បាស់ជាមាតុភូមិដ៏អស្ចារ្យមួយមិនខាន!» តើស្ថានភាពផ្លូវចិត្តរបស់អ្នកនៅពេលនោះ នឹងខុសគ្នាដែរឬទេ បើប្រៀបធៀបនឹងពេលនេះ? (នឹងខុសគ្នាមែន។) ឥឡូវនេះ អ្នកគ្រាន់តែមានកំហឹងមួយឆាវប៉ុណ្ណោះ ដូច្នេះ អ្នកនិយាយថា ទោះមានរឿងអ្វីកើតឡើងនៅក្នុងប្រទេសរបស់អ្នកក៏ដោយ ក៏វាមិនពាក់ព័ន្ធអ្វីនឹងអ្នកឡើយ។ ប្រសិនបើអ្នកនៅតែអាចនិយាយរឿងបែបនេះបាន នៅពេលពេលវេលានោះមកដល់ តើអ្នកត្រូវតែមានកម្ពស់បែបណាទៅ? មានការពិតមួយនៅលើលោកនេះ ដែលមនុស្សគ្រប់គ្នាប្រហែលជាដឹងនោះគឺថា បើគ្មានការគាំទ្រពីមាតុភូមិដ៏មានឥទ្ធិពលទេ អ្នកច្បាស់ជានឹងត្រូវគេរើសអើង និងសម្លុតធ្វើបាបនៅប្រទេសក្រៅមិនខាន។ នៅពេលពេលវេលាមកដល់ ដែលអ្នកពិតជាជួបប្រទះរឿងនោះ តើអ្នកនឹងប្រាថ្នាចង់បានអ្វីមុនគេបង្អស់? អ្នកខ្លះនឹងនិយាយថា៖ «វាមុខជាល្អណាស់ ប្រសិនបើខ្ញុំជាជនជាតិយូដា ឬជនជាតិជប៉ុន។ គ្មាននរណាម្នាក់ហ៊ានសម្លុតធ្វើបាបខ្ញុំឡើយ។ មនុស្សនៅគ្រប់ប្រទេសដែលខ្ញុំទៅ នឹងគោរពឱ្យតម្លៃខ្ញុំ។ ម្ដេចបានជាខ្ញុំកើតនៅប្រទេសចិនទៅវិញ? ប្រទេសនេះអសមត្ថភាព ហើយជនជាតិចិនត្រូវគេសម្លុតធ្វើបាបនៅគ្រប់ទីកន្លែងដែលពួកគេទៅ»។ តើអ្នករាល់គ្នានឹងគិតដល់អ្វីមុនគេ នៅពេលមានរឿងបែបនេះកើតឡើង? (ពួកយើងមានសេចក្ដីជំនឿលើព្រះជាម្ចាស់ ហើយចុះចូលនឹងការចាត់ចែង និងការរៀបចំរបស់ព្រះជាម្ចាស់។) នេះគឺត្រឹមត្រូវហើយ។ ប៉ុន្តែ តើមនុស្សម្នាក់ត្រូវតែយល់សេចក្ដីពិតប៉ុន្មាន តើពួកគេត្រូវតែមានបទពិសោធអ្វីខ្លះ ហើយគួរតែមានការយល់ដឹងតាមរយៈបទពិសោធច្រើនប៉ុនណា ដើម្បីអាចនិយាយរឿងបែបនេះបាន និងប្រែក្លាយវាទៅជាកម្ពស់របស់ពួកគេផ្ទាល់? នៅពេលមានរឿងបែបនេះកើតឡើង តើអ្នកត្រូវមានគំនិត ការយល់ដឹង និងបទពិសោធជាក់ស្ដែងបែបណា ដើម្បីកុំឱ្យទន់ខ្សោយ? ហើយដើម្បីកុំឱ្យមានអារម្មណ៍ពិបាកចិត្ត ទោះបីជាមាននរណាម្នាក់ស្ដោះទឹកមាត់ដាក់អ្នក និងហៅអ្នកថាជាសមាជិកនៃប្រជាជាតិដែលត្រូវគេយកឈ្នះក៏ដោយនោះ? តើអ្នកត្រូវតែមានកម្ពស់បែបណា ដើម្បីកុំឱ្យមានអារម្មណ៍ពិបាកចិត្ត និងមិនរងការរឹតត្បិតទាំងនេះ? តើអ្នករាល់គ្នាមានកម្ពស់បែបនេះហើយឬនៅ នាពេលឥឡូវនេះ? (នៅទេ។) អ្នកមិនទាន់មានវានៅឡើយទេ នាពេលឥឡូវនេះ ប៉ុន្តែ តើអ្នកអាចនឹងមានវានៅថ្ងៃណាមួយដែរឬទេ? តើអ្នកត្រូវតែបំពាក់បំប៉នដោយសេចក្ដីពិតអ្វីខ្លះ? តើអ្នករាល់គ្នាត្រូវតែយល់ពីសេចក្ដីពិតអ្វីខ្លះ? សព្វថ្ងៃនេះ គ្រាន់តែមនុស្សមួយចំនួនឮថា សមាជិកគ្រួសាររបស់ពួកគេនៅចិនដីគោក ត្រូវបានចាប់ខ្លួនដោយសារការជឿលើព្រះជាម្ចាស់ភ្លាម អ្វីដែលពួកគេយល់នៅក្នុងចិត្តរបស់ខ្លួន ដែលថាអ្វីៗគ្រប់យ៉ាងគឺស្ថិតនៅក្នុងព្រះហស្តរបស់ព្រះជាម្ចាស់ ក៏ក្លាយជាគោលលទ្ធិសម្រាប់ពួកគេ ហើយពួកគេត្រូវបានរឹតត្បិតដោយការពិតដែលថាសមាជិកគ្រួសាររបស់ពួកគេត្រូវបានចាប់ខ្លួន ហើយពួកគេគ្មានអារម្មណ៍ចង់បំពេញភារកិច្ចរបស់ខ្លួនឡើយ។ ប្រសិនបើពួកគេឮថាសាច់ញាតិណាម្នាក់បានស្លាប់ ពួកគេប្រហែលជាសន្លប់នៅនឹងកន្លែងហើយ។ តើអ្នករាល់គ្នានឹងមានអារម្មណ៍យ៉ាងណា ប្រសិនបើទឹកដីនោះត្រូវបានបំផ្លាញ ហើយមនុស្សទាំងអស់នៅទីនោះបានស្លាប់? តើរបស់ប្រពៃណី ដូចជាប្រទេសជាតិ ផ្ទះសម្បែង ស្រុកកំណើត និងមាតុភូមិ ក៏ដូចជាគំនិត និងវប្បធម៌ប្រពៃណីមួយចំនួនដែលទាក់ទងនឹងពាក្យពេចន៍ទាំងនេះ មានទម្ងន់កម្រិតណានៅក្នុងជម្រៅចិត្តរបស់អ្នករាល់គ្នា? នៅក្នុងជីវិតរបស់អ្នក តើរបស់ទាំងនោះនៅតែត្រួតត្រាសកម្មភាពទាំងអស់របស់អ្នក ព្រមទាំងគំនិត និងឥរិយាបថទាំងអស់របស់អ្នកដែរឬទេ? ប្រសិនបើដួងចិត្តរបស់អ្នកនៅតែត្រូវកាន់កាប់ដោយរបស់ប្រពៃណីទាំងអស់នេះ ដែលអ្នកមានទំនាក់ទំនងជាមួយ ដូចជាប្រទេសជាតិ ពូជសាសន៍ ប្រជាជាតិ គ្រួសារ ស្រុកកំណើត ទឹកដី និងអ្វីៗផ្សេងទៀត ពោលគឺ របស់ទាំងនេះនៅតែមានដាននៃវប្បធម៌ប្រពៃណីកម្រិតណាមួយនៅក្នុងចិត្តរបស់អ្នក នោះសេចក្ដីអធិប្បាយដែលអ្នកស្ដាប់ និងសេចក្ដីពិតដែលអ្នកយល់ សុទ្ធតែជាគោលលទ្ធិសម្រាប់អ្នកហើយ។ ប្រសិនបើអ្នកបានស្ដាប់សេចក្ដីអធិប្បាយជាច្រើនមកហើយ ប៉ុន្តែមិនអាចបោះបង់ចោលសូម្បីតែរបស់ជាមូលដ្ឋានបំផុត ដែលមនុស្សគួរតែបោះបង់ចោល និងផ្ដាច់ខ្លួនចេញពីពួកវាផង ហើយអ្នកមិនអាចប្រព្រឹត្តចំពោះពួកវាបានយ៉ាងត្រឹមត្រូវទេនោះ តើសេចក្ដីពិតដែលអ្នកយល់ទាំងនោះ ដោះស្រាយបញ្ហាអ្វីខ្លះឱ្យប្រាកដទៅ?

បន្ទាប់ពីជនជាតិចិនជាច្រើនបានមកដល់លោកខាងលិច ពួកគេចង់បញ្ជ្រាបវប្បធម៌ប្រពៃណីរបស់ខ្លួន និងរបស់ដែលពួកគេគិតថាត្រឹមត្រូវ និងល្អ ចូលទៅក្នុងគំនិតជនជាតិលោកខាងលិច។ ដូចគ្នានេះដែរ ជនជាតិលោកខាងលិចក៏មិនព្រមចាញ់ដែរ ហើយជឿថា វប្បធម៌ប្រពៃណីរបស់ពួកគេក៏មានប្រវត្តិយូរលង់ណាស់មកហើយផងដែរ។ ឧទាហរណ៍៖ រ៉ូមបុរាណ អេហ្ស៊ីបបុរាណ និងក្រិកបុរាណ សុទ្ធតែមានពាក្យ «បុរាណ» នៅក្នុងនោះ ហើយវប្បធម៌របស់ពួកគេមានអាយុកាលជាងបីពាន់ឆ្នាំមកហើយ។ បើមើលទៅលើតួលេខនេះ គឺមានកេរដំណែលវប្បធម៌ជាក់លាក់មួយនៅត្រង់នេះ ហើយរបស់ដែលបង្កើតឡើងដោយកេរដំណែលវប្បធម៌នេះ ត្រូវបានចាត់ទុកក្នុងចំណោមមនុស្សជាតិថាជាខ្លឹមសារនៃជីវិតមនុស្សទាំងមូល និងជាការសរុបបញ្ចូលគ្នានៃរបស់ដែលមានខ្លឹមសារបំផុត ដែលចេញមកពីជីវិត អត្ថិភាព និងការប្រព្រឹត្តខ្លួនរបស់មនុស្សជាតិ។ តើរបស់ដែលមានខ្លឹមសារបំផុត ដែលមនុស្សជាតិបានបន្សល់ទុកមក ត្រូវបានគេហៅថាអ្វី? គឺវប្បធម៌ប្រពៃណី។ មនុស្សពីមួយជំនាន់ទៅមួយជំនាន់ បានបន្សល់ទុកវប្បធម៌ប្រពៃណីនេះ ហើយមនុស្សគ្រប់គ្នាគិតនៅក្នុងចិត្តរបស់ខ្លួនថា នេះជារបស់ដ៏ល្អបំផុត។ មិនថាតើមនុស្សអាចប្រកាន់ខ្ជាប់វាបានឬអត់ក៏ដោយ ក៏និយាយជារួម មនុស្សគ្រប់ពូជសាសន៍ចាត់ទុកវាជារបស់ដែលខ្ពស់ជាងអ្វីៗទាំងអស់ និងចាត់ទុកវាជាសេចក្ដីពិត។ ហេតុដូច្នេះហើយ មនុស្សគ្រប់ពូជសាសន៍សុទ្ធតែមានរបស់ប្រពៃណីមួយចំនួនដែលអាចទប់ទល់នឹងការពិនិត្យពិច័យបាន ហើយដែលមានឥទ្ធិពលយ៉ាងជ្រាលជ្រៅជាពិសេសលើពួកគេ ហើយពួកគេប្រើរបស់ទាំងនេះដើម្បីប្រកួតប្រជែង និងប្រៀបធៀបគ្នាទៅវិញទៅមក ហើយថែមទាំងព្យាយាមយកឈ្នះគ្នាទៅវិញទៅមកទៀតផង។ ឧទាហរណ៍ ជនជាតិចិននិយាយថា៖ «ស្រាសចិនរបស់យើងគឺល្អ វាមានជាតិអាល់កុលខ្ពស់ណាស់!» ជនជាតិលោកខាងលិចនិយាយថា៖ «តើស្រារបស់អ្នករាល់គ្នាមានអ្វីអស្ចារ្យទៅ? ជាតិអាល់កុលខ្ពស់ពេកដល់ថ្នាក់ធ្វើឱ្យអ្នកស្រវឹងបន្ទាប់ពីផឹកវា ហើយលើសពីនេះទៅទៀត វាពិតជាប៉ះពាល់ដល់ថ្លើមណាស់។ ស្រាក្រហមដែលពួកយើងជាជនជាតិលោកខាងលិចផឹក មានជាតិអាល់កុលទាប វាមិនសូវប៉ះពាល់ដល់ថ្លើមទេ ហើយវាក៏ជួយសម្រួលដល់ចរន្តឈាមផងដែរ»។ ជនជាតិចិននិយាយថា៖ «ស្រាសរបស់យើងក៏ជួយសម្រួលដល់ចរន្តឈាមដែរ ហើយជួយបានយ៉ាងល្អទៀតផង។ គ្រាន់តែអ្នកផឹកវាភ្លាម វាធ្វើឱ្យស្រវឹងភ្លាម ហើយមុខរបស់អ្នកឡើងក្រហមព្រឿងៗតែម្ដង។ ស្រាក្រហមរបស់អ្នករាល់គ្នានោះ មិនសូវខ្លាំងទេ មិនថាអ្នកផឹកច្រើនប៉ុនណាក៏មិនស្រវឹងដែរ។ អ្នកឃើញទេ ពួកយើងមានវប្បធម៌ស្រាសម្រាប់ការផឹកស្រា និងវប្បធម៌តែសម្រាប់ការផឹកតែ»។ ជនជាតិលោកខាងលិចនិយាយថា៖ «ពួកយើងក៏មានវប្បធម៌តែសម្រាប់ការផឹកតែ និងវប្បធម៌កាហ្វេសម្រាប់ការផឹកកាហ្វេ វប្បធម៌ស្រាសម្រាប់ការផឹកស្រាដែរ ហើយសព្វថ្ងៃនេះ ពួកយើងថែមទាំងមានវប្បធម៌អាហាររហ័សទៀតផង»។ ក្នុងការប្រៀបធៀបគ្នាទៅវិញទៅមក គ្មាននរណាព្រមចុះចាញ់នរណាឡើយ ហើយក៏គ្មាននរណាទទួលយកអ្វីពីនរណាដែរ។ ពួកគេសុទ្ធតែគិតថារបស់ខ្លួនឯងគឺជាសេចក្ដីពិត ប៉ុន្តែតាមពិតទៅ គ្មានរបស់ណាមួយជាសេចក្ដីពិតទេ។ កុំនិយាយដល់ពួកអ្នកគ្មានជំនឿអី អ្វីដែលគួរឱ្យសោកស្ដាយបំផុតនោះគឺថា សូម្បីតែអស់អ្នកដែលជឿលើព្រះជាម្ចាស់ ហើយអ្វីដែលកាន់តែអាក្រក់នោះគឺ សូម្បីតែអស់អ្នកដែលបានទទួលយកកិច្ចការដំណាក់កាលនេះអស់រយៈពេល ២០ ឬ ៣០ ឆ្នាំមកហើយក្ដី ក៏មិនបានដឹងថា របស់ទាំងនេះមិនមែនជាសេចក្ដីពិតទាល់តែសោះដែរ។ មានអ្នកខ្លះនិយាយថា៖ «តើអាចនិយាយថាវាមានពាក់ព័ន្ធនឹងសេចក្ដីពិតបានដែរឬទេ?» សូម្បីតែនិយាយថាវាមានពាក់ព័ន្ធ ក៏មិនបានផង។ វាមិនមែនជាសេចក្ដីពិតទេ វាមិនមានការជាប់ទាក់ទង ឬទំនាក់ទំនងណាមួយជាមួយនឹងសេចក្ដីពិតសោះឡើយ ពួកវាមិនដូចគ្នាទេ ហើយពួកវាមិនមែនជារឿងតែមួយឡើយ។ ដូចជាទង់ដែងនៅតែជាទង់ដែងអ៊ីចឹង មិនថាវាត្រូវបានស្រោបមាស ឬខាត់ឱ្យរលោងបានយ៉ាងល្អប៉ុនណានោះទេ ចំណែកឯមាសដែលមិនបានខាត់ មិនភ្លឺ ឬមិនរលោង ក៏នៅតែជាមាសដដែល គឺពួកវាមិនមែនជារឿងតែមួយឡើយ។

មានអ្នកខ្លះសួរថា៖ «តើមនុស្សដែលទទួលបានការអប់រំ និងការបណ្ដុះបណ្ដាលពីវប្បធម៌ប្រពៃណីបានយ៉ាងល្អគួរសម ងាយទទួលយកសេចក្ដីពិតឬទេ?» មិនងាយទេ ទាំងនេះគឺជារឿងពីរដាច់ដោយឡែកពីគ្នា។ វាត្រឹមតែជារបៀបរស់នៅរបស់ពួកគេប៉ុណ្ណោះដែលមានភាពខុសគ្នាបន្តិចបន្តួច ប៉ុន្តែអាកប្បកិរិយារបស់មនុស្សចំពោះការទទួលយកសេចក្ដីពិត គំនិត និងទស្សនៈផ្សេងៗរបស់ពួកគេ និងកម្រិតនៃសេចក្ដីពុករលួយរបស់មនុស្សជាតិទាំងមូល គឺដូចគ្នា។ នៅពេលដែលព្រះជាម្ចាស់ចាប់ផ្ដើមមានព្រះបន្ទូលនៅក្នុងកិច្ចការដំណាក់កាលនេះរបស់ទ្រង់ គឺកិច្ចការនៅគ្រាចុងក្រោយ ទ្រង់កំពុងមានព្រះបន្ទូលនៅក្នុងបរិបទនៃជនជាតិចិន ហើយថ្លែងព្រះបន្ទូលរបស់ទ្រង់ទៅកាន់ពួកគេ។ សាមសិបឆ្នាំបានកន្លងផុតទៅ ហើយនៅពេលដែលព្រះបន្ទូលទាំងនេះត្រូវបានផ្សាយទៅកាន់គ្រប់ពូជសាសន៍ផ្សេងៗនៅតំបន់ផ្សេងទៀតនៃទ្វីបអាស៊ី និងនៅកន្លែងនានាដូចជាទ្វីបអឺរ៉ុប និងទ្វីបអាមេរិកជាដើម បន្ទាប់ពីមនុស្សបានអានព្រះបន្ទូលទាំងនេះ ទោះបីជាមនុស្សមានស្បែកខ្មៅ ស ត្នោត ឬលឿងក៏ដោយ ក៏ពួកគេសុទ្ធតែនិយាយថា «ព្រះបន្ទូលទាំងនេះកំពុងនិយាយអំពីពួកយើង»។ ព្រះបន្ទូលរបស់ព្រះជាម្ចាស់ លាតត្រដាងពីនិស្ស័យពុករលួយរបស់មនុស្សលោកទាំងអស់។ មានមនុស្សតិចណាស់ដែលនិយាយថា៖ «ព្រះបន្ទូលទាំងនេះសុទ្ធតែថ្លែងទៅកាន់អ្នករាល់គ្នាជាជនជាតិចិន។ ព្រះបន្ទូលទាំងនេះកំពុងនិយាយអំពីនិស្ស័យពុករលួយរបស់អ្នករាល់គ្នាជាជនជាតិចិន ដែលពួកយើងមិនមាននិស្ស័យនោះឡើយ»។ មានតែមនុស្សមួយចំនួនតូចប៉ុណ្ណោះ ជាអស់អ្នកដែលគ្មានការយល់ដឹងខាងវិញ្ញាណ ទើបនិយាយរឿងបែបនេះ។ កាលពីអតីតកាល ជនជាតិកូរ៉េខាងត្បូងមានការយល់ច្រឡំបែបនេះ។ ពួកគេជឿថា ប្រជាជនកូរ៉េខាងត្បូងរស់នៅក្រោមប្រព័ន្ធសង្គមប្រជាធិបតេយ្យ និងសេរី ហើយរងឥទ្ធិពលពីវប្បធម៌គ្រីស្ទបរិស័ទ ក៏ដូចជាវប្បធម៌កូរ៉េរាប់ពាន់ឆ្នាំ ដូច្នេះ ពូជសាសន៍របស់ពួកគេមានភាពលេចធ្លោ និងខ្ពង់ខ្ពស់ជាងជនជាតិចិន។ ហេតុអ្វីបានជាពួកគេគិតបែបនោះ? ពីព្រោះបន្ទាប់ពីជនជាតិចិនជាច្រើនបានមកដល់ប្រទេសកូរ៉េខាងត្បូង ពួកគេបានធ្វើឱ្យកន្លែងនានាដែលពួកគេទៅ ខ្វះអនាម័យ និងមានសំឡេងរំខានកាន់តែខ្លាំង អំពើចោរកម្ម និងបទល្មើសមានការកើនឡើង ហើយរឿងនេះមានឥទ្ធិពលអវិជ្ជមានមួយចំនួនដល់បរិយាកាសសង្គម។ ហេតុដូច្នេះហើយ បងប្អូនប្រុសស្រីនៅប្រទេសកូរ៉េខាងត្បូងជឿថា៖ «ជនជាតិចិនគឺជាកូនចៅរបស់នាគដ៏ធំមានសម្បុរក្រហម និងជាពូជពង្សរបស់ម៉ូអាប់។ ពួកយើងជាជនជាតិកូរ៉េខាងត្បូង មិនត្រូវបាននាគដ៏ធំមានសម្បុរក្រហមធ្វើឱ្យពុករលួយឡើយ»។ តើពួកគេកំពុងបង្កប់ន័យដូចម្ដេច តាមរយៈការនិយាយបែបនោះ? គឺថា «ពួកយើងមិនត្រូវបាននាគដ៏ធំមានសម្បុរក្រហមធ្វើឱ្យពុករលួយទេ ដូច្នេះ ពួកយើងមិនពុករលួយដូចជនជាតិចិនឡើយ។ ជនជាតិចិនពុករលួយជាងពួកយើង។ ពួកយើងល្អជាងជនជាតិចិន»។ តើពួកគេមានន័យដូចម្ដេចចំពោះពាក្យ «ល្អជាង»? (មានឥរិយាបថល្អជាង។) ក្នុងន័យមួយ គឺនិយាយអំពីឥរិយាបថ។ ក្នុងន័យមួយទៀត ពួកគេបានជឿចេញពីក្រអៅបេះដូងរបស់ខ្លួនថា វប្បធម៌ប្រពៃណីដែលប្រជាជាតិកូរ៉េខាងត្បូងបានបង្កើត និងបានទទួលយកតាំងពីដើមដំបូងនៃប្រវត្តិសាស្ត្រមក គឺខ្ពង់ខ្ពស់ខ្លាំងជាងវប្បធម៌ និងប្រពៃណីរបស់ប្រជាជាតិចិនទៅទៀត ហើយថា ប្រជាជន និងពូជសាសន៍ដែលត្រូវបានបណ្ដុះបណ្ដាលដោយវប្បធម៌ប្រពៃណីប្រភេទនេះ គឺខ្ពង់ខ្ពស់ជាងអស់អ្នកដែលត្រូវបានបណ្ដុះបណ្ដាលដោយវប្បធម៌ប្រពៃណីចិន។ ហេតុដូច្នេះហើយ នៅពេលដែលពួកគេអានព្រះបន្ទូលរបស់ព្រះជាម្ចាស់ ហើយឃើញព្រះជាម្ចាស់មានព្រះបន្ទូលថា «អ្នករាល់គ្នាជាសំរាមដ៏ថោកទាប» ពួកគេគិតថា ទ្រង់កំពុងមានព្រះបន្ទូលអំពីជនជាតិចិន។ បងប្អូនប្រុសស្រីជនជាតិចិនបាននិយាយថា៖ «ពាក្យ “អ្នករាល់គ្នា” ដែលព្រះជាម្ចាស់មានព្រះបន្ទូល គឺសំដៅលើមនុស្សជាតិ»។ ជនជាតិកូរ៉េខាងត្បូងបាននិយាយថា៖ «នោះមិនត្រឹមត្រូវទេ ព្រះជាម្ចាស់កំពុងមានព្រះបន្ទូលអំពី “អ្នករាល់គ្នា” មិនមែនពួកយើងឡើយ។ អ្វីដែលព្រះជាម្ចាស់កំពុងបង្កប់ន័យ គឺមិនរាប់បញ្ចូលជនជាតិកូរ៉េខាងត្បូងទេ»។ នោះហើយជាអ្វីដែលពួកគេបានគិត។ ពោលគឺ មិនថាពួកគេមើលរឿងរ៉ាវពីទិដ្ឋភាពណាក៏ដោយ ក៏ទស្សនៈ និងគោលជំហររបស់ពួកគេ មិនមែនចេញពីទស្សនៈនៃសេចក្ដីពិតឡើយ កុំថាឡើយចេញពីទស្សនៈប្រកបដោយសត្យានុម័ត និងយុត្តិធម៌នោះ។ ផ្ទុយទៅវិញ ពួកគេមើលរឿងរ៉ាវចេញពីបរិបទនៃពូជសាសន៍ និងវប្បធម៌ប្រពៃណីមួយ។ ហេតុដូច្នេះហើយ ទោះបីជាពួកគេមើលរឿងរ៉ាវយ៉ាងណាក៏ដោយ ក៏លទ្ធផលជាបន្តបន្ទាប់ គឺផ្ទុយពីសេចក្ដីពិត។ ពីព្រោះមិនថាពួកគេមើលរឿងរ៉ាវយ៉ាងណានោះទេ ក៏ចំណុចចាប់ផ្ដើមរបស់ពួកគេតែងតែជា «អ្វីៗគ្រប់យ៉ាងអំពីប្រជាជាតិកូរ៉េខាងត្បូងដ៏អស្ចារ្យរបស់យើងគឺត្រឹមត្រូវ អ្វីៗគ្រប់យ៉ាងអំពីវាគឺជាស្ដង់ដា ហើយអ្វីៗគ្រប់យ៉ាងអំពីវាគឺត្រឹមត្រូវ»។ ពួកគេបានមើលអ្វីៗគ្រប់យ៉ាង និងវាស់ស្ទង់អ្វីៗគ្រប់យ៉ាងចេញពីទស្សនៈ និងចំណុចចាប់ផ្ដើមដ៏ខុសឆ្គង ដូច្នេះ តើលទ្ធផលដូចដែលពួកគេបានយល់ឃើញនោះ ត្រូវ ឬខុស? (គឺខុស។) ពួកគេប្រាកដជាខុសហើយ។ ចុះតើអ្វីគួរតែជាស្ដង់ដាដែលត្រូវយកមកវាស់ស្ទង់អ្វីៗគ្រប់យ៉ាង? (គឺសេចក្ដីពិត។) វាគួរតែជាសេចក្ដីពិត នេះហើយទើបជាស្ដង់ដា។ ស្ដង់ដារបស់ពួកគេផ្ទាល់ គឺខុសតាំងពីមូលដ្ឋានមកម្ល៉េះ។ ពួកគេវាស់ស្ទង់របស់សព្វសារពើ និងព្រឹត្តិការណ៍ទាំងអស់ចេញពីទស្សនៈ និងគោលជំហរដ៏ខុសឆ្គង ដូច្នេះ លទ្ធផលដែលបានវាស់ស្ទង់ គឺប្រាកដជាខុស មិនយុត្តិធម៌ មិនត្រឹមត្រូវ ហើយរឹតតែមិនសត្យានុម័តទៅទៀត។ ហេតុដូច្នេះហើយ វាជារឿងលំបាកសម្រាប់ពួកគេក្នុងការទទួលយករឿងបរទេសមួយចំនួន ហើយលើសពីនេះទៅទៀត ការគិតរបស់ពួកគេគឺជ្រុលនិយម បិទជិត ចង្អៀតចង្អល់ ហើយងាយនឹងតក់ក្រហល់ណាស់។ តើភាពតក់ក្រហល់របស់ពួកគេមកពីណា? នោះគឺមិនថាពួកគេនិយាយអ្វីក៏ដោយ ក៏ពួកគេត្រូវតែលើកឡើងពី «ប្រជាជាតិកូរ៉េខាងត្បូងដ៏អស្ចារ្យរបស់យើង» ហើយពួកគេទទូចចង់បន្ថែមពាក្យ «ដ៏អស្ចារ្យ» នេះ។ តើពាក្យ «ដ៏អស្ចារ្យ» មានន័យដូចម្ដេច? តើពាក្យ «ដ៏អស្ចារ្យ» នេះ មិនតំណាងឱ្យភាពក្រអឺតក្រទមទេឬ? ប្រសិនបើអ្នកធ្វើដំណើរជុំវិញពិភពលោក ឬមើលផែនទី តើប្រទេសកូរ៉េខាងត្បូងមានទំហំប៉ុនណាទៅ? ប្រសិនបើវាពិតជាធំជាងប្រទេសដទៃ ហើយពិតជាអាចហៅថាអស្ចារ្យមែននោះ អ៊ីចឹងមិនអីទេ ហៅវាថា «ដ៏អស្ចារ្យ» ចុះ។ ប៉ុន្តែបើប្រៀបធៀបជាមួយប្រទេសដទៃនៅលើផែនដី ប្រទេសកូរ៉េខាងត្បូងមិនមែនជាកន្លែងធំដុំឡើយ ចុះហេតុអ្វីបានជាពួកគេទទូចហៅវាថា «ដ៏អស្ចារ្យ» ដូច្នេះ? បន្ថែមពីនេះ ទោះបីជាប្រទេសមួយធំ ឬតូចក៏ដោយ ក៏ច្បាប់ និងវប្បធម៌ប្រពៃណីដែលវាបង្កើតឡើង មិនមែនមកពីព្រះជាម្ចាស់ឡើយ ហើយពួកវាពិតជាមិនមែនមកពីសេចក្ដីពិតជាដាច់ខាត។ នេះគឺដោយសារតែ មុនពេលមនុស្សម្នាក់ទទួលយកសេចក្ដីពិត និងទទួលយកសេចក្ដីសង្គ្រោះរបស់ព្រះជាម្ចាស់ គំនិតទាំងអស់ដែលពួកគេទទួលយក គឺមកពីសាតាំង។ តើគំនិត ទស្សនៈ និងវប្បធម៌ប្រពៃណីទាំងអស់ដែលសាតាំងបានបង្កើតឡើង ធ្វើអ្វីខ្លះមកលើមនុស្ស? អ្វីដែលពួកវាធ្វើ គឺបំភាន់ ធ្វើឱ្យពុករលួយ ចងរឹត និងរឹតត្បិតមនុស្ស ដែលជាលទ្ធផលធ្វើឱ្យមនុស្សជាតិពុករលួយមានគំនិតចង្អៀតចង្អល់ និងជ្រុលនិយម ហើយមានទស្សនៈចំពោះរឿងរ៉ាវដែលលម្អៀងទៅម្ខាង និងមានអគតិ រហូតដល់កម្រិតដែលមិនសមហេតុផល និងគួរឱ្យអស់សំណើច។ ទាំងនេះគឺជាផលវិបាកនៃការដែលសាតាំងធ្វើឱ្យមនុស្សជាតិពុករលួយ។ ដូច្នេះ នៅពេលដែលមនុស្សនៅក្នុងប្រទេសជាច្រើន និងសូម្បីតែពូជសាសន៍មួយចំនួនឮពាក្យថា «ព្រះជាម្ចាស់បានក្លាយជាសាច់ឈាមនៅប្រទេសចិន» តើប្រតិកម្មដំបូងរបស់ពួកគេគឺជាអ្វី? ពាក្យមួយម៉ាត់គឺ មិនអាចទៅរួចទេ! តើពួកគេគិតថាកន្លែងនោះអាចជាទីណា? (គឺអ៊ីស្រាអែល។) ត្រូវហើយ គឺអ៊ីស្រាអែល។ មនុស្សចូលចិត្តធ្វើតាមបទប្បញ្ញត្តិ និងប្រកាន់ខ្ជាប់នូវសញ្ញាណបំផុត។ ពួកគេគិតថា អ៊ីស្រាអែលគឺជាកន្លែងដែលព្រះជាម្ចាស់បានបំពេញកិច្ចការ ហើយដូច្នេះ ព្រះជាម្ចាស់គួរតែលេចមកនៅអ៊ីស្រាអែល ឬនៅអាណាចក្រដ៏មានអំណាចណាមួយដែលពួកគេគោរពបូជា ឬពួកគេគិតថា ព្រះជាម្ចាស់គួរតែលេចមកនៅក្នុងប្រទេសមួយ ដែលនៅក្នុងសញ្ញាណ និងការស្រមើស្រមៃរបស់ពួកគេ ធ្លាប់មានអរិយធម៌បុរាណមួយ។ ច្បាស់ណាស់ថា ប្រទេសចិនមិនមែនជាប្រទេសបែបនេះឡើយ ដូច្នេះ វាជារឿងលំបាកសម្រាប់ពួកគេក្នុងការទទួលយកទីបន្ទាល់ដែលថា ព្រះជាម្ចាស់បានក្លាយជាសាច់ឈាមនៅប្រទេសចិន ហើយត្រឹមតែរឿងនេះមួយ គឺគ្រប់គ្រាន់ដើម្បីធ្វើឱ្យពួកគេបាត់បង់ឱកាសនេះដើម្បីត្រូវបានសង្គ្រោះហើយ។ តើនរណាជាអ្នកបង្កឱ្យមានរឿងនេះ? (គឺពួកគេខ្លួនឯង។) ដោយសារតែពួកគេប្រកាន់ខ្ជាប់នូវសញ្ញាណបែបនេះ ហើយបានក្លាយជាអ្នកដែលបះបោរ ព្រមទាំងមិនស្វែងរកសេចក្ដីពិតដើម្បីដោះស្រាយបញ្ហានេះទាល់តែសោះ ពួកគេបានធ្វើឱ្យខ្លួនឯងរងគ្រោះថ្នាក់យ៉ាងធ្ងន់ធ្ងរ និងបានបំផ្លាញឱកាសតែមួយគត់នេះក្នុងការទទួលបានសេចក្ដីសង្គ្រោះ។

ការស្រមើស្រមៃ និងសញ្ញាណជាច្រើនដែលមនុស្សមាន នៅពេលដែលពួកគេមិនយល់សេចក្ដីពិត ហើយសូម្បីតែរបស់មួយចំនួនដែលមនុស្សថ្វាយបង្គំ គឺគួរឱ្យអស់សំណើច និងមិនសមហេតុផលខ្លាំងណាស់។ ស្ត្រីជនជាតិកូរ៉េខាងត្បូងម្នាក់ ដែលរស់នៅសហរដ្ឋអាមេរិក និងជាអ្នកដែលចូលចិត្តប្រទេសនេះ បានប្រាស្រ័យទាក់ទងជាមួយជនជាតិអាមេរិក ហើយម្នាក់ក្នុងចំណោមពួកគេបានសួរនាងថា៖ «ពិធីបុណ្យចូលឆ្នាំតាមចន្ទគតិជិតមកដល់ហើយ។ តើជនជាតិចិនបរិភោគអ្វីក្នុងអំឡុងពេលបុណ្យចូលឆ្នាំតាមចន្ទគតិ?» នាងនិយាយថា៖ «ខ្ញុំមិនមែនជាជនជាតិចិនទេ ខ្ញុំជាជនជាតិកូរ៉េខាងត្បូង»។ ជនជាតិអាមេរិកនោះឆ្លើយតបថា៖ «ចុះជនជាតិកូរ៉េខាងត្បូងមិនប្រារព្ធពិធីបុណ្យចូលឆ្នាំតាមចន្ទគតិដែរទេឬ?» នាងក៏និយាយថា៖ «ពួកយើងជាជនជាតិកូរ៉េខាងត្បូង មិនប្រារព្ធពិធីបុណ្យចូលឆ្នាំតាមចន្ទគតិទេ»។ ជនជាតិអាមេរិកនោះនិយាយថា៖ «ខ្ញុំស្មានតែជនជាតិកូរ៉េខាងត្បូងប្រារព្ធពិធីបុណ្យចូលឆ្នាំតាមចន្ទគតិ ដូចជនជាតិចិនដែរតើ»។ នាងឆ្លើយតបដោយសំឡេងកំបុតៗយ៉ាងខ្លាំងថា៖ «ពួកយើងមិនដូចជនជាតិចិនទេ! តើវាត្រឹមត្រូវទេ ដែលអ្នកគិតថាពួកយើងប្រារព្ធពិធីបុណ្យចូលឆ្នាំតាមចន្ទគតិនោះ? នេះគឺជាការប្រមាថយ៉ាងធ្ងន់ធ្ងរដល់សេចក្ដីថ្លៃថ្នូររបស់ពួកយើងជាជនជាតិកូរ៉េខាងត្បូងហើយ!» តើជនជាតិកូរ៉េខាងត្បូងពិតជាមិនប្រារព្ធពិធីបុណ្យចូលឆ្នាំតាមចន្ទគតិមែនឬ? (ពួកគេប្រារព្ធវាតើ។) តាមពិតទៅ ជនជាតិកូរ៉េខាងត្បូងក៏ប្រារព្ធពិធីបុណ្យចូលឆ្នាំតាមចន្ទគតិដែរ។ ចុះហេតុអ្វីបានជានាងនិយាយថា ជនជាតិកូរ៉េខាងត្បូងមិនប្រារព្ធវាទៅវិញ? ចូរយើងពិភាក្សាអំពីរឿងនេះ។ តើការប្រារព្ធពិធីបុណ្យចូលឆ្នាំតាមចន្ទគតិ គឺត្រឹមត្រូវ ឬក៏អត់? តើអ្នករាល់គ្នាអាចពន្យល់ពីរឿងនេះឱ្យច្បាស់បានដែរឬទេ? សម្រាប់ជនបរទេស ការប្រារព្ធពិធីបុណ្យចូលឆ្នាំតាមចន្ទគតិ មិនមែនជារឿងគួរឱ្យខ្មាសអៀនពីធម្មជាតិរបស់វានោះទេ។ វាគឺជាពិធីដ៏ពិសេសមួយ ដែលរំលឹកដល់ថ្ងៃដ៏សំខាន់មួយនៅក្នុងជីវិតរបស់មនុស្ស។ សម្រាប់មនុស្សដែលរស់នៅក្នុងពិភពនៃវប្បធម៌ប្រពៃណីនេះ ការប្រារព្ធពិធីបុណ្យចូលឆ្នាំតាមចន្ទគតិ មិនមែនជារឿងខុស ឬជារឿងគួរឱ្យខ្មាសអៀនឡើយ ចុះហេតុអ្វីបានជាស្ត្រីម្នាក់នោះមិនហ៊ានទទួលស្គាល់ថាខ្លួនប្រារព្ធពិធីបុណ្យចូលឆ្នាំតាមចន្ទគតិដូច្នេះ? ពីព្រោះពេលដែលនាងទទួលស្គាល់ថាខ្លួនប្រារព្ធពិធីបុណ្យចូលឆ្នាំតាមចន្ទគតិភ្លាម នាងលែងមានលក្ខណៈជាជនជាតិលោកខាងលិចទៀតហើយ ហើយនាងនឹងត្រូវបានគេចាត់ទុកថាជាជនជាតិអាស៊ីបូព៌ាដែលប្រកាន់ប្រពៃណីខ្លាំង ហើយនាងមិនចង់ឱ្យគេគិតថា នាងគឺជាស្ត្រីអាស៊ីបូព៌ាដែលប្រកាន់ប្រពៃណីឡើយ។ នាងចង់ឱ្យគេគិតថា នាងគ្មានប្រពៃណីអាស៊ីបូព៌ាទេ ហើយថានាងមិនយល់ពីប្រពៃណីអាស៊ីបូព៌ាឡើយ ឬថានាងថែមទាំងមិនដឹងអ្វីសោះអំពីពួកវាទៀតផង។ នាងក៏ចង់ឱ្យពួកគេដឹងថា នាងនិយាយភាសាអង់គ្លេសបានយ៉ាងស្ទាត់ជំនាញ លាបសក់ពណ៌ទង់ដែង ពាក់ឡេនភ្នែកពណ៌ខៀវ ស្លៀកពាក់ដូចជនជាតិលោកខាងលិច ហើយមានភាពក្លាហាន និងមិនរងការរឹតត្បិត មានសេរីភាព ឯករាជ្យ និងមានការយល់ដឹងជ្រៅជ្រះ ដូចស្ត្រីលោកខាងលិចដែរ។ នោះហើយជារបៀបដែលនាងចង់ឱ្យគេចាត់ទុកនាង។ ហេតុដូច្នេះហើយ ក្រោមឥទ្ធិពលនៃការគិតនេះ រាល់ពេលមានរឿងអ្វីកើតឡើងចំពោះនាង របៀបដែលនាងប្រព្រឹត្ត នឹងស្របទៅតាមការគិតនេះ។ រាល់ពេលមាននរណាម្នាក់សួរនាងថា តើជនជាតិកូរ៉េខាងត្បូងប្រារព្ធពិធីបុណ្យចូលឆ្នាំតាមចន្ទគតិដែរឬទេ នាងឆ្លើយតបថា «ពួកយើងជាជនជាតិកូរ៉េខាងត្បូង មិនប្រារព្ធពិធីបុណ្យចូលឆ្នាំតាមចន្ទគតិទេ»។ ប្រសិនបើអស់អ្នកដែលស្និទ្ធស្នាលនឹងនាងនិយាយថា៖ «ច្បាស់ណាស់ថាពួកយើងប្រារព្ធពិធីបុណ្យចូលឆ្នាំតាមចន្ទគតិ ចុះហេតុអ្វីបានជាអ្នកនិយាយថា ពួកយើងមិនប្រារព្ធវាដូច្នេះ?» តើនាងនឹងឆ្លើយតបយ៉ាងដូចម្ដេច? «អ្នកល្ងង់ណាស់។ ប្រសិនបើខ្ញុំនិយាយថា ពួកយើងប្រារព្ធពិធីបុណ្យចូលឆ្នាំតាមចន្ទគតិ តើពួកគេមិនដឹងថាខ្ញុំជាជនជាតិកូរ៉េខាងត្បូងដែលប្រកាន់ប្រពៃណីទេឬ?» នាងចង់ឱ្យមនុស្សម្នាគិតថា នាងកើត និងធំដឹងក្ដីនៅសហរដ្ឋអាមេរិក។ ប្រសិនបើអ្នកសួរនាងថា «អ្នកកើតនៅទីនេះ ប៉ុន្តែតើគ្រួសាររបស់អ្នករស់នៅទីនេះបានប៉ុន្មានជំនាន់ហើយ?» នាងនឹងនិយាយថា៖ «ដូនតារបស់ពួកយើងធំដឹងក្ដីនៅទីនេះ»។ នាងគិតថា នេះគឺជានិមិត្តសញ្ញានៃអត្តសញ្ញាណ និងឋានៈ ដូច្នេះ នាងហ៊ាននិយាយកុហកដល់ថ្នាក់នេះ ហើយមិនខ្លាចអ្នកដទៃចាប់កំហុសបានឡើយ។ តើនេះជាការគិតប្រភេទណាទៅ? តើរឿងនេះសមនឹងឱ្យនាងកុហកដែរឬទេ? តើវាសមនឹងប្រថុយដែរឬទេ? អត់ទេ វាមិនសមឡើយ។ សូម្បីតែរឿងតូចតាចបែបនេះ ក៏អាចលាតត្រដាងពីគំនិត និងទស្សនៈរបស់មនុស្សម្នាក់បានដែរ។ តើគំនិត និងទស្សនៈប្រភេទណាខ្លះដែលត្រូវបានលាតត្រដាង? ក្មេងស្រីជនជាតិចិនមួយចំនួនពិតជាស្រស់ស្អាតណាស់ ប៉ុន្តែពួកគេទទូចចង់លាបសក់ពណ៌ទង់ដែង អ៊ុតសក់ឱ្យរួញ ពាក់ឡេនភ្នែកពណ៌ផ្សេងៗដើម្បីប្ដូរពណ៌ភ្នែករបស់ពួកគេ ហើយធ្វើពុតជាជនបរទេស។ វាពិតជាគួរឱ្យទើសភ្នែកណាស់នៅពេលឃើញបែបនេះ។ ហេតុអ្វីបានជាពួកគេទទូចចង់ធ្វើជាមនុស្សប្រភេទនោះ? តើពូជពង្សរបស់ពួកគេបានផ្លាស់ប្ដូរដែរឬទេ បន្ទាប់ពីពួកគេចាប់ផ្ដើមតែងខ្លួនបែបនោះ? ទោះបីជាពូជពង្សរបស់ពួកគេបានផ្លាស់ប្ដូរ ហើយនៅជាតិក្រោយ ពួកគេចាប់កំណើតជាជនជាតិស្បែកស ឬជាមនុស្សនៃពូជសាសន៍ដែលពួកគេឱ្យតម្លៃខ្ពស់ក៏ដោយ ចុះតើយ៉ាងម៉េចទៅ? តើអ្នករាល់គ្នាអាចមើលឃើញរឿងនេះច្បាស់ដែរឬទេ? ប្រសិនបើនរណាម្នាក់ទទូចចង់ប្រព្រឹត្តខ្លួនតាមបែបបទណាមួយ និងអត្តចរិតណាមួយ ហើយធ្វើពុតជាសមាជិកនៃប្រជាជាតិ ឬពូជសាសន៍ដែលពួកគេគោរពបូជា តើនេះមកពីហេតុអ្វីទៅ? តើមានការគិតបង្កប់ពីក្រោយណាមួយ ដែលគ្រប់គ្រងរឿងនេះដែរឬទេ? តើការគិតដែលគ្រប់គ្រងរឿងនេះគឺជាអ្វី? វាដូចជាស្ត្រីជនជាតិកូរ៉េខាងត្បូងនោះអ៊ីចឹង។ នៅពេលដែលជនជាតិអាមេរិកសួរនាងថា តើនាងចេះលេងវាយកូនឃ្លីលើតុដែរឬទេ នាងនិយាយថា «តើវាយកូនឃ្លីលើតុគឺជាអ្វី? មានតែជនជាតិចិនទេដែលលេងកីឡានោះ។ ពួកយើងលេងតេន្នីស និងវាយកូនហ្គោល»។ តើមនុស្សប្រភេទណាទៅ ដែលអាចប្រព្រឹត្តខ្លួន និងនិយាយបែបនេះបាន? តើវាមិនរាងក្លែងក្លាយបន្តិចទេឬ? អ្វីៗគ្រប់យ៉ាងដែលនាងធ្វើគឺក្លែងក្លាយ ហើយវាធ្វើឱ្យជីវិតរបស់នាងហត់នឿយណាស់! តើអ្នករាល់គ្នានឹងប្រព្រឹត្តខ្លួនបែបនេះដែរឬទេ? ជនជាតិចិនមួយចំនួនដែលរស់នៅលោកខាងលិចរាប់សិបឆ្នាំ លែងចេះនិយាយភាសាចិនទៀតហើយ នៅពេលពួកគេត្រឡប់ទៅស្រុកកំណើតវិញ។ តើនេះជារឿងអាក្រក់មែនទេ? (មែនហើយ។) អ្នកខ្លះនិយាយថា៖ «ពួកយើងដាច់ខាតមិនត្រូវភ្លេចឫសគល់របស់ខ្លួនឡើយ។ ព្រះជាម្ចាស់ក៏មានព្រះបន្ទូលដែរថា មនុស្សមិនគួរភ្លេចឫសគល់របស់ខ្លួនទេ។ ព្រះជាម្ចាស់គឺជាឫសគល់របស់មនុស្ស។ មនុស្សត្រូវបានបង្កើតឡើងដោយព្រះជាម្ចាស់ ហើយអ្វីៗគ្រប់យ៉ាងអំពីមនុស្ស គឺមានប្រភពមកពីព្រះជាម្ចាស់ ដូច្នេះ ក្នុងនាមជាភាវៈដែលព្រះបានបង្កើត មនុស្សត្រូវតែថ្វាយបង្គំព្រះជាម្ចាស់ នេះហើយជាអត្ថន័យនៃការមិនភ្លេចឫសគល់របស់ខ្លួន»។ តើវាមិនដូច្នេះទេឬ? មានសេចក្ដីពិតដែលត្រូវស្វែងរកនៅក្នុងគ្រប់ស្ថានការណ៍ទាំងអស់ ប៉ុន្តែមនុស្សមិនស្វែងរកសេចក្ដីពិតទេ ហើយពួកគេប្រកាន់ខ្ជាប់ទាំងស្រុងនូវវប្បធម៌ប្រពៃណី។ ហេតុអ្វីបានជាដូច្នេះ? អ្នកខ្លះនិយាយថា៖ «ពួកយើងមិនដែលភ្លេចឫសគល់របស់យើងឡើយ។ ទោះពួកយើងទៅដល់ទីណាក៏ដោយ ក៏ពួកយើងទទួលស្គាល់ថា ពួកយើងគឺជាជនជាតិចិនដែរ ហើយពួកយើងទទួលស្គាល់ថា ប្រទេសរបស់យើងក្រីក្រ និងអន់ថយ។ ពួកយើងនឹងមិនភ្លេចឫសគល់របស់ខ្លួនជាដាច់ខាត»។ តើនេះត្រឹមត្រូវដែរឬទេ? ក្នុងទិដ្ឋភាពមួយ បញ្ហាទាំងអស់នេះគឺដោយសារតែឥទ្ធិពល និងការអប់រំដ៏ជ្រាលជ្រៅហួសហេតុនៃអ្វីដែលហៅថា វប្បធម៌ប្រពៃណីទាំងនេះមកលើមនុស្សជាតិ។ ក្នុងទិដ្ឋភាពមួយទៀតគឺថា សូម្បីតែបន្ទាប់ពីមនុស្សបានស្ដាប់សេចក្ដីអធិប្បាយអស់រយៈពេលជាច្រើនឆ្នាំមកហើយក៏ដោយ ក៏ពួកគេមិនបានពិចារណាយ៉ាងយកចិត្តទុកដាក់ និងស្វែងរកថាតើសេចក្ដីពិតគឺជាអ្វីនោះឡើយ។ ផ្ទុយទៅវិញ ពួកគេជារឿយៗប្រើប្រាស់វប្បធម៌ប្រពៃណី និងរបស់អាប់ឱនដែលពួកគេមានរួចទៅហើយ ដែលពួកគេបានរៀនរួចទៅហើយ ដូច្នេះហើយក៏ចាក់ឫសយ៉ាងរឹងមាំនោះ យកមកបន្លំធ្វើជាសេចក្ដីពិត។ នេះគឺជាទិដ្ឋភាពទីពីរ។ ទិដ្ឋភាពទីបីគឺ បន្ទាប់ពីស្ដាប់សេចក្ដីអធិប្បាយរួច មនុស្សមិនស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់ឡើយ។ ផ្ទុយទៅវិញ ពួកគេប្រើប្រាស់ទស្សនៈប្រពៃណី ព្រមទាំងចំណេះដឹង និងអ្វីៗដែលបានរៀនសូត្រនៅក្នុងសញ្ញាណរបស់មនុស្សដែលពួកគេបានដឹងរួចមកហើយនោះ មកវាស់ស្ទង់ព្រះបន្ទូលរបស់ព្រះជាម្ចាស់។ ដូច្នេះ រហូតមកដល់ពេលនេះ ទោះបីជាមនុស្សបានស្ដាប់សេចក្ដីអធិប្បាយជាច្រើនក៏ដោយ ក៏អ្វីដែលហៅថាគោលការណ៍នៃការប្រព្រឹត្តខ្លួន និងអ្វីដែលហៅថាគោលការណ៍នៃការបំពេញភារកិច្ចរបស់ខ្លួន និងការបម្រើព្រះជាម្ចាស់ ដែលមនុស្សនិយាយតៗគ្នានោះ ក៏ជារឿយៗផ្អែកលើចំណេះដឹង សុភាសិត និងពាក្យស្លោកទូទៅមួយចំនួន ដែលពួកគេចាត់ទុកថាត្រឹមត្រូវផងដែរ។ ឧទាហរណ៍៖ ប្រសិនបើមានអ្នកខ្លះធ្វើរឿងខុសឆ្គង ហើយអ្នកដឹកនាំពួកជំនុំ ឬបងប្អូនប្រុសស្រីលួសកាត់ពួកគេ ពួកគេនឹងគិតថា៖ «ហ៊ឹស ដូចពាក្យសម្ដីទាំងនោះនិយាយអ៊ីចឹង “ការប្រហារជីវិតគ្មានអ្វីក្រៅពីធ្វើឱ្យក្បាលជ្រុះពីស្មាទេ ចូរមានភាពអត់ទ្រាំនៅគ្រប់ទីកន្លែង តាមដែលអាចធ្វើទៅបាន” និង “កុំលើកដៃវាយមនុស្សដែលកំពុងញញឹមដាក់យើង”។ ខ្ញុំបានទទួលយកចំណុចខ្វះខាតបន្តិចបន្តួចរបស់ខ្ញុំនេះដោយអត់ធ្មត់ ទាំងមានស្នាមញញឹមទៅហើយ ចុះហេតុអ្វីបានជាអ្នកនៅតែបន្តលាតត្រដាងខ្ញុំពីរឿងនេះទៀត?» ពីសំបកក្រៅ ពួកគេស្ដាប់ និងចុះចូលយ៉ាងស្ដាប់បង្គាប់ ប៉ុន្តែតាមពិតទៅ នៅជ្រៅក្នុងចិត្តរបស់ពួកគេ ពួកគេកំពុងប្រើប្រាស់សញ្ញាណប្រពៃណីដើម្បីប្រកែកតបត និងទាស់ទទឹង។ តើអ្វីជាមូលហេតុនៃការទាស់ទទឹងរបស់ពួកគេ? គឺដោយសារតែពួកគេគិតថា ពាក្យសម្ដីដែលថា «ការប្រហារជីវិតគ្មានអ្វីក្រៅពីធ្វើឱ្យក្បាលជ្រុះពីស្មាទេ ចូរមានភាពអត់ទ្រាំនៅគ្រប់ទីកន្លែង តាមដែលអាចធ្វើទៅបាន» និង «កុំលើកដៃវាយមនុស្សដែលកំពុងញញឹមដាក់យើង» គឺជាសេចក្ដីពិតដ៏ពិតប្រាកដ និងត្រឹមត្រូវ ហើយថា ការដែលនរណាម្នាក់នៅតែបន្តលួសកាត់ និងលាតត្រដាងពួកគេឥតឈប់ឈរ ដោយគ្មានមនោសញ្ចេតនាសូម្បីបន្តិចនោះ គឺជារឿងខុសឆ្គង ហើយនោះមិនមែនជាសេចក្ដីពិតឡើយ។

តើអ្នករាល់គ្នាទទួលបានការយល់ដឹងកាន់តែស៊ីជម្រៅអំពីសេចក្ដីពិត ពីខ្លឹមសារដែលយើងទើបតែបានប្រកបគ្នាដែរឬទេ? (ទទួលបានហើយ។) អ្នកខ្លះអាចនឹងនិយាយថា៖ «ឥឡូវនេះ ដោយសារព្រះអង្គបានមានព្រះបន្ទូលប្រាប់ពួកទូលបង្គំពីរឿងនេះ ពួកទូលបង្គំមិនដឹងថា តើគោលការណ៍អ្វីខ្លះដែលពួកទូលបង្គំគួរតែប្រកាន់ខ្ជាប់ក្នុងការអនុវត្តនោះទេ។ បើគ្មានវប្បធម៌ប្រពៃណីទាំងនេះ ព្រមទាំងសញ្ញាណ និងចំណេះដឹងទាំងនេះទេ តើពួកទូលបង្គំគួររស់នៅយ៉ាងដូចម្ដេចទៅ? តើពួកទូលបង្គំគួរប្រព្រឹត្តដោយរបៀបណា? បើគ្មានរឿងទាំងនេះដើម្បីគ្រប់គ្រងពួកទូលបង្គំទេ តើពួកទូលបង្គំអាចហើបមាត់ និងផ្សាយព្រះបន្ទូលរបស់ព្រះជាម្ចាស់បានដោយរបៀបណា? បើគ្មានរឿងទាំងនេះទេ តើមូលដ្ឋានសម្រាប់ពួកទូលបង្គំក្នុងការផ្សាយព្រះបន្ទូលរបស់ព្រះជាម្ចាស់ មិនត្រូវបាត់បង់ទៅហើយទេឬ? ចុះបើដូច្នេះ តើពួកទូលបង្គំនៅសល់អ្វីទៀតទៅ?» អ៊ីចឹង អ្វីដែលខ្ញុំប្រាប់ពួកគេគឺថា ប្រសិនបើអ្នកពិតជាគ្មានរឿងទាំងនេះទេ នោះវានឹងកាន់តែងាយស្រួលក្នុងការស្វែងរកសេចក្ដីពិត ហើយវានឹងកាន់តែងាយស្រួលក្នុងការទទួលយកសេចក្ដីពិត និងត្រឡប់មកឯព្រះជាម្ចាស់វិញ។ ពីមុន នៅពេលអ្នកហើបមាត់ អ្វីៗដែលចេញមកសុទ្ធតែជាទស្សនវិជ្ជាបែបសាតាំង និងចំណេះដឹងផ្នែកវប្បធម៌ ដូចជា «មនុស្សឆ្លាតចេះបត់បែនតាមកាលៈទេសៈ» «កុំលើកដៃវាយមនុស្សដែលកំពុងញញឹមដាក់យើង» «ការប្រហារជីវិតគ្មានអ្វីក្រៅពីធ្វើឱ្យក្បាលជ្រុះពីស្មាទេ ចូរមានភាពអត់ទ្រាំនៅគ្រប់ទីកន្លែង តាមដែលអាចធ្វើទៅបាន» និងអ្វីៗជាច្រើនទៀត។ ឥឡូវនេះ អ្នកត្រិះរិះ ហើយគិតថា៖ «ខ្ញុំមិនអាចនិយាយបែបនោះទេ ពាក្យសម្ដីទាំងនេះសុទ្ធតែខុស ពួកវាត្រូវបានបដិសេធ និងថ្កោលទោសទៅហើយ ចុះតើខ្ញុំគួរនិយាយអ្វីទៅ? ត្រូវបន្តអានព្រះបន្ទូលរបស់ព្រះជាម្ចាស់ដោយចិត្តរាបទាប និងត្រឹមត្រូវ ហើយស្វែងរកមូលដ្ឋានចេញពីព្រះបន្ទូលរបស់ព្រះជាម្ចាស់»។ មនុស្សបំពេញភារកិច្ចរបស់ខ្លួន និងដើរតាមព្រះជាម្ចាស់ ប៉ុន្តែរាល់ពេលដែលពួកគេហើបមាត់ អ្វីៗដែលចេញមកសុទ្ធតែជាសុភាសិត ពាក្យពោលទាំងនេះ ព្រមទាំងរឿង និងទស្សនៈមួយចំនួនដែលពួកគេទទួលបានពីវប្បធម៌ប្រពៃណី។ នៅពេលមានរឿងអ្វីមួយកើតឡើងចំពោះខ្លួន គ្មាននរណាម្នាក់ អាចលើកតម្កើង ឬធ្វើបន្ទាល់ថ្វាយព្រះជាម្ចាស់បានយ៉ាងពេញលេញ ហើយនិយាយថា «ព្រះជាម្ចាស់មានព្រះបន្ទូលបែបនេះ» ឬ «ព្រះជាម្ចាស់មានព្រះបន្ទូលបែបនោះ» ឡើយ។ គ្មាននរណាម្នាក់និយាយបែបនោះទេ គ្មាននរណាម្នាក់ហើបមាត់ ហើយសូត្រព្រះបន្ទូលរបស់ព្រះជាម្ចាស់ឡើយ។ អ្នកមិនអាចសូត្រព្រះបន្ទូលរបស់ព្រះជាម្ចាស់បានទេ ប៉ុន្តែអ្នកអាចសូត្រពាក្យសម្ដីទូទៅទាំងនោះបាន ចុះតើនៅក្នុងចិត្តរបស់អ្នកពោរពេញទៅដោយអ្វីឱ្យប្រាកដទៅ? គឺសុទ្ធតែជារឿងទាំងអស់នោះដែលមកពីសាតាំង។ អ្នកខ្លះ នៅពេលប្រធានក្រុមរបស់ពួកគេត្រួតពិនិត្យកិច្ចការរបស់ពួកគេ ពួកគេនិយាយថា៖ «តើអ្នកកំពុងត្រួតពិនិត្យអ្វីហ្នឹង? កុំសង្ស័យមនុស្សដែលអ្នកប្រើ ហើយកុំប្រើមនុស្សដែលអ្នកសង្ស័យ។ ប្រសិនបើអ្នកតែងតែសង្ស័យខ្ញុំ ចុះហេតុអ្វីបានជាអ្នកប្រើខ្ញុំ? គ្រាន់តែរកអ្នកផ្សេងឱ្យធ្វើវាទៅបានហើយ»។ ពួកគេគិតថា នេះជារបៀបប្រព្រឹត្តដ៏ត្រឹមត្រូវ ហើយពួកគេមិនអនុញ្ញាតឱ្យអ្នកដទៃមើលការខុសត្រូវ និងរិះគន់ពួកគេឡើយ។ ក៏មានមនុស្សដែលបានរងទុក្ខយ៉ាងច្រើនក្រៃលែងក្នុងការបំពេញភារកិច្ចរបស់ខ្លួនដែរ ប៉ុន្តែដោយសារពួកគេមិនបានស្វែងរកគោលការណ៍ ហើយបានបង្អាក់ និងរំខានដល់កិច្ចការរបស់ពួកជំនុំ នៅទីបំផុត ពួកគេត្រូវបានដកហូតតំណែង ហើយថែមទាំងត្រូវបានលួសកាត់ទៀតផង។ បន្ទាប់ពីបានស្ដាប់ពាក្យសម្ដីថ្កោលទោសខ្លះៗរួចមក ពួកគេមានចិត្តប្រឆាំង ហើយគិតថា៖ «មានពាក្យមួយពោលថា “ទោះបីជាខ្ញុំមិនសម្រេចបានអ្វីក៏ដោយ ក៏ខ្ញុំបានស៊ូទ្រាំនឹងទុក្ខលំបាកដែរ បើមិនមែនទុក្ខលំបាកទេ ក៏ជាការនឿយហត់ដែរ”។ ខ្ញុំគ្រាន់តែបានប្រព្រឹត្តកំហុសតូចតាចនេះសោះ តើវាមានបញ្ហាអ្វីទៅ?» ដោយសារពួកគេបានរៀនពាក្យសម្ដីទូទៅនេះមុនគេ ហេតុនេះហើយ វាបានចាក់ឫសយ៉ាងជ្រៅនៅក្នុងពួកគេ ដោយគ្រប់គ្រង និងជះឥទ្ធិពលដល់គំនិតរបស់ពួកគេ វាជំរុញឱ្យពួកគេប្រើពាក្យសម្ដីនេះ នៅក្នុងមជ្ឈដ្ឋាននេះ និងបន្ទាប់ពីស្ថានភាពនេះបានកើតឡើង ជាមូលដ្ឋានសម្រាប់ការទាស់ទទឹង ព្រមទាំងមិនចុះចូលនឹងការប្រព្រឹត្តនៃដំណាក់របស់ព្រះជាម្ចាស់ចំពោះពួកគេ។ បើដូច្នេះមែន តើពួកគេនៅតែអាចចុះចូលបានដែរឬទេ? តើវានៅតែងាយស្រួលសម្រាប់ពួកគេក្នុងការទទួលយកសេចក្ដីពិតដែរឬទេ? ទោះបីជាពីសំបកក្រៅ ពួកគេចុះចូលក៏ដោយ នោះក៏ព្រោះតែពួកគេគ្មានជម្រើស ហើយវាគឺជាជម្រើសចុងក្រោយប៉ុណ្ណោះ។ ទោះបីជាពីសំបកក្រៅ ពួកគេមិនតបតក៏ដោយ ក៏នៅតែមានការទាស់ទទឹងនៅក្នុងដួងចិត្តរបស់ពួកគេដែរ។ តើនេះគឺជាការចុះចូលពិតប្រាកដដែរឬទេ? (មិនមែនទេ។) នេះគឺជាការធ្វើឱ្យតែបានៗប៉ុណ្ណោះ វាមិនមែនជាការចុះចូលពិតប្រាកដឡើយ។ គ្មានការចុះចូលនៅត្រង់នេះទេ មានតែការរកលេសដោះសា ភាពអវិជ្ជមាន និងការប្រឆាំងប៉ុណ្ណោះ។ តើការរកលេសដោះសា ភាពអវិជ្ជមាន និងការប្រឆាំងនេះ កើតឡើងយ៉ាងដូចម្ដេច? ពួកវាកើតចេញពីពាក្យសម្ដីដែលថា “ទោះបីជាខ្ញុំមិនសម្រេចបានអ្វីក៏ដោយ ក៏ខ្ញុំបានស៊ូទ្រាំនឹងទុក្ខលំបាកដែរ បើមិនមែនទុក្ខលំបាកទេ ក៏ជាការនឿយហត់ដែរ”។ តើពាក្យសម្ដីនេះបានធ្វើឱ្យនិស្ស័យប្រភេទណាកើតឡើងនៅក្នុងមនុស្សទាំងនេះ? គឺការមិនស្ដាប់បង្គាប់ ភាពរឹងទទឹង ការប្រឆាំង និងការរកលេសដោះសា។ តើអ្នករាល់គ្នាទទួលបានការយល់ដឹងបន្ថែមអំពីសេចក្ដីពិត ពីការប្រកបគ្នានេះដែរឬទេ? នៅពេលអ្នកបានវែកញែក និងញែកដឹងយ៉ាងច្បាស់ពីអ្វីៗដែលអវិជ្ជមានទាំងនេះ ហើយគាស់កកាយពួកវាចេញពីចិត្តរបស់អ្នក នោះអ្នកនឹងអាចស្វែងរកសេចក្ដីពិត និងអនុវត្តសេចក្ដីពិតបាន រាល់ពេលដែលមានរឿងអ្វីមួយកើតឡើងចំពោះអ្នក ពីព្រោះរឿងចាស់ៗត្រូវបានលះបង់ចោល ហើយលែងអាចជំរុញអ្នកឱ្យពឹងផ្អែកលើពួកវា ក្នុងការបំពេញភារកិច្ចរបស់ខ្លួន ការបម្រើព្រះជាម្ចាស់ និងការដើរតាមព្រះជាម្ចាស់ទៀតហើយ។ រឿងទាំងនោះលែងជាគោលការណ៍នៃការប្រព្រឹត្តខ្លួនរបស់អ្នកទៀតហើយ ពួកវាលែងជាគោលការណ៍ដែលអ្នកគួរប្រកាន់ខ្ជាប់ នៅពេលបំពេញភារកិច្ចរបស់ខ្លួនទៀតហើយ ហើយពួកវាត្រូវបានរិះគន់ និងថ្កោលទោសរួចទៅហើយ។ ប្រសិនបើអ្នកយកពួកវាមកប្រើប្រាស់ម្ដងទៀត តើនឹងមានអ្វីកើតឡើងនៅក្នុងជម្រៅចិត្តរបស់អ្នក? តើអ្នកនៅតែសប្បាយចិត្តដូចមុនដែរឬទេ? តើអ្នកនៅតែជឿជាក់យ៉ាងខ្លាំងថាអ្នកត្រឹមត្រូវដែរឬទេ? ច្បាស់ណាស់ថា វាមិនទំនងជាបែបនោះទេ។ ប្រសិនបើរឿងទាំងនេះនៅក្នុងខ្លួនអ្នក ពិតជាត្រូវបានដកចេញមែន នោះអ្នកគួរតែស្វែងរកនៅក្នុងព្រះបន្ទូលរបស់ព្រះជាម្ចាស់ថា តើអ្វីឱ្យប្រាកដទៅជាគោលការណ៍ពិត ហើយតើអ្វីឱ្យប្រាកដទៅជាសេចក្ដីតម្រូវរបស់ព្រះជាម្ចាស់។ អ្នកខ្លះឧស្សាហ៍និយាយថា៖ «ចូរធ្វើតាមបង្គាប់របស់ចៅហ្វាយអ្នក បើមិនដូច្នេះទេ អ្នកនឹងមិនទទួលបានអ្វីសោះឡើយ ទោះជាអ្នកខិតខំប្រឹងប្រែងយ៉ាងលំបាកបំផុតក៏ដោយ»។ តើពាក្យសម្ដីនេះត្រឹមត្រូវ ឬខុស? វាប្រាកដជាខុសហើយ។ តើវាខុសយ៉ាងដូចម្ដេច? តើពាក្យ «ចៅហ្វាយ» នៅក្នុងឃ្លា «ធ្វើតាមបង្គាប់របស់ចៅហ្វាយអ្នក» សំដៅទៅលើនរណា? គឺនយោជិករបស់អ្នក ថៅកែរបស់អ្នក ថ្នាក់លើរបស់អ្នក។ ពាក្យ «ចៅហ្វាយ» នេះ គឺខុសបាត់ទៅហើយ។ ព្រះជាម្ចាស់មិនមែនជានយោជិករបស់អ្នក មិនមែនជាថៅកែរបស់អ្នក ឬជាអ្នកគ្រប់គ្រងរបស់អ្នកឡើយ។ ព្រះជាម្ចាស់ គឺជាព្រះជាម្ចាស់របស់អ្នក។ អ្នកគ្រប់គ្រង ថៅកែ និងថ្នាក់លើ សុទ្ធតែជាប្រភេទដូចគ្នា និងនៅកម្រិតដូចគ្នាជាមួយមនុស្ស។ តាមសារជាតិ ពួកគេគឺដូចគ្នា ពួកគេសុទ្ធតែជាមនុស្សលោកពុករលួយ។ អ្នកស្ដាប់ពួកគេ ទទួលប្រាក់ឈ្នួលពីពួកគេ ហើយធ្វើអ្វីក៏ដោយដែលពួកគេប្រាប់ឱ្យអ្នកធ្វើ។ ពួកគេបើកប្រាក់ឈ្នួលឱ្យអ្នក ទៅតាមទំហំប៉ុនណាក៏ដោយនៃការងារដែលអ្នកធ្វើ ហើយគ្មានអ្វីលើសពីនេះទេ។ តើពាក្យ «ទទួលបាន» នៅក្នុងឃ្លា «បើមិនដូច្នេះទេ អ្នកនឹងមិនទទួលបានអ្វីសោះឡើយ ទោះជាអ្នកខិតខំប្រឹងប្រែងយ៉ាងលំបាកបំផុតក៏ដោយ» មានន័យដូចម្ដេច? (ស្នាដៃ។) ស្នាដៃ និងប្រាក់កម្រៃ។ កម្លាំងជំរុញសម្រាប់សកម្មភាពរបស់អ្នក គឺដើម្បីទទួលបានប្រាក់ឈ្នួល។ រឿងនេះមិនទាមទារឱ្យមានភក្ដីភាព ឬការស្ដាប់បង្គាប់ឡើយ ហើយក៏មិនតម្រូវឱ្យមានការស្វែងរកសេចក្ដីពិត និងការថ្វាយបង្គំដែរ គឺគ្មានរឿងទាំងនេះទេ វាគ្រាន់តែជាការដោះដូរប៉ុណ្ណោះ។ នេះពិតជារឿងមួយដែលត្រូវបានរិះគន់ និងថ្កោលទោស នៅក្នុងដំណើរការនៃការជឿលើព្រះជាម្ចាស់ ការបំពេញភារកិច្ច និងការដេញតាមសេចក្ដីពិតរបស់អ្នក។ ប្រសិនបើអ្នកចាត់ទុកពាក្យសម្ដីដែលថា «ចូរធ្វើតាមការបង្គាប់របស់ចៅហ្វាយអ្នក បើមិនដូច្នេះទេ អ្នកនឹងមិនទទួលបានអ្វីសោះឡើយ ទោះជាអ្នកខិតខំប្រឹងប្រែងយ៉ាងលំបាកបំផុតក៏ដោយ» ថាជាសេចក្ដីពិតមួយ នោះនេះគឺជាកំហុសដ៏ធ្ងន់ធ្ងរហើយ។ នៅពេលដែលអ្នកព្យាយាមធ្វើឱ្យមនុស្សមួយចំនួនយល់សេចក្ដីពិត ប្រតិកម្មរបស់ពួកគេនឹងយឺតយ៉ាវ និងស្ពឹកស្រពន់ ហើយទោះបីជាពួកគេហូប និងផឹកព្រះបន្ទូលរបស់ព្រះជាម្ចាស់ច្រើនប៉ុនណាក៏ដោយ ក៏ពួកគេនឹងមិនអាចយល់សេចក្ដីពិតសូម្បីតែមួយឬពីរចំណុចបានឡើយ ហើយពួកគេក៏នឹងមិនអាចចងចាំព្រះបន្ទូលរបស់ព្រះជាម្ចាស់សូម្បីតែមួយឬពីរឃ្លាបានដែរ។ ប៉ុន្តែនៅពេលនិយាយដល់ពាក្យស្លោក សុភាសិត និងពាក្យសម្ដីទូទៅដែលតែងតែផ្សព្វផ្សាយក្នុងចំណោមប្រជាជន ព្រមទាំងរឿងទាំងនេះដែលមនុស្សសាមញ្ញឧស្សាហ៍និយាយ ពួកគេទទួលយករឿងទាំងនោះបានយ៉ាងលឿនបំផុត។ មិនថានរណាម្នាក់ល្ងង់ខ្លៅយ៉ាងណាក៏ដោយ សូម្បីតែពួកគេក៏ទទួលយករឿងទាំងនេះបានយ៉ាងលឿនបំផុតដែរ។ តើហេតុអ្វីបានជាដូច្នេះ? ទោះបីជាអ្នកមានពូជសាសន៍ ឬពណ៌សម្បុរអ្វីក៏ដោយ ក៏និយាយជារួម អ្នកទាំងអស់គ្នាសុទ្ធតែជាមនុស្សលោក ហើយអ្នកទាំងអស់គ្នាសុទ្ធតែជាប្រភេទដូចគ្នា។ មានតែព្រះជាម្ចាស់ប៉ុណ្ណោះដែលជាប្រភេទខុសពីមនុស្សលោក។ មនុស្សលោកនឹងនៅតែជាប្រភេទដូចគ្នាជាមួយមនុស្សលោកដទៃទៀតជារៀងរហូត។ ហេតុដូច្នេះហើយ រាល់ពេលដែលព្រះជាម្ចាស់ធ្វើរឿងអ្វីមួយ វាមិនងាយស្រួលទេសម្រាប់មនុស្សជាតិទាំងមូលក្នុងការទទួលយករឿងនោះ ចំណែកឯ រាល់ពេលដែលនរណាម្នាក់ក្នុងចំណោមមនុស្សជាតិធ្វើរឿងអ្វីមួយ មិនថាអ្នកដែលធ្វើនោះជានរណា ឬមានឋានៈតូចទាបយ៉ាងណាក៏ដោយ ប្រសិនបើវាស្របទៅនឹងសញ្ញាណរបស់មនុស្សគ្រប់គ្នា នោះមនុស្សគ្រប់គ្នានឹងទទួលយកវាយ៉ាងលឿន ពីព្រោះគំនិត ទស្សនៈ របៀបគិត ព្រមទាំងកម្រិត និងផ្លូវនៃការយល់ដឹងរបស់មនុស្ស ជាមូលដ្ឋានគឺដូចគ្នាទាំងអស់ ដោយខុសគ្នាក្នុងកម្រិតតែបន្តិចបន្តួចប៉ុណ្ណោះ។ ហេតុដូច្នេះហើយ នៅពេលនរណាម្នាក់និយាយអ្វីមួយដែលជាលក្ខណៈនៃសញ្ញាណ ហើយមិនស្របនឹងសេចក្ដីពិតភ្លាម មនុស្សមួយចំនួននឹងទទួលយកវាយ៉ាងលឿន ហើយរឿងគឺបែបនេះឯង។

តើអ្នកយល់បានខ្លះៗហើយឬនៅថា អ្វីដែលជាសេចក្ដីពិត និងរឿងអ្វីខ្លះដែលមិនមែនជាសេចក្ដីពិត ប៉ុន្តែអះអាងថាជាសេចក្ដីពិតនោះ? តើមានរឿងបែបនេះអ្វីផ្សេងទៀតនៅក្នុងគំនិតរបស់អ្នករាល់គ្នាដែរឬទេ? អ្នករាល់គ្នាមិនទាន់អាចនិយាយពួកវាចេញមកនៅពេលនេះ ដោយនឹកឃើញភ្លាមៗបានទេ ពីព្រោះពួកវាមិនរាប់ថាជាចំណេះដឹងឡើយ ពួកវាមិនដូចជារឿងអ្វីមួយនៅក្នុងសៀវភៅ ដែលអ្នកគ្រាន់តែអាចបើកមើលដោយត្រួសៗនោះទេ។ ផ្ទុយទៅវិញ ពួកវាគឺជារឿងដែលអ្នកមិនអាចឃាត់ខ្លួនឯងមិនឱ្យនិយាយចេញមកបានទេ រាល់ពេលដែលមានរឿងអ្វីមួយកើតឡើង តាមរបៀបធម្មជាតិបំផុតដែលអ្នកមិនអាចគ្រប់គ្រងបាន។ នេះបញ្ជាក់ថា រឿងទាំងនោះបានក្លាយជាជីវិតរបស់អ្នករាល់គ្នា និងបានចាក់ឫសយ៉ាងជ្រៅនៅក្នុងឆ្អឹងរបស់អ្នករាល់គ្នាហើយ។ អ្នករាល់គ្នាមិនអាចនឹកឃើញរឿងទាំងនោះបានទេ នៅពេលគេសុំឱ្យនឹកឃើញពួកវា ប៉ុន្តែអ្នករាល់គ្នាក៏មិនអាចទប់មិនឱ្យនិយាយរឿងទាំងនោះចេញមកបានដែរ នៅពេលដែលគេសុំមិនឱ្យអ្នករាល់គ្នានិយាយពួកវា។ រាល់ពេលដែលមានរឿងអ្វីមួយកើតឡើង ទស្សនៈវៀចវេរទាំងនោះនឹងលេចចេញមក នេះគឺជាការពិត។ ចូរចំណាយពេលរបស់អ្នកដើម្បីដកបទពិសោធចុះ។ ចាប់ពីពេលនេះតទៅ អ្នករាល់គ្នាគួរតែយកចិត្តទុកដាក់ចំពោះរឿងទាំងនោះដែលមនុស្សឧស្សាហ៍និយាយ ហើយជារឿងដែលពួកគេគិតថាត្រឹមត្រូវ។ ពីមុន យើងបានលើកឡើងអំពីភាពពិសពុលមួយចំនួនរបស់នាគដ៏ធំមានសម្បុរក្រហម និងទស្សនវិជ្ជានៃការរស់នៅក្នុងលោកីយ៍របស់សាតាំង។ រឿងទាំងនោះប្រហែលជាងាយនឹងញែកដឹងពីទស្សនៈនៃអត្ថន័យតាមន័យត្រង់របស់ពួកវា ពោលគឺ មនុស្សអាចដឹងបានភ្លាមៗថា រឿងទាំងនោះពិតជាមិនមែនជាសេចក្ដីពិតឡើយ ហើយអាចប្រាប់យ៉ាងច្បាស់ថា រឿងទាំងនោះគឺជាភាពពិសពុលរបស់នាគដ៏ធំមានសម្បុរក្រហម ហើយថា មានល្បិចកលនៅពីក្រោយពួកវា។ រឿងទាំងនោះងាយនឹងញែកដឹង ហើយខ្ញុំគិតថា អ្នករាល់គ្នាអាចបំបែកពួកវាបានខ្លះៗ នៅពេលដែលគេសុំឱ្យវិភាគពួកវា។ អ្នករាល់គ្នាបានបោះចោលរឿងទាំងនោះដែលជារឿងបែបសាតាំងយ៉ាងច្បាស់ក្រឡែត ប៉ុន្តែនៅតែមានពាក្យសម្ដីជាច្រើននៅក្នុងចិត្តរបស់អ្នករាល់គ្នា ដូចជា «ការស៊ូទ្រាំនឹងការធ្វើឱ្យអាម៉ាស់មុខ និងការរែកពុនបន្ទុកដ៏ធ្ងន់» និង «ការស៊ូទ្រាំលំបាកវេទនាដើម្បីសម្រេចបំណងរបស់ខ្លួន» និង «កុំលើកដៃវាយមនុស្សដែលកំពុងញញឹមដាក់យើង» និង «បុព្វហេតុយុត្តិធម៌ទាក់ទាញការគាំទ្រច្រើនក្រៃលែង ចំណែកឯបុព្វហេតុអយុត្តិធម៌ទទួលបានការគាំទ្រតិចតួច» និង «សុភាពបុរសមិនហូបអាហារដែលគេឱ្យដោយការប្រមាថឡើយ»។ នៅក្នុងជម្រៅចិត្តរបស់អ្នករាល់គ្នា អ្នកប្រហែលជានៅតែគូសសញ្ញាគ្រីសនៅក្បែរពាក្យសម្ដីទាំងនេះ ហើយគិតថា៖ «ពាក្យសម្ដីទាំងនេះមានតម្លៃណាស់។ អ្វីៗដែលសមរម្យអំពីរបៀបដែលខ្ញុំគួរប្រព្រឹត្តខ្លួននៅក្នុងជីវិតនេះ គឺសុទ្ធតែមាននៅក្នុងពាក្យសម្ដីទាំងនេះទាំងអស់» ហើយរឿងទាំងនេះនៅតែមិនទាន់ត្រូវបានជីកគាស់នៅឡើយទេ។ នៅពេលរឿងទាំងនេះត្រូវបានជីកគាស់ទាំងស្រុង ហើយអ្នកមានការញែកដឹងចំពោះពួកវា នៅថ្ងៃអនាគត នៅពេលរឿងវប្បធម៌ប្រពៃណីទាំងនេះលេចចេញមក ទោះបីជាវាជាប្រតិកម្មធម្មជាតិ ឬជាការឆ្លុះបញ្ចាំងពីលក្ខខណ្ឌសត្យានុម័តក៏ដោយ ក៏អ្នកនឹងដឹងភ្លាមៗថា រឿងទាំងនេះគឺខុស ហើយប្រាកដជាមិនមែនជាសេចក្ដីពិតឡើយ។ នៅពេលនោះ កម្រិតនៃការយល់ដឹង និងការទទួលស្គាល់សេចក្ដីពិតរបស់អ្នក នឹងខ្ពស់ជាងពេលឥឡូវនេះ។ តើខ្ញុំមានន័យដូចម្ដេចចំពោះឃ្លាថា «ខ្ពស់ជាងពេលឥឡូវនេះ»? ខ្ញុំមានន័យថា អ្នកនឹងឈានដល់កម្ពស់មួយកម្រិត សមត្ថភាពញែកដឹងរបស់អ្នកនឹងត្រូវបានកែលម្អ បទពិសោធ និងការយល់ដឹងរបស់អ្នកអំពីសេចក្ដីពិត​ នឹងមានភាពស៊ីជម្រៅជាងពេលឥឡូវនេះ ហើយអ្នកនឹងមានអារម្មណ៍ដឹងថា តើសេចក្ដីពិតតាមពិតទៅគឺជាអ្វី។ ឥឡូវនេះ អ្នកប្រហែលជាគិតថា៖ «វប្បធម៌ប្រពៃណីទាំងអស់ដែលមកពីសាតាំង ហើយដែលបានអភិវឌ្ឍចេញពីប្រវត្តិវប្បធម៌នៃក្រុមជាតិពន្ធុទាំងអស់នៃពិភពលោកនេះ គឺសុទ្ធតែខុស»។ នេះជារបៀបនិយាយជាទូទៅ ប៉ុន្តែអ្នកប្រហែលជាមិនទាន់ដឹងថា មួយណាខុស ហើយពួកវាខុសយ៉ាងដូចម្ដេចនោះទេ។ ដូច្នេះ អ្នកត្រូវតែវិភាគ និងយល់ពីពួកវាម្តងមួយៗ រួចហើយឈានដល់ចំណុចដែលអ្នកអាចលះបង់វាចោល ថ្កោលទោសវា ផ្ដាច់ខ្លួនអ្នកចេញពីវាទាំងស្រុង ហើយមិនមែនរស់នៅ​តាមវាទេ ប៉ុន្តែរស់នៅតាមព្រះបន្ទូលរបស់ព្រះជាម្ចាស់។ ពេលនេះ អ្នកប្រហែលជាគ្រាន់តែដឹងក្នុងន័យឆន្ទៈអត្តនោម័តរបស់អ្នកប៉ុណ្ណោះថា សុភាសិត ពាក្យសម្ដីទូទៅ បាវចនាដ៏ល្បីល្បាញទាំងនោះ និងពាក្យសម្ដីទាំងនោះដែលគេតែងតែនិយាយតៗគ្នា គឺគ្មានពាក់ព័ន្ធអ្វីទាល់តែសោះជាមួយព្រះបន្ទូលរបស់ព្រះជាម្ចាស់ ហើយមិនមែនជាសេចក្ដីពិតឡើយ ប៉ុន្តែរាល់ពេលដែលមានរឿងអ្វីមួយកើតឡើង អ្នកនៅតែប្រើប្រាស់ពាក្យសម្ដីទាំងនេះដោយមិនដឹងខ្លួន ជាមូលដ្ឋានសម្រាប់ការថ្កោលទោសអ្នកដទៃ ការទប់ចិត្តខ្លួនឯង និងការណែនាំឥរិយាបថរបស់អ្នក។ ពួកវាដាក់កំហិត និងគ្រប់គ្រងដោយឧបាយលើគំនិត និងទស្សនៈរបស់អ្នក ដែលអាចបង្កជាបញ្ហា ហើយនឹងប៉ះពាល់ដល់ការចូលទៅក្នុងសេចក្ដីពិតរបស់អ្នក។ ទោះបីជានៅថ្ងៃណាមួយ រឿងដែលមកពីសាតាំងទាំងនេះ អាចនឹងនៅតែលេចឡើងនៅក្នុងចិត្តរបស់អ្នកក៏ដោយ ប្រសិនបើអ្នកអាចញែកដឹងពីពួកវាបាន រស់នៅដោយមិនពឹងផ្អែកលើពួកវា និងអនុវត្តតាមគោលការណ៍សេចក្ដីពិត នោះអ្នកនឹងមានកម្ពស់យ៉ាងពិតប្រាកដ។ តើពេលនេះ អ្នកមានកម្ពស់នេះហើយឬនៅ? មិនទាន់មានទេ។ ប្រសិនបើមានពាក្យសម្ដីមួយឃ្លាដែលអ្នករាល់គ្នាទទួលស្គាល់ថាត្រឹមត្រូវ ហើយប្រសិនបើសេចក្ដីថ្លែងស្រដៀងគ្នានេះ ប្រហែលជាអាចរកឃើញនៅក្នុងព្រះបន្ទូលរបស់ព្រះជាម្ចាស់ ទោះបីជាពួកវាមិនត្រូវបានសម្ដែងចេញតាមរបៀបដូចគ្នាទាំងស្រុងក៏ដោយ ក៏អ្នកប្រហែលជានឹងជឿទាំងខុសឆ្គងថា ពាក្យសម្ដីនេះក៏ជាសេចក្ដីពិតដែរ ហើយថា វាគឺដូចគ្នានឹងព្រះបន្ទូលរបស់ព្រះជាម្ចាស់។ ប្រសិនបើអ្នកនៅតែមិនអាចមើលឃើញរឿងរ៉ាវទាំងនេះបានច្បាស់ទេ ហើយអ្នកនៅតែប្រកាន់ខ្ជាប់នូវពាក្យសម្ដីរបស់មនុស្ស ហើយមិនព្រមលះបង់ពួកវាចោល នោះពាក្យសម្ដីនេះនឹងជះឥទ្ធិពលដល់ការចូលទៅក្នុងសេចក្ដីពិតរបស់អ្នក ពីព្រោះវាមិនមែនជាព្រះបន្ទូលរបស់ព្រះជាម្ចាស់ឡើយ ហើយវាមិនអាចជំនួសសេចក្ដីពិតបានទេ។

សព្វថ្ងៃនេះ ខ្ញុំតែងតែប្រកបគ្នាអំពីអ្វីដែលជាសេចក្ដីពិត។ នោះមានន័យថា ខ្ញុំកំពុងតែម៉ឺងម៉ាត់ជាមួយអ្នករាល់គ្នាហើយ។ ដើម្បីឱ្យអ្នករាល់គ្នាយល់សេចក្ដីពិត យើងត្រូវតែយកគំនិត និងទស្សនៈផ្សេងៗរបស់មនុស្ស ឥរិយាបថល្អរបស់ពួកគេ និងចេតនាល្អរបស់ពួកគេ ហើយនិងពាក្យសម្ដីត្រឹមត្រូវ ព្រមទាំងការអនុវត្តតាមទម្លាប់ទូទៅមួយចំនួនដែលមនុស្សពឹងផ្អែកដើម្បីរស់នៅ ក៏ដូចជាគំនិត និងទស្សនៈមួយចំនួនពីវប្បធម៌ប្រពៃណី ហើយវិភាគ និងញែកឱ្យដឹងពីពួកវាទាំងអស់ដើម្បីមើលថា តើពួកវាពិតជាស្របនឹងសេចក្ដីពិតដែរឬទេ ហើយថាតើពួកវាពិតជាពាក់ព័ន្ធអ្វីជាមួយសេចក្ដីពិតដែរឬទេ។ ប្រសិនបើអ្នកជឿថា ពួកវាជាសេចក្ដីពិត តើអ្វីទៅជាមូលដ្ឋានរបស់អ្នកសម្រាប់ការអះអាងនេះ? ប្រសិនបើអ្នកកំណត់លក្ខណៈពួកវាថាជាសេចក្ដីពិត ដោយផ្អែកលើទ្រឹស្ដី និងសេចក្ដីបង្រៀនបែបសាតាំង នោះអ្នកគឺជាកម្មសិទ្ធិសាតាំងហើយ។ ប្រសិនបើរឿងទាំងនេះមិនស្របនឹងសេចក្ដីពិតទេ នោះពួកវាមកពីសាតាំងហើយ ដូច្នេះ អ្នកត្រូវតែវិភាគថា តើសារជាតិរបស់ពួកវាគឺជាអ្វីឱ្យពិតប្រាកដ។ ជាពិសេស គេគួរតែមានការយល់ដឹងត្រឹមត្រូវ និងអាកប្បកិរិយាត្រឹមត្រូវចំពោះពាក្យសម្ដី និងទស្សនៈជាច្រើននៅក្នុងវប្បធម៌ប្រពៃណី ដែលត្រូវបានបន្សល់ទុកពីមាត់មួយទៅមាត់មួយ ពីមួយជំនាន់ទៅមួយជំនាន់។ មានតែតាមរបៀបនេះប៉ុណ្ណោះ ទើបមនុស្សអាចយល់ និងដឹងយ៉ាងពិតប្រាកដថា តើអ្វីដែលពិតជាសេចក្ដីពិត ហើយយល់ពីអ្វីដែលព្រះជាម្ចាស់តម្រូវពីមនុស្សឱ្យប្រាកដ និងយល់ពីអត្ថន័យពិតប្រាកដនៃឃ្លាដែលថា «គ្រប់យ៉ាងដែលព្រះជាម្ចាស់មានព្រះបន្ទូលគឺជាសេចក្ដីពិត»។ ក្នុងពេលជាមួយគ្នានេះ នេះក៏ធ្វើឱ្យមនុស្សដឹងពីមូលហេតុដែលថា ដោយសារតែមនុស្សមានទស្សនៈ និងពាក្យសម្ដីទាំងនេះ ដែលសន្មតថាស្របនឹងក្រមសីលធម៌ ភាពជាមនុស្ស និងទំនៀមទម្លាប់លោកីយ៍នៃទំនាក់ទំនងរបស់មនុស្ស ហើយដោយសារតែពួកគេមានគំនិត ទស្សនៈ និងពាក្យសម្ដីទាំងនេះ ដែលពួកគេពឹងផ្អែកដើម្បីរស់នៅ ទើបព្រះជាម្ចាស់នៅតែសម្ដែងចេញនូវសេចក្ដីពិត ដើម្បីសង្គ្រោះមនុស្ស ហើយលើសពីនេះទៅទៀត ហេតុអ្វីបានជាព្រះជាម្ចាស់មានព្រះបន្ទូលថា មានតែសេចក្ដីពិតប៉ុណ្ណោះដែលអាចសង្គ្រោះមនុស្សបាន ហើយមានតែសេចក្ដីពិតប៉ុណ្ណោះដែលអាចផ្លាស់ប្ដូរមនុស្សបាន។ ច្បាស់ណាស់ថា មានសេចក្ដីពិតនៅក្នុងរឿងនេះ។ យ៉ាងហោចណាស់ ចំណុចមួយគឺថា គំនិត ទស្សនៈ និងពាក្យសម្ដីដែលមនុស្សពឹងផ្អែកនៅក្នុងជីវិត គឺមកពីមនុស្សជាតិពុករលួយ ត្រូវបានបង្កើតឡើងដោយមនុស្សជាតិពុករលួយ ហើយគឺជាសញ្ញាណ និងការស្រមើស្រមៃរបស់មនុស្ស ហើយពួកវាគ្មានពាក់ព័ន្ធអ្វីទាល់តែសោះជាមួយសេចក្ដីពិត។ លើសពីនេះទៅទៀត តាមសារជាតិ រឿងទាំងនេះគឺប៉ះទង្គិច ហើយប្រទូសរ៉ាយនឹងសេចក្ដីពិត។ រឿងទាំងនេះមិនអាចជំនួសសេចក្ដីពិតបានទេ ពួកវាប្រាកដជាមិនមែនជាសេចក្ដីពិតឡើយ ហើយពួកវាក៏នឹងមិនអាចក្លាយជាសេចក្ដីពិតបានជាដាច់ខាត។ ពីទស្សនៈរបស់ព្រះជាម្ចាស់ រឿងទាំងនេះត្រូវបានកំណត់ថាខុស និងត្រូវបានថ្កោលទោស ហើយពួកវាពិតជាមិនមែនជាសេចក្ដីពិតទាល់តែសោះ។ សកម្មភាពរបស់ព្រះជាម្ចាស់ និងសេចក្ដីពិតដែលព្រះជាម្ចាស់សម្ដែងចេញ គឺគ្មានពាក់ព័ន្ធអ្វីទាល់តែសោះជាមួយរឿងទាំងនេះ។ ពោលគឺ សេចក្ដីពិតដែលព្រះជាម្ចាស់សម្ដែងចេញ គឺគ្មានពាក់ព័ន្ធសូម្បីតែបន្តិចជាមួយទំនៀមទម្លាប់លោកីយ៍នៃទំនាក់ទំនងរបស់មនុស្សជាតិពុករលួយ ឬវប្បធម៌ប្រពៃណី គំនិត ទស្សនៈ និងឥរិយាបថល្អរបស់មនុស្ស ឬជាមួយការកំណត់និយមន័យរបស់ពួកគេអំពីសីលធម៌ សេចក្ដីថ្លៃថ្នូរ និងអ្វីៗដែលវិជ្ជមានឡើយ។ នៅក្នុងការសម្ដែងចេញនូវសេចក្ដីពិតរបស់ទ្រង់ ព្រះជាម្ចាស់សម្ដែងចេញនូវនិស្ស័យ និងសារជាតិរបស់ទ្រង់។ ការសម្ដែងចេញនូវសេចក្ដីពិតរបស់ទ្រង់ មិនមែនផ្អែកលើអ្វីៗដែលវិជ្ជមានផ្សេងៗ និងសេចក្ដីថ្លែងដែលមនុស្សជឿ ដែលត្រូវបានសង្ខេបឡើងដោយមនុស្សជាតិឡើយ។ ព្រះបន្ទូលរបស់ព្រះជាម្ចាស់ គឺជាព្រះបន្ទូលរបស់ព្រះជាម្ចាស់។ ព្រះបន្ទូលរបស់ព្រះជាម្ចាស់ គឺជាសេចក្ដីពិត។ ពួកវាគឺជាមូលដ្ឋាន និងជាច្បាប់តែមួយគត់ ដែលមនុស្សជាតិពឹងផ្អែកដើម្បីរស់រានមានជីវិត។ គោលលទ្ធិទាំងអស់នោះដែលគេហៅថាមានប្រភពមកពីមនុស្ស គឺខុស មិនសមហេតុផល និងត្រូវបានព្រះជាម្ចាស់ថ្កោលទោស។ ពួកវាមិនទទួលបានការទទួលស្គាល់ពីព្រះអង្គឡើយ ហើយពួកវារឹតតែមិនមែនជាប្រភព ឬជាមូលដ្ឋាននៃសូរសៀងរបស់ព្រះអង្គទៅទៀត។ ព្រះជាម្ចាស់សម្ដែងចេញនូវនិស្ស័យ និងសារជាតិរបស់ទ្រង់ តាមរយៈព្រះបន្ទូលរបស់ទ្រង់។ រាល់ព្រះបន្ទូលទាំងអស់ដែលព្រះជាម្ចាស់បានសម្ដែងចេញ គឺជាសេចក្ដីពិត ពីព្រោះទ្រង់មានសារជាតិជាព្រះជាម្ចាស់ ហើយទ្រង់គឺជាតថភាពនៃអ្វីៗដែលវិជ្ជមានទាំងអស់។ មិនថាមនុស្សជាតិពុករលួយនេះចាត់ទុក ឬកំណត់និយមន័យព្រះបន្ទូលរបស់ព្រះជាម្ចាស់យ៉ាងណាក៏ដោយ ឬទោះបីជាពួកគេមើលឃើញ ឬយល់ពីព្រះបន្ទូលទាំងនោះយ៉ាងណាក៏ដោយ ក៏ព្រះបន្ទូលរបស់ព្រះជាម្ចាស់ គឺជាសេចក្ដីពិតជារៀងរហូត ហើយនេះគឺជាការពិតដែលមិនអាចផ្លាស់ប្ដូរបានជាដាច់ខាត។ មិនថាព្រះជាម្ចាស់បានថ្លែងព្រះបន្ទូលច្រើនប៉ុនណាក៏ដោយ ហើយមិនថាមនុស្សជាតិពុករលួយ និងទុច្ចរិតនេះ ថ្កោលទោស និងបដិសេធព្រះបន្ទូលទាំងនោះយ៉ាងណាក៏ដោយ ក៏នៅតែមានការពិតមួយដែលមិនផ្លាស់ប្ដូរជារៀងរហូតដែរគឺ៖ ព្រះបន្ទូលរបស់ព្រះជាម្ចាស់ នឹងតែងតែជាសេចក្ដីពិតជានិច្ច។ មនុស្សមិនអាចផ្លាស់ប្ដូររឿងនេះបានជាដាច់ខាត។ នៅទីបញ្ចប់ មនុស្សជាតិទាំងអស់នឹងទទួលស្គាល់ថា ព្រះបន្ទូលរបស់ព្រះជាម្ចាស់គឺជាសេចក្ដីពិត ហើយថា វប្បធម៌ប្រពៃណី និងចំណេះដឹងផ្នែកវិទ្យាសាស្ត្រដែលមនុស្សជាតិឱ្យតម្លៃ មិនអាចក្លាយជាអ្វីៗដែលវិជ្ជមានបានជាដាច់ខាត ហើយថា ពួកវាមិនអាចក្លាយជាសេចក្ដីពិតបានជាដាច់ខាត។ នេះគឺជារឿងដាច់ខាត។ វប្បធម៌ប្រពៃណី និងរបៀបនៃការរស់រានមានជីវិតរបស់មនុស្សជាតិ នឹងមិនក្លាយជាសេចក្ដីពិតឡើយ ទោះបីជាពេលវេលាកន្លងផុតទៅ ឬបន្ទាប់ពីសម័យកាលដ៏យូរបានកន្លងផុតទៅក៏ដោយ ហើយព្រះបន្ទូលរបស់ព្រះជាម្ចាស់ ក៏នឹងមិនក្លាយជាពាក្យសម្ដីរបស់មនុស្ស ដោយសារតែការថ្កោលទោស ឬការភ្លេចភ្លាំងរបស់មនុស្សជាតិនោះឡើយ។ សេចក្ដីពិតនឹងតែងតែជាសេចក្ដីពិតជានិច្ច។ សារជាតិនេះនឹងមិនផ្លាស់ប្ដូរជាដាច់ខាត។ តើការពិតអ្វីដែលមាននៅក្នុងរឿងនេះ? គឺថា ពាក្យសម្ដីទូទៅទាំងនេះដែលមនុស្សជាតិបានសង្ខេបឡើង មានប្រភពចេញពីសាតាំង និងការស្រមើស្រមៃ ព្រមទាំងសញ្ញាណរបស់មនុស្ស ឬពួកវាកើតចេញពីភាពឆេវឆាវរបស់មនុស្ស និងនិស្ស័យពុករលួយរបស់មនុស្ស ហើយពួកវាគ្មានពាក់ព័ន្ធអ្វីទាល់តែសោះជាមួយអ្វីៗដែលវិជ្ជមាន។ ផ្ទុយទៅវិញ ព្រះបន្ទូលរបស់ព្រះជាម្ចាស់ គឺជាការសម្ដែងចេញនូវសារជាតិ និងអត្តសញ្ញាណរបស់ព្រះជាម្ចាស់។ តើដោយសារមូលហេតុអ្វីបានជាព្រះអង្គសម្ដែងចេញនូវព្រះបន្ទូលទាំងនេះ? ហេតុអ្វីបានជាខ្ញុំនិយាយថា ព្រះបន្ទូលទាំងនោះគឺជាសេចក្ដីពិត? មូលហេតុគឺថា ព្រះជាម្ចាស់មានអធិបតេយ្យភាពលើ និងក្ដាប់បាននៅក្នុងព្រះហស្ដរបស់ព្រះអង្គ នូវច្បាប់ ក្រឹត្យក្រម ឫសគល់ សារជាតិ ភាពជាក់ស្ដែង និងសេចក្ដីអាថ៌កំបាំងទាំងអស់នៃរបស់សព្វសារពើ។ ហេតុដូច្នេះហើយ មានតែព្រះជាម្ចាស់ប៉ុណ្ណោះដែលជ្រាបពីក្រឹត្យក្រម ភាពជាក់ស្ដែង ការពិត និងសេចក្ដីអាថ៌កំបាំងនៃរបស់សព្វសារពើ។ ព្រះជាម្ចាស់ជ្រាបពីប្រភពដើមនៃរបស់សព្វសារពើ ហើយព្រះជាម្ចាស់ជ្រាបយ៉ាងច្បាស់ថា តើឫសគល់នៃរបស់សព្វសារពើពិតប្រាកដគឺជាអ្វី។ មានតែនិយមន័យសម្រាប់របស់សព្វសារពើដែលបានបង្ហាញនៅក្នុងព្រះបន្ទូលរបស់ព្រះជាម្ចាស់ប៉ុណ្ណោះ ទើបត្រឹមត្រូវបំផុត ហើយមានតែព្រះបន្ទូលរបស់ព្រះជាម្ចាស់ប៉ុណ្ណោះ ដែលជាស្ដង់ដា និងជាគោលការណ៍សម្រាប់ជីវិតរបស់មនុស្សលោក ព្រមទាំងជាសេចក្ដីពិត និងជាលក្ខណៈវិនិច្ឆ័យដែលមនុស្សលោកអាចពឹងផ្អែកដើម្បីរស់នៅបាន ចំណែកឯក្នុងពេលជាមួយគ្នានេះ ច្បាប់ និងទ្រឹស្ដីរបស់សាតាំង ដែលមនុស្សបានពឹងផ្អែកដើម្បីរស់នៅ ចាប់តាំងពីត្រូវបានសាតាំងធ្វើឱ្យពុករលួយមក គឺផ្ទុយនឹងការពិតដែលថា ព្រះជាម្ចាស់មានអធិបតេយ្យភាពលើរបស់សព្វសារពើ ហើយក៏ផ្ទុយនឹងការពិតដែលថា ព្រះអង្គមានអធិបតេយ្យភាពលើច្បាប់ និងក្រឹត្យក្រមនៃរបស់សព្វសារពើផងដែរ។ ទ្រឹស្ដីបែបសាតាំងផ្សេងៗរបស់មនុស្ស កើតចេញពីសញ្ញាណ និងការស្រមើស្រមៃរបស់មនុស្ស ហើយពួកវាគឺមកពីសាតាំង។ តើសាតាំងដើរតួជាអ្វី? ដំបូង វាបង្ហាញខ្លួនវាថាជាសេចក្ដីពិត។ បន្ទាប់មក វារំខាន បំផ្លាញ និងជាន់ឈ្លីលើច្បាប់ និងក្រឹត្យក្រមទាំងអស់នៃរបស់សព្វសារពើដែលព្រះជាម្ចាស់បានបង្កើតមក។ ហេតុដូច្នេះហើយ អ្វីដែលមកពីសាតាំង គឺត្រូវនឹងសារជាតិរបស់សាតាំងខ្លាំងណាស់ ហើយវាពោរពេញទៅដោយគោលបំណងដ៏ទុច្ចរិតរបស់សាតាំង ពោរពេញដោយការក្លែងបន្លំ និងការធ្វើពុត ព្រមទាំងមហិច្ឆតាដែលមិនចេះផ្លាស់ប្ដូររបស់សាតាំង។ មិនថាមនុស្សពុករលួយអាចញែកដឹងពីទស្សនវិជ្ជា និងទ្រឹស្ដីពីសាតាំងទាំងនេះបាន ឬអត់ក៏ដោយ ហើយមិនថាមនុស្សប៉ុន្មាននាក់លើកតម្កើង ផ្សព្វផ្សាយ និងធ្វើតាមរឿងទាំងនេះក៏ដោយ ហើយមិនថាមនុស្សជាតិពុករលួយបានកោតសរសើរ ថ្វាយបង្គំ និងអធិប្បាយអំពីពួកវាអស់រយៈពេលប៉ុន្មានយុគសម័យក៏ដោយ ក៏ពួកវានឹងមិនក្លាយជាសេចក្ដីពិតឡើយ។ ដោយសារតែសារជាតិ ឫសគល់ និងប្រភពរបស់ពួកវាគឺសាតាំង ដែលប្រទូសរ៉ាយនឹងព្រះជាម្ចាស់ និងប្រទូសរ៉ាយនឹងសេចក្ដីពិត ហេតុដូច្នេះហើយ រឿងទាំងនេះនឹងមិនអាចក្លាយជាសេចក្ដីពិតជាដាច់ខាត ពួកវានឹងតែងតែជាអ្វីៗដែលអវិជ្ជមានជានិច្ច។ នៅពេលគ្មានសេចក្ដីពិតដើម្បីប្រៀបធៀប ពួកវាអាចត្រូវបានគេបន្លំធ្វើជាអ្វីៗដែលរឿងល្អ និងជាអ្វីៗដែលវិជ្ជមាន ប៉ុន្តែនៅពេលដែលសេចក្ដីពិតត្រូវបានប្រើប្រាស់ដើម្បីលាតត្រដាង និងវិភាគពួកវា ពួកវាមិនមែនជារឿងដែលមិនចេះខុសនោះទេ ពួកវាមិនអាចទប់ទល់នឹងការពិនិត្យពិច័យបានឡើយ ហើយពួកវាគឺជារឿងដែលត្រូវបានគេថ្កោលទោស និងបដិសេធយ៉ាងលឿន។ សេចក្ដីពិតដែលព្រះជាម្ចាស់បានសម្ដែងចេញ គឺស្របគ្នាយ៉ាងពិតប្រាកដទៅនឹងតម្រូវការនៃភាពជាមនុស្សធម្មតារបស់មនុស្សជាតិដែលព្រះជាម្ចាស់បានបង្កើតមក ចំណែកឯរឿងដែលសាតាំងបានបញ្ជ្រាបចូលទៅក្នុងមនុស្ស គឺផ្ទុយគ្នាយ៉ាងពិតប្រាកដទៅនឹងតម្រូវការនៃភាពជាមនុស្សធម្មតារបស់មនុស្សជាតិ។ ពួកវាធ្វើឱ្យមនុស្សធម្មតាម្នាក់ក្លាយជាមិនប្រក្រតី ហើយក្លាយជាមនុស្សជ្រុលនិយម ចង្អៀតចង្អល់ ក្រអឺតក្រទម ល្ងង់ខ្លៅ ទុច្ចរិត រឹងទទឹង កាចសាហាវ និងថែមទាំងវាយឫកយ៉ាងខ្លាំងដែលមិនអាចទ្រាំបានទៀតផង។ មានចំណុចមួយដែលវាក្លាយជាធ្ងន់ធ្ងរខ្លាំង រហូតដល់មនុស្សក្លាយជាបាត់បង់សតិ ហើយសូម្បីតែខ្លួនឯងជានរណាក៏មិនដឹងផង។ ពួកគេមិនចង់ធ្វើជាមនុស្សធម្មតា ឬមនុស្សសាមញ្ញនោះទេ ហើយផ្ទុយទៅវិញ ពួកគេទទូចចង់ធ្វើជាមនុស្សអស្ចារ្យ ជាមនុស្សដែលមានអំណាចពិសេស ឬជាមនុស្សលោកកម្រិតខ្ពស់ រឿងទាំងនេះបានធ្វើឱ្យភាពជាមនុស្សរបស់មនុស្សខូច និងធ្វើឱ្យសភាវគតិរបស់ពួកគេខូច។ សេចក្ដីពិតធ្វើឱ្យមនុស្សអាចរស់រានមានជីវិតកាន់តែស្របតាមសភាវគតិ ទៅតាមក្រឹត្យក្រម និងច្បាប់នៃភាពជាមនុស្សធម្មតា ព្រមទាំងក្រឹត្យក្រមទាំងអស់នេះដែលព្រះជាម្ចាស់បានបង្កើតឡើង ចំណែកឯអ្វីដែលហៅថាពាក្យសម្ដីទូទៅ និងសេចក្ដីថ្លែងបំភាន់ទាំងនេះ គឺពិតជាធ្វើឱ្យមនុស្សប្រឆាំងនឹងសភាវគតិរបស់មនុស្ស និងគេចវេះពីច្បាប់ដែលព្រះជាម្ចាស់បានកំណត់ និងបានបង្កើតឡើង ហើយថែមទាំងធ្វើឱ្យមនុស្សងាកចេញពីគន្លងនៃភាពជាមនុស្សធម្មតា និងធ្វើរឿងជ្រុលនិយមមួយចំនួន ដែលមនុស្សធម្មតាមិនគួរធ្វើ ឬមិនគួរគិតដល់ទៀតផង។ ច្បាប់របស់សាតាំងទាំងនេះ មិនត្រឹមតែធ្វើឱ្យភាពជាមនុស្សរបស់មនុស្សខូចប៉ុណ្ណោះទេ អ្វីដែលកាន់តែអាក្រក់ជាងនេះទៅទៀតនោះគឺ ពួកវាធ្វើឱ្យមនុស្សបាត់បង់ភាពជាមនុស្សធម្មតារបស់ពួកគេ និងសភាវគតិនៃភាពជាមនុស្សធម្មតា។ ឧទាហរណ៍៖ ច្បាប់បែបសាតាំងនិយាយថា «វាសនារបស់មនុស្សម្នាក់ គឺស្ថិតនៅក្នុងដៃរបស់គេផ្ទាល់» និង «សុភមង្គលត្រូវបង្កើតឡើងដោយដៃទាំងពីររបស់ខ្លួនឯង»។ នេះគឺផ្ទុយនឹងអធិបតេយ្យភាពរបស់ព្រះជាម្ចាស់ និងផ្ទុយនឹងសភាវគតិរបស់មនុស្ស។ នៅពេលដែលរាងកាយ និងសភាវគតិរបស់មនុស្សឈានដល់កម្រិតកំណត់ ឬនៅពេលដែវាសនារបស់ពួកគេស្ថិតនៅចំណុចរបត់ដ៏សំខាន់ មនុស្សដែលពឹងផ្អែកលើច្បាប់ពីសាតាំងទាំងនេះ គឺមិនអាចទ្រាំទ្របានឡើយ។ មនុស្សភាគច្រើនមានអារម្មណ៍ថា សម្ពាធនេះបានលើសពីកម្រិតកំណត់របស់ពួកគេ និងហួសពីអ្វីដែលចិត្តរបស់ពួកគេអាចស៊ូទ្រាំបាន ហើយនៅទីបញ្ចប់ មនុស្សមួយចំនួនក៏ក្លាយជាមានជំងឺវិកលចរិត។ អ្នកដែលកំពុងប្រឡងចូលសាកលវិទ្យាល័យនៅពេលនេះ កំពុងតែរងទុក្ខពីសម្ពាធដ៏ធំសម្បើមដែលការប្រឡងទាំងនោះនាំមក។ ស្ថានភាពរាងកាយ និងគុណភាពផ្លូវចិត្តរបស់មនុស្សគឺខុសគ្នា។ អ្នកខ្លះអាចសម្របខ្លួនទៅនឹងប្រព័ន្ធបែបនេះបាន ចំណែកឯអ្នកខ្លះទៀតមិនអាចសម្របខ្លួនបាននោះទេ។ នៅទីបញ្ចប់ មនុស្សមួយចំនួនក្លាយជាធ្លាក់ទឹកចិត្ត ចំណែកឯអ្នកខ្លះទៀតក្លាយជាមានជំងឺវិកលចរិត ហើយថែមទាំងលោតទម្លាក់ពីលើអគារ និងធ្វើអត្តឃាតទៀតផង រឿងគ្រប់បែបយ៉ាងសុទ្ធតែកើតឡើង។ តើផលវិបាកទាំងនេះបណ្ដាលមកពីអ្វី? មូលហេតុគឺថា សាតាំងបំភាន់មនុស្សដោយធ្វើឱ្យពួកគេដេញតាមកេរ្តិ៍ឈ្មោះ និងលាភសក្ការៈ ដែលប៉ះពាល់ដល់មនុស្ស។ ប្រសិនបើមនុស្សអាចរស់នៅតាមធម្មជាតិ ស្របតាមក្រឹត្យក្រមដែលព្រះជាម្ចាស់បានបង្កើតឡើង ហើយរស់នៅស្របតាមផ្លូវដែលព្រះជាម្ចាស់បានកំណត់សម្រាប់មនុស្ស ព្រមទាំងអានព្រះបន្ទូលរបស់ព្រះជាម្ចាស់ និងរស់នៅចំពោះព្រះជាម្ចាស់ តើពួកគេនឹងក្លាយជាបាត់បង់សតិដែរឬទេ? តើពួកគេនឹងទប់ទល់សម្ពាធដ៏ច្រើនបែបនេះដែរឬទេ? ពួកគេនឹងមិនទទួលរងបែបនេះជាដាច់ខាត។ ព្រះជាម្ចាស់បំពេញកិច្ចការរបស់ព្រះអង្គ ដើម្បីឱ្យមនុស្សយល់ពីសេចក្ដីពិត បោះបង់ចោលនិស្ស័យពុករលួយរបស់ពួកគេ ហើយចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់។ តាមរបៀបនេះ មនុស្សអាចរស់នៅចំពោះព្រះជាម្ចាស់ ដោយគ្មានសម្ពាធ ហើយទទួលបានតែសេរីភាព និងការរំដោះប៉ុណ្ណោះ។ មនុស្សជាតិត្រូវបានព្រះជាម្ចាស់បង្កើតឡើង ហើយមានតែព្រះជាម្ចាស់ប៉ុណ្ណោះដែលជ្រាបពីសភាវគតិរបស់មនុស្ស និងអ្វីៗគ្រប់យ៉ាងអំពីមនុស្ស។ ព្រះជាម្ចាស់ប្រើប្រាស់ក្រឹត្យក្រមដែលព្រះអង្គបានបង្កើតឡើង ដើម្បីណែនាំមនុស្ស និងផ្គត់ផ្គង់សម្រាប់តម្រូវការរបស់ពួកគេ ចំណែកឯសាតាំងពិតជាមិនធ្វើបែបនោះឡើយ។ វាធ្វើឱ្យមនុស្សបំពានលើក្រឹត្យក្រមទាំងអស់នេះ ហើយបង្ខំមនុស្សឱ្យក្លាយជាមនុស្សអស្ចារ្យ និងជាមនុស្សឆ្នើម។ តើនេះមិនមែនជាការលេងល្បិចលើមនុស្សទេឬ? តាមពិត មនុស្សគឺធម្មតា និងជាមនុស្សសាមញ្ញ តើពួកគេអាចក្លាយជាមនុស្សអស្ចារ្យ ឬជាមនុស្សដែលមានអំណាចពិសេសបានដោយរបៀបណា? តើនេះមិនមែនជាការបំផ្លាញមនុស្សទេឬ? ទោះបីជាអ្នកតស៊ូខ្លាំងប៉ុនណាក៏ដោយ ទោះបីជាមហិច្ឆតា និងបំណងប្រាថ្នារបស់អ្នកធំធេងប៉ុនណាក៏ដោយ ក៏អ្នកមិនអាចក្លាយជាមនុស្សអស្ចារ្យ ឬជាមនុស្សដែលមានអំណាចពិសេសបានឡើយ។ ទោះបីជាអ្នកបំផ្លាញខ្លួនឯងរហូតដល់ថ្នាក់បាត់បង់លក្ខណៈជាមនុស្សទាំងអស់ក៏ដោយ ក៏អ្នកមិនអាចក្លាយជាមនុស្សអស្ចារ្យ ឬជាមនុស្សដែលមានអំណាចពិសេសបានដែរ។ អាជីពអ្វីក៏ដោយដែលមនុស្សម្នាក់គួរមាននៅក្នុងជីវិត គឺត្រូវបានកំណត់ទុកជាមុនដោយព្រះជាម្ចាស់។ ប្រសិនបើអ្នកមិនរស់នៅស្របតាមច្បាប់ និងក្រឹត្យក្រមដែលព្រះជាម្ចាស់បានបង្កើតឡើងទេ ប៉ុន្តែបែរជាជ្រើសរើសពាក្យសម្ដីបំភាន់ និងពាក្យរបស់អារក្សពីសាតាំង ហើយដេញតាមការធ្វើជាមនុស្សអស្ចារ្យ ឬជាមនុស្សដែលមានអំណាចពិសេស នោះអ្នកនឹងត្រូវរងទុក្ខទារុណ និងស្លាប់មិនខាន។ ពោលគឺ ប្រសិនបើអ្នកជ្រើសរើសទទួលយកការបំផ្លាញ ការជាន់ឈ្លី និងការធ្វើឱ្យពុករលួយពីសាតាំង នោះអ្វីៗទាំងអស់ដែលអ្នកស៊ូទ្រាំ គឺជាផលវិបាកនៃសកម្មភាពរបស់អ្នកផ្ទាល់ វាគឺជាអ្វីដែលអ្នកសមនឹងទទួលបាន ហើយវាគឺជាឆន្ទៈរបស់អ្នកផ្ទាល់។ មនុស្សមួយចំនួនប្រឡងចូលសាកលវិទ្យាល័យ ធ្លាក់ពីរឬបីដង ហើយនៅទីបញ្ចប់ក៏ក្លាយជាឆ្កួត ដោយសារតែមិនដែលប្រឡងជាប់ទាល់តែសោះ។ តើនេះជារឿងដែលពួកគេនាំមកលើខ្លួនឯងមែនទេ? ហេតុអ្វីបានជាអ្នកចង់ប្រឡងចូលសាកលវិទ្យាល័យ? តើវាមិនមែនគ្រាន់តែដើម្បីឱ្យលេចធ្លោជាងគេ និងនាំកិត្តិយសដល់ដូនតារបស់អ្នកទេឬ? ប្រសិនបើអ្នកបោះបង់គោលដៅទាំងពីរនេះ គឺការលេចធ្លោជាងគេ និងការនាំកិត្តិយសដល់ដូនតារបស់អ្នក ហើយមិនដេញតាមរឿងទាំងនេះ ប៉ុន្តែបែរជាប្ដូរទៅរកគោលដៅដ៏ត្រឹមត្រូវជំនួសវិញនោះ តើសម្ពាធនឹងមិនរលាយបាត់ទៅទេឬ? ប្រសិនបើអ្នកទទួលយកសេចក្ដីពុករលួយពីសាតាំង ហើយប្រសិនបើអ្នកទទួលយកគំនិត និងទស្សនៈទាំងអស់នេះពីវា នោះរាងកាយរបស់អ្នកនឹងត្រូវស៊ូទ្រាំនឹងការឈឺចាប់គ្រប់បែបយ៉ាង ហើយវាជារឿងដែលអ្នកសមនឹងទទួលបានហើយ! ផលវិបាកនេះគឺជាជម្រើសរបស់អ្នកផ្ទាល់ និងជាអ្វីដែលអ្នកបង្កើតឡើងដោយខ្លួនឯង។ វាមិនត្រូវបានកំណត់ទុកជាមុនដោយព្រះជាម្ចាស់ឡើយ។ ព្រះជាម្ចាស់មិនធ្វើឱ្យអ្នករស់នៅបែបនោះទេ។ ព្រះបន្ទូលរបស់ព្រះជាម្ចាស់បានបញ្ជាក់រឿងនេះយ៉ាងច្បាស់រួចទៅហើយ ហើយគឺអ្នកទេដែលមិនអនុវត្តតាមព្រះបន្ទូលរបស់ព្រះជាម្ចាស់។ អ្វីដែលរាងកាយ កម្លាំងចិត្ត និងគុណភាពផ្លូវចិត្តរបស់មនុស្សម្នាក់អាចស៊ូទ្រាំបាន គឺមានកម្រិតកំណត់ ប៉ុន្តែមនុស្សខ្លួនឯងមិនដឹងពីរឿងនោះទេ និងគិតផ្ទុយពីនេះ ហើយថែមទាំងនិយាយថា វាសនារបស់ពួកគេគឺស្ថិតនៅក្នុងដៃរបស់ពួកគេផ្ទាល់ទៀតផង ប៉ុន្តែនៅទីបញ្ចប់ ពួកគេមិនអាចដណ្ដើមយកការគ្រប់គ្រងលើវាសនារបស់ពួកគេបានឡើយ ហើយបែរជាស្លាប់យ៉ាងវេទនា និងសោកនាដកម្មទៅវិញ។ តើនេះជាការក្ដាប់បានវាសនារបស់ខ្លួនឯងយ៉ាងដូចម្ដេចទៅ? នេះគឺជារបៀបដែលសាតាំងប្រើប្រាស់គំនិតខុសទំនងគ្រប់បែបយ៉ាង និងជំនឿខុសឆ្គង ព្រមទាំងទស្សនៈខុសទំនងគ្រប់បែបយ៉ាង ដើម្បីធ្វើឱ្យមនុស្សពុករលួយ។ មនុស្សខ្លួនឯងផ្ទាល់មិនដឹងពីរឿងនេះទេ ហើយថែមទាំងមានអារម្មណ៍ល្អចំពោះពួកវាទៀតផង ដោយគិតថា៖ «សង្គមកំពុងតែរីកចម្រើនឥតឈប់ឈរ យើងគួរតែដើរឱ្យទាន់សម័យកាល ហើយទទួលយកថាមពលវិជ្ជមានទាំងអស់នោះ»។ ទាំងនេះគឺជាពាក្យរបស់អារក្សទាំងស្រុង។ តើអាចមានថាមពលវិជ្ជមានណាមួយនៅក្នុងពិភពដែលមិនជឿបែបអារក្សបានដោយរបៀបណាទៅ? វាសុទ្ធតែជាថាមពលអវិជ្ជមាន វាសុទ្ធតែជាជំងឺមហារីក ហើយវាសុទ្ធតែជាគ្រាប់បែកកំណត់ពេលវេលា។ ប្រសិនបើអ្នកទទួលយករឿងទាំងនេះ អ្នកនឹងត្រូវទទួលរងនូវផលវិបាកដ៏អាក្រក់របស់ពួកវា ហើយអ្នកនឹងត្រូវសាតាំងធ្វើបាប និងបំផ្លិចបំផ្លាញមិនខាន។ នេះគឺជាលទ្ធផលនៃការមិនដេញតាមសេចក្ដីពិត។ តើអាចមានទីបញ្ចប់ល្អអ្វីទៅ ប្រសិនបើអ្នកដើរតាមសាតាំងនោះ? សាតាំងនឹងធ្វើអ្វីគ្រប់យ៉ាងដែលវាអាចធ្វើបាន ដើម្បីបំពុលអ្នក និងបញ្ជ្រាបភាពពិសពុលចូលទៅក្នុងអ្នក។ ព្រះជាម្ចាស់សង្គ្រោះអ្នក ចំណែកឯសាតាំងធ្វើបាបអ្នក។ ព្រះជាម្ចាស់ព្យាបាលជំងឺរបស់អ្នក ចំណែកឯសាតាំងបញ្ជ្រាបភាពពិសពុលចូលទៅក្នុងអ្នក ដើម្បីធ្វើឱ្យអ្នកមានជំងឺ។ អ្នកទទួលយកភាពពិសពុលពីសាតាំងកាន់តែច្រើន នោះវាកាន់តែលំបាកសម្រាប់អ្នកក្នុងការទទួលយកសេចក្ដីពិត។ រឿងគឺបែបនេះឯង។ ការប្រកបគ្នារបស់យើងលើប្រធានបទថាអ្វីដែលជាសេចក្ដី ត្រូវបានបញ្ចប់នៅត្រឹមនេះ។ បន្ទាប់ទៀត យើងនឹងប្រកបគ្នាអំពីប្រធានបទមួយទៀត។

ការវែកញែកអំពីពួកទទឹងនឹងព្រះគ្រីស្ទដែលបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ ដោយមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង

I. អ្វីទៅជាផលប្រយោជន៍របស់ព្រះជាម្ចាស់ និងអ្វីទៅជាផលប្រយោជន៍របស់មនុស្ស

លើកនេះ យើងនឹងប្រកបគ្នាអំពីចំណុចទីប្រាំបួននៃការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ គឺពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ ដោយមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង។ នៅក្នុងជីវិតប្រចាំថ្ងៃរបស់យើង ជារឿយៗយើងសង្កត់ធ្ងន់លើផលប្រយោជន៍របស់ព្រះជាម្ចាស់ និងផលប្រយោជន៍នៃដំណាក់របស់ព្រះជាម្ចាស់។ ទោះជាយ៉ាងនេះក្ដី មនុស្សមួយចំនួនច្រើនតែមិនគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ផ្ទុយទៅវិញ ពួកគេដាក់ផលប្រយោជន៍ផ្ទាល់ខ្លួនជាធំ និងជាសំខាន់នៅក្នុងគ្រប់រឿងរ៉ាវទាំងអស់។ មនុស្សទាំងនេះគឺអាត្មានិយមខ្លាំងណាស់។ លើសពីនេះទៅទៀត នៅក្នុងការចាត់ចែងកិច្ចការរបស់ពួកគេ ពួកគេឧស្សាហ៍ការពារផលប្រយោជន៍ផ្ទាល់ខ្លួន ដែលធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់ រហូតដល់ថ្នាក់ពួកគេថែមទាំងធ្វើការទាមទារដោយប្រយោលពីដំណាក់របស់ព្រះជាម្ចាស់ ដើម្បីបំពេញបំណងប្រាថ្នាផ្ទាល់ខ្លួនរបស់ពួកគេទៀតផង។ តើពាក្យគន្លឹះនៅត្រង់នេះគឺជាអ្វី? តើគេកំពុងនិយាយអំពីអ្វីជាចម្បង? (ផលប្រយោជន៍។) តើពាក្យ «ផលប្រយោជន៍» មានន័យដូចម្ដេច? តើមានអ្វីខ្លះរួមបញ្ចូលនៅក្នុងពាក្យនេះ? តើគេចាត់ទុកអ្វីខ្លះជាផលប្រយោជន៍របស់មនុស្ស? តើផលប្រយោជន៍របស់មនុស្សគ្របដណ្ដប់លើអ្វីខ្លះ? ឋានៈ កិត្តិនាម និងរឿងរ៉ាវដែលទាក់ទងនឹងផលប្រយោជន៍សម្ភារៈ។ ឧទាហរណ៍៖ នៅពេលដែលមនុស្សម្នាក់បំភាន់អ្នកដទៃឱ្យគោរព និងថ្វាយបង្គំពួកគេ នោះពួកគេកំពុងដេញតាមផលប្រយោជន៍ខាងផ្លូវចិត្តផ្ទាល់ខ្លួនរបស់ពួកគេ។ វាក៏មានផលប្រយោជន៍សម្ភារៈផងដែរ ដែលមនុស្សដេញតាមដោយការកេងចំណេញពីអ្នកដទៃ ប្រមូលផលប្រយោជន៍សម្រាប់ខ្លួនឯង ឬលួចទ្រព្យសម្បត្តិនៃដំណាក់របស់ព្រះជាម្ចាស់ ជាដើម។ ពួកទទឹងនឹងព្រះគ្រីស្ទតែងតែស្វែងរកតែផលចំណេញប៉ុណ្ណោះ។ មិនថាពួកគេកំពុងដេញតាមផលប្រយោជន៍ខាងផ្លូវចិត្ត ឬខាងសម្ភារៈនោះទេ ក៏ពួកទទឹងនឹងព្រះគ្រីស្ទគឺលោភលន់ និងមិនចេះស្កប់ស្កល់ឡើយ ហើយពួកគេនឹងព្យាយាមយករបស់ទាំងនេះឱ្យខ្លួនឯងទាំងអស់។ បញ្ហានានាដែលទាក់ទងនឹងផលប្រយោជន៍របស់មនុស្សម្នាក់ បើកសម្ដែងពីពួកគេបានច្បាស់ជាងអ្វីៗទាំងអស់។ ផលប្រយោជន៍មានទំនាក់ទំនងយ៉ាងជិតស្និទ្ធទៅនឹងជីវិតរបស់មនុស្សគ្រប់រូប ហើយអ្វីៗគ្រប់យ៉ាងដែលមនុស្សម្នាក់ទាក់ទងជារៀងរាល់ថ្ងៃ សុទ្ធតែពាក់ព័ន្ធនឹងផលប្រយោជន៍របស់ពួកគេ។ ឧទាហរណ៍៖ នៅពេលដែលអ្នកនិយាយអ្វីមួយ ឬនិយាយអំពីបញ្ហាមួយ តើមានផលប្រយោជន៍អ្វីខ្លះពាក់ព័ន្ធ? នៅពេលដែលមនុស្សពីរនាក់ពិភាក្សាអំពីបញ្ហាណាមួយ វាគឺជារឿងដែលថា តើនរណាពូកែវោហារ ហើយនរណាមិនពូកែវោហារ តើនរណាត្រូវបានអ្នកដទៃឱ្យតម្លៃខ្ពស់ ហើយនរណាត្រូវបានអ្នកដទៃមើលងាយ ហើយវាក៏ជារឿងនៃផលវិបាកផ្សេងៗគ្នា ដែលបណ្ដាលមកពីរបៀបនិយាយខុសគ្នារបស់ពួកគេផងដែរ។ តើនេះមិនមែនជារឿងនៃផលប្រយោជន៍ទេឬ? ដូច្នេះ តើមនុស្សធ្វើដូចម្ដេច នៅពេលពួកគេជួបប្រទះបញ្ហាប្រភេទនេះ? មនុស្សព្យាយាមអស់ពីសមត្ថភាពរបស់ខ្លួនដើម្បីអួតសម្ញែង ដោយប្រឹងប្រែងគិតយ៉ាងខ្លាំងរកវិធីរៀបចំកម្រងពាក្យសម្ដីរបស់ពួកគេ ដើម្បីពន្យល់ពីបញ្ហានោះឱ្យបានច្បាស់លាស់ ហើយដើម្បីឱ្យពាក្យសម្ដីទាំងនោះត្រូវបានសម្ដែងចេញមកកាន់តែពីរោះស្ដាប់ និងស្ដាប់ទៅកាន់តែគាប់ត្រចៀក ព្រមទាំងមានរចនាសម្ព័ន្ធត្រឹមត្រូវ និងបន្សល់ទុកនូវចំណាប់អារម្មណ៍យូរអង្វែងដល់មនុស្ស។ ការប្រើប្រាស់វិធីសាស្ត្រនេះ ការប្រើប្រាស់វោហារសព្ទ ខួរក្បាល និងចំណេះដឹងរបស់ខ្លួន ដើម្បីអូសទាញការពេញចិត្តពីមនុស្ស និងធ្វើឱ្យពួកគេមានចំណាប់អារម្មណ៍យ៉ាងជ្រាលជ្រៅ នេះគឺជាប្រភេទមួយនៃផលប្រយោជន៍។ តើផលប្រយោជន៍ដែលមនុស្សដេញតាម ពាក់ព័ន្ធនឹងទិដ្ឋភាពអ្វីផ្សេងទៀតដែរឬទេ? នៅពេលបំពេញកិច្ចការរបស់ខ្លួន មនុស្សតែងតែថ្លឹងថ្លែង គិតគូរ និងរិះគិតនៅក្នុងចិត្តរបស់ខ្លួនជានិច្ច ដោយប្រឹងប្រែងគិតយ៉ាងខ្លាំងថាតើសកម្មភាពអ្វីខ្លះដែលជាផលប្រយោជន៍របស់ពួកគេ សកម្មភាពអ្វីខ្លះដែលមិនមែនជាផលប្រយោជន៍របស់ពួកគេ សកម្មភាពអ្វីខ្លះដែលអាចជំរុញផលប្រយោជន៍របស់ពួកគេ សកម្មភាពអ្វីខ្លះដែលយ៉ាងហោចណាស់មិនធ្វើឱ្យខូចខាតដល់ផលប្រយោជន៍របស់ពួកគេ ហើយសកម្មភាពអ្វីខ្លះដែលអាចរកឱ្យពួកគេនូវកិត្តិយសច្រើនបំផុត និងលាភសក្ការៈខាងសម្ភារៈដ៏ច្រើនបំផុត ព្រមទាំងប្រែក្លាយពួកគេឱ្យទៅជាអ្នកទទួលផលប្រយោជន៍ធំបំផុត។ ទាំងនេះគឺជាផលប្រយោជន៍ទាំងពីរ ដែលមនុស្សតស៊ូដណ្ដើមយក រាល់ពេលដែលពួកគេជួបប្រទះនឹងបញ្ហា។ ផលប្រយោជន៍ដែលមនុស្សដេញតាម គឺផ្ដោតលើទិដ្ឋភាពទាំងពីរនេះ ហើយគ្មានអ្វីក្រៅពីនេះឡើយ៖ ក្នុងន័យមួយ គឺការទទួលបានផលប្រយោជន៍ខាងសម្ភារៈ ឬយ៉ាងហោចណាស់មិនខាតបង់ និងការកេងចំណេញពីអ្នកដទៃ។ បន្ថែមពីនេះទៀត ក្នុងកម្រិតផ្លូវចិត្ត គឺការធ្វើឱ្យមនុស្សឱ្យតម្លៃ និងកោតសរសើរពួកគេ ព្រមទាំងការយកឈ្នះចិត្តរបស់មនុស្ស។ ជួនកាល ដើម្បីទទួលបានអំណាច និងឋានៈ មនុស្សថែមទាំងអាចបោះបង់ចោលផលប្រយោជន៍ខាងសម្ភារៈទៀតផង ពោលគឺ ពួកគេសុខចិត្តខាតបង់បន្តិចបន្តួច ដើម្បីទទួលបានអត្ថប្រយោជន៍កាន់តែធំធេងពីអ្នកដទៃនៅពេលក្រោយ។ សរុបមក រឿងទាំងនេះដែលទាក់ទងនឹងកិត្តិនាម ឋានៈ កិត្តិយស និងរឿងខាងសម្ភារៈរបស់មនុស្ស សុទ្ធតែស្ថិតនៅក្នុងប្រភេទនៃផលប្រយោជន៍របស់មនុស្ស ហើយសុទ្ធតែជាផលប្រយោជន៍ដែលមនុស្សដេញតាម។

តើធម្មជាតិនៃការដេញតាមផលប្រយោជន៍ទាំងនេះរបស់មនុស្សគឺជាអ្វី? ហេតុអ្វីបានជាមនុស្សដេញតាមរឿងទាំងនេះ? តើវាត្រឹមត្រូវដែរឬទេ ក្នុងការដេញតាមរបស់ទាំងនោះ? តើវាសមហេតុផលដែរឬទេ? តើវាស្របតាមសេចក្ដីតម្រូវរបស់ព្រះជាម្ចាស់ចំពោះមនុស្សដែរឬទេ? តើនេះគឺជាស្ដង់ដាដែលព្រះជាម្ចាស់ទាមទារពីភាវៈដែលព្រះបានបង្កើតដែរឬទេ? នៅក្នុងព្រះបន្ទូលរបស់ព្រះជាម្ចាស់ តើទ្រង់មានព្រះបន្ទូលដែរឬទេថា «អ្នករាល់គ្នាគួរតែដេញតាមផលប្រយោជន៍ផ្ទាល់ខ្លួនរបស់អ្នករាល់គ្នា និងពង្រីកផលប្រយោជន៍ផ្ទាល់ខ្លួនរបស់អ្នកឱ្យបានជាអតិបរមា។ ចូរកុំលះបង់ផលប្រយោជន៍ផ្ទាល់ខ្លួនរបស់អ្នក គ្រាន់តែដោយសារតែអ្នកជឿលើព្រះជាម្ចាស់ និងបំពេញភារកិច្ចឱ្យសោះ។ អ្នករាល់គ្នាគួរតែឱ្យតម្លៃខ្ពស់លើឋានៈ កិត្តិនាម និងអំណាចរបស់អ្នក ហើយការពាររបស់ទាំងនេះទោះក្នុងតម្លៃណាក៏ដោយ។ ប្រសិនបើព្រះជាម្ចាស់ប្រទានឋានៈដល់អ្នក អ្នកគួរតែឱ្យតម្លៃខ្ពស់ដល់វា ហើយប្រែក្លាយវាទៅជាកិត្តិយសរបស់អ្នក ជាជាងភាពអាម៉ាស់របស់អ្នក។ នេះគឺជាការផ្ទុកផ្ដាក់របស់ព្រះជាម្ចាស់សម្រាប់អ្នក» តើព្រះជាម្ចាស់ធ្លាប់មានព្រះបន្ទូលបែបនេះដែរឬទេ? (អត់ទេ។) ដោយសារតែគ្មានរឿងបែបនេះនៅក្នុងព្រះបន្ទូលរបស់ព្រះជាម្ចាស់ ចុះតើព្រះជាម្ចាស់តម្រូវអ្វីខ្លះពីភាវៈដែលព្រះបានបង្កើត នៅក្នុងព្រះហឫទ័យរបស់ទ្រង់? តើព្រះជាម្ចាស់តម្រូវឱ្យមនុស្សចាត់ទុកផលប្រយោជន៍យ៉ាងដូចម្ដេច? ក្នុងន័យមួយ ព្រះជាម្ចាស់មានព្រះហឫទ័យចង់ឱ្យមនុស្សបោះបង់ចោលផលប្រយោជន៍របស់ពួកគេ នេះគឺជាការនិយាយជារួម។ បន្ថែមពីលើនេះទៀត ព្រះជាម្ចាស់ប្រទានដល់មនុស្សនូវមាគ៌ានៃការអនុវត្តដ៏សមស្រប នៅក្នុងទិដ្ឋភាពជាច្រើនទៀត ដោយថ្លែងប្រាប់មនុស្សពីរបៀបប្រព្រឹត្ត ដើម្បីឱ្យពួកគេដើរតាមផ្លូវដែលពួកគេគួរដើរ របៀបអនុវត្តដូចដែលភាវៈដែលព្រះបានបង្កើតគួរធ្វើ តើទស្សនៈ និងអាកប្បកិរិយាបែបណាដែលមនុស្សគួរតែមានចំពោះរឿងខាងសម្ភារៈ កេរ្ដិ៍ឈ្មោះ និងលាភសក្ការៈ ហើយតើពួកគេគួរជ្រើសរើសដោយរបៀបណា។ វាជាការពិតដ៏ច្បាស់ក្រឡែតដែលថា ទោះបីជាព្រះបន្ទូលរបស់ព្រះជាម្ចាស់មិនបានប្រាប់ចំៗដល់មនុស្សអំពីរបៀបចាត់ទុកផលប្រយោជន៍ក៏ដោយ ក៏អត្ថន័យបង្កប់នៅក្នុងព្រះបន្ទូលរបស់ទ្រង់ សម្ដែងចេញយ៉ាងច្បាស់អំពីទស្សនៈរបស់ព្រះជាម្ចាស់ចំពោះផលប្រយោជន៍របស់មនុស្សជាតិពុករលួយផងដែរ ហើយបញ្ជាក់កាន់តែច្បាស់ថា មនុស្សគួរតែទុកទស្សនៈផ្ទាល់ខ្លួនរបស់ពួកគេមួយឡែក ធ្វើរឿងរ៉ាវស្របតាមគោលការណ៍សេចក្ដីពិត ប្រព្រឹត្តទៅតាមឋានៈរបស់ពួកគេជាភាវៈដែលព្រះបានបង្កើត និងរក្សាតួនាទីរបស់ខ្លួន។ នៅក្នុងព្រះហឫទ័យរបស់ព្រះជាម្ចាស់ តើទ្រង់មាន ព្រះរាជបំណងដកហូតផលប្រយោជន៍របស់មនុស្ស ដោយតម្រូវឱ្យពួកគេប្រព្រឹត្តតាមរបៀបនេះឬ? មិនមែនទាល់តែសោះ។ មនុស្សមួយចំនួននិយាយថា៖ «នៅក្នុងពួកជំនុំ តែងតែមានការនិយាយអំពីផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ ប៉ុន្តែម្ដេចបានជាគ្មាននរណាម្នាក់និយាយអំពីផលប្រយោជន៍របស់ពួកយើងជាមនុស្សអ៊ីចឹង? តើនរណាជាអ្នកមើលថែផលប្រយោជន៍របស់យើង? តើយើងមិនគួរមានសិទ្ធិមនុស្សខ្លះទេឬ? យើងក៏ត្រូវតែទទួលបាន លាភសក្ការៈបន្តិចបន្តួចផងដែរ។ ហេតុអ្វីបានជាគេមិនផ្ដល់អ្វីបន្តិចបន្តួចដល់យើងសោះដូច្នេះ? ម្ដេចបានជាផលប្រយោជន៍ទាំងអស់ជារបស់ព្រះជាម្ចាស់? តើព្រះជាម្ចាស់មិនអាត្មានិយមដែរទេឬ?» ការនិយាយបែបនេះ គឺជាការបះបោរ និងក្បត់យ៉ាងធ្ងន់ធ្ងរបំផុត។ នេះច្បាស់ក្រឡែតណាស់ថាជាពាក្យសម្ដីខុសឆ្គង។ មនុស្សដែលមានភាពជាមនុស្ស ប្រាកដជាមិនអាចនិយាយបែបនេះបានឡើយ មានតែពួកអារក្សទេដែលហ៊ាននិយាយរឿងដែលបះបោរគ្រប់បែបយ៉ាង។ អ្នកផ្សេងទៀតនិយាយថា៖ «ព្រះជាម្ចាស់តែងតែមានព្រះបន្ទូលប្រាប់មនុស្សកុំឱ្យគិតគូរពីផលប្រយោជន៍ផ្ទាល់ខ្លួន។ ទ្រង់តែងតែមានព្រះបន្ទូលថាកុំឱ្យរៀបផែនការដើម្បីប្រយោជន៍ផ្ទាល់ខ្លួន។ មនុស្សចង់លេចធ្លោដោយការធ្វើអ្វីមួយ ឬសម្រេចបានអ្វីមួយដែលធ្វើឱ្យមនុស្សគ្រប់គ្នាថ្វាយបង្គំពួកគេ។ ព្រះជាម្ចាស់មានព្រះបន្ទូលថា នេះគឺជាមហិច្ឆតា។ មនុស្សចង់តស៊ូដើម្បីផលប្រយោជន៍ផ្ទាល់ខ្លួន ហូបអាហារឆ្ងាញ់ៗ រីករាយនឹងជីវិត សោយសុខនឹងភាពស្រណុកសុខស្រួលខាងសាច់ឈាម និងរស់នៅដោយក្ដីគោរពក្នុងចំណោមមនុស្សជាតិ។ ព្រះជាម្ចាស់មានព្រះបន្ទូលថា មនុស្សគ្រាន់តែបំពេញផលប្រយោជន៍ផ្ទាល់ខ្លួនតាមរបៀបនេះប៉ុណ្ណោះ ហើយត្រូវតែទុកវាចោលមួយឡែក។ ប្រសិនបើយើងទុកផលប្រយោជន៍ទាំងអស់នេះចោលមួយឡែក តើយើងអាចរស់នៅឱ្យកាន់តែប្រសើរដោយរបៀបណាទៅ?» ប្រសិនបើមនុស្សមិនយល់ពីបំណងព្រះហឫទ័យរបស់ព្រះជាម្ចាស់ទេ ពួកគេនឹងតែងតែទាស់ទទឹងនឹងសេចក្ដីតម្រូវរបស់ព្រះជាម្ចាស់ ហើយពួកគេនឹងតែងតែមានជម្លោះជាមួយព្រះជាម្ចាស់លើបញ្ហាទាំងនេះជានិច្ច។ វាប្រៀបដូចជាឪពុកម្ដាយមួយចំនួនដែលបានធ្វើការយ៉ាងនឿយហត់អស់ពាក់កណ្ដាលជីវិតរបស់ពួកគេដើម្បីចិញ្ចឹមបីបាច់កូនៗ ហើយមានភាពនឿយហត់យ៉ាងខ្លាំងរហូតដល់មានជំងឺគ្រប់មុខអ៊ីចឹង។ ឪពុកម្ដាយបារម្ភថារាងកាយរបស់ពួកគេនឹងទ្រុឌទ្រោម ហើយកូនៗរបស់ពួកគេនឹងគ្មាននរណាម្នាក់ជួយផ្គត់ផ្គង់ ដូច្នេះ ពួកគេក៏ទិញផលិតផលថែរក្សាសុខភាពមួយចំនួន។ កូនៗមិនដឹងអីទេ ហើយនៅពេលឃើញផលិតផលទាំងនេះ ពួកគេនិយាយថា៖ «ខ្ញុំមិនទាន់បានទិញសម្លៀកបំពាក់ថ្មីសូម្បីតែមួយកំផ្លេអស់ជាច្រើនឆ្នាំមកហើយ ម្ដេចបានជាប៉ាម៉ាក់នៅតែអាចទិញផលិតផលថែរក្សាសុខភាពបានទៀត? ប៉ាម៉ាក់គួរតែសន្សំប្រាក់នោះទុកឱ្យខ្ញុំចូលរៀននៅមហាវិទ្យាល័យ»។ តើពាក្យសម្ដីនេះធ្វើឱ្យអារម្មណ៍របស់ឪពុកម្ដាយឈឺចាប់ដែរឬទេ? ឪពុកម្ដាយធ្វើរឿងទាំងអស់នេះ មិនមែនដើម្បីផលប្រយោជន៍ផ្ទាល់ខ្លួននោះទេ ហើយក៏មិនមែនដោយសារតែពួកគេចង់សោយសុខនឹងភាពសុខស្រួលខាងសាច់ឈាម ឬដោយសារតែពួកគេចង់រស់នៅឱ្យបានយូរបន្តិច និងមានផាសុកភាពបន្តិចទៀត ហើយរស់នៅពឹងភ័ព្វសំណាងកូនៗនៅថ្ងៃអនាគតនោះដែរ។ វាមិនមែនដោយសារហេតុផលទាំងនេះទេ។ តើឪពុកម្ដាយធ្វើបែបនេះដើម្បីអ្វី? ពួកគេធ្វើបែបនេះដើម្បីប្រយោជន៍កូនៗរបស់ពួកគេ។ កូនៗមិនយល់ពីរឿងនេះទេ ហើយថែមទាំងបន្ទោសឪពុកម្ដាយរបស់ខ្លួនទៀត តើនេះមិនមែនអកតញ្ញូទេឬ? (មែនហើយ។) ប្រសិនបើកូនៗមិនយល់ពីបំណងរបស់ឪពុកម្ដាយពួកគេទេ ពួកគេអាចនឹងមានការខ្វែងគំនិតគ្នាជាមួយឪពុកម្ដាយរបស់ខ្លួន រហូតដល់ថ្នាក់បង្កជាការឈ្លោះប្រកែក និងធ្វើឱ្យអារម្មណ៍របស់ឪពុកម្ដាយពួកគេឈឺចាប់ទៀតផង។ ដូច្នេះ តើអ្នករាល់គ្នាយល់ពីព្រះហឫទ័យរបស់ព្រះជាម្ចាស់ដែរឬទេ? នេះគឺជារឿងនៃការយល់សេចក្ដីពិត។ ហេតុអ្វីបានជាទង្វើរបស់មនុស្សក្នុងការបំពេញផលប្រយោជន៍ និងមហិច្ឆតាផ្ទាល់ខ្លួន ត្រូវបានព្រះជាម្ចាស់ថ្កោលទោស? តើមកពីព្រះជាម្ចាស់អាត្មានិយមឬ? តើមកពីព្រះជាម្ចាស់មានព្រះបន្ទូលប្រាប់មនុស្សកុំឱ្យដេញតាមផលប្រយោជន៍ផ្ទាល់ខ្លួនដើម្បីធ្វើឱ្យពួកគេក្រីក្រ និងគួរឱ្យអាណិតអាសូរឬ? (មិនមែនទេ។) វាប្រាកដណាស់ថាមិនមែនបែបនោះទេ។ ព្រះជាម្ចាស់មានព្រះហឫទ័យចង់បានអ្វីដែលល្អបំផុតសម្រាប់មនុស្ស ហើយព្រះជាម្ចាស់យាងមកបំពេញកិច្ចការរបស់ទ្រង់ និងសង្គ្រោះមនុស្ស ដើម្បីប្រទានព្រះពរដល់មនុស្សជាតិ និងនាំមនុស្សទៅកាន់គោលដៅដ៏ស្រស់បំព្រងមួយ។ អ្វីៗគ្រប់យ៉ាងដែលព្រះជាម្ចាស់ធ្វើ គឺដើម្បីឱ្យមនុស្សទទួលបានសេចក្ដីពិត និងទទួលបានជីវិត ដើម្បីឱ្យពួកគេមានលក្ខណៈសម្បត្តិគ្រប់គ្រាន់ក្នុងការទទួលយកសេចក្ដីសន្យា និងព្រះពររបស់ព្រះជាម្ចាស់។ ក៏ប៉ុន្តែ មនុស្សត្រូវបានសាតាំងធ្វើឱ្យពុករលួយយ៉ាងជ្រាលជ្រៅ និងមាននិស្ស័យពុករលួយ ហើយត្រូវតែរងទុក្ខយ៉ាងធំធេង ដើម្បីទទួលបានសេចក្ដីពិត និងជីវិត។ ប្រសិនបើមនុស្សគ្រប់រូបដេញតាមផលប្រយោជន៍ផ្ទាល់ខ្លួន និងចង់រស់នៅក្នុងជីវិតដ៏ល្អមួយ ដើម្បីបំពេញបំណងប្រាថ្នាដ៏ហួសហេតុនៃសាច់ឈាម ប៉ុន្តែមិនខិតខំប្រឹងប្រែងក្នុងការដេញតាមសេចក្ដីពិតទេនោះ តើនឹងមានផលវិបាកអ្វីខ្លះ? ពួកគេនឹងមិនអាចទទួលបានសេចក្ដីពិតឡើយ ហើយមិនអាចត្រូវបានបន្សុទ្ធ និងត្រូវបានសង្គ្រោះឡើយ។ តើផលវិបាកនៃការដែលពួកគេមិនត្រូវបានសង្គ្រោះគឺជាអ្វី? ពួកគេទាំងអស់គ្នាច្បាស់ជាស្លាប់នៅក្នុងមហន្តរាយ។ តើនេះជាពេលដែលត្រូវសោយសុខនឹងការសប្បាយខាងសាច់ឈាមឬ? ទេ។ អ្នកណាក៏ដោយដែលមិនទទួលបានសេចក្ដីពិត គឺត្រូវតែស្លាប់។ ហេតុដូច្នេះហើយ សេចក្ដីតម្រូវរបស់ព្រះជាម្ចាស់ដែលឱ្យមនុស្សបោះបង់ចោលផលប្រយោជន៍ខាងសាច់ឈាមរបស់ពួកគេដើម្បីដេញតាមសេចក្ដីពិត គឺដើម្បីប្រយោជន៍របស់មនុស្ស ដើម្បីប្រយោជន៍ជីវិតរបស់ពួកគេ និងដើម្បីប្រយោជន៍នៃសេចក្ដីសង្គ្រោះរបស់ពួកគេ។ នៅពេលដែលមនុស្សទទួលបានសេចក្ដីពិត និងត្រូវបានសង្គ្រោះ សេចក្ដីសន្យា និងព្រះពររបស់ព្រះជាម្ចាស់នឹងមកដល់នៅពេលណាមួយមិនខាន។ ព្រះពរដែលព្រះជាម្ចាស់ប្រទានដល់មនុស្ស គឺធំធេងជាងការសប្បាយខាងសាច់ឈាមដែលមនុស្សស្រមៃគិត រាប់រយឬរាប់ពាន់ដងឯណោះ។ ម្ដេចបានជាមនុស្សមើលមិនឃើញពីរបស់ទាំងនេះ? តើមនុស្សទាំងអស់សុទ្ធតែខ្វាក់ភ្នែកចំពោះរបស់ទាំងនេះឬ? ចុះហេតុអ្វីបានជាព្រះជាម្ចាស់តែងតែតម្រូវឱ្យមនុស្សទុកផលប្រយោជន៍ផ្ទាល់ខ្លួនរបស់ពួកគេចោលមួយឡែក ហើយការពារផលប្រយោជន៍របស់ព្រះជាម្ចាស់ និងផលប្រយោជន៍នៃដំណាក់របស់ព្រះជាម្ចាស់? តើនរណាអាចពន្យល់រឿងនេះបាន? (ព្រះជាម្ចាស់តម្រូវឱ្យមនុស្សបោះបង់ចោលផលប្រយោជន៍ផ្ទាល់ខ្លួន ដោយសារតែមនុស្សត្រូវបានសាតាំងធ្វើឱ្យពុករលួយ ហើយផលប្រយោជន៍របស់ពួកគេមិនស្របតាមសេចក្ដីពិតឡើយ។ ក្នុងការតម្រូវឱ្យមនុស្សការពារផលប្រយោជន៍នៃដំណាក់របស់ព្រះជាម្ចាស់ ព្រះជាម្ចាស់កំពុងបង្រៀនមនុស្សពីរបៀបប្រព្រឹត្តខ្លួន។ វាក៏ដោយសារតែគ្រប់កិច្ចការទាំងអស់ដែលព្រះជាម្ចាស់ធ្វើ គឺដើម្បីសង្គ្រោះមនុស្ស ហើយប្រសិនបើនរណាម្នាក់មិនដឹងពីរបៀបការពារផលប្រយោជន៍នៃដំណាក់របស់ព្រះជាម្ចាស់ទេ គេមិនស័ក្ដិសមនឹងត្រូវបានហៅថាជាមនុស្សឡើយ។) មានចំណុចជាក់ស្ដែងមួយចំនួននៅក្នុងអ្វីដែលអ្នកនិយាយ។ (ខ្ញុំចង់បន្ថែមរឿងមួយ។ ខ្ញុំធ្លាប់ងប់ងល់នឹងកេរ្ដិ៍ឈ្មោះ លាភសក្ការៈ និងឋានៈ។ ខ្ញុំមានអារម្មណ៍ថា ខ្ញុំមានអំណោយទានខ្លះ ហើយគួរតែត្រូវបានដំឡើងឋានៈជាអ្នកមើលការខុសត្រូវ។ ក៏ប៉ុន្តែ រាល់ពេលដែលមានការបោះឆ្នោត ខ្ញុំតែងតែធ្លាក់ ហើយនៅក្នុងចិត្តរបស់ខ្ញុំ ខ្ញុំបានរអ៊ូរទាំអំពីព្រះជាម្ចាស់ថា ហេតុអ្វីបានជាព្រះជាម្ចាស់មិនប្រទានបំណងប្រាថ្នាដ៏តូចមួយនេះដល់ខ្ញុំ? ក្រោយមក បន្ទាប់ពីបានឆ្លងកាត់ភាពបរាជ័យមួយចំនួន ខ្ញុំក៏បានអានព្រះបន្ទូលរបស់ព្រះជាម្ចាស់ និងឆ្លុះបញ្ចាំងពីខ្លួនឯង ហើយបានទទួលស្គាល់ថា ខ្ញុំឧស្សាហ៍ពាក់ព័ន្ធនឹងការច្រណែន និងការឈ្លោះប្រកែកគ្នា ដោយសារតែការដេញតាមកេរ្ដិ៍ឈ្មោះ លាភសក្ការៈ និងឋានៈរបស់ខ្ញុំ ហើយមិនបានសហការដោយចុះសម្រុងជាមួយបងប្អូនប្រុសស្រីរបស់ខ្ញុំឡើយ។ ខ្ញុំមិនត្រឹមតែមិនមានការរីកចម្រើនណាមួយនៅក្នុងជីវិតរបស់ខ្លួនប៉ុណ្ណោះទេ ប៉ុន្តែខ្ញុំថែមទាំងបានបង្កការខាតបង់មួយចំនួនដល់កិច្ចការនៃដំណាក់របស់ព្រះជាម្ចាស់ទៀតផង។ ខ្ញុំបានដឹងថា ការដេញតាមកេរ្ដិ៍ឈ្មោះ លាភសក្ការៈ និងផលប្រយោជន៍ផ្ទាល់ខ្លួន មិនមែនជាទស្សនៈត្រឹមត្រូវចំពោះជីវិត ឬជាគោលដៅត្រឹមត្រូវដែលត្រូវដេញតាមនោះទេ វាគឺជាទស្សនៈខុសឆ្គងដែលសាតាំងបញ្ជ្រាបចូលទៅក្នុងមនុស្ស ដើម្បីបំភាន់ពួកគេ ហើយការដេញតាមបែបនេះគឺមានគ្រោះថ្នាក់ខ្លាំងណាស់។ ព្រះជាម្ចាស់មានព្រះបន្ទូលប្រាប់មនុស្សកុំឱ្យដេញតាមកេរ្ដិ៍ឈ្មោះ លាភសក្ការៈ និងឋានៈ មិនមែនដោយសារតែទ្រង់ចង់បង្កបញ្ហាដល់ពួកគេនោះទេ ហើយក៏មិនមែនដោយសារតែទ្រង់ចង់តឹងតែងដាក់ពួកគេនោះដែរ ប៉ុន្តែដោយសារតែនេះគឺជាផ្លូវដ៏គ្រោះថ្នាក់ខ្លាំងណាស់ ហើយការដេញតាមបែបនេះ នៅទីបំផុតអាចត្រឹមតែនាំឱ្យមនុស្សម្នាក់នៅទីបំផុតត្រូវត្រឡប់មកដៃទទេវិញប៉ុណ្ណោះ។) តាមរយៈពាក្យថា «ត្រឡប់មកដៃទទេវិញ» និង «មានគ្រោះថ្នាក់ខ្លាំងណាស់» តើអ្នករាល់គ្នាគិតថា គ្រោះថ្នាក់ដែលគាត់និយាយនោះគឺជាអ្វី? តើវាពិតជាគ្រាន់តែជារឿងនៃការត្រឡប់មកដៃទទេវិញ ហើយគ្មានអ្វីក្រៅពីនេះមែនឬ? តើនេះជាផ្លូវប្រភេទអ្វី? (ផ្លូវឆ្ពោះទៅរកសេចក្ដីហិនវិនាស។) ការដេញតាមនេះ គឺជាផ្លូវនៃការទាស់ទទឹងនឹងព្រះជាម្ចាស់។ វាមិនមែនជាការដេញតាមសេចក្ដីពិតនោះទេ ប៉ុន្តែផ្ទុយទៅវិញ គឺជាការដេញតាមឋានៈ និងកិត្យានុភាព។ វាគឺជាការដើរលើ ផ្លូវរបស់ពួកទទឹងនឹងព្រះគ្រីស្ទ។ មិនថាអ្នកគិតថាបំណងប្រាថ្នា និងសេចក្ដីប្រាថ្នារបស់អ្នកសមហេតុផលយ៉ាងណាក៏ដោយ ក៏អ្វីដែលព្រះជាម្ចាស់ចង់បានមិនមែនជារឿងនេះទេ វាមិនមែនជាការដេញតាមប្រភេទនេះឡើយ។ ព្រះជាម្ចាស់មិនចង់ឱ្យអ្នកដេញតាមរបៀបនេះទេ។ ប្រសិនបើអ្នកទទូចប្រកាន់ខ្ជាប់នូទិសដៅផ្ទាល់ខ្លួនរបស់អ្នក នោះលទ្ធផលចុងក្រោយរបស់អ្នក នឹងមិនត្រឹមតែធ្វើឱ្យអ្នកត្រឡប់មកដៃទទេវិញប៉ុណ្ណោះទេ ប៉ុន្តែអ្នកនឹងឈានជើងចូលទៅក្នុងផ្លូវនៃការទាស់ទទឹងនឹងព្រះជាម្ចាស់ទៀតផង។ តើមានគ្រោះថ្នាក់អ្វីនៅក្នុងរឿងនេះ? អ្នកនឹងទាស់ទទឹងនឹងព្រះជាម្ចាស់ ស្រែកតវ៉ានឹងទ្រង់ ហើយប្រឆាំងនឹងទ្រង់ ព្រមទាំងឈរនៅខាងផ្ទុយពីទ្រង់ ហើយលទ្ធផលគឺសេចក្ដីហិនវិនាស។ តើមានអ្វីត្រូវបន្ថែមទៀតទេ? (ឱព្រះជាម្ចាស់ ទូលបង្គំចង់បន្ថែមរឿងមួយ។ អម្បាញ់មិញ ព្រះជាម្ចាស់បានមានព្រះបន្ទូលសួរថា ហេតុអ្វីបានជាព្រះជាម្ចាស់មិនចង់ឱ្យមនុស្សការពារផលប្រយោជន៍ផ្ទាល់ខ្លួនរបស់ពួកគេ តែបែរជាឱ្យការពារផលប្រយោជន៍នៃដំណាក់របស់ព្រះជាម្ចាស់ទៅវិញ? តាមដែលខ្ញុំយល់ ព្រះជាម្ចាស់បានបង្កើតអ្វីៗគ្រប់យ៉ាង ហើយអ្វីៗគ្រប់យ៉ាងសុទ្ធតែមកពីព្រះជាម្ចាស់។ អ្វីៗគ្រប់យ៉ាងដែលព្រះជាម្ចាស់បានបង្កើតមកគឺសម្រាប់មនុស្ស។ អ្វីក៏ដោយដែលព្រះជាម្ចាស់ធ្វើ រួមទាំងការដែលទ្រង់ក្លាយជាសាច់ឈាមពីរដង ដើម្បីបំពេញកិច្ចការទាំងអស់នេះ និងរួមទាំងកិច្ចការទាំងអស់នៃការស្ថាបនាពួកជំនុំនៅពេលនេះ តាមពិតទៅគឺសុទ្ធតែដើម្បីប្រយោជន៍នៃការសង្គ្រោះមនុស្សទាំងអស់។ នៅពេលដែលមនុស្សជឿលើព្រះជាម្ចាស់ ចាប់ផ្ដើមរស់នៅក្នុងជីវិតពួកជំនុំ និងអាចបំពេញភារកិច្ចរបស់ខ្លួនបាន នោះពួកគេមានផ្លូវនៃសេចក្ដីសង្គ្រោះហើយ។ ហេតុដូច្នេះហើយ ការដែលព្រះជាម្ចាស់ឱ្យយើងទុកផលប្រយោជន៍ផ្ទាល់ខ្លួនរបស់យើងចោលមួយឡែក មិនមែនជាការដកហូតនោះទេ ពីព្រោះនៅទីបំផុត គឺពួកយើងខ្លួនឯងនេះហើយ ដែលទទួលបានផលប្រយោជន៍ពីការការពារផលប្រយោជន៍របស់ព្រះជាម្ចាស់ និងផលប្រយោជន៍នៃដំណាក់របស់ព្រះជាម្ចាស់។) ពិតជាល្អណាស់។ អត្ថន័យទូទៅនៃអ្វីដែលអ្នករាល់គ្នាបានប្រកបគ្នា គឺត្រឹមត្រូវជាមូលដ្ឋានហើយ។ មនុស្សមួយចំនួននិយាយអំពីបទពិសោធផ្ទាល់ខ្លួនរបស់ពួកគេ ហើយអ្នកផ្សេងទៀតនិយាយអំពីវាពីទស្សនៈទ្រឹស្ដី។ ជាមូលដ្ឋាន អ្វីដែលអ្នកយល់គឺស្របទៅតាមគំនិតដែលថា ផលប្រយោជន៍របស់ព្រះជាម្ចាស់គឺត្រឹមត្រូវ ហើយផលប្រយោជន៍របស់មនុស្សគឺមិនត្រឹមត្រូវឡើយ។ មានតែផលប្រយោជន៍របស់ព្រះជាម្ចាស់ប៉ុណ្ណោះ ទើបអាចហៅថាជាផលប្រយោជន៍បាន ចំណែកឯផលប្រយោជន៍របស់មនុស្សវិញ មិនគួរមានឡើយ។ ជាពិសេស «ផលប្រយោជន៍របស់មនុស្ស» ឃ្លានេះ ពាក្យសម្ដីនេះ ការពិតនេះ មិនមែនជារឿងដែលមនុស្សគួរតែទទួលបានឡើយ។ ផលប្រយោជន៍របស់ព្រះជាម្ចាស់គឺសំខាន់ជាងអ្វីៗទាំងអស់ ហើយគួរតែត្រូវបានការពារ។ នេះគឺជាអ្វីដែលអ្នកយល់ជាមូលដ្ឋាន។ ពោលគឺ មនុស្សគួរតែមានទំនួលខុសត្រូវក្នុងការការពារផលប្រយោជន៍របស់ព្រះជាម្ចាស់ ហើយគួរតែចាត់ទុកផលប្រយោជន៍របស់ព្រះជាម្ចាស់ឱ្យបានត្រឹមត្រូវ ចំណែកឯផលប្រយោជន៍របស់មនុស្សវិញ គួរតែត្រូវបានចាត់ទុកដោយការមើលងាយ និងត្រូវដកហូតចេញ ពីព្រោះផលប្រយោជន៍របស់មនុស្សមិនសូវជារុងរឿងនោះទេ។ ពីទស្សនៈរបស់មនុស្ស ដោយសារតែឬសគល់ មនុស្សមាននិស្ស័យពុករលួយ ហើយនៅខាងក្នុង ពួកគេត្រូវបានលាយឡំដោយនិស្ស័យពុករលួយ នោះរាល់ផលប្រយោជន៍ទាំងអស់របស់មនុស្ស មិនថាអ្នកមើលវាតាមរបៀបណាក៏ដោយ ហើយមិនថាវាអាចដឹងបាន ឬមិនអាចដឹងបាននោះទេ សុទ្ធតែស្ថិតនៅក្នុងប្រភេទនៃភាពមិនត្រឹមត្រូវទាំងអស់។ ហេតុដូច្នេះហើយ មិនថាមនុស្សអាចទុកវាចោលមួយឡែក ឬមិនអាចនោះទេ ក៏ពួកគេបានដឹងខ្លួនឯងរួចទៅហើយថា ផលប្រយោជន៍របស់មនុស្សគួរតែត្រូវបានទុកចោលមួយឡែក ហើយថា ផលប្រយោជន៍របស់ព្រះជាម្ចាស់ទេតើ ដែលគួរតែត្រូវបានតស៊ូដើម្បី និងការពារ។ មានការឯកភាពគ្នាលើចំណុចនេះ។ ឥឡូវនេះ ដោយសារយើងបានឈានដល់ការឯកភាពគ្នាហើយ ចូរយើងប្រកបគ្នាអំពីអ្វីទៅជាផលប្រយោជន៍របស់ព្រះជាម្ចាស់ឱ្យប្រាកដ។

តើអ្វីទៅជាផលប្រយោជន៍របស់ព្រះជាម្ចាស់ឱ្យប្រាកដ? តើផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ អាចចាត់ទុកថាស្មើគ្នាទាំងអស់បានដែរឬទេ? គេអាចនិយាយបានថា «ព្រះជាម្ចាស់» គឺជាគោរមងារមួយ ហើយក៏ជាពាក្យមានន័យដូចសម្រាប់សារជាតិរបស់ព្រះជាម្ចាស់ផងដែរ។ ចុះចំណែក «ដំណាក់របស់ព្រះជាម្ចាស់» និង «ពួកជំនុំ» វិញ? ដំណាក់របស់ព្រះជាម្ចាស់មានវិសាលភាពទូលំទូលាយជាង ចំណែកឯពួកជំនុំវិញគឺមានភាពជាក់លាក់ជាង។ តើផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ អាចចាត់ទុកថាស្មើគ្នាបានដែរឬទេ? (អត់ទេ មិនអាចចាត់ទុកថាស្មើគ្នាបានទេ។) មនុស្សមួយចំនួននិយាយថា មិនអាចទេ ប៉ុន្តែតាមពិតទៅ តើអាចដែរឬទេ? តើបញ្ញត្តិរដ្ឋបាលនៃដំណាក់របស់ព្រះជាម្ចាស់ បញ្ញត្តិរដ្ឋបាលរបស់ពួកជំនុំ និងបញ្ញត្តិរដ្ឋបាលដែលប្រកាសដោយព្រះជាម្ចាស់ ជារឿងតែមួយដែរឬទេ? (មែនហើយ។) ពួកវាជារឿងដូចគ្នា។ បើនិយាយពីទស្សនៈនេះ ផលប្រយោជន៍នៃរឿងទាំងបីនេះ អាចចាត់ទុកថាស្មើគ្នាបាន។ ដំណាក់របស់ព្រះជាម្ចាស់កើតមានឡើងបាន លុះត្រាតែមានព្រះជាម្ចាស់ និងរាស្ត្ររើសតាំងរបស់ទ្រង់ ហើយពួកជំនុំកើតមានឡើងបាន លុះត្រាតែមានរាស្ត្ររើសតាំងនៃដំណាក់របស់ព្រះជាម្ចាស់ទាំងនេះប៉ុណ្ណោះ។ ពួកជំនុំគឺជា «អង្គភាពចំណុះ» ដ៏ជាក់លាក់មួយនៃដំណាក់របស់ព្រះជាម្ចាស់។ ដំណាក់របស់ព្រះជាម្ចាស់គឺជាពាក្យទូលំទូលាយជាង ចំណែកឯពួកជំនុំវិញគឺមានភាពជាក់លាក់ជាង។ តើផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ អាចចាត់ទុកថាស្មើគ្នាបានដែរឬទេ? តើអ្នករាល់គ្នាគិតថា ពួកវាគួរតែត្រូវបានចាត់ទុកថាស្មើគ្នាដែរឬទេ? អ្នកមិនដឹងទេឬ? អ៊ីចឹង ចូរយើងសាកល្បងចាត់ទុកវាថាស្មើគ្នាសិន ដើម្បីយកមកវិភាគ។ ឧទាហរណ៍៖ សិរីល្អរបស់ព្រះជាម្ចាស់ គឺជាផលប្រយោជន៍របស់ព្រះជាម្ចាស់។ តើអាចនិយាយបានដែរឬទេថា វាគឺជាសិរីល្អនៃដំណាក់របស់ព្រះជាម្ចាស់? (មិនបានទេ។) នោះគឺមិនបានទេ។ ដំណាក់របស់ព្រះជាម្ចាស់គឺជាឈ្មោះ វាមិនតំណាងឱ្យសារជាតិរបស់ព្រះជាម្ចាស់ឡើយ។ តើអាចនិយាយបានដែរឬទេថា សិរីល្អរបស់ព្រះជាម្ចាស់គឺជាសិរីល្អរបស់ពួកជំនុំ? ច្បាស់ណាស់ បែបនោះក៏មិនបានដែរ។ សិរីល្អរបស់ពួកជំនុំ គឺជាសិរីល្អរបស់បងប្អូនប្រុសស្រីទាំងអស់។ ការចាត់ទុកវាថាស្មើនឹងសិរីល្អរបស់ព្រះជាម្ចាស់ គឺជារឿងហួសហេតុពេកហើយ។ មនុស្សមិនអាចរ៉ាប់រងសិរីល្អនេះបានឡើយ ហើយដំណាក់របស់ព្រះជាម្ចាស់ ឬពួកជំនុំក៏មិនអាចរ៉ាប់រងបានដែរ។ បើនិយាយពីទស្សនៈនេះ តើផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ អាចចាត់ទុកថាស្មើគ្នាបានដែរឬទេ? (អត់ទេ មិនអាចទេ។) គឺអត់ទេ វាមិនអាចទេ។ ពីទស្សនៈមួយទៀត តើផ្នែកខ្លះនៃកិច្ចការដែលព្រះជាម្ចាស់ធ្វើ ផ្នែកខ្លះនៃកិច្ចការរបស់ដំណាក់របស់ព្រះជាម្ចាស់ និងផ្នែកខ្លះនៃកិច្ចការរបស់ពួកជំនុំ អាចចាត់ទុកថាស្មើគ្នាបានដែរឬទេ? ឧទាហរណ៍៖ ព្រះជាម្ចាស់មានព្រះបន្ទូលប្រាប់មនុស្សឱ្យផ្សាយដំណឹងល្អ និងផ្សាយព្រះបន្ទូលរបស់ព្រះជាម្ចាស់។ នេះគឺជាបំណងព្រះហឫទ័យរបស់ព្រះជាម្ចាស់ ហើយវាក៏ជាអ្វីដែលព្រះជាម្ចាស់ផ្ទុកផ្ដាក់ដល់មនុស្សផងដែរ។ នៅពេលដែលការផ្ទុកផ្ដាក់នេះត្រូវបានប្រគល់ឱ្យដំណាក់របស់ព្រះជាម្ចាស់ តើកិច្ចការនេះអាចចាត់ទុកថាស្មើនឹងកិច្ចការដែលព្រះជាម្ចាស់គ្រោងនឹងធ្វើដែរឬទេ? អ្វីដែលព្រះជាម្ចាស់ផ្ទុកផ្ដាក់ ក៏ជាផ្នែកមួយនៃកិច្ចការរបស់ទ្រង់ផងដែរ ហើយផ្នែកដ៏ជាក់លាក់នេះ អាចចាត់ទុកថាស្មើនឹងកិច្ចការដែលព្រះជាម្ចាស់គ្រោងនឹងធ្វើ។ បន្ទាប់មក នៅពេលដែលការផ្ទុកផ្ដាក់នេះត្រូវបានប្រគល់ឱ្យពួកជំនុំ តើវាអាចចាត់ទុកថាស្មើនឹងកិច្ចការរបស់ព្រះជាម្ចាស់បានដែរឬទេ? (អាចបាន។) មែនហើយ គឺអាចបាន។ ឧទាហរណ៍មួយក្នុងចំណោមឧទាហរណ៍ទាំងពីរនេះ ពាក់ព័ន្ធនឹងរឿងនៃសារជាតិរបស់ព្រះជាម្ចាស់ ដែលក្នុងករណីនេះ ព្រះជាម្ចាស់ ដំណាក់របស់ព្រះជាម្ចាស់ និងពួកជំនុំ មិនអាចចាត់ទុកថាស្មើគ្នាបានឡើយ។ ចំណែកឧទាហរណ៍មួយទៀត ពាក់ព័ន្ធនឹងកិច្ចការដែលព្រះជាម្ចាស់ធ្វើ ការផ្ទុកផ្ដាក់របស់ព្រះជាម្ចាស់ ហើយជាពិសេសគឺសេចក្ដីតម្រូវរបស់ព្រះជាម្ចាស់សម្រាប់មនុស្សគ្រប់រូប។ រឿងទាំងនេះអាចចាត់ទុកថាស្មើគ្នាបាន។ នៅពេលនិយាយដល់រឿងដែលពាក់ព័ន្ធនឹងសិរីល្អរបស់ព្រះជាម្ចាស់ អត្តសញ្ញាណរបស់ព្រះជាម្ចាស់ សារជាតិរបស់ព្រះជាម្ចាស់ និងទីបន្ទាល់របស់ព្រះជាម្ចាស់ តើព្រះជាម្ចាស់ ដំណាក់របស់ព្រះជាម្ចាស់ និងពួកជំនុំ អាចចាត់ទុកថាស្មើគ្នាបានដែរឬទេ? (មិនអាចទេ។) ដំណាក់របស់ព្រះជាម្ចាស់ និងពួកជំនុំ មិនអាចមានទីបន្ទាល់ និងសិរីល្អនេះបានឡើយ ហើយមិនអាចចាត់ទុកថាស្មើនឹងព្រះជាម្ចាស់បានទេ ប៉ុន្តែនៅពេលដែលវាជារឿងនៃកិច្ចការជាក់លាក់ណាមួយ ឬការផ្ទុកផ្ដាក់ណាមួយ ពួកវាអាចចាត់ទុកថាស្មើគ្នាបាន។ ពីមុន យើងបានប្រកបគ្នាអំពីផលប្រយោជន៍នៃដំណាក់របស់ព្រះជាម្ចាស់ និងពួកជំនុំ ដែលយើងបាននិយាយយ៉ាងច្រើនក្រៃលែងអំពីរឿងនេះ។ ថ្ងៃនេះ យើងនឹងផ្ដោតលើការប្រកបគ្នាអំពីអ្វីទៅជាផលប្រយោជន៍របស់ព្រះជាម្ចាស់ឱ្យប្រាកដ ហើយតើអ្វីទៅជារឿងដែលមនុស្សមិនធ្លាប់ដឹង ដែលមនុស្សមិនធ្លាប់គិតដល់ ហើយដែលមានទំនាក់ទំនងយ៉ាងជិតស្និទ្ធនឹងព្រះជាម្ចាស់ ព្រមទាំងរាប់ថាជាផលប្រយោជន៍របស់ព្រះជាម្ចាស់នោះ។ មិនថាវាជានាមសព្ទ ជាពាក្យសម្ដី ឬជារឿងដែលទាក់ទងនឹងសារជាតិ និងអត្តសញ្ញាណរបស់ព្រះជាម្ចាស់នោះទេ តើរឿងអ្វីខ្លះជាផលប្រយោជន៍របស់ព្រះជាម្ចាស់? (សិរីល្អរបស់ព្រះជាម្ចាស់។) សិរីល្អរបស់ព្រះជាម្ចាស់ប្រាកដជាមែនហើយ គឺទីបន្ទាល់ដែលព្រះជាម្ចាស់ទទួលបានពីមនុស្ស។ តើមានអ្វីផ្សេងទៀតទេ? កិច្ចការរបស់ព្រះជាម្ចាស់ ផែនការគ្រប់គ្រងរបស់ព្រះជាម្ចាស់ ព្រះនាមរបស់ព្រះជាម្ចាស់ ទីបន្ទាល់របស់ព្រះជាម្ចាស់ អត្តសញ្ញាណរបស់ព្រះជាម្ចាស់ និងឋានៈរបស់ព្រះជាម្ចាស់ ទាំងនេះសុទ្ធតែជាផលប្រយោជន៍របស់ទ្រង់។ ចំពោះព្រះជាម្ចាស់ តើអ្វីជារឿងដ៏មានតម្លៃបំផុតដែលទ្រង់សព្វព្រះហឫទ័យចង់ការពារ? តើវាជាព្រះនាមរបស់ព្រះជាម្ចាស់ សិរីល្អរបស់ព្រះជាម្ចាស់ ទីបន្ទាល់របស់ព្រះជាម្ចាស់ ឬក៏អត្តសញ្ញាណ និងឋានៈរបស់ព្រះជាម្ចាស់? តើវាជាអ្វីឱ្យប្រាកដ? ផែនការគ្រប់គ្រងរបស់ព្រះជាម្ចាស់ដើម្បីសង្គ្រោះមនុស្សជាតិ គឺជារឿងដ៏មានតម្លៃបំផុតដែលព្រះជាម្ចាស់សព្វព្រះហឫទ័យចង់ការពារ។ ផែនការគ្រប់គ្រងរយៈពេល ៦.០០០ ឆ្នាំរបស់ព្រះជាម្ចាស់ គឺជាកិច្ចការទាំងអស់ដែលព្រះជាម្ចាស់គ្រោងនឹងធ្វើ ក្នុងរយៈពេល ៦.០០០ ឆ្នាំនេះ។ ចំពោះព្រះជាម្ចាស់ នេះគឺជារឿងដ៏សំខាន់បំផុត។ គេអាចនិយាយបានថា នេះគួរតែជាផលប្រយោជន៍របស់ព្រះជាម្ចាស់ ដែលអាចមើលឃើញនៅក្នុងក្រសែភ្នែករបស់មនុស្សដែលព្រះបានបង្កើត។ អ្វីដែលមនុស្សអាចយល់បានតិចឬច្រើនអំពីផលប្រយោជន៍របស់ព្រះជាម្ចាស់ និងអ្វីដែលមនុស្សគួរតែយល់ ជាមូលដ្ឋានគឺអាចបញ្ឈប់ត្រឹមហ្នឹងបានហើយ។ បន្ទាប់មកទៀត ចូរយើងនិយាយអំពីផលប្រយោជន៍នៃដំណាក់របស់ព្រះជាម្ចាស់។ នៅពេលនិយាយដល់ផលប្រយោជន៍នៃដំណាក់របស់ព្រះជាម្ចាស់ បន្ថែមពីលើការការពារព្រះនាមរបស់ព្រះជាម្ចាស់ សិរីល្អរបស់ព្រះជាម្ចាស់ និងទីបន្ទាល់របស់ព្រះជាម្ចាស់ តើមានអ្វីផ្សេងទៀតដែលព្រះជាម្ចាស់បានផ្ទុកផ្ដាក់ដល់មនុស្សជាតិ ដែលមនុស្សគួរតែការពារដែរឬទេ? (គឺផែនការគ្រប់គ្រងរបស់ព្រះជាម្ចាស់។) ត្រឹមត្រូវហើយ ការផ្ទុកផ្ដាក់ដ៏ធំធេងបំផុតរបស់ព្រះជាម្ចាស់សម្រាប់មនុស្សជាតិ គឺជាផលប្រយោជន៍ដ៏ធំធេងបំផុតនៃដំណាក់របស់ព្រះជាម្ចាស់។ ដូច្នេះ តើផលប្រយោជន៍នេះគឺជាអ្វី? វាគឺដើម្បីឱ្យផែនការគ្រប់គ្រងរយៈពេល ៦.០០០ ឆ្នាំរបស់ព្រះជាម្ចាស់ ត្រូវបានអនុវត្តនៅក្នុងចំណោមមនុស្សជាតិ ហើយជាការពិតណាស់ នេះរួមបញ្ចូលទាំងទិដ្ឋភាពគ្រប់ប្រភេទទាំងអស់។ ដូច្នេះ តើវារួមបញ្ចូលអ្វីខ្លះ? វារួមបញ្ចូលការដែលពួកជំនុំត្រូវបានស្ថាបនា និងបង្កើតឡើង ហើយការដែលអ្នកដឹកនាំ និងអ្នកធ្វើការនៅគ្រប់កម្រិតទាំងអស់នៃពួកជំនុំត្រូវបានបង្កើតឡើង ដើម្បីឱ្យកិច្ចការផ្សេងៗរបស់ពួកជំនុំ និងកិច្ចការនៃការផ្សព្វផ្សាយដំណឹងល្អរបស់ព្រះជាម្ចាស់ អាចដំណើរការទៅមុខដោយគ្មានការរារាំង។ អ្វីៗទាំងអស់នេះសុទ្ធតែពាក់ព័ន្ធនឹងផលប្រយោជន៍របស់ពួកជំនុំ។ ទាំងនេះគឺជារឿងដ៏សំខាន់បំផុតនៅក្នុងផលប្រយោជន៍របស់ព្រះជាម្ចាស់ ដំណាក់របស់ព្រះជាម្ចាស់ និងពួកជំនុំ ដែលយើងឧស្សាហ៍និយាយដល់។ ដើម្បីឱ្យកិច្ចការរបស់ព្រះជាម្ចាស់បានរីកសាយភាយ ដើម្បីឱ្យផែនការគ្រប់គ្រងរបស់ព្រះជាម្ចាស់ដំណើរការទៅមុខដោយគ្មានឧបសគ្គ ដើម្បីឱ្យបំណងព្រះហឫទ័យរបស់ព្រះជាម្ចាស់ និងព្រះហឫទ័យរបស់ព្រះជាម្ចាស់ត្រូវបានសម្រេចដោយគ្មានឧបសគ្គនៅក្នុងចំណោមមនុស្សជាតិ ហើយដើម្បីឱ្យព្រះបន្ទូលរបស់ព្រះជាម្ចាស់ត្រូវបានផ្សព្វផ្សាយ ចែកចាយ និងផ្សាយឱ្យបានកាន់តែទូលំទូលាយនៅក្នុងចំណោមមនុស្ស ដើម្បីឱ្យមនុស្សកាន់តែច្រើនចូលមកចំពោះព្រះជាម្ចាស់ ទាំងនេះគឺជាគោលបំណង និងជាស្នូលនៃកិច្ចការទាំងអស់របស់ព្រះជាម្ចាស់។ ដូចនេះ អ្វីក៏ដោយដែលពាក់ព័ន្ធនឹងផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ ច្បាស់ជាត្រូវពាក់ព័ន្ធនឹងព្រះហឫទ័យរបស់ព្រះជាម្ចាស់ និងផែនការគ្រប់គ្រងរបស់ព្រះជាម្ចាស់មិនខាន។ ជាពិសេស វាគឺជារឿងដែលថា តើនៅគ្រប់យុគសម័យ និងនៅគ្រប់ដំណាក់កាល កិច្ចការរបស់ព្រះជាម្ចាស់អាចដំណើរការទៅមុខដោយគ្មានឧបសគ្គ និងអាចរីកសាយភាយបានដែរឬទេ ហើយថាតើវាត្រូវបានប្រតិបត្តិយ៉ាងរលូន និងដំណើរការទៅមុខយ៉ាងរលូននៅក្នុងចំណោមមនុស្សជាតិដែរឬទេ។ ប្រសិនបើអ្វីៗទាំងអស់នេះកំពុងដំណើរការទៅមុខជាប្រក្រតី នោះផលប្រយោជន៍នៃដំណាក់របស់ព្រះជាម្ចាស់ និងពួកជំនុំនឹងត្រូវបានការពារ ហើយសិរីល្អរបស់ព្រះជាម្ចាស់ និងទីបន្ទាល់របស់ព្រះជាម្ចាស់នឹងត្រូវបានការពារ។ ប្រសិនបើកិច្ចការរបស់ព្រះជាម្ចាស់នៅក្នុងដំណាក់របស់ព្រះជាម្ចាស់ និងនៅក្នុងពួកជំនុំត្រូវបានរារាំង ហើយមិនអាចដំណើរការទៅមុខដោយគ្មានឧបសគ្គបានទេ ហើយបំណងព្រះហឫទ័យរបស់ព្រះជាម្ចាស់ និងកិច្ចការដែលព្រះជាម្ចាស់គ្រោងនឹងធ្វើត្រូវបានរាំងស្ទះ នោះផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ ប្រាកដជានឹងរងការខូចខាតយ៉ាងធ្ងន់ធ្ងរមិនខាន រឿងទាំងនេះគឺមានទំនាក់ទំនងនឹងគ្នា។ ពោលគឺ នៅពេលផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ រងការខូចខាត ឬរងការរាំងស្ទះយ៉ាងធ្ងន់ធ្ងរ នោះផែនការគ្រប់គ្រងរបស់ព្រះជាម្ចាស់ ប្រាកដជានឹងត្រូវរារាំងយ៉ាងធ្ងន់ធ្ងរមិនខាន ហើយផលប្រយោជន៍របស់ព្រះជាម្ចាស់ក៏នឹងរងការខូចខាតយ៉ាងធ្ងន់ធ្ងរផងដែរ។

បន្ទាប់ពីបានប្រកបគ្នាអំពីអ្វីទៅជាផលប្រយោជន៍របស់ព្រះជាម្ចាស់រួចហើយ បន្ទាប់មកទៀត ចូរយើងនិយាយអំពីអ្វីទៅជាផលប្រយោជន៍របស់មនុស្សវិញម្ដង។ អម្បាញ់មិញ យើងទើបតែបាននិយាយបន្តិចបន្តួចអំពីផលប្រយោជន៍របស់មនុស្ស ឥឡូវនេះ ចូរយើងនិយាយអំពីធម្មជាតិនៃផលប្រយោជន៍របស់មនុស្ស ដោយផ្អែកលើនិយមន័យរបស់វា ហើយកំណត់លក្ខណៈដល់វា។ ហេតុអ្វីបានជាព្រះជាម្ចាស់តម្រូវឱ្យមនុស្សទុកផលប្រយោជន៍របស់ពួកគេចោលមួយឡែក? តើមនុស្សគ្មានសិទ្ធិនេះទេឬ? តើព្រះជាម្ចាស់មិនប្រទានសិទ្ធិនេះដល់មនុស្សទេឬ? តើមនុស្សមិនស័ក្ដិសមនឹងទទួលបានសិទ្ធិបែបនេះទេឬ? តើវាមិនមែនដូច្នេះទេឬ? បើមើលពីទិដ្ឋភាពមួយចំនួននៃផលប្រយោជន៍របស់មនុស្ស ដែលយើងទើបតែបាននិយាយអម្បាញ់មិញ តើមនុស្សដេញតាមផលប្រយោជន៍ដើម្បីអ្វី? (ដើម្បីខ្លួនឯង។) «ដើម្បីខ្លួនឯង» គឺជាការនិយាយជារួម។ តើខ្លួនឯងគឺជានរណា? (គឺពួកសាតាំង។) ប្រសិនបើមនុស្សយល់សេចក្ដីពិត និងអាចរស់នៅតាមសេចក្ដីពិត ហើយពួកគេសម្រេចបាននូវការផ្លាស់ប្ដូរនិស្ស័យ និងត្រូវបានសង្គ្រោះ ហើយពួកគេដេញតាមអ្វីដែលពួកគេចង់បាន តើការដេញតាមនេះនឹងមិនចុះសម្រុងជាមួយព្រះជាម្ចាស់ទេឬ? ប៉ុន្តែមុនពេលមានការផ្លាស់ប្ដូរ និងត្រូវបានសង្គ្រោះ រឿងតែមួយគត់ដែលមនុស្សដេញតាម គឺកេរ្ដិ៍ឈ្មោះ និងលាភសក្ការៈ ព្រមទាំងទិដ្ឋភាពរាប់មិនអស់ដែលទាក់ទងនឹងសាច់ឈាម។ រឿងទាំងនេះគឺប្រទូសរ៉ាយ និងផ្ទុយស្រឡះពីសេចក្ដីពិតទាំងស្រុង វាគឺជាការបំពានលើសេចក្ដីពិតយ៉ាងពិតប្រាកដ ហើយពួកវាគឺផ្ទុយស្រឡះពីសេចក្ដីពិតតែម្ដង។ ប្រសិនបើនរណាម្នាក់និយាយថា គេស្រឡាញ់សេចក្ដីពិត ហើយថាគេដេញតាមសេចក្ដីពិត ប៉ុន្តែតាមសារជាតិ គោលដៅដែលគេដេញតាម គឺដើម្បីធ្វើឱ្យខ្លួនឯងលេចធ្លោ ដើម្បីអួតសម្ញែង ដើម្បីធ្វើឱ្យមនុស្សវាយតម្លៃខ្ពស់ចំពោះគេ ដើម្បីសម្រេចបាននូវផលប្រយោជន៍ផ្ទាល់ខ្លួន ហើយការបំពេញភារកិច្ចរបស់គេ មិនមែនដើម្បីចុះចូល ឬបំពេញព្រះហឫទ័យព្រះជាម្ចាស់ទេ តែផ្ទុយទៅវិញ គឺដើម្បីសម្រេចបានកេរ្ដិ៍ឈ្មោះ លាភសក្ការៈ និងឋានៈ នោះការដេញតាមរបស់គេគឺមិនត្រឹមត្រូវឡើយ។ បើដូច្នេះមែន នៅពេលនិយាយដល់កិច្ចការរបស់ពួកជំនុំ តើសកម្មភាពរបស់ពួកគេគឺជាឧបសគ្គ ឬក៏ជួយជំរុញកិច្ចការនោះឱ្យដើរទៅមុខ? ច្បាស់ណាស់ថា សកម្មភាពទាំងនោះគឺជាឧបសគ្គ ពួកវាមិនបានជំរុញកិច្ចការនោះឱ្យដើរទៅមុខឡើយ។ មនុស្សមួយចំនួនជ្រកក្រោមស្លាកធ្វើកិច្ចការរបស់ពួកជំនុំ តែបែរជាដេញតាមកេរ្ដិ៍ឈ្មោះ លាភសក្ការៈ និងឋានៈផ្ទាល់ខ្លួន ពាក់ព័ន្ធក្នុងរឿងផ្ទាល់ខ្លួន បង្កើតក្រុមតូចតាចផ្ទាល់ខ្លួន និងនគរតូចតាចផ្ទាល់ខ្លួនទៅវិញ តើមនុស្សប្រភេទនេះកំពុងបំពេញភារកិច្ចរបស់ពួកគេដែរឬទេ? រាល់កិច្ចការទាំងអស់ដែលពួកគេធ្វើ តាមសារជាតិ គឺបង្អាក់ រំខាន និងធ្វើឱ្យខូចខាតដល់កិច្ចការរបស់ពួកជំនុំ។ តើផលវិបាកនៃការដេញតាមកេរ្ដិ៍ឈ្មោះ លាភសក្ការៈ និងឋានៈរបស់ពួកគេគឺជាអ្វី? ទីមួយ ការណ៍នេះប៉ះពាល់ដល់របៀបដែលរាស្ត្ររើសតាំងរបស់ព្រះជាម្ចាស់ហូប និងផឹកព្រះបន្ទូលរបស់ព្រះជាម្ចាស់ជាធម្មតា និងយល់សេចក្ដីពិត វាបង្អាក់ដល់ការចូលរួមក្នុងជីវិតខាងវិញ្ញាណរបស់ពួកគេ បញ្ឈប់ពួកគេមិនឱ្យចូលទៅក្នុងមាគ៌ាត្រឹមត្រូវនៃជំនឿលើព្រះជាម្ចាស់ ហើយនាំពួកគេទៅលើមាគ៌ាខុសឆ្គង ដែលបង្កគ្រោះថ្នាក់ដល់រាស្រ្តរើសតាំងរបស់ព្រះជាម្ចាស់ ហើយនាំពួកគេទៅរកសេចក្ដីវិនាស។ ហើយនៅទីបំផុត តើវាធ្វើអ្វីខ្លះដល់កិច្ចការរបស់ពួកជំនុំ? វាគឺជាការរំខាន ការធ្វើឱ្យខូចខាត និងការរុះរើ។ នេះគឺជាផលវិបាកដែលបណ្ដាលមកពីការដេញតាមកេរ្ដិ៍ឈ្មោះ លាភសក្ការៈ និងឋានៈរបស់មនុស្ស។ នៅពេលដែលពួកគេបំពេញភារកិច្ចរបស់ពួកគេតាមរបៀបនេះ តើការប្រព្រឹត្តបែបនេះមិនមែនជាការដើរនៅលើមាគ៌ារបស់ពួកអាទទឹងនឹងព្រះគ្រីស្ទទេឬ? នៅពេលដែលព្រះជាម្ចាស់ឱ្យមនុស្សបោះបង់កេរ្ដិ៍ឈ្មោះ លាភសក្ការៈ និងឋានៈ វាមិនមែនថាទ្រង់កំពុងដកសិទ្ធិរបស់មនុស្សក្នុងការជ្រើសរើសដោយសេរីនោះទេ ផ្ទុយទៅវិញ គឺដោយសារតែនៅពេលដែលកំពុងដេញតាមកេរ្ដិ៍ឈ្មោះ លាភសក្ការៈ និងឋានៈ មនុស្សរំខាន និងបង្អាក់ដល់កិច្ចការរបស់ពួកជំនុំ និងការចូលទៅក្នុងជីវិតរបស់រាស្ត្ររើសតាំងរបស់ព្រះជាម្ចាស់ ហើយថែមទាំងអាចមានឥទ្ធិពលលើការហូប និងផឹកព្រះបន្ទូលរបស់ព្រះជាម្ចាស់របស់មនុស្សកាន់តែច្រើន យល់ពីសេចក្ដីពិត ហើយសម្រេចបាននូវសេចក្ដីសង្គ្រោះរបស់ព្រះជាម្ចាស់។ នេះគឺជាការពិតដែលមិនអាចប្រកែកបាន។ នៅពេលដែលមនុស្សដេញតាមកេរ្ដិ៍ឈ្មោះ លាភសក្ការៈ និងឋានៈផ្ទាល់ខ្លួនរបស់ពួកគេ វាប្រាកដណាស់ថាពួកគេនឹងមិនដេញតាមសេចក្ដីពិតឡើយ ហើយថាពួកគេនឹងមិនបំពេញភារកិច្ចរបស់ពួកគេដោយស្មោះស្ម័គ្រនោះទេ។ ពួកគេនឹងនិយាយ និងប្រព្រឹត្តតែដើម្បីប្រយោជន៍នៃកិត្តិនាម ផលប្រយោជន៍ និងឋានៈប៉ុណ្ណោះ ហើយគ្រប់កិច្ចការទាំងអស់ដែលពួកគេធ្វើ ដោយគ្មានការលើកលែងសូម្បីតែបន្តិច គឺដើម្បីប្រយោជន៍នៃរបស់ទាំងនោះ។ ការប្រព្រឹត្ត និងធ្វើតាមរបៀបបែបនេះ គឺពិតជាការដើរនៅលើមាគ៌ារបស់ពួកអាទទឹងនឹងព្រះគ្រីស្ទដោយគ្មានការសង្ស័យ វាគឺជាការបង្អាក់ និងការរំខានដល់កិច្ចការរបស់ព្រះជាម្ចាស់ ហើយផលវិបាកផ្សេងៗទាំងអស់របស់វា គឺរារាំងដល់ការផ្សព្វផ្សាយដំណឹងល្អអំពីនគរព្រះ និងការអនុវត្តព្រះហឫទ័យរបស់ព្រះជាម្ចាស់នៅក្នុងពួកជំនុំ។ ដូច្នេះ គេអាចនិយាយបានដោយប្រាកដថា អស់អ្នកដែលដេញតាមកេរ្ដិ៍ឈ្មោះ លាភសក្ការៈ និងឋានៈ គឺកំពុងដើរលើផ្លុវនៃការទាស់ទទឹងប្រឆាំងនឹងព្រះជាម្ចាស់។ ពួកគេកំពុងទាស់ទទឹងនឹងទ្រង់ដោយចេតនា និងបដិសេធទ្រង់ ហើយសហការជាមួយសាតាំងក្នុងការទាស់ទទឹងនឹងព្រះជាម្ចាស់ និងឈរនៅខាងផ្ទុយពីទ្រង់។ នេះគឺជាធម្មជាតិនៃការដេញតាមកេរ្ដិ៍ឈ្មោះ លាភសក្ការៈ និងឋានៈរបស់មនុស្ស។ កំហុសនៅក្នុងការដែលមនុស្សដេញតាមផលប្រយោជន៍ផ្ទាល់ខ្លួនរបស់ពួកគេគឺថា គោលដៅដែលពួកគេដេញតាម គឺជាគោលដៅបែបសាតាំង ហើយពួកវាគឺជាគោលដៅដ៏ទុច្ចរិត និងអយុត្តិធម៌។ នៅពេលដែលមនុស្សដេញតាមផលប្រយោជន៍ផ្ទាល់ខ្លួន ដូចជាកេរ្ដិ៍ឈ្មោះ លាភសក្ការៈ និងឋានៈ ពួកគេក្លាយជាឧបករណ៍របស់សាតាំង ជាមធ្យោបាយបញ្ចេញសកម្មភាពសម្រាប់សាតាំង និងលើសពីនេះទៅទៀតនោះ គឺជាតួអង្គរបស់សាតាំងដោយមិនដឹងខ្លួន។ ពួកគេដើរតួនាទីអវិជ្ជមាននៅក្នុងពួកជំនុំ ចំពោះកិច្ចការរបស់ពួកជំនុំ និងចំពោះជីវិតពួកជំនុំធម្មតា និងការដេញតាមធម្មតារបស់រាស្ត្ររើសតាំងរបស់ព្រះជាម្ចាស់ ឥទ្ធិពលដែលពួកគេមាន គឺការរំខាននិងការបំផ្លាញ ដែលជាឥទ្ធិពលទាំងអវិជ្ជមាន និងប្រឆាំង។ នៅពេលដែលនរណាម្នាក់ដេញតាមសេចក្ដីពិត គេអាចមានការគិតគូរដល់ព្រះរាជបំណងរបស់ព្រះជាម្ចាស់ និងបន្ទុករបស់ទ្រង់។ នៅពេលដែលគេបំពេញភារកិច្ចរបស់ខ្លួន គេលើកស្ទួយកិច្ចការរបស់ពួកជំនុំនៅក្នុងគ្រប់ទិដ្ឋភាពទាំងអស់។ ហើយពួកគេអាចលើកតម្កើងព្រះជាម្ចាស់ និងធ្វើបន្ទាល់ថ្វាយព្រះជាម្ចាស់។ ការណ៍នេះនាំមកនូវផលប្រយោជន៍ដល់បងប្អូនប្រុសស្រី ធ្វើឱ្យពួកគេទទួលបានការគាំទ្រ និងការផ្គត់ផ្គង់ ព្រមទាំងធ្វើឱ្យព្រះជាម្ចាស់ទទួលបានសិរីល្អ និងទីបន្ទាល់។ ការណ៍នេះនាំភាពអាម៉ាស់ដល់សាតាំង។ ជាលទ្ធផលនៃការដេញតាមរបស់គេ ព្រះជាម្ចាស់ឈ្នះបានភាវៈដែលព្រះបានបង្កើតម្នាក់ ដែលពិតជាមានសមត្ថភាពកោតខ្លាចដល់ព្រះជាម្ចាស់ ហើយគេចចេញពីសេចក្ដីអាក្រក់ ដែលអាចថ្វាយបង្គំព្រះជាម្ចាស់បាន។ ជាលទ្ធផលនៃការដេញតាមរបស់គេផងដែរ ព្រះហឫទ័យរបស់ព្រះជាម្ចាស់ត្រូវបានប្រតិបត្តិ ហើយកិច្ចការរបស់ព្រះជាម្ចាស់អាចដំណើរការទៅមុខបាន។ នៅក្នុងព្រះនេត្ររបស់ព្រះជាម្ចាស់ ការដេញតាមបែបនេះគឺវិជ្ជមាន វាពោរពេញទៅដោយពន្លឺ។ ការដេញតាមបែបនេះ គឺមានផលប្រយោជន៍យ៉ាងធំធេងដល់រាស្ត្ររើសតាំងរបស់ព្រះជាម្ចាស់ ហើយមានផលប្រយោជន៍ទាំងស្រុងដល់កិច្ចការរបស់ពួកជំនុំ ដោយជួយជំរុញរឿងរ៉ាវឱ្យដើរទៅមុខ ហើយវាត្រូវបានព្រះជាម្ចាស់សព្វព្រះហឫទ័យ។

បន្ទាប់មកទៀត យើងនឹងប្រកបគ្នាអំពីផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ។ ពេលនេះ យើងកុំទាន់និយាយអំពីថា តើអាចមានចំណុចរួមរវាងផលប្រយោជន៍ទាំងបីនេះឬយ៉ាងណា ពោលគឺ នៅពេលនិយាយអំពីផលប្រយោជន៍មួយ តើវាអាចចាត់ទុកថាស្មើនឹងផលប្រយោជន៍ផ្សេងទៀតដែរឬទេ។ យើងសូមនិយាយអំពីផលប្រយោជន៍របស់ព្រះជាម្ចាស់ជាមុនសិន។ ខ្ញុំទើបតែបានលើកឡើងថា ផលប្រយោជន៍របស់ព្រះជាម្ចាស់រួមមាន សិរីល្អរបស់ព្រះជាម្ចាស់ ទីបន្ទាល់របស់ព្រះជាម្ចាស់ ព្រះនាមរបស់ព្រះជាម្ចាស់ ហើយអ្វីដែលសំខាន់បំផុតនោះគឺ ផែនការគ្រប់គ្រងរបស់ព្រះជាម្ចាស់ និងការផ្សាយកិច្ចការរបស់ព្រះជាម្ចាស់ ដែលជារឿងធំបំផុត និងសំខាន់បំផុតសម្រាប់ព្រះជាម្ចាស់។ សម្រាប់ពេលនេះ ចូរយើងកុំទាន់លើកឡើងអំពីសិរីល្អរបស់ព្រះជាម្ចាស់ ព្រះនាមរបស់ព្រះជាម្ចាស់ និងទីបន្ទាល់របស់ព្រះជាម្ចាស់អី ដែលជារឿងនៅឆ្ងាយពីមនុស្សខ្លាំងណាស់។ យើងសូមនិយាយអំពីកិច្ចការរបស់ព្រះជាម្ចាស់ជាមុនសិន។ តើព្រះជាម្ចាស់ពិតជាកំពុងបំពេញកិច្ចការអ្វី? តើខ្លឹមសារនៃកិច្ចការរបស់ព្រះជាម្ចាស់គឺជាអ្វី? តើលក្ខណៈនៃកិច្ចការរបស់ព្រះជាម្ចាស់គឺជាអ្វី? តើកិច្ចការរបស់ព្រះជាម្ចាស់នាំអ្វីខ្លះមកកាន់មនុស្សជាតិ? តើវាមានឥទ្ធិពលអ្វីខ្លះមកលើមនុស្សជាតិឱ្យប្រាកដទៅ? យើងសូមនិយាយអំពីរឿងទាំងនេះជាមុនសិន។ ដូច្នេះ តើកិច្ចការរបស់ព្រះជាម្ចាស់គឺជាអ្វីឱ្យប្រាកដទៅ? (គឺការសង្គ្រោះមនុស្សជាតិ។) ប្រធានបទនេះមិនអាចផ្លាស់ប្ដូរបានទេ គោលបំណងនៃកិច្ចការនេះក៏មិនអាចផ្លាស់ប្ដូរបានដែរ ពោលគឺ ដើម្បីសង្គ្រោះមនុស្សជាតិ ដែលស្ថិតនៅក្រោមអំណាចរបស់សាតាំង និងត្រូវបានសាតាំងធ្វើឱ្យពុករលួយយ៉ាងជ្រាលជ្រៅ។ កិច្ចការនេះគឺដើម្បីសង្គ្រោះមនុស្សមួយក្រុមដែលត្រូវបានសាតាំងធ្វើឱ្យពុករលួយរហូតដល់បាត់បង់ទម្រង់ជាមនុស្សទាំងស្រុង ជាមនុស្សមួយក្រុមដែលពោរពេញដោយនិស្ស័យពុករលួយរបស់សាតាំង និងពោរពេញដោយនិស្ស័យដែលទាស់ទទឹងនឹងព្រះជាម្ចាស់ ដើម្បីឱ្យពួកគេផ្លាស់ប្ដូរ ធ្វើឱ្យពួកគេមានលក្ខណៈជាមនុស្ស និងដើម្បីឱ្យពួកគេយល់សេចក្ដីពិត ព្រមទាំងយល់ និងដឹងថាតើអ្វីទៅជាយុត្តិធម៌ និងអ្វីទៅជាអយុត្តិធម៌ អ្វីទៅជាអ្វីៗដែលវិជ្ជមាន និងអ្វីទៅជាអ្វីៗដែលអវិជ្ជមាន ហើយថាតើមនុស្សគួររស់នៅរបៀបណាដើម្បីសម្ដែងចេញនូវលក្ខណៈជាមនុស្សពិតប្រាកដ ហើយថាតើពួកគេគួរឈរនៅទីតាំងណា ដើម្បីឱ្យពួកគេស្ថិតក្នុងទីតាំងដែលព្រះជាម្ចាស់បានកំណត់ទុកជាមុនសម្រាប់ឱ្យមនុស្សឈរ។ ទាំងនេះគឺជាខ្លឹមសារជាមូលដ្ឋាននៃកិច្ចការរបស់ព្រះជាម្ចាស់ ហើយអ្នករាល់គ្នាសុទ្ធតែដឹងពីរឿងទាំងនេះក្នុងកម្រិតទ្រឹស្ដី។ ប្រសិនបើអ្នករាល់គ្នាពិតជាយល់ពីបំណងព្រះហឫទ័យរបស់ព្រះជាម្ចាស់មែន អ្នករាល់គ្នាគួរតែដឹងថាតើព្រះជាម្ចាស់ជំនុំជម្រះមនុស្សដើម្បីថ្កោលទោស និងបំផ្លាញពួកគេ ឬក៏ដើម្បីបន្សុទ្ធ និងប្រោសឱ្យពួកគេគ្រប់លក្ខណ៍ ហើយថាតើព្រះជាម្ចាស់ជំនុំជម្រះ និងវាយផ្ចាលមនុស្សដើម្បីរុញច្រានពួកគេទៅក្នុងរណ្ដៅភ្លើង ឬក៏ដើម្បីសង្គ្រោះ និងនាំពួកគេចូលទៅក្នុងពន្លឺ។ យើងទាំងអស់គ្នាសុទ្ធតែអាចមើលឃើញថា ព្រះជាម្ចាស់សម្ដែងចេញនូវសេចក្ដីពិតយ៉ាងច្រើន លាតត្រដាងពីសភាពពុករលួយផ្សេងៗរបស់មនុស្ស កែតម្រូវសេចក្ដីវៀចវេរនៅក្នុងសេចក្ដីជំនឿរបស់ពួកគេ និងសញ្ញាណរបស់ពួកគេអំពីសេចក្ដីជំនឿ ព្រមទាំងដឹកនាំមនុស្សឱ្យយល់សេចក្ដីពិត និងរស់នៅដោយពឹងផ្អែកលើព្រះបន្ទូលរបស់ព្រះជាម្ចាស់ ហើយសម្ដែងចេញនូវលក្ខណៈជាមនុស្សលោកពិតប្រាកដ ហើយថាលទ្ធផលមួយចំនួនត្រូវសម្រេចបានរួចហើយនៅក្នុងចំណោមរាស្ដ្ររើសតាំងរបស់ព្រះជាម្ចាស់។ ព្រះជាម្ចាស់លាតត្រដាងពីនិស្ស័យក្រអឺតក្រទមរបស់មនុស្ស និងរារាំងពួកគេមិនឱ្យក្លាយជាមនុស្សអស្ចារ្យហួសវិស័យ ឬមនុស្សអស្ចារ្យ ដោយអនុញ្ញាតឱ្យពួកគេក្លាយជាភាវៈដែលព្រះបានបង្កើតដ៏ពិតប្រាកដ និងជាមនុស្សដែលមានមនសិការ និងវិចារណញ្ញាណ។ ព្រះជាម្ចាស់លាតត្រដាងពីសារជាតិពុតត្បុតរបស់ពួកផារិស៊ី ដោយអនុញ្ញាតឱ្យមនុស្សមើលឃើញមុខមាត់ពុតត្បុតរបស់ពួកផារិស៊ី និងនាំមនុស្សចូលទៅក្នុងតថភាពនៃសេចក្ដីពិតនៃព្រះបន្ទូលរបស់ព្រះជាម្ចាស់។ ព្រះជាម្ចាស់លាតត្រដាងពីភាពមិនសមហេតុផលនៃវប្បធម៌ប្រពៃណី និងច្រវាក់ដែលវាដាក់លើមនុស្ស ព្រមទាំងគ្រោះថ្នាក់ដែលវាបង្កមកលើពួកគេ ដើម្បីឱ្យមនុស្សអាចផ្ដាច់ខ្លួនចេញពីច្រវាក់នៃវប្បធម៌ប្រពៃណី ហើយអាចទទួលយកសេចក្ដីពិត និងរស់នៅដោយពឹងផ្អែកលើព្រះបន្ទូលរបស់ព្រះជាម្ចាស់បាន...។ ទាំងអស់នេះអាចសង្ខេបបានដូចតទៅ៖ កិច្ចការសង្គ្រោះមនុស្សរបស់ព្រះជាម្ចាស់ គឺដើម្បីនាំមនុស្សពីចរន្តនៃលោកីយ៍ដ៏អាក្រក់ត្រឡប់មកកាន់ដំណាក់របស់ព្រះជាម្ចាស់វិញ រួចហើយបង្រៀនពួកគេយ៉ាងយកចិត្តទុកដាក់ និងផ្គត់ផ្គង់សេចក្ដីពិត និងជីវិតដល់ពួកគេ ដើម្បីឱ្យពួកគេអាចយល់ និងដឹងថាតើគោលការណ៍ពិតប្រាកដនៃការប្រព្រឹត្តខ្លួនគឺជាអ្វី ហើយថាតើមនុស្សគួរប្រព្រឹត្តខ្លួនបែបណា ដើម្បីគេចផុតពីគ្រោះថ្នាក់ដែលចរន្តដ៏អាក្រក់របស់សាតាំង និងទស្សនវិជ្ជាបែបសាតាំងផ្សេងៗ ព្រមទាំងភាពពិសពុលបែបសាតាំង បង្កមកលើមនុស្ស។ តាំងពីដើមរហូតមកដល់បច្ចុប្បន្ន ព្រះជាម្ចាស់បានបំពេញកិច្ចការគ្រប់បែបយ៉ាង ចាប់ពីកិច្ចការរបស់ទ្រង់នៅក្នុងយុគសម័យនៃក្រឹត្យវិន័យ ដល់កិច្ចការរបស់ទ្រង់នៅក្នុងយុគសម័យនៃព្រះគុណ រហូតដល់កិច្ចការនៃការជំនុំជម្រះដែលទ្រង់កំពុងបំពេញនៅគ្រាចុងក្រោយនេះ។ ឥឡូវនេះ ដោយសារអ្នករាល់គ្នាច្បាស់អំពីដំណាក់កាលទាំងបីនៃកិច្ចការរបស់ព្រះជាម្ចាស់ហើយ តើលក្ខណៈនៃកិច្ចការរបស់ព្រះជាម្ចាស់នៅក្នុងផែនការគ្រប់គ្រងរយៈពេល ៦.០០០ ឆ្នាំរបស់ទ្រង់គឺជាអ្វីឱ្យប្រាកដទៅ? តើវាគួរត្រូវបានកំណត់លក្ខណៈបែបណា? (នេះគឺជាបុព្វហេតុដ៏យុត្តិធម៌បំផុតនៅក្នុងចំណោមមនុស្សជាតិ។) ត្រឹមត្រូវហើយ។ កិច្ចការគ្រប់គ្រង និងសង្គ្រោះមនុស្សជាតិរបស់ព្រះជាម្ចាស់ បានដំណើរការអស់រយៈពេល ៦.០០០ ឆ្នាំមកហើយ ហើយក្នុងអំឡុងពេល ៦.០០០ ឆ្នាំនេះ ព្រះជាម្ចាស់បានស៊ូទ្រាំ រង់ចាំ និងមានព្រះបន្ទូលដោយមិនចេះនឿយហត់ ដោយដឹកនាំមនុស្សជាតិរហូតមកដល់ពេលនេះ។ ព្រះជាម្ចាស់មិនបានបោះបង់ចោលឡើយ ហើយកិច្ចការដែលព្រះជាម្ចាស់បំពេញនេះ គឺជាបុព្វហេតុដ៏យុត្តិធម៌បំផុតនៅក្នុងចំណោមមនុស្សជាតិ។ បើមើលពីលក្ខណៈនៃកិច្ចការរបស់ព្រះជាម្ចាស់ តើផលប្រយោជន៍របស់ព្រះជាម្ចាស់ គឺជាផលប្រយោជន៍ដ៏យុត្តិធម៌បំផុត និងត្រឹមត្រូវបំផុតដែរឬទេ? (មែនហើយ។) ប្រសិនបើផលប្រយោជន៍របស់ព្រះជាម្ចាស់ត្រូវបានការពារ តើនឹងមានអ្វីកើតឡើងចំពោះមនុស្សជាតិ? មនុស្សជាតិអាចបន្តរស់រានមានជីវិតបានយ៉ាងល្អ សម្ដែងចេញនូវលក្ខណៈជាមនុស្ស រស់នៅក្នុងក្រឹត្យក្រមនៃរបស់សព្វសារពើដែលព្រះជាម្ចាស់បានបង្កើតឡើង និងរីករាយនឹងអ្វីៗគ្រប់យ៉ាងដែលព្រះជាម្ចាស់បានប្រទានដល់មនុស្សជាតិ ហើយហេតុនេះ មនុស្សលោកនឹងក្លាយជាម្ចាស់ពិតប្រាកដនៃរបស់សព្វសារពើ។ អ្នករាល់គ្នាគួរតែមើលឃើញថា កិច្ចការគ្រប់គ្រងរបស់ព្រះជាម្ចាស់ នៅទីបំផុតគឺដើម្បីផលប្រយោជន៍ដ៏ធំធេងបំផុតរបស់មនុស្ស។ ដូច្នេះ តើកិច្ចការសង្គ្រោះមនុស្សជាតិរបស់ព្រះជាម្ចាស់ មិនមែនជាបុព្វហេតុដ៏យុត្តិធម៌បំផុតនៅក្នុងចំណោមមនុស្សជាតិទេឬ? នេះជារឿងដែលមិនអាចប្រកែកបាន និងគ្មានការសង្ស័យឡើយ នេះគឺជាបុព្វហេតុដ៏យុត្តិធម៌បំផុត។ ហេតុដូច្នេះហើយ ប្រសិនបើនរណាម្នាក់ ដើម្បីតែផលប្រយោជន៍ផ្ទាល់ខ្លួន ហ៊ានធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់ និងហ៊ានរារាំងដល់ការផ្សាយកិច្ចការរបស់ព្រះជាម្ចាស់ តើមនុស្សនេះជាមនុស្សបែបណា? នេះច្បាស់ណាស់ថាជាជនទុច្ចរិត និងជាអារក្ស។ ព្រះជាម្ចាស់គ្រាន់តែផ្គត់ផ្គង់ដល់មនុស្សជាតិប៉ុណ្ណោះ ដោយមិនទាមទារអ្វីជាការតបស្នងឡើយ។ ខណៈដែលព្រះជាម្ចាស់កំពុងបំពេញកិច្ចការដែលផ្ដល់ប្រយោជន៍ដ៏ធំធេងបំផុតដល់មនុស្សជាតិ និងកំពុងអនុវត្តបុព្វហេតុដ៏យុត្តិធម៌បំផុត មនុស្សមិនត្រឹមតែមិនដឹងគុណ ឬអរព្រះគុណព្រះជាម្ចាស់ និងមិនគិតចង់តបស្នងព្រះជាម្ចាស់ប៉ុណ្ណោះទេ តែផ្ទុយទៅវិញ ពួកគេបង្អាក់ រំខាន និងបំផ្លាញកិច្ចការរបស់ព្រះជាម្ចាស់ ហើយដេញតាមផលប្រយោជន៍ផ្ទាល់ខ្លួនទៅវិញ។ មនុស្សបែបនេះគ្មានមនសិការ ឬវិចារណញ្ញាណទាល់តែសោះ។ តើពួកគេនៅតែស័ក្ដិសមនឹងហៅថាមនុស្សទៀតឬទេ? ពួកគេពិតជាពួកអារក្ស និងពួកសាតាំងមែន! ទោះបីជាព្រះជាម្ចាស់បានធ្វើរឿងទាំងអស់នេះហើយ ក៏នៅតែមិនអាចរំជួលចិត្តមនុស្សបាន តើពួកគេនៅមានបេះដូងដែរឬទេ? អត់ទេ ពួកគេគ្មានបេះដូងទេ។ ការគ្មានបេះដូង មានន័យថាគ្មានមនសិការ។ មនុស្សបែបនេះគ្មានស្មារតីនៃមនសិការឡើយ។ នៅពេលភាពជាមនុស្សរបស់នរណាម្នាក់ខ្វះមនសិការ នោះគេលែងជាមនុស្សទៀតហើយ ប៉ុន្តែជាសត្វ ជាអារក្ស និងជាសាតាំង។ នេះគឺជារឿងច្បាស់ក្រឡែតណាស់។ ដើម្បីឱ្យមនុស្សត្រូវបានសង្គ្រោះ ព្រះជាម្ចាស់ប្ដេជ្ញាព្រះហឫទ័យលះបង់គ្រប់តម្លៃ និងបំពេញកិច្ចការដោយមិនចេះនឿយហត់។ មិនថាមនុស្សយល់ច្រឡំ ឬសង្ស័យយ៉ាងណាក៏ដោយ ក៏ព្រះជាម្ចាស់តែងតែអត់ធ្មត់ជានិច្ច និងបន្តផ្គត់ផ្គង់ដល់មនុស្ស ដោយមានព្រះបន្ទូលប្រាប់ពួកគេពីទិដ្ឋភាពផ្សេងៗនៃសេចក្ដីពិតម្ដងហើយម្ដងទៀត ធ្វើឱ្យពួកគេយល់បន្តិចម្ដងៗ ធ្វើឱ្យពួកគេឆ្លុះបញ្ចាំង និងពិនិត្យពិច័យ ព្រមទាំងធ្វើឱ្យពួកគេអាចយល់ពីព្រះហឫទ័យរបស់ព្រះជាម្ចាស់ និងជ្រួតជ្រាបពីព្រះហឫទ័យរបស់ព្រះជាម្ចាស់។ ហើយនៅពេលដែលមនុស្សឮព្រះបន្ទូលទាំងនេះរបស់ព្រះជាម្ចាស់ ពួកគេមានការរំជួលចិត្ត និងស្រក់ទឹកភ្នែកបន្តិចបន្តួច។ ប៉ុន្តែ នៅពេលពួកគេងាកក្រោយ ពួកគេមិនត្រឹមតែមិនមានការគិតគូរដល់ព្រះរាជបំណងរបស់ព្រះជាម្ចាស់ប៉ុណ្ណោះទេ តែពួកគេនៅតែដេញតាមផលប្រយោជន៍ផ្ទាល់ខ្លួន និងនៅតែដេញតាមព្រះពរដដែល។ ចូរប្រាប់ខ្ញុំមកមើល៍ តើមនុស្សបែបនេះគ្មានមនសិការ និងវិចារណញ្ញាណទេឬ? តើមនុស្សបែបនេះខ្វះខាតអ្វីជាងគេ? ពួកគេខ្វះខាតមនសិការ និងវិចារណញ្ញាណជាងគេ ពួកគេខ្វះខាតភាពជាមនុស្សជាងគេ។ ព្រះជាម្ចាស់ស៊ូទ្រាំនឹងការឈឺចាប់គ្រប់បែបយ៉ាងដោយសេចក្ដីអត់ធ្មត់បំផុត ដើម្បីបំពេញកិច្ចការ និងសង្គ្រោះមនុស្ស ប៉ុន្តែមនុស្សនៅតែយល់ច្រឡំលើព្រះជាម្ចាស់ តាំងខ្លួនប្រឆាំងនឹងទ្រង់ជានិច្ច ការពារផលប្រយោជន៍ផ្ទាល់ខ្លួនជានិច្ចដោយមិនខ្វល់ខ្វាយពីផលប្រយោជន៍នៃដំណាក់របស់ព្រះជាម្ចាស់ឡើយ ហើយតែងតែចង់រស់នៅក្នុងជីវិតដ៏ហ៊ឺហា ប៉ុន្តែមិនចង់ចូលរួមចំណែកដល់សិរីល្អរបស់ព្រះជាម្ចាស់ឡើយ នៅក្នុងរឿងទាំងអស់នេះ តើមានភាពជាមនុស្សអ្វីដែលត្រូវនិយាយដែរឬទេ? ទោះបីជាមនុស្សប្រកាសពីទីបន្ទាល់ថ្វាយព្រះជាម្ចាស់យ៉ាងខ្លាំងៗក៏ដោយ ក៏ពួកគេនិយាយនៅក្នុងចិត្តរបស់ខ្លួនថា៖ «នេះគឺជាកិច្ចការដែលខ្ញុំបានធ្វើ ដែលសម្រេចបានលទ្ធផល។ ខ្ញុំក៏បានពុះពារដែរ ខ្ញុំក៏បានលះបង់ដែរ។ ហេតុអ្វីមិនធ្វើបន្ទាល់ឱ្យខ្ញុំ?» ពួកគេតែងតែចង់មានចំណែកនៅក្នុងសិរីល្អ និងទីបន្ទាល់របស់ព្រះជាម្ចាស់។ តើមនុស្សស័ក្ដិសមនឹងរឿងទាំងនេះដែរឬទេ? ពាក្យថា «សិរីល្អ» មិនមែនជារបស់មនុស្សឡើយ។ សិរីល្អអាចមានសម្រាប់តែព្រះជាម្ចាស់ សម្រាប់តែព្រះអាទិករប៉ុណ្ណោះ ហើយគ្មានពាក់ព័ន្ធអ្វីនឹងមនុស្សលោកដែលព្រះបានបង្កើតឡើយ។ ទោះបីជាមនុស្សពុះពារ និងសហការក៏ដោយ ក៏ពួកគេនៅតែស្ថិតក្រោមការដឹកនាំនៃកិច្ចការរបស់ព្រះវិញ្ញាណបរិសុទ្ធដែរ។ ប្រសិនបើគ្មានកិច្ចការរបស់ព្រះវិញ្ញាណបរិសុទ្ធទេ តើមនុស្សអាចធ្វើអ្វីបាន? ពាក្យថា «ទីបន្ទាល់» ក៏មិនមែនជារបស់មនុស្សដែរ។ មិនថាជានាម «ទីបន្ទាល់» ឬកិរិយាសព្ទ «ធ្វើបន្ទាល់» នោះទេ ពាក្យទាំងពីរនេះផ្ទាល់ គឺគ្មានពាក់ព័ន្ធអ្វីនឹងមនុស្សលោកដែលព្រះបានបង្កើតឡើយ។ មានតែព្រះអាទិករប៉ុណ្ណោះដែលស័ក្ដិសមនឹងទទួលបានការធ្វើបន្ទាល់ និងស័ក្ដិសមនឹងទីបន្ទាល់របស់មនុស្ស។ ការណ៍នេះត្រូវបានកំណត់ដោយអត្តសញ្ញាណ ឋានៈ និងសារជាតិរបស់ព្រះជាម្ចាស់ ហើយវាក៏ដោយសារតែអ្វីៗគ្រប់យ៉ាងដែលព្រះជាម្ចាស់ធ្វើ គឺកើតចេញពីការប្រឹងប្រែងរបស់ព្រះជាម្ចាស់ ហើយព្រះជាម្ចាស់ស័ក្ដិសមនឹងទទួលបានវា។ អ្វីដែលមនុស្សអាចធ្វើបាន គឺជាក់ច្បាស់ណាស់ថាមានកម្រិត ហើយសុទ្ធតែជាលទ្ធផលនៃការបំភ្លឺ ការដឹកនាំ និងការណែនាំរបស់ព្រះវិញ្ញាណបរិសុទ្ធ។ ចំពោះធម្មជាតិរបស់មនុស្សវិញ មនុស្សក្លាយជាក្រអឺតក្រទម នៅពេលដែលពួកគេយល់សេចក្ដីពិតមួយចំនួន និងអាចធ្វើកិច្ចការបានបន្តិចបន្តួច។ ប្រសិនបើពួកគេគ្មានការជំនុំជម្រះ និងការវាយផ្ចាលពីព្រះជាម្ចាស់មកអមជាមួយទេ នោះគ្មាននរណាម្នាក់អាចសម្រេចបានការចុះចូលនឹងព្រះជាម្ចាស់ និងធ្វើបន្ទាល់ថ្វាយទ្រង់ឡើយ។ ជាលទ្ធផលនៃការកំណត់ទុកជាមុនរបស់ព្រះជាម្ចាស់ មនុស្សអាចនឹងមានអំណោយទាន ឬទេពកោសល្យពិសេសខ្លះ បានរៀនវិជ្ជាជីវៈ ឬជំនាញមួយចំនួន ឬមានភាពឆ្លាតវៃបន្តិចបន្តួច ហើយដូច្នេះ ពួកគេក៏ក្លាយជាក្រអឺតក្រទមខ្លាំងដល់មិនអាចទ្រាំបាន ហើយតែងតែចង់ឱ្យព្រះជាម្ចាស់ចែករំលែកសិរីល្អ និងទីបន្ទាល់របស់ទ្រង់ជាមួយពួកគេ។ តើនេះមិនមែនជារឿងគ្មានវិចារណញ្ញាណទេឬ? នេះគឺជារឿងគ្មានវិចារណញ្ញាណបំផុត។ នេះបង្ហាញថា ពួកគេកំពុងឈរនៅខុសទីតាំងហើយ។ ពួកគេមិនចាត់ទុកខ្លួនឯងជាមនុស្សលោកទេ ប៉ុន្តែជាអម្បូរដាច់ដោយឡែក ជាមនុស្សអស្ចារ្យហួសវិស័យ។ មនុស្សដែលមិនស្គាល់អត្តសញ្ញាណ សារជាតិ និងទីតាំងដែលខ្លួនគួរឈរ គឺគ្មានការស្គាល់ខ្លួនឯងឡើយ។ ភាពតូចទាបរបស់មនុស្ស មិនមែនជារឿងដែលកើតចេញពីការបន្ទាបខ្លួនចុះនោះទេ មនុស្សគឺតូចទាប និងទាបថោកតាំងពីដើមមកម្ល៉េះ។ ការបន្ទាបខ្លួនរបស់ព្រះជាម្ចាស់ គឺជារឿងដែលកើតចេញពីការបន្ទាបព្រះកាយចុះ។ ការនិយាយថាមនុស្សតូចទាប គឺជាការលើកតម្កើងពួកគេទៅវិញទេ តាមពិតទៅ ពួកគេគឺទាបថោក។ មនុស្សតែងតែចង់ប្រកួតប្រជែងដើម្បីកេរ្តិ៍ឈ្មោះ លាភសក្ការៈ និងឋានៈ ហើយប្រកួតប្រជែងនឹងព្រះជាម្ចាស់ដើម្បីដណ្ដើមរាស្ដ្ររើសតាំងរបស់ទ្រង់។ តាមរបៀបនេះ ពួកគេដើរតួជាសាតាំង ហើយនេះគឺជាធម្មជាតិរបស់សាតាំង។ ពួកគេពិតជាកូនចៅរបស់សាតាំងមែន ដោយគ្មានខុសគ្នាសូម្បីតែបន្តិចឡើយ។ ឧបមាថា ព្រះជាម្ចាស់ប្រទានសិទ្ធិអំណាច និងអំណាចបន្តិចបន្តួចដល់មនុស្ស ហើយឧបមាថា ពួកគេអាចបង្ហាញទីសម្គាល់ និងអច្ឆរិយការណ៍ ព្រមទាំងធ្វើរឿងអស្ចារ្យមួយចំនួន ហើយឧបមាថា ពួកគេធ្វើអ្វីៗគ្រប់យ៉ាងស្របតាមសេចក្ដីតម្រូវរបស់ព្រះជាម្ចាស់ និងធ្វើវាបានយ៉ាងខ្ជាប់ខ្ជួន។ ប៉ុន្តែ តើមនុស្សអាចលើសព្រះជាម្ចាស់ដែរឬទេ? អត់ទេ មិនអាចដាច់ខាត។ តើសមត្ថភាពរបស់សាតាំង ដែលជាមហាទេវតា មិនធំធេងជាងសមត្ថភាពរបស់មនុស្សទេឬ? វាតែងតែចង់លើសព្រះជាម្ចាស់ ប៉ុន្តែតើលទ្ធផលចុងក្រោយគឺជាអ្វី? នៅទីបំផុត វាត្រូវតែធ្លាក់ចុះទៅក្នុងជង្ហុកធំ។ ព្រះជាម្ចាស់នឹងនៅតែជាតួអង្គនៃយុត្តិធម៌ជារៀងរហូត ចំណែកឯសាតាំង អារក្ស មហាទេវតា នឹងក្លាយជាតួអង្គនៃសេចក្ដីទុច្ចរិត និងជាតំណាងនៃកម្លាំងនៃសេចក្ដីទុច្ចរិតជារៀងរហូត។ ព្រះជាម្ចាស់នឹងនៅតែយុត្តិធម៌ជារៀងរហូត ហើយការពិតនេះមិនអាចផ្លាស់ប្ដូរបានឡើយ។ នេះគឺជាផ្នែកដ៏ពិសេស និងវិសាមញ្ញរបស់ព្រះជាម្ចាស់។ ទោះបីជាមនុស្សលោកទទួលបានសេចក្ដីពិតទាំងអស់របស់ព្រះជាម្ចាស់ពីទ្រង់ក៏ដោយ ក៏ពួកគេត្រឹមតែជាភាវៈដែលព្រះបានបង្កើតដ៏តូចទាបប៉ុណ្ណោះ ហើយមិនអាចលើសព្រះជាម្ចាស់បានឡើយ។ នេះគឺជាភាពខុសគ្នារវាងមនុស្សជាតិ និងព្រះជាម្ចាស់។ មនុស្សអាចរស់រានមានជីវិតប្រកបដោយសណ្ដាប់ធ្នាប់ តែនៅក្នុងច្បាប់ និងក្រឹត្យក្រមទាំងអស់ដែលព្រះជាម្ចាស់បានបង្កើតឡើងប៉ុណ្ណោះ ហើយអាចត្រឹមតែគ្រប់គ្រងអ្វីៗគ្រប់យ៉ាងដែលព្រះជាម្ចាស់បានបង្កើតមក តែនៅក្នុងច្បាប់ និងក្រឹត្យក្រមទាំងនេះប៉ុណ្ណោះ។ មនុស្សមិនអាចបង្កើតភាវៈមានជីវិតណាមួយបានឡើយ ហើយពួកគេក៏មិនអាចផ្លាស់ប្ដូរវាសនារបស់មនុស្សជាតិបានដែរ នេះគឺជាការពិត។ តើការពិតនេះចង្អុលបង្ហាញពីអ្វី? គឺថា មិនថាព្រះជាម្ចាស់ប្រទានសិទ្ធិអំណាច និងសមត្ថភាពដល់មនុស្សជាតិច្រើនប៉ុនណាក៏ដោយ ក៏នៅទីបំផុត គ្មាននរណាម្នាក់អាចលើសពីសិទ្ធិអំណាចរបស់ព្រះជាម្ចាស់បានឡើយ។ ទោះបីជាឆ្លងកាត់ច្រើនឆ្នាំ ឬច្រើនជំនាន់ ឬមានមនុស្សច្រើនប៉ុនណាក៏ដោយ ក៏មនុស្សអាចរស់រានមានជីវិតតែនៅក្រោមសិទ្ធិអំណាច និងអធិបតេយ្យភាពរបស់ព្រះជាម្ចាស់ប៉ុណ្ណោះ។ នេះគឺជាការពិតដែលមិនអាចកែប្រែបានជារៀងរហូត ជាការពិតដែលនឹងមិនផ្លាស់ប្ដូរជាដាច់ខាត!

តើអ្នករាល់គ្នាមានអារម្មណ៍យ៉ាងណាបន្ទាប់ពីបានឮរឿងទាំងនេះ? អ្នកខ្លះនិយាយថា៖ «ពីមុន ខ្ញុំធ្លាប់គិតអំពីរឿងទាំងនេះនៅក្នុងសតិសម្បជញ្ញៈបស់ខ្ញុំ ប៉ុន្តែខ្ញុំមានអារម្មណ៍ថាសមត្ថភាពរបស់ខ្ញុំកំពុងតែកើនឡើងដោយមិនដឹងខ្លួន។ នៅពេលខ្ញុំកាន់តែចាស់ គំនិតរបស់ខ្ញុំក៏ចាស់ទុំ ហើយខ្ញុំអាចគិតអំពីបញ្ហាជាច្រើនបានកាន់តែគ្រប់ជ្រុងជ្រោយ ហើយនៅពេលខ្ញុំបានស្ដាប់ព្រះបន្ទូលរបស់ព្រះជាម្ចាស់កាន់តែច្រើន ខ្ញុំក៏អាចយល់ពីបំណងព្រះហឫទ័យខ្លះៗរបស់ទ្រង់ ដូច្នេះ ខ្ញុំមានអារម្មណ៍ថាខ្ញុំរឹងមាំ ហើយមិនត្រូវការឱ្យព្រះជាម្ចាស់មានអធិបតេយ្យភាពមកលើខ្ញុំឡើយ។ ខ្ញុំមានអារម្មណ៍ថាខ្ញុំមានសមត្ថភាពដោយមិនដឹងខ្លួន ហើយថាខ្ញុំទទួលបានព្រះជាម្ចាស់ហើយ»។ តើនេះជាអារម្មណ៍ល្អដែរឬទេ? (មិនមែនទេ។) តើវាមិនល្អយ៉ាងម៉េចទៅ? នេះមិនមែនជាសញ្ញាល្អទេ។ ដូច្នេះ តើអ្វីទៅជាសញ្ញាល្អ? មនុស្សរស់នៅកាន់តែយូរ ពួកគេកាន់តែមានអារម្មណ៍ថា៖ «មនុស្សលោកគឺដូចជាធូលីដី ហើយអន់ជាងស្រមោចទៅទៀត។ មិនថាមនុស្សរឹងមាំ ឬមានសេចក្ដីថ្លៃថ្នូរប៉ុនណានោះទេ ឬយល់ពីគោលលទ្ធិច្រើនប៉ុនណាក៏ដោយ ឬគំនិតរបស់ពួកគេចាស់ទុំយ៉ាងណាក៏ដោយ ក៏ពួកគេមិនអាចលើសពីអធិបតេយ្យភាពរបស់ព្រះជាម្ចាស់បានឡើយ»។ មនុស្សរស់នៅកាន់តែយូរ ពួកគេកាន់តែមានអារម្មណ៍ដឹងពីភាពអស្ចារ្យនៃសិទ្ធិអំណាចរបស់ព្រះជាម្ចាស់ និងសព្វានុភាពនៃសិទ្ធិអំណាចរបស់ព្រះជាម្ចាស់។ មនុស្សរស់នៅកាន់តែយូរ ពួកគេកាន់តែមានអារម្មណ៍ដឹងពីភាពតូចទាបរបស់មនុស្ស។ ពួកគេរស់នៅកាន់តែយូរ ពួកគេកាន់តែមានអារម្មណ៍ដឹងពីការមិនអាចវាស់ស្ទង់បានរបស់ព្រះជាម្ចាស់។ សភាពផ្លូវចិត្តបែបនេះគឺជារឿងប្រក្រតី។ តើអ្នករាល់គ្នាមានសភាពបែបនេះហើយឬនៅ? មិនទាន់មានទេ មែនទេ? អ្នករាល់គ្នានៅតែស្ថិតចំកណ្ដាលការតស៊ូជារឿយៗ ដោយរារែកនៅលើមាត់ជ្រោះនៃផលប្រយោជន៍ ហើយជួនកាលថែមទាំងបញ្ចេញសញ្ញាតូចៗមួយចំនួន ដោយនិយាយថា៖ «ម្ដេចបានជាព្រះជាម្ចាស់មិនចែករំលែកផលប្រយោជន៍របស់ទ្រង់បន្តិចបន្តួចជាមួយខ្ញុំអ៊ីចឹង? ហេតុអ្វីបានជាព្រះជាម្ចាស់មិនប្រទានការសរសើរដល់ខ្ញុំ? ហេតុអ្វីបានជាព្រះជាម្ចាស់មិនធ្វើឱ្យមនុស្សជុំវិញខ្លួនខ្ញុំឱ្យតម្លៃខ្ពស់ដល់ខ្ញុំ? ហេតុអ្វីបានជាព្រះជាម្ចាស់មិនឱ្យមនុស្សធ្វើបន្ទាល់ឱ្យខ្ញុំ? ខ្ញុំបានលះបង់ និងបានចូលរួមចំណែកហើយ។ តើព្រះជាម្ចាស់នឹងប្រទានរង្វាន់ដល់ខ្ញុំយ៉ាងដូចម្ដេច?» អ្នកនៅតែលិចលង់ក្នុងផ្នត់គំនិតអួតអាង និងពេញចិត្តនឹងខ្លួនឯងជារឿយៗ។ អ្នកឧស្សាហ៍មិនដឹងថាខ្លួនឯងជានរណា ហើយអ្នកច្រើនតែមានអារម្មណ៍ថាខ្លួនឯងមានសមត្ថភាព។ ស្ថានភាពនេះគឺមិនប្រក្រតីទេ។ នេះមិនមែនជាការរីកចម្រើននៅក្នុងជីវិតឡើយ។ តើនេះហៅថាអ្វី? គឺជានិស្ស័យពុករលួយដែលកំពុងតែរីកធំឡើងម្ដងទៀត។ អ្នកខ្លះរាងរាបសា និងមិនសូវបញ្ចេញមុខបន្តិច នៅពេលដែលពួកគេមិនទាន់បានចូលរួមចំណែកអ្វី។ ប៉ុន្តែនៅពេលពួកគេធ្វើរឿងសំខាន់អ្វីមួយ និងបានចូលរួមចំណែកខ្លះ ហើយមានអារម្មណ៍ថាពួកគេមានទុន នៅពេលពួកគេឃើញមនុស្សជុំវិញខ្លួន ពួកគេឆ្ងល់ថា៖ «ហេតុអ្វីបានជាអ្នករាល់គ្នាមិនរាយការណ៍ពីការចូលរួមចំណែករបស់ខ្ញុំ? អ្នករាល់គ្នាសុទ្ធតែធ្វើបន្ទាល់អំពីព្រះនាមរបស់ព្រះជាម្ចាស់ និងអំពីសារជាតិរបស់ព្រះជាម្ចាស់ ចុះហេតុអ្វីមិនធ្វើបទបង្ហាញអំពីខ្ញុំផង? ទោះបីជាអ្នករាល់គ្នាមិនធ្វើបន្ទាល់ឱ្យខ្ញុំក៏ដោយ ក៏អ្នករាល់គ្នាគ្រាន់តែធ្វើបទបង្ហាញអំពីខ្ញុំក៏បានដែរ។ ខ្ញុំ ជាបងស្រីនេះ ឬបងស្រីនោះ បានជឿលើព្រះជាម្ចាស់អស់រយៈពេល ២៥ ឆ្នាំមកហើយ។ ឥឡូវនេះ ខ្ញុំមានអាយុ ៤៥ ឆ្នាំហើយ នៅលីវមិនទាន់រៀបការនៅឡើយ ហើយបានដេញតាមយ៉ាងស្មោះស្ម័គ្រ និងយ៉ាងក្លៀវក្លារហូតមកដល់សព្វថ្ងៃនេះ។ ដោយសារខ្ញុំជាជនបង្គោលរបស់ពួកជំនុំ ជាច្រើនលើកច្រើនសា ខ្ញុំត្រូវបានរដ្ឋាភិបាលកុម្មុយនីស្តចិនដាក់បញ្ចូលក្នុងបញ្ជីតាមចាប់ខ្លួន ត្រូវគេតាមប្រមាញ់ និងត្រូវទៅលាក់ខ្លួននៅគ្រប់ទីកន្លែង រសាត់អណ្ដែតឆ្លងកាត់ជាងដប់ខេត្ត មុនពេលផ្លាស់មកក្រៅប្រទេស។ បន្ទាប់ពីរឿងទាំងអស់នោះមក ខ្ញុំបានបន្តបម្រើការជាអ្នកមើលការខុសត្រូវលើកិច្ចការសំខាន់ៗនៃដំណាក់របស់ព្រះជាម្ចាស់ ដែលក្នុងអំឡុងពេលនោះ ខ្ញុំបានផ្ដល់យោបល់ គំនិត និងទស្សនាទានក្នុងន័យស្ថាបនាជាច្រើន សម្រាប់កិច្ចការមួយចំនួននៃដំណាក់របស់ព្រះជាម្ចាស់ ដោយបានចូលរួមចំណែកដែលមិនអាចលុបបំបាត់បាន ក្នុងការពន្លឿនកិច្ចការរបស់ពួកជំនុំ និងការផ្សាយដំណឹងល្អអំពីនគរព្រះរបស់ព្រះជាម្ចាស់។ ហេតុអ្វីបានជាអ្នករាល់គ្នាមិនបង្ហាញពីខ្ញុំបែបនេះ? ហេតុអ្វីបានជាព្រះជាម្ចាស់មិនប្រទានបរិយាកាស និងឱកាសខ្លះដល់ខ្ញុំ ដើម្បីបង្ហាញពីទេពកោសល្យរបស់ខ្ញុំ ឱ្យមនុស្សគ្រប់គ្នាអាចស្វែងយល់ពីខ្ញុំ និងស្គាល់ពីខ្ញុំដូច្នេះ? ហេតុអ្វីបានជាព្រះជាម្ចាស់តែងតែគាបសង្កត់ពួកយើងអ៊ីចឹង? នៅក្នុងដំណាក់របស់ព្រះជាម្ចាស់ ពួកយើងមិនសូវមានសេរីភាពទេ ហើយពួកយើងក៏មិនសូវបានធូរស្បើយ រួចរំដោះ ឬសប្បាយចិត្តដែរ!» នាងថែមទាំងចង់បានការធូរស្បើយ រួចរំដោះ និងសប្បាយចិត្តទៀតផង។ តើយើងអាចធ្វើឱ្យអ្នកបានធូរស្បើយ រួចរំដោះ និងសប្បាយចិត្តយ៉ាងដូចម្ដេចទៅ? ដោយដាក់អ្នកនៅលំដាប់កំពូលនៃតារាងចំណាត់ថ្នាក់ឬ? បន្ទាប់មក ក្រោយពីដាក់អ្នកនៅលំដាប់កំពូលហើយ គឺដោយធ្វើបទបង្ហាញអំពីអ្នកថា៖ នៅឯពិភពលោកខាងក្រៅ បុគ្គលនេះគឺជាវេជ្ជបណ្ឌិតដ៏ល្បីល្បាញម្នាក់ ដែលបានឈ្នះរង្វាន់លេខមួយសម្រាប់វេជ្ជបណ្ឌិតដ៏ល្បីល្បាញប្រចាំជាតិ ហើយឈ្មោះរបស់នាងត្រូវបានដាក់បញ្ចូលទៅក្នុង «សព្វវចនាធិប្បាយនៃវេជ្ជបណ្ឌិតដ៏ល្បីល្បាញលើពិភពលោក» នាពេលបន្តទៅទៀត។ នាងបានបញ្ចប់និក្ខេបបទជាច្រើន ហើយបន្ទាប់ពីបានចូលមកក្នុងដំណាក់របស់ព្រះជាម្ចាស់ នាងបានបន្តធ្វើជាជនបង្គោល និងជាមនុស្សមានទេពកោសល្យ ហើយឥឡូវនេះ នាងបានក្លាយជាអ្នកដឹកនាំជាន់ខ្ពស់ម្នាក់។ ពេលនោះ តើនាងនឹងមិនសប្បាយចិត្តទេឬ? នាងនឹងគិតថា៖ «ខ្ញុំគឺជាមនុស្សមានទេពកោសល្យ។ ពីមុន ខ្ញុំគឺជាមនុស្សល្បីល្បាញម្នាក់ ហើយបន្ទាប់ពីចូលមកក្នុងដំណាក់របស់ព្រះជាម្ចាស់ ខ្ញុំនៅតែជាមនុស្សល្បីល្បាញដដែល។ ខ្ញុំប្រៀបដូចជាមាស ដែលតែងតែភ្លឺចែងចាំងមិនថាគេដាក់នៅទីណាក៏ដោយ ហើយគ្មាននរណាម្នាក់អាចទប់ស្កាត់ពន្លឺរបស់វាបានឡើយ។ សមត្ថភាពរបស់ខ្ញុំទាំងនេះ គឺមាននៅទីនោះសម្រាប់ឱ្យមនុស្សគ្រប់គ្នាមើលឃើញ! ទោះបីជាព្រះជាម្ចាស់មិនធ្វើបន្ទាល់ក៏ដោយ ក៏ការពិតទាំងនេះបន្លឺបន្ទាល់យ៉ាងច្បាស់លាស់សម្រាប់ខ្ញុំដែរ»។ តើអ្នកគិតយ៉ាងណាចំពោះទស្សនៈនេះ? ប្រសិនបើអ្នកមិនអាចលះបង់ការដេញតាមកេរ្តិ៍ឈ្មោះ និងលាភសក្ការៈរបស់អ្នកបានសូម្បីតែមួយថ្ងៃ នោះអ្នកនៅតែត្រូវចងជាប់ដោយកេរ្តិ៍ឈ្មោះ លាភសក្ការៈ និងឋានៈដដែល ហើយអ្នកមិនអាចទទួលបានការធូរស្បើយ និងសប្បាយចិត្តពិតប្រាកដឡើយ។ ដរាបណាអ្នកនៅតែជាប់ចំណង រងការរឹតត្បិត និងជាប់នឹមដោយច្រវាក់នៃកេរ្តិ៍ឈ្មោះ និងលាភសក្ការៈ នោះអ្នកនឹងមិនឈានទៅមុខក្នុងការដេញតាមសេចក្ដីពិតរបស់អ្នកឡើយ តែអាចត្រឹមតែនៅជាប់គាំងមួយកន្លែងប៉ុណ្ណោះ។ អ្នកខ្លះប្រហែលជាសួរថា៖ «តើខ្ញុំនឹងដើរថយក្រោយឬទេ?» ការពិតគឺថា ដរាបណាអ្នកមិនឈានទៅមុខទេ នោះអ្នកកំពុងតែនៅជាប់គាំងមួយកន្លែង ឬកំពុងតែដើរថយក្រោយហើយ។ នេះបង្ហាញថា សារជាតិធម្មជាតិរបស់អ្នកគឺជារបស់នេះឯង ហើយមិនថាអ្នកជឿលើព្រះជាម្ចាស់ប៉ុន្មានឆ្នាំក៏ដោយ ក៏អ្នកនឹងមិនមានការរីកចម្រើនអ្វីជាដាច់ខាត ហើយសូម្បីតែដល់ទីបញ្ចប់ ក៏អ្នកនៅតែអាចធ្វើអំពើអាក្រក់យ៉ាងច្រើនសន្ធឹកសន្ធាប់ដែរ។ គេអាចនិយាយដោយភាពប្រាកដប្រជាទាំងស្រុងថា អ្នកនឹងត្រូវបានបើកសម្ដែង។ នៅពេលមនុស្សបែបនេះមានបរិយាកាសស័ក្ដិសម នៅពេលគេទទួលបានឋានៈ នោះមហិច្ឆតារបស់គេនឹងត្រូវបានលាតត្រដាង។ តាមពិត បើគ្មានបរិយាកាស និងឋានៈនេះទេ តើគេនឹងគ្មានមហិច្ឆតាទេឬ? គេនឹងនៅតែមានដដែល។ គេគឺជារបស់នេះ និងជាសារជាតិនេះតែម្ដង ហើយមហិច្ឆតារបស់គេមិនអាចទប់ស្កាត់បានឡើយ។ នៅពេលគេមានបរិយាកាសស័ក្ដិសម គេនឹង «ផ្ទុះឡើង» ភ្លាមៗ ហើយគ្មានការទប់ចិត្តណាមួយអាចទប់គេបានឡើយ ហើយគេនឹងចាប់ផ្ដើមធ្វើសេចក្ដីអាក្រក់ ហើយមុខមាត់ដ៏អាក្រក់របស់គេជាអារក្ស នឹងត្រូវបានលាតត្រដាងទាំងស្រុង។ នេះគឺជាករណីនៃការត្រូវបានបើកសម្ដែង។ អ្នកគួរតែយល់ពីពាក្យ «បើកសម្ដែង» តាមរបៀបនេះ៖ ព្រះជាម្ចាស់មិនមានព្រះរាជបំណងបើកសម្ដែងអ្នកទេ ព្រះជាម្ចាស់មានព្រះហឫទ័យចង់ផ្ដល់ឱកាសឱ្យអ្នកអនុវត្ត។ ប៉ុន្តែ អ្នកមិនបានស្គាល់រឿងល្អនៅពេលអ្នកបានឃើញវានោះទេ ហើយថែមទាំងបានធ្វើឱ្យខ្លួនឯងអាម៉ាស់មុខទៀតផង។ តើការត្រូវបានបើកសម្ដែង មិនសមមុខអ្នកទេឬ? នេះគឺជាជម្រើសរបស់អ្នកផ្ទាល់។ មិនមែនថាព្រះជាម្ចាស់មានព្រះរាជបំណងបើកសម្ដែង និងជម្រុះអ្នកចោលដោយចេតនានោះទេ។ វាគឺជាចេតនា និងមហិច្ឆតារបស់អ្នកទេ ដែលបានបើកសម្ដែងអ្នក។ តើអ្នកអាចទម្លាក់កំហុសលើនរណាផ្សេងទៀតបាន?

ចំពោះផលប្រយោជន៍របស់មនុស្ស និងផលប្រយោជន៍របស់ព្រះជាម្ចាស់ តើយើងបានប្រកបគ្នាអំពីសេចក្ដីពិតទាក់ទងនឹងរឿងនេះគ្រប់គ្រាន់ហើយឬនៅ? តើអ្វីទៅជាផលប្រយោជន៍ផ្ទាល់ខ្លួនរបស់មនុស្ស? គឺជារឿងដែលមនុស្សដេញតាម រួមមានកេរ្តិ៍ឈ្មោះ លាភសក្ការៈ និងឋានៈ មហិច្ឆតា និងបំណងប្រាថ្នាទទួលបានព្រះពរ ក៏ដូចជាភាពចង់បានមុខមាត់ និងអំនួតរបស់មនុស្ស គ្រួសារ សាច់ញាតិ ផលប្រយោជន៍ខាងសម្ភារៈ និងអ្វីផ្សេងៗទៀត។ សារជាតិនៃផលប្រយោជន៍របស់មនុស្ស គឺអាត្មានិយម និងគួរឱ្យស្អប់ខ្ពើម វាគឺទុច្ចរិត និងបែបសាតាំង វាផ្ទុយនឹងសេចក្ដីពិត ហើយវាបង្អាក់ រំខាន និងបំផ្លាញកិច្ចការនៃដំណាក់របស់ព្រះជាម្ចាស់ ចំណែកឯផលប្រយោជន៍របស់ព្រះជាម្ចាស់ គឺជាបុព្វហេតុដ៏យុត្តិធម៌បំផុតក្នុងការសង្គ្រោះមនុស្សជាតិ ហើយតំណាងឱ្យសេចក្ដីស្រឡាញ់របស់ព្រះជាម្ចាស់ កិច្ចការរបស់ព្រះជាម្ចាស់ ព្រមទាំងភាពបរិសុទ្ធ និងសេចក្ដីសុចរិតរបស់ព្រះជាម្ចាស់។ ហេតុដូច្នេះហើយ ព្រះជាម្ចាស់មានភាពត្រឹមត្រូវក្នុងការការពារផលប្រយោជន៍របស់ទ្រង់។ ព្រះអង្គកំពុងការពារបុព្វហេតុដ៏យុត្តិធម៌មួយ។ នេះមិនមែនដោយសារតែព្រះជាម្ចាស់អាត្មានិយម និងចង់ការពារសេចក្ដីថ្លៃថ្នូររបស់ព្រះអង្គផ្ទាល់នោះទេ។ នេះគឺជារឿងយុត្តិធម៌ និងត្រឹមត្រូវ ហើយវាផ្ដល់ប្រយោជន៍ដែលមិនអាចវាស់វែងបានដល់ពូជមនុស្សដែលព្រះជាម្ចាស់សង្គ្រោះ។ មានតែពេលដែលព្រះជាម្ចាស់ការពារផលប្រយោជន៍របស់ទ្រង់ប៉ុណ្ណោះ ទើបមនុស្សជាតិអាចត្រូវបានសង្គ្រោះជាលទ្ធផល និងទទួលបានផលប្រយោជន៍កាន់តែធំធេងជាលទ្ធផល ទទួលបានសេចក្ដីពិត ផ្លូវ និងជីវិត ហើយមានតែពេលនោះទេ ទើបនៅទីបំផុត មនុស្សអាចក្លាយជាភាវៈដែលព្រះបានបង្កើតដ៏ពិតប្រាកដ និងរស់នៅក្នុងច្បាប់ និងក្រឹត្យក្រមទាំងអស់ដែលព្រះជាម្ចាស់បានបង្កើតឡើង ហើយរស់នៅក្នុងចំណោមរបស់សព្វសារពើដែលព្រះជាម្ចាស់បានបង្កើតសម្រាប់ពួកគេ ហើយមានតែពេលនោះទេ ទើបមនុស្សជាតិអាចទទួលបានសេចក្ដីអំណរ និងជីវិតដ៏ស្រស់ស្អាតពិតប្រាកដ។ តើអ្វីៗទាំងអស់ដែលព្រះជាម្ចាស់ធ្វើនេះ គឺជាបុព្វហេតុដ៏យុត្តិធម៌ដែរឬទេ? វាពិតជាយុត្តិធម៌បំផុត! កិច្ចការនេះ និងការគ្រប់គ្រងនេះដោយព្រះជាម្ចាស់ ក៏ដូចជាការងារទាំងអស់នៅក្នុងពួកជំនុំដែលពាក់ព័ន្ធនឹងការសង្គ្រោះមនុស្សជាតិរបស់ព្រះជាម្ចាស់ ដូចជាការផ្សាយដំណឹងល្អ ការថតភាពយន្ត ការសរសេរអត្ថបទទីបន្ទាល់ ការធ្វើវីដេអូ ការបកប្រែព្រះបន្ទូលរបស់ព្រះជាម្ចាស់ និងការរក្សាសណ្ដាប់ធ្នាប់ប្រក្រតីនៃជីវិតពួកជំនុំ ការងារទាំងនេះគឺសំខាន់ណាស់ ហើយត្រូវតែទទួលបានការធានា។ វាក៏មានទិដ្ឋភាពនៃការធានាដល់ជីវភាពរស់នៅនៃរាស្ដ្ររើសតាំងទាំងអស់របស់ព្រះជាម្ចាស់ ដែលបំពេញភារកិច្ចរបស់ពួកគេផងដែរ។ ទោះបីជានេះគឺជាការងារជាមូលដ្ឋានបំផុត ស្រដៀងនឹងសេវាកម្មគាំទ្រ ហើយហាក់ដូចជាមិនសូវមានទំនាក់ទំនងច្រើនជាមួយកិច្ចការចម្បងនៃដំណាក់របស់ព្រះជាម្ចាស់ក៏ដោយ ក៏វាមានសារៈសំខាន់ខ្លាំងណាស់ ហើយវាចាំបាច់ត្រូវតែលើកឡើងនៅទីនេះ។ រឿងធម្មតាៗដូចជា អាហារ សម្លៀកបំពាក់ ការស្នាក់នៅ និងការធ្វើដំណើរ នេះគឺជាអ្វីដែលព្រះជាម្ចាស់ផ្ដល់ឱ្យមនុស្ស ហើយវាក៏ជាតម្រូវការខាងរូបកាយដ៏ត្រឹមត្រូវបំផុត ដែលមនុស្សមានភាពជាមនុស្សធម្មតាគួរតែមានផងដែរ។ ព្រះជាម្ចាស់នឹងមិនដកហូតតម្រូវការទាំងនេះពីមនុស្សឡើយ តែផ្ទុយទៅវិញ ព្រះអង្គត្រូវតែការពារវា។ ប្រសិនបើអ្នកតែងតែរំខាន បង្អាក់ និងបំផ្លាញរឿងដែលព្រះជាម្ចាស់ព្រះហឫទ័យចង់ការពារ ប្រសិនបើអ្នកតែងតែបង្ហាញការមើលងាយចំពោះរឿងទាំងនេះ ហើយតែងតែមានសញ្ញាណ និងមតិអំពីវា នោះអ្នកកំពុងតែនិយាយប្រឆាំងនឹងព្រះជាម្ចាស់ និងតាំងជំហរប្រឆាំងនឹងទ្រង់ហើយ។ ប្រសិនបើអ្នកមិនចាត់ទុកកិច្ចការនៃដំណាក់របស់ព្រះជាម្ចាស់ និងផលប្រយោជន៍នៃដំណាក់របស់ព្រះជាម្ចាស់ថាសំខាន់ទេ ហើយតែងតែចង់បំផ្លាញរឿងទាំងនោះ និងតែងតែចង់បង្កការបំផ្លិចបំផ្លាញ ឬតែងតែចង់ទាញយកផលប្រយោជន៍ពីវា បោកប្រាស់ ឬកិបកេងនោះ តើព្រះជាម្ចាស់នឹងខ្ញាល់នឹងអ្នកដែរឬទេ? (នឹងបែបនោះមែន។) តើសេចក្ដីខ្ញាល់របស់ព្រះជាម្ចាស់មានផលវិបាកអ្វីខ្លះ? (ពួកយើងនឹងត្រូវបានដាក់ទោស។) នេះគឺជារឿងប្រាកដណាស់។ ព្រះជាម្ចាស់នឹងមិនអត់ទោសឱ្យអ្នកឡើយ ដាច់ខាតគឺមិនអត់ទោសឱ្យទេ! ពីព្រោះអ្វីដែលអ្នកកំពុងធ្វើ គឺជាការរុះរើ និងបំផ្លាញកិច្ចការរបស់ពួកជំនុំ ហើយនេះគឺផ្ទុយនឹងកិច្ចការ និងផលប្រយោជន៍នៃដំណាក់របស់ព្រះជាម្ចាស់។ នេះគឺជាសេចក្ដីអាក្រក់ដ៏ធំមួយ វាគឺជាការតាំងខ្លួនប្រកួតប្រជែងនឹងព្រះជាម្ចាស់ ហើយវាជារឿងដែលប្រមាថដល់និស្ស័យរបស់ព្រះជាម្ចាស់ដោយផ្ទាល់។ តើព្រះជាម្ចាស់អាចមិនខ្ញាល់នឹងអ្នកម្ដេចនឹងកើតទៅ? ប្រសិនបើមនុស្សមួយចំនួន មិនមានសមត្ថភាពក្នុងកិច្ចការរបស់ខ្លួន ដោយសារតែពួកគេមានគុណសម្បត្តិខ្សោយ ហើយបានធ្វើរឿងដែលបង្កការបង្អាក់ និងការរំខានដោយអចេតនា នោះជារឿងដែលអាចលើកលែងឱ្យបាន។ ក៏ប៉ុន្តែ ប្រសិនបើដោយសារតែផលប្រយោជន៍ផ្ទាល់ខ្លួនរបស់អ្នក អ្នកពាក់ព័ន្ធក្នុងការច្រណែន និងការឈ្លោះប្រកែកគ្នា ហើយមានចេតនាធ្វើរឿងដែលបង្អាក់ រំខាន និងបំផ្លាញកិច្ចការនៃដំណាក់របស់ព្រះជាម្ចាស់ នេះគឺជាការបំពានដោយចេតនា ហើយវាជារឿងដែលប្រមាថដល់និស្ស័យរបស់ព្រះជាម្ចាស់។ តើព្រះជាម្ចាស់នឹងអត់ទោសឱ្យអ្នកដែរឬទេ? ព្រះជាម្ចាស់កំពុងបំពេញកិច្ចការនៃផែនការគ្រប់គ្រងរយៈពេល ៦.០០០ ឆ្នាំរបស់ព្រះអង្គ ហើយព្រះលោហិតបេះដូងទាំងអស់របស់ទ្រង់ ចាក់បញ្ចូលទៅក្នុងកិច្ចការនេះ។ ប្រសិនបើនរណាម្នាក់ប្រឆាំងនឹងព្រះជាម្ចាស់ មានចេតនាធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់ និងមានចេតនាដេញតាមផលប្រយោជន៍ផ្ទាល់ខ្លួន ព្រមទាំងកិត្យានុភាព និងឋានៈផ្ទាល់ខ្លួន ដោយយកផលប្រយោជន៍នៃដំណាក់របស់ព្រះជាម្ចាស់ធ្វើជាការលះបង់ ហើយមិនញញើតនឹងរុះរើកិច្ចការរបស់ពួកជំនុំ ដែលបណ្ដាលឱ្យកិច្ចការនៃដំណាក់របស់ព្រះជាម្ចាស់ត្រូវរាំងស្ទះ និងត្រូវបំផ្លាញ ហើយថែមទាំងធ្វើឱ្យខូចខាតយ៉ាងធ្ងន់ធ្ងរដល់សម្ភារៈ និងហិរញ្ញវត្ថុនៃដំណាក់របស់ព្រះជាម្ចាស់ទៀតនោះ តើអ្នករាល់គ្នាគិតថាមនុស្សបែបនេះគួរត្រូវបានអត់ទោសឱ្យដែរឬទេ? (អត់ទេ មិនគួរឡើយ។) អ្នករាល់គ្នាសុទ្ធតែនិយាយថា ពួកគេមិនអាចត្រូវបានអត់ទោសឱ្យឡើយ ដូច្នេះ តើព្រះជាម្ចាស់ខ្ញាល់នឹងមនុស្សបែបនេះដែរឬទេ? ប្រាកដណាស់ ព្រះអង្គខ្ញាល់ហើយ។ ព្រះជាម្ចាស់បានបំពេញកិច្ចការដ៏អស្ចារ្យយ៉ាងនេះ ក្នុងការសម្ដែងចេញនូវសេចក្ដីពិត និងសង្គ្រោះមនុស្ស ហើយបានចាក់បញ្ចូលព្រះលោហិតបេះដូងទាំងអស់របស់ទ្រង់ទៅក្នុងកិច្ចការនេះ។ ព្រះជាម្ចាស់ចាត់ទុកបុព្វហេតុដ៏យុត្តិធម៌បំផុតនេះជាសំខាន់។ ព្រះលោហិតបេះដូងទាំងអស់របស់ព្រះអង្គ ត្រូវបានចំណាយដើម្បីមនុស្សទាំងនេះដែលទ្រង់ចង់សង្គ្រោះ ការរំពឹងទុកទាំងអស់របស់ទ្រង់ក៏ត្រូវបានដាក់ទៅលើមនុស្សទាំងនេះដែរ ហើយលទ្ធផលចុងក្រោយ និងសិរីល្អដែលព្រះអង្គចង់ទទួលបានពីផែនការគ្រប់គ្រងរយៈពេល ៦.០០០ ឆ្នាំរបស់ទ្រង់ នឹងត្រូវបានសម្រេចទាំងអស់នៅលើមនុស្សទាំងនេះ។ ប្រសិនបើនរណាម្នាក់តាំងខ្លួនប្រឆាំងនឹងព្រះជាម្ចាស់ ប្រឆាំងទាស់ រំខាន ឬបំផ្លាញលទ្ធផលនៃបុព្វហេតុនេះ តើព្រះជាម្ចាស់នឹងអត់ទោសឱ្យពួកគេដែរឬទេ? (មិនអត់ទោសឱ្យទេ។) តើនេះប្រមាថដល់និស្ស័យរបស់ព្រះជាម្ចាស់ដែរឬទេ? ប្រសិនបើអ្នកចេះតែនិយាយថា អ្នកដើរតាមព្រះជាម្ចាស់ ដេញតាមសេចក្ដីសង្គ្រោះ ទទួលយកការពិនិត្យពិច័យ និងការណែនាំរបស់ព្រះជាម្ចាស់ ព្រមទាំងទទួលយក និងចុះចូលនឹងការជំនុំជម្រះ និងការវាយផ្ចាលរបស់ព្រះជាម្ចាស់ ប៉ុន្តែក្នុងពេលដែលអ្នកកំពុងនិយាយពាក្យសម្ដីទាំងនេះ អ្នកបែរជាកំពុងបង្អាក់ រំខាន និងបំផ្លាញកិច្ចការផ្សេងៗរបស់ពួកជំនុំទៅវិញ ហើយដោយសារតែការរំខាន ការបង្អាក់ និងការបំផ្លាញរបស់អ្នក ដោយសារតែការធ្វេសប្រហែស ឬការបោះបង់ចោលភារកិច្ចរបស់អ្នក ឬដោយសារតែបំណងប្រាថ្នាដ៏អាត្មានិយមរបស់អ្នក និងគោលដៅរបស់អ្នកក្នុងការដេញតាមផលប្រយោជន៍ផ្ទាល់ខ្លួន អ្នកបង្កការខូចខាតដល់ផលប្រយោជន៍នៃដំណាក់របស់ព្រះជាម្ចាស់ ផលប្រយោជន៍របស់ពួកជំនុំ និងទិដ្ឋភាពជាច្រើនផ្សេងទៀត រហូតដល់ថ្នាក់រំខាន និងបំផ្លាញយ៉ាងធ្ងន់ធ្ងរកិច្ចការនៃដំណាក់របស់ព្រះជាម្ចាស់ ដូច្នេះ តើព្រះជាម្ចាស់គួរថ្លឹងថ្លែងលទ្ធផលរបស់អ្នកនៅក្នុងសៀវភៅជីវិតរបស់អ្នកយ៉ាងដូចម្ដេច? តើអ្នកគួរត្រូវបានកំណត់លក្ខណៈបែបណា? បើនិយាយឱ្យយុត្តិធម៌ទៅ អ្នកគួរតែត្រូវបានដាក់ទោស។ នេះហៅថា ការទទួលទោសសមនឹងកំហុស។ តើឥឡូវនេះ អ្នករាល់គ្នាយល់អ្វីខ្លះ? តើអ្វីទៅជាផលប្រយោជន៍របស់មនុស្ស? (វាគឺទុច្ចរិត។) តាមពិត ផលប្រយោជន៍របស់មនុស្ស គឺជាបំណងប្រាថ្នាដ៏ហួសហេតុរបស់ពួកគេទាំងអស់។ និយាយឱ្យត្រង់ទៅ ពួកវាសុទ្ធតែជាសេចក្ដីល្បួង ពួកវាសុទ្ធតែជាការបំភាន់ ហើយពួកវាសុទ្ធតែជានុយដែលសាតាំងប្រើដើម្បីល្បួងមនុស្ស។ ការដេញតាមកេរ្តិ៍ឈ្មោះ លាភសក្ការៈ និងឋានៈ ហើយការដេញតាមផលប្រយោជន៍ផ្ទាល់ខ្លួន នេះគឺជាការសហការជាមួយសាតាំងក្នុងការធ្វើសេចក្ដីអាក្រក់ ហើយវាគឺជាការប្រឆាំងនឹងព្រះជាម្ចាស់។ ដើម្បីរារាំងកិច្ចការរបស់ព្រះជាម្ចាស់ សាតាំងបង្កើតបរិយាកាសផ្សេងៗដើម្បីល្បួង រំខាន និងបំភាន់មនុស្ស ព្រមទាំងដើម្បីរារាំងមនុស្សមិនឱ្យដើរតាមព្រះជាម្ចាស់ ដើម្បីកុំឱ្យពួកគេអាចចុះចូលនឹងព្រះជាម្ចាស់បាន តែផ្ទុយទៅវិញ ពួកគេសហការជាមួយសាតាំង និងដើរតាមវា ហើយមានចេតនាក្រោកឡើងដើម្បីរំខាន និងបំផ្លាញកិច្ចការរបស់ព្រះជាម្ចាស់។ មិនថាព្រះជាម្ចាស់ប្រកបគ្នាអំពីសេចក្ដីពិតយ៉ាងណាក៏ដោយ ក៏មនុស្សបែបនេះនៅតែមិនភ្ញាក់រលឹកដែរ។ មិនថាដំណាក់របស់ព្រះជាម្ចាស់លួសកាត់ពួកគេយ៉ាងណាក៏ដោយ ក៏ពួកគេនៅតែមិនទទួលយកសេចក្ដីពិតដែរ។ ពួកគេមិនចុះចូលនឹងព្រះជាម្ចាស់ទាល់តែសោះ តែផ្ទុយទៅវិញ ពួកគេចចេសធ្វើអ្វីៗតាមគំនិតខ្លួនឯង និងធ្វើអ្វីតាមតែអំពើចិត្ត។ ជាលទ្ធផល ពួកគេរំខាន និងបំផ្លាញកិច្ចការរបស់ពួកជំនុំ ប៉ះពាល់យ៉ាងធ្ងន់ធ្ងរដល់វឌ្ឍនភាពនៃកិច្ចការផ្សេងៗរបស់ពួកជំនុំ និងបង្កការខូចខាតយ៉ាងធំធេងដល់ការចូលទៅក្នុងជីវិតរបស់រាស្ដ្ររើសតាំងរបស់ព្រះជាម្ចាស់។ អំពើបាបនេះគឺធំធេងខ្លាំងពេកហើយ ហើយមនុស្សបែបនេះប្រាកដជានឹងត្រូវព្រះជាម្ចាស់ដាក់ទោសជាមិនខាន។

ឥឡូវនេះ នៅក្នុងគំនិតរបស់អ្នករាល់គ្នា តើការងារណាខ្លះនៅក្នុងពួកជំនុំដែលសំខាន់បំផុត ហើយពាក់ព័ន្ធនឹងការពង្រីកផែនការគ្រប់គ្រងរបស់ព្រះជាម្ចាស់? (ការផ្សាយដំណឹងល្អ។) កិច្ចការផ្សាយដំណឹងល្អ គឺជាការងារដ៏ធំមួយ។ កិច្ចការរបស់ព្រះជាម្ចាស់ គឺជាកិច្ចការតាមដែលព្រះជាម្ចាស់ទតឃើញ ប៉ុន្តែសម្រាប់មនុស្ស នេះគឺជាភារកិច្ចរបស់ពួកគេ។ បន្ថែមពីលើកិច្ចការផ្សាយដំណឹងល្អ ក៏មានការងារផលិតភាពយន្ត ការងារបកប្រែ ការងារខាងទំនុកបរិសុទ្ធ និងការងារខាងអត្ថបទផ្សេងៗទៀតផងដែរ។ សព្វថ្ងៃនេះ មនុស្សភាគច្រើនដែលបំពេញភារកិច្ចរបស់ខ្លួនពេញម៉ោង គឺចូលរួមក្នុងសកម្មភាពនានាដែលទាក់ទងនឹងការងារទាំងនេះ។ ចូរប្រាប់ខ្ញុំមកមើល តើការងារមួយណាដែលអាចដកចេញបាន? អ្នកខ្លះនិយាយថា៖ «តន្ត្រីគ្រាន់តែជារឿងនៃណោតភ្លេងពីរបីណោតប៉ុណ្ណោះ ដែលខ្ញុំគិតថាមិនសំខាន់ទេ។ ព្រះបន្ទូលរបស់ព្រះជាម្ចាស់នៅតែអាចត្រូវបានផ្សាយ និងពង្រីកសាយភាយដូចគ្នា ដោយមិនចាំបាច់មានបទភ្លេងទាំងនោះឡើយ ហើយក៏នៅតែអាចនាំមនុស្សមកចំពោះព្រះជាម្ចាស់បានដូចគ្នាដែរ»។ តើការនិយាយបែបនេះត្រឹមត្រូវដែរឬទេ? (អត់ទេ ខុសហើយ។) ហេតុអ្វីបានជាខុស? តើការផលិតវីដេអូប្រភេទផ្សេងៗនឹងល្អដែរឬទេ ប្រសិនបើគ្មានតន្ត្រីនោះ? (មិនល្អទេ។) បន្ថែមពីលើតម្រូវការសម្រាប់ការច្រៀងទំនុកបរិសុទ្ធនៅក្នុងពួកជំនុំ ភាពយន្ត វីដេអូចម្រៀង បទចម្រៀងក្រុម និងល្ខោនឆាកទាំងអស់ ព្រមទាំងវីដេអូសូត្រព្រះបន្ទូលរបស់ព្រះជាម្ចាស់ និងអ្វីៗផ្សេងទៀត ក៏សុទ្ធតែតម្រូវឱ្យមានតន្ត្រីផងដែរ។ ទោះបីជាមើលសំបកក្រៅទៅ តន្ត្រីពិតជាគ្រាន់តែជារឿង នៃណោតភ្លេងក៏ដោយ ប៉ុន្តែនៅពេលមនុស្សបានឮតន្ត្រីនេះ វាកាន់តែមានប្រសិទ្ធភាពក្នុងការផ្សាយព្រះបន្ទូលរបស់ព្រះជាម្ចាស់ ហើយវាអាចដើរតួនាទីក្នុងការជំរុញការផ្សាយដំណឹងល្អឆ្ពោះទៅមុខ ដូច្នេះវាគឺជារឿងដែលមិនអាចខ្វះបានឡើយ។ សូម្បីតែអ្នកគ្រាន់តែនិយាយលេងធម្មតានៅទីនេះ ហើយមានតន្ត្រីកំដរ ក៏លទ្ធផលនឹងខុសគ្នាដែរ តើមែនទេ? ដូច្នេះ ភារកិច្ចនេះគឺសំខាន់ណាស់។ អ្នកខ្លះនិយាយថា៖ «ចុះតើកិច្ចការវីដេអូរបស់យើងសំខាន់ដែរឬទេ?» អ្នករាល់គ្នាប្រាប់ខ្ញុំមកមើល តើកិច្ចការវីដេអូសំខាន់ដែរឬទេ? (សំខាន់។) ឧទាហរណ៍៖ ផ្នែកដ៏ធំមួយនៃរូបភាពដែលផលិតដោយប្រើបច្ចេកវិទ្យាបែបផែនពិសេស មិនអាចត្រូវបានជំនួសដោយវីដេអូដើមណាមួយបានឡើយ ហើយគេក៏មិនអាចថតផ្នែកទាំងនោះបានដែរ នេះគឺជាសិល្បៈទំនើប។ មានអ្នកខ្លះនិយាយថា៖ «សូម្បីតែដំណាក់របស់ព្រះជាម្ចាស់ក៏និយាយពីសិល្បៈទំនើបដែរ។ តើនេះមិនមែនជាការដើរទាន់សម័យកាលទេឬ?» តើនេះជាការដើរទាន់សម័យកាលយ៉ាងដូចម្ដេចទៅ? នេះហៅថា ការទាញយកប្រយោជន៍ពីសាតាំងឱ្យបម្រើការ។ ជាការពិតណាស់ វាមិនមែនជាការទាញយកប្រយោជន៍ពីបងប្អូនប្រុសស្រីឱ្យបម្រើការនោះទេ។ ខ្ញុំចង់មានន័យតាមរយៈនោះថា ប្រសិនបើអ្នកអាចរៀនវិជ្ជាជីវៈបច្ចេកទេស និងសិល្បៈមួយចំនួន ហើយប្រើប្រាស់ចំណេះដឹងវិជ្ជាជីវៈនេះនៅក្នុងកិច្ចការផ្សាយដំណឹងល្អ និងការផ្សាយព្រះបន្ទូលរបស់ព្រះជាម្ចាស់ នោះអ្វីដែលអ្នកបានរៀន គឺមានប្រយោជន៍ហើយ។ ប្រសិនបើអ្នកអាចរៀនវាបាន នោះគឺជាព្រះគុណរបស់ព្រះជាម្ចាស់ ហើយបន្ទាប់មក អ្នកអាចបំពេញភារកិច្ចដែលពាក់ព័ន្ធ ហើយអ្នកនឹងទទួលបានព្រះពរ។ តើនេះមិនមែនជាពរជ័យសម្រាប់អ្នកទេឬ? (មែនហើយ។) ដូច្នេះ អ្វីដែលអ្នករៀនមិនមែនជារឿងសំខាន់នោះទេ អ្វីដែលសំខាន់គឺថាតើអ្នកប្រើប្រាស់វាសម្រាប់ភារកិច្ចរបស់អ្នកឬក៏អត់។ មានអ្នកផ្សេងទៀតនិយាយថា៖ «ពួកយើងធ្វើការងារខាងអត្ថបទ ប៉ុន្តែមិនដែលមានអ្នកណាដឹងពីពួកយើងទេ គ្មានអ្នកណានិយាយពីពួកយើងឡើយ ហើយមនុស្សជាច្រើនមិនទាំងដែលឃើញពួកយើងផង។ ពួកយើងបានក្លាយជាមនុស្សដែលគេអាចដកចេញបាន»។ នេះមិនមែនជាការមើលបញ្ហាឱ្យបានច្បាស់លាស់នោះទេ។ មនុស្សមិនអាចមើលឃើញអ្នកទេ ប៉ុន្តែព្រះជាម្ចាស់អាចទតឃើញអ្នក ព្រះជាម្ចាស់កំពុងពិនិត្យពិច័យអ្នក ព្រះជាម្ចាស់កំពុងណែនាំអ្នក ព្រះជាម្ចាស់កំពុងប្រទានព្រះពរដល់អ្នក ហេតុអ្វីបានជាអ្នកមិនអាចមានអារម្មណ៍ដឹង? តើវាសំខាន់ដែរឬទេ ដែលមនុស្សមើលឃើញអ្នក ឬនិយាយពីអ្នករាល់គ្នានោះ? តើសេចក្ដីពិតមួយណាដែលមិនត្រូវបានផ្គត់ផ្គង់ដល់អ្នករាល់គ្នា? តើសេចក្ដីអធិប្បាយ និងការប្រកបគ្នាណាខ្លះដែលអ្នករាល់គ្នាត្រូវបានគេមើលរំលងនោះ? តាមការពិតទៅ ខ្លឹមសារបច្ចេកទេសនៃការងារខាងអត្ថបទ គឺមិនខ្ពស់ប៉ុន្មានទេ ហើយទិដ្ឋភាពវិជ្ជាជីវៈក៏មិនចាំបាច់ត្រូវពង្រឹងខ្លាំងពេកដែរ។ ក៏ប៉ុន្តែ មានរឿងមួយដែលមិនអាចខ្វះបាន។ អ្នកត្រូវតែយល់សេចក្ដីពិត។ ប្រសិនបើអ្នកមិនយល់សេចក្ដីពិតទេ អ្នកនឹងមិនអាចសរសេរអ្វីបានឡើយ។ អ្នកមានចំណេះដឹងខាងការសរសេរ អ្នកអាចធ្វើឱ្យភាសាមានស្តង់ដា រៀបចំភាសា ហើយអ្នកអាចរៀបចំរចនាសម្ព័ន្ធ និងគំនិតនៅក្នុងអត្ថបទមួយបាន។ ទោះជាយ៉ាងនេះក្ដី រចនាសម្ព័ន្ធផ្ទាល់មិនមែនជាអត្ថបទនោះទេ។ វាចាំបាច់ត្រូវបំពេញដោយខ្លឹមសារ។ តើខ្លឹមសារអ្វីដែលគួរតែត្រូវបានសរសេរឱ្យប្រាកដទៅ ហើយតើវាគួរត្រូវបានសរសេរយ៉ាងដូចម្ដេចឱ្យប្រាកដ ដើម្បីសម្រេចបាននូវលទ្ធផលនៃការធ្វើបន្ទាល់ថ្វាយព្រះជាម្ចាស់ នេះទើបជាអ្វីដែលអ្នករាល់គ្នាគួរតែចូលទៅក្នុង។ ប្រសិនបើអ្នកគ្រាន់តែនៅទ្រឹងលើមូលដ្ឋាននេះ ពោលគឺការធ្វើបន្ទាល់អំពីព្រះបន្ទូលរបស់ព្រះជាម្ចាស់ និងការផ្សាយកិច្ចការរបស់ព្រះជាម្ចាស់នៅដំណាក់កាលនេះ នោះកម្ពស់របស់អ្នករាល់គ្នានឹងមិនអាចលូតលាស់បានជាដាច់ខាត។ បន្ថែមពីលើការធ្វើបន្ទាល់អំពីកិច្ចការថ្មីរបស់ព្រះជាម្ចាស់ ការវាយបកទៅនឹងសញ្ញាណរបស់មនុស្ស និងការប្រកបគ្នាអំពីសេចក្ដីពិតនៃនិមិត្តមួយចំនួន ប្រសិនបើអ្នករាល់គ្នាក៏អាចប្រកបគ្នាអំពីសេចក្ដីពិតមួយចំនួនស្ដីពីការចូលទៅក្នុងជីវិត ហើយប្រើប្រាស់ការពិត រឿងរ៉ាវ និងសេចក្ដីលម្អិតដែលបានពិពណ៌នាយ៉ាងល្អិតល្អន់មួយចំនួន ដើម្បីសម្ដែងចេញពីសភាពផ្សេងៗទាំងអស់ដែលនៅជ្រៅក្នុងដួងចិត្តរបស់មនុស្ស ដើម្បីឱ្យមនុស្សទទួលស្គាល់ពីសេចក្ដីពុករលួយរបស់ខ្លួន ហើយដើម្បីឱ្យពួកគេយល់ថាអ្វីទៅជាសេចក្ដីតម្រូវរបស់ព្រះជាម្ចាស់សម្រាប់មនុស្សជាតិ និងអ្វីទៅជាបំណងព្រះហឫទ័យរបស់ព្រះជាម្ចាស់ ព្រមទាំងទទួលស្គាល់បន្ថែមទៀតនូវបញ្ហាដ៏សំខាន់ៗបំផុត ពោលគឺតើសេចក្ដីពិតជាអ្វីឱ្យប្រាកដ តើផ្លូវណាដែលមនុស្សគួរដើរតាម តើកំហុសស្ថិតនៅត្រង់ណានៅក្នុងផ្លូវខុសដែលមនុស្សកំពុងដើរតាមសព្វថ្ងៃនេះ តើព្រះជាម្ចាស់តម្រូវឱ្យមនុស្សលោកធ្វើជាមនុស្សប្រភេទណា ហើយតើផ្លូវអ្វីដែលព្រះជាម្ចាស់តម្រូវឱ្យមនុស្សដើរតាម។ ប្រសិនបើអ្នកអាចរីកចម្រើនទៅមុខមួយជំហានម្ដងៗឆ្ពោះទៅរកចំណុចនេះ នោះភារកិច្ចដែលអ្នករាល់គ្នាធ្វើ នឹងមានតម្លៃខ្លាំងបំផុត។ ប៉ុន្តែនេះគឺជាផ្នែកដ៏លំបាក នេះគឺជារឿងដែលលំបាកបំផុត។ ការចូលទៅក្នុងជីវិតរបស់មនុស្ស មិនកើតឡើងក្នុងរយៈពេលមួយថ្ងៃ ឬពីរថ្ងៃនោះទេ។ ចំពោះរឿងជាច្រើន វាត្រូវចំណាយពេលមួយឆ្នាំ ឬពីរឆ្នាំ ចាប់ពីពេលដែលរឿងទាំងនេះត្រូវបាននិយាយជាលើកដំបូង រហូតដល់ពេលដែលមនុស្សមានស្មារតីដឹងពីវា។ វាត្រូវចំណាយពេលពីរទៅបីឆ្នាំ ឬសូម្បីតែបីទៅប្រាំឆ្នាំ ពីការមានស្មារតីដឹងស្រពេចស្រពិល ទៅជាមានស្មារតីដឹងច្បាស់លាស់ វាត្រូវចំណាយពេលពីរឆ្នាំ ឬបីឆ្នាំ ពីការមានស្មារតីដឹងច្បាស់លាស់ ក្លាយជាការដឹងពីធម្មជាតិនៃរឿងនេះ ហើយបន្ទាប់មក វាត្រូវចំណាយពេលពីរឆ្នាំ ឬបីឆ្នាំទៀត ដើម្បីដឹងពីភាពធ្ងន់ធ្ងរនៃបញ្ហានេះ។ មនុស្សដែលស្ពឹកស្រពន់ និងមានគុណសម្បត្តិខ្សោយ គឺអាចត្រឹមតែឈានដល់ចំណុចនេះប៉ុណ្ណោះ។ ចំណែកមនុស្សដែលមានគុណសម្បត្តិល្អជាង និងមានវិញ្ញាណរហ័សរហួន គឺដឹងពីរបៀបស្វែងរកយ៉ាងសកម្មថាតើសេចក្ដីពិតជាអ្វី ដែលត្រូវចំណាយពេលពីរឆ្នាំ ឬបីឆ្នាំទៀត...។ មិនទាន់ទាំងដឹងខ្លួនផង មួយជីវិតរបស់ពួកគេបានកន្លងផុតទៅបាត់ហើយ។ ការចូលទៅក្នុងជីវិត គឺយឺតយ៉ាវបែបនេះឯង! ល្បឿននៃការយល់ដឹង និងការចងចាំរបស់មនុស្សអំពីសេចក្ដីពិត គឺលឿនជាងល្បឿនដែលមនុស្សទទួលបទពិសោធ និងយល់ជ្រៅជ្រះពីសេចក្ដីពិតឆ្ងាយណាស់។ តើខ្ញុំមានន័យយ៉ាងណាពីរឿងនេះ? ខ្ញុំមានន័យថា ការទទួលបទពិសោធ និងការយល់ជ្រៅជ្រះ គឺតែងតែយឺតយ៉ាវ ពីព្រោះនេះគឺជាជីវិត ចំណែកឯការយល់ដឹង និងការចងចាំ គឺគ្រាន់តែត្រូវការខួរក្បាលប៉ុណ្ណោះ។ មនុស្សដែលមានការចងចាំល្អ មានសមត្ថភាពយល់ដឹងខ្លាំង មានគុណសម្បត្តិខ្លះ និងមានមូលដ្ឋានអប់រំខ្លះ អាចសម្រេចរឿងទាំងនេះបានយ៉ាងឆាប់រហ័ស។ ប៉ុន្តែបន្ទាប់ពីយល់ដឹងហើយ តើមនុស្សម្នាក់នោះមានការស្គាល់ដែរឬទេ? គឺគ្មានទេ។ បន្ទាប់ពីយល់ដឹងហើយ គេគ្រាន់តែឈប់ត្រឹមការដឹងថាតើរឿងនេះគឺយ៉ាងម៉េចប៉ុណ្ណោះ ហើយគ្មានអ្វីលើសពីនេះទេ ប៉ុន្តែវានៅតែមិនទាន់បានការឡើយនៅពេលអនុវត្តជាក់ស្ដែង។ ហេតុអ្វីបានជាមិនទាន់បានការ? ជាញឹកញាប់ គោលលទ្ធិដែលអ្នកយល់ មិនអាចយកទៅអនុវត្ត ឬផ្សារភ្ជាប់ទៅនឹងរឿងដែលអ្នកជួបប្រទះបានឡើយ។ ជាលទ្ធផល មានតែបន្ទាប់ពីបរាជ័យជាច្រើនដង រងការខាតបង់ជាច្រើន ដើរវាងជាច្រើនកន្លែង និងទទួលបានការជំនុំជម្រះ ការវាយផ្ចាល និងការលួសកាត់ជាច្រើនប៉ុណ្ណោះ ទើបនៅទីបំផុតអ្នកយល់ពីសេចក្ដីពិត ហើយអាចអនុវត្ត និងដកពិសោធព្រះបន្ទូលរបស់ព្រះជាម្ចាស់នៅក្នុងរឿងរ៉ាវផ្សេងៗទាំងអស់ដែលកើតឡើងចំពោះអ្នក។ ដល់ពេលនោះ ពេលវេលាជាច្រើនឆ្នាំនឹងកន្លងផុតទៅយ៉ាងលឿន រហូតដល់មុខរបស់អ្នកអាចនឹងពោរពេញទៅដោយស្នាមជ្រួញ តើនេះមិនយឺតយ៉ាវខ្លាំងទេឬ? ជីវិតរបស់មនុស្សវិវឌ្ឍទៅមុខយ៉ាងយឺតយ៉ាវ ពីព្រោះសេចក្ដីពិតដែលមនុស្សយល់ គឺពាក់ព័ន្ធនឹងសារជាតិធម្មជាតិរបស់មនុស្ស អត្ថិភាពរបស់មនុស្ស និងអ្វីៗដែលមនុស្សពឹងផ្អែកដើម្បីរស់នៅ ហើយនេះពាក់ព័ន្ធនឹងការបំផ្លាស់បំប្រែនិស្ស័យរបស់មនុស្ស ក៏ដូចជាការផ្លាស់ប្ដូរនៅក្នុងជីវិតរបស់មនុស្សផងដែរ។ តើការដែលជីវិតរបស់អ្នកផ្លាស់ប្ដូរទៅជាជីវិតមួយផ្សេងទៀត អាចជារឿងងាយស្រួលយ៉ាងដូចម្ដេចទៅ? ម្យ៉ាងវិញ វាត្រូវការកិច្ចការរបស់ព្រះជាម្ចាស់ ហើយក្នុងពេលជាមួយគ្នានេះ វាក៏ត្រូវការឱ្យមនុស្សសហការយ៉ាងសកម្មផងដែរ។ លើសពីនេះទៅទៀត មានការល្បងលពីមជ្ឈដ្ឋានខាងក្រៅ ក៏ដូចជាការដេញតាមផ្ទាល់ខ្លួនរបស់អ្នក។ បន្ថែមពីលើនេះ អ្នកត្រូវតែមានគុណសម្បត្តិ និងការយល់ដឹងគ្រប់គ្រាន់ ហើយបន្ទាប់មក ព្រះជាម្ចាស់នឹងប្រទានការបំភ្លឺ និងការណែនាំបន្ថែមដល់អ្នក។ ជាងនេះទៅទៀត ព្រះជាម្ចាស់នឹងប្រទានការវាយផ្ចាល ការជំនុំជម្រះ និងការលួសកាត់មួយចំនួនដល់អ្នក ហើយបងប្អូនប្រុសស្រីរបស់អ្នកនឹងរិះគន់អ្នក ប៉ុន្តែអ្នកនៅតែត្រូវបន្តដេញតាមការចម្រើនឡើង ដើម្បីឱ្យអ្វីៗដែលជារបស់សាតាំងទាំងនោះ អាចត្រូវបានជម្រុះចោល។ មានតែពេលនោះទេ ទើបអ្វីៗដែលវិជ្ជមានដែលជារបស់សេចក្ដីពិត អាចចូលមកបន្តិចម្ដងៗបាន។ អ្នកខ្លះនិយាយថា៖ «នៅពេលមនុស្សយល់សេចក្ដីពិត ជីវិតរបស់ពួកគេនឹងផ្លាស់ប្ដូរ»។ តើការនិយាយបែបនេះត្រឹមត្រូវ ឬខុស? (គឺខុសហើយ។) តើវាខុសយ៉ាងដូចម្ដេច? ការយល់សេចក្ដីពិត មិនស្មើនឹងការមានសេចក្ដីពិតនោះទេ ហើយនៅពេលអ្នកយល់ពីវា វាក៏មិនមែនជាជីវិតរបស់អ្នកដែរ។ នៅពេលអ្នកឮសេចក្ដីពិត យល់ជ្រៅជ្រះពីវា ហើយយល់ពីអ្វីដែលអ្នកឮ តើវាអាចស្ថិតនៅក្នុងដួងចិត្តរបស់អ្នកបានយូរប៉ុនណាទៅ? វាអាចថាមួយខែក្រោយមក ពាក្យសម្ដីទាំងនោះដែលអ្នកធ្លាប់គិតថាសំខាន់បំផុតនៅពេលនោះ បានបាត់ស្រមោលឈឹង ហើយនៅពេលអ្នកឮពាក្យទាំងនោះម្ដងទៀត អ្នកនឹងមានអារម្មណ៍ប្លែកហាក់ដូចជាអ្នកមិនដែលឮពាក្យទាំងនោះពីមុនមកអ៊ីចឹង។ ក៏ប៉ុន្តែ ប្រសិនបើអ្នកពិតជាមានកម្ពស់ពិតប្រាកដមែន ហើយអ្នកមានទិដ្ឋភាពនៃទីបន្ទាល់តាមរយៈបទពិសោធនេះ នោះអ្នកមិនចាំបាច់ស្ដាប់ពាក្យសម្ដីទាំងនោះម្ដងហើយម្ដងទៀតឡើយ។ ប្រសិនបើអ្នកមិនមានទិដ្ឋភាពនៃតថភាពនៃសេចក្តីពិតនេះទេ នោះអ្នកគួរតែស្ដាប់ឱ្យបានច្រើន រហូតទាល់តែអ្នកចូលទៅក្នុងតថភាពនៃសេចក្ដីពិត។ ប្រសិនបើអ្នកមិនស្ដាប់ទេ នោះអ្វីដែលអ្នកយល់ នឹងថយចុះបន្តិចម្ដងៗ ហើយក៏បាត់បង់ទៅ រហូតទាល់តែអ្នកក្លាយជាដូចអ្នកគ្មានជំនឿអ៊ីចឹង។ ហេតុដូច្នេះហើយ ព្រះបន្ទូលរបស់ព្រះជាម្ចាស់ និងសេចក្ដីពិត ត្រូវតែស្ដាប់ និងអានជាប្រចាំ។ ការអាន ឬស្ដាប់ព្រះបន្ទូលទាំងនោះតិចពេក នឹងមិនបានការឡើយ។ អ្នករាល់គ្នាសុទ្ធតែមានការយល់ដឹងយ៉ាងជ្រាលជ្រៅពីរឿងនេះ តើមែនទេ? (មែនហើយ។) ជួនកាល បន្ទាប់ពីមិនបានច្រៀងទំនុកបរិសុទ្ធ ឬអធិដ្ឋានទៅកាន់ព្រះជាម្ចាស់អស់រយៈពេលពីរ ឬបីថ្ងៃ អ្នកមានអារម្មណ៍ទទេសូន្យនៅក្នុងដួងចិត្ត ហើយមិនអាចចាប់យល់ពីព្រះជាម្ចាស់បានឡើយ ដូច្នេះអ្នកក៏ឆ្ងល់ថាត្រូវទៅដើរលេងលំហែកាយនៅឯណា។ ជាលទ្ធផល អ្នកកាន់តែលំហែកាយ អ្នកកាន់តែគ្មានវិន័យ ហើយនៅពេលអ្នកទៅពួកជំនុំដើម្បីប្រកបគ្នាជាមួយបងប្អូនប្រុសស្រីរបស់អ្នកអំពីសេចក្ដីពិត អ្នកមានអារម្មណ៍ថាមិនស៊ាំនឹងវាឡើយ ហើយនៅពេលគេនិយាយពីកិច្ចការពួកជំនុំភ្លាម អ្នកមានអារម្មណ៍ថាឆ្គងៗ។ ក្នុងរយៈពេលត្រឹមតែពីរ ឬបីថ្ងៃ អ្នកបានផ្លាស់ប្ដូរ ហើយក្លាយជាដូចមនុស្សម្នាក់ផ្សេងទៀត រហូតដល់អ្នកមានអារម្មណ៍ថា សូម្បីតែខ្លួនឯងក៏អ្នកលែងស្គាល់ទៀតដែរ។ តើរឿងនេះអាចទៅរួចយ៉ាងដូចម្ដេចទៅ? ចូរកុំគិតថា ដោយសារតែអ្នកបានស្ដាប់សេចក្ដីអធិប្បាយជាច្រើន សេចក្ដីពិតបានក្លាយជាជីវិតរបស់អ្នក ហើយអ្នកទទួលបានសេចក្ដីពិតឱ្យសោះ។ អ្នកនៅតែឆ្ងាយពីរឿងនោះណាស់! ចូរកុំគិតថា គ្រាន់តែដោយសារអ្នកបានសរសេរអត្ថបទទីបន្ទាល់មួយ ឬមានបទពិសោធប្រភេទនោះ អ្នកត្រូវបានសង្គ្រោះរួចហើយឱ្យសោះ។ អ្នកមិនទាន់ដល់ចំណុចនោះទេ! នោះគ្រាន់តែជាបំណែកតូចមួយនៅក្នុងបទពិសោធជីវិតដ៏វែងអន្លាយរបស់អ្នកប៉ុណ្ណោះ។ បំណែកនេះអាចនឹងគ្រាន់តែជាអារម្មណ៍មួយភ្លែត ញាណដឹងមួយភ្លែត បំណងប្រាថ្នា ឬមហិច្ឆតាមួយភ្លែតប៉ុណ្ណោះ ហើយគ្មានអ្វីលើសពីនេះឡើយ។ នៅពេលថ្ងៃណាមួយអ្នកទន់ខ្សោយ ហើយអ្នកក្រឡេកមើលថយក្រោយ និងស្ដាប់ទីបន្ទាល់នានាដែលអ្នកធ្លាប់ធ្វើ ពាក្យសម្បថដែលអ្នកធ្លាប់ស្បថ និងការយល់ដឹងដែលអ្នកធ្លាប់មាន រឿងទាំងនោះនឹងធ្វើឱ្យអ្នកមានអារម្មណ៍ប្លែក ហើយអ្នកនឹងនិយាយថា៖ «តើនោះជាខ្ញុំមែនទេ? តើខ្ញុំមានកម្ពស់ដ៏អស្ចារ្យបែបនេះមែនទេ? ម្ដេចបានជាខ្ញុំមិនដឹងអ៊ីចឹង? នោះប្រាកដជាមិនមែនជាខ្ញុំទេមើលទៅ?» នៅចំណុចនេះ អ្នកនឹងដឹងថា ជីវិតរបស់អ្នកនៅតែមិនទាន់ផ្លាស់ប្ដូរឡើយ។ តើវាចង្អុលបង្ហាញពីអ្វី ប្រសិនបើជីវិតរបស់អ្នកមិនទាន់ផ្លាស់ប្ដូរនោះ? គឺថានិស្ស័យរបស់អ្នកនៅតែមិនទាន់បំផ្លាស់បំប្រែនោះទេ។ តើអ្នកនឹងមានអារម្មណ៍យ៉ាងណា នៅពេលអ្នកដឹងថា ទោះបីជាបានធ្វើទីបន្ទាល់ និងធ្លាប់គិតនៅពេលនោះថាអ្នកមានកម្ពស់ដ៏អស្ចារ្យរួចទៅហើយក្ដី ក៏អ្នកនៅតែអាចក្លាយជាអវិជ្ជមានដូចពេលបច្ចុប្បន្ននេះដដែលនោះ? តើអ្នកមិនគិតថា ការបំផ្លាស់បំប្រែនិស្ស័យរបស់មនុស្សម្នាក់គឺពិបាកខ្លាំងពេកទេឬ? សេចក្ដីពិតមិនមែនជារឿងដែលអាចបញ្ចូលទៅក្នុងមនុស្សត្រឹមតែមួយយប់នោះទេ។ ប្រសិនបើមនុស្សពិតជាទទួលបានសេចក្ដីពិតជាជីវិតរបស់ពួកគេមែន ពួកគេនឹងទទួលបានព្រះពរ ហើយជីវិតរបស់ពួកគេនឹងខុសប្លែកពីមុន។ ពួកគេនឹងលែងដូចពេលបច្ចុប្បន្ននេះទៀតហើយ ដែលជារឿយៗតែងតែបញ្ចេញឱ្យឃើញនិស្ស័យពុករលួយ ប៉ុន្តែពួកគេនឹងអាចចុះចូលនឹងព្រះជាម្ចាស់យ៉ាងដាច់ខាត និងបំពេញភារកិច្ចរបស់ពួកគេដោយស្មោះត្រង់ ហើយពួកគេនឹងត្រូវបានផ្លាស់ប្ដូរទាំងស្រុង។

ដោយសារមនុស្សជាតិពុករលួយយ៉ាងខ្លាំង ការទទួលយកសេចក្ដីពិតមិនមែនជារឿងងាយស្រួលនោះទេ ហើយដោយសារសេចក្ដីពិតមានតម្លៃខ្លាំងណាស់ ការដែលព្រះជាម្ចាស់បញ្ចូលសេចក្ដីពិតទៅក្នុងមនុស្ស គឺរឹតតែមិនងាយស្រួលទៅទៀត។ តម្លៃ និងអត្ថន័យនៃសេចក្ដីពិត ព្រមទាំងទិដ្ឋភាពចម្រុះទាំងអស់នៃសេចក្ដីពិត គឺមានតម្លៃ និងមានអត្ថន័យយ៉ាងខ្លាំងសម្រាប់មនុស្ស។ ប៉ុន្តែ ដោយសារមនុស្សត្រូវបានសាតាំងធ្វើឱ្យពុករលួយយ៉ាងជ្រាលជ្រៅ ហើយមានរឿងជាច្រើនដែលជារបស់សាតាំងនៅខាងក្នុងពួកគេ ការបញ្ចូលសេចក្ដីពិតទៅក្នុងមនុស្ស ដើម្បីឱ្យវាក្លាយជាជីវិតរបស់ពួកគេ គឺមិនមែនជារឿងងាយស្រួលនោះទេ។ អ៊ីចឹងតើនេះមានន័យថា សេចក្ដីពិតមិនអាចត្រូវបានបញ្ចូលទៅក្នុងមនុស្សទេឬ? អត់ទេ មិនមែនដូច្នេះទេ។ វាអាចត្រូវបានបញ្ចូលទៅក្នុងមនុស្ស ប៉ុន្តែមនុស្សត្រូវតែមានអាកប្បកិរិយា និងទស្សនៈត្រឹមត្រូវ ហើយពួកគេត្រូវតែដើរតាមផ្លូវត្រឹមត្រូវ។ ការដែលពិបាកធ្វើ មិនមែនមានន័យថាវាមិនអាចធ្វើបាននោះទេ ដូចជាកិច្ចការពីរដំណាក់កាលដំបូងរបស់ព្រះជាម្ចាស់អ៊ីចឹង នៅពេលព្រះជាម្ចាស់មិនបានធ្វើកិច្ចការនៃការប្រោសឱ្យគ្រប់លក្ខណ៍ ហើយទ្រង់ក៏មិនបានសម្ដែងចេញនូវសេចក្ដីពិតទាំងនេះ ឬមានព្រះបន្ទូលទាំងនេះដែរ ប៉ុន្តែមនុស្សមួយចំនួនត្រូវបានប្រោសឱ្យគ្រប់លក្ខណ៍ ហើយមនុស្សមួយចំនួនក៏បានស្គាល់ព្រះជាម្ចាស់ដូចគ្នា។ បើមើលពីការពិតនេះ ការបញ្ចូលសេចក្ដីពិតទៅក្នុងមនុស្ស គឺអាចសម្រេចបាន និងមិនមែនជារឿងដែលមិនអាចទៅរួចនោះទេ វាគ្រាន់តែអាស្រ័យលើថាតើមនុស្សដេញតាមសេចក្ដីពិតឬអត់ប៉ុណ្ណោះ។ ដូច្នេះ តើមនុស្សគួរដេញតាមយ៉ាងដូចម្ដេច? វិធីសាមញ្ញបំផុត គឺត្រូវអានព្រះបន្ទូលរបស់ព្រះជាម្ចាស់ជារៀងរាល់ថ្ងៃ ទន្ទេញព្រះបន្ទូលសំខាន់ៗរបស់ព្រះជាម្ចាស់ ត្រិះរិះពិចារណាពីអត្ថបទព្រះបន្ទូលរបស់ព្រះជាម្ចាស់មួយវគ្គជារៀងរាល់ថ្ងៃ ហើយអានអធិដ្ឋាន និងប្រកបគ្នាអំពីព្រះបន្ទូលទាំងនោះសាចុះសាឡើង។ នៅពេលអ្នកបានអានអធិដ្ឋាននូវទស្សនៈ និងពាក្យសម្ដីទាំងនេះ ក៏ដូចជាអាកប្បកិរិយាចំពោះមនុស្ស ព្រឹត្តិការណ៍ និងរបស់ផ្សេងៗ ដែលព្រះបន្ទូលរបស់ព្រះជាម្ចាស់មានបំណងបង្រៀនអ្នក ដើម្បីឱ្យអ្នកយល់រឿងទាំងនោះ ហើយរឿងទាំងនោះបានចូលទៅក្នុងដួងចិត្តរបស់អ្នក នោះទាំងដែលអ្នកដឹងខ្លួនផង គំនិត និងទស្សនៈវិជ្ជមាន ព្រមទាំងគោលការណ៍នៃការអនុវត្ត នឹងត្រូវបានសម្ដែងចេញ រាល់ពេលដែលមានរឿងរ៉ាវផ្សេងៗកើតឡើងចំពោះអ្នក។ អ្នករាល់គ្នាមិនទាន់ឈានដល់កម្រិតនេះនៅឡើយទេ។ តើអ្នកបានអានពីអ្វីដែលយ៉ូបបានធ្វើដែរឬទេ? តើយ៉ូបកំពុងធ្វើអ្វី នៅពេលកូនៗរបស់គាត់កំពុងជប់លៀងសប្បាយនោះ? គាត់បានមកចំពោះព្រះជាម្ចាស់ ដើម្បីអធិដ្ឋាន និងថ្វាយយញ្ញបូជាសម្រាប់កូនៗរបស់គាត់។ គាត់មិនដែលឃ្លាតឆ្ងាយពីព្រះជាម្ចាស់ឡើយ។ ពោលគឺ ត្រូវចៀសវាងពីរឿងអ្វីក៏ដោយដែលអាចនឹងធ្វើឱ្យដួងចិត្តរបស់អ្នកឃ្លាតឆ្ងាយពីព្រះជាម្ចាស់ ចូរកុំនិយាយអ្វីដែលអាចនឹងធ្វើឱ្យដួងចិត្តរបស់អ្នកឃ្លាតឆ្ងាយពីព្រះជាម្ចាស់ ត្រូវចៀសវាងការមើលរឿងរ៉ាវដែលអាចនឹងធ្វើឱ្យអ្នកឃ្លាតឆ្ងាយពីព្រះជាម្ចាស់ ឬបង្កើតជាសញ្ញាណ ឬការសង្ស័យអំពីទ្រង់់ ចូរកុំទាក់ទងជាមួយមនុស្សដែលអាចនឹងធ្វើឱ្យអ្នកក្លាយជាអវិជ្ជមាន ធ្លាក់ចុះ និងបណ្ដោយតាមចិត្តខ្លួនឯង ឬមនុស្សដែលអាចនឹងធ្វើឱ្យអ្នកសង្ស័យ ទាស់ទទឹង ឬឃ្លាតឆ្ងាយពីព្រះជាម្ចាស់ ប៉ុន្តែផ្ទុយទៅវិញ ត្រូវនៅឱ្យឆ្ងាយពីមនុស្សបែបនេះ ត្រូវនៅក្បែរអ្នកណាដែលអ្នកអាចទទួលបានការធ្វើឱ្យស្អាងឡើង ការជួយ និងការផ្គត់ផ្គង់ ហើយកុំធ្វើរឿងដែលអាចនឹងធ្វើឱ្យអ្នកស្អប់ខ្ពើមនិងបដិសេធ មិនចូលចិត្ត ឬមានអារម្មណ៍ខ្ពើមរអើមនឹងសេចក្ដីពិត។ អ្នកត្រូវតែមានគំនិតខ្លះៗអំពីរឿងទាំងនេះនៅក្នុងចិត្តរបស់អ្នកផ្ទាល់។ ចូរកុំរស់នៅឱ្យតែបានៗ ដោយគិតថា៖ «ខ្ញុំមិនខ្វល់ថាខ្ញុំរស់បានយូរប៉ុនណា ឬជីវិតខ្ញុំទៅជាយ៉ាងណានោះទេ ខ្ញុំនឹងទុកអ្វីៗគ្រប់យ៉ាងឱ្យទៅតាមធម្មជាតិ និងការចាត់ចែងរបស់ព្រះជាម្ចាស់»។ ព្រះជាម្ចាស់បានរៀបចំមជ្ឈដ្ឋានសម្រាប់អ្នក ហើយបានប្រទានឆន្ទៈសេរីដល់អ្នកក្នុងការជ្រើសរើស ប៉ុន្តែប្រសិនបើអ្នកមិនសហការ ហើយតែងតែធ្វើតាមចិត្តខ្លួនឯងទៅទាក់ទងជាមួយមនុស្សដែលចូលចិត្តរឿងលោកីយ៍ ហើយដែលតែងតែសម្ងំយកសុខក្នុងសាច់ឈាម ហើយជាមនុស្សដែលមិនលះបង់ចំពោះភារកិច្ចរបស់ខ្លួន និងគ្មានការទទួលខុសត្រូវ ហើយប្រសិនបើអ្នកតែងតែប្រឡូកប្រឡាក់ជាមួយមនុស្សទាំងនោះ តើលទ្ធផល និងចុងបញ្ចប់ចុងក្រោយនឹងទៅជាយ៉ាងណា? នៅពេលមនុស្សទាំងនោះគ្មានអ្វីធ្វើ ពួកគេនិយាយតែពីរឿងហូបចុក ផឹកស៊ី និងការសប្បាយ ហើយឧស្សាហ៍និយាយដើមគេ និងប្រឌិតរឿងចចាមអារ៉ាម។ ប្រសិនបើអ្នកជួបប្រទះនឹងសេចក្ដីល្បួងបែបនេះ ហើយមិននៅឱ្យឆ្ងាយពីវាទេ និងថែមទាំងងប់ងល់នឹងរឿងទាំងនេះ ហើយតាំងចិត្តដើរលេងជាមួយមនុស្សបែបនេះ នោះអ្នកកំពុងស្ថិតក្នុងគ្រោះថ្នាក់ហើយ ដ្បិតសេចក្ដីល្បួងគឺសុទ្ធតែនៅជុំវិញអ្នក! នៅពេលមនុស្សឈ្លាសវៃឃើញសេចក្ដីល្បួងបែបនេះ ពួកគេនៅឱ្យឆ្ងាយ។ ពួកគេច្បាស់នៅក្នុងចិត្តថា៖ «ខ្ញុំមិនមានកម្ពស់នោះទេ ខ្ញុំនឹងមិនស្ដាប់ឡើយ ហើយខ្ញុំក៏មិនចង់យកចិត្តទុកដាក់នឹងពួកគេដែរ។ មនុស្សទាំងនេះមិនដេញតាមសេចក្ដីពិត ឬស្រឡាញ់សេចក្ដីពិតឡើយ។ ខ្ញុំនឹងនៅឱ្យឆ្ងាយ ហើយរកកន្លែងស្ងាត់ដើម្បីអានព្រះបន្ទូលរបស់ព្រះជាម្ចាស់ដោយខ្លួនឯង ធ្វើឱ្យដួងចិត្តខ្ញុំស្ងប់ ហើយត្រិះរិះពិចារណាមួយសន្ទុះ ព្រមទាំងមកចំពោះព្រះជាម្ចាស់»។ គោលការណ៍ និងគោលបំណងទាំងអស់នេះគឺ៖ ទីមួយ កុំឃ្លាតឆ្ងាយពីព្រះបន្ទូលរបស់ព្រះជាម្ចាស់ និងទីពីរ កុំឱ្យដួងចិត្តរបស់អ្នកឃ្លាតឆ្ងាយពីព្រះជាម្ចាស់។ តាមរបៀបនេះ អ្នកអាចរស់នៅចំពោះព្រះជាម្ចាស់ជាប្រចាំ ដោយផ្អែកលើមូលដ្ឋាននៃការយល់ដឹងថាតើសេចក្ដីពិតជាអ្វី។ ក្នុងន័យមួយ ព្រះជាម្ចាស់នឹងការពារអ្នកមិនឱ្យធ្លាក់ទៅក្នុងសេចក្ដីល្បួងឡើយ។ ក្នុងន័យមួយទៀត ព្រះជាម្ចាស់នឹងប្រព្រឹត្តចំពោះអ្នកដោយព្រះគុណយ៉ាងក្រៃលែង ដោយធ្វើឱ្យអ្នកយល់ពីអ្វីដែលអ្នកគួរធ្វើដើម្បីអនុវត្តសេចក្ដីពិត និងធ្វើឱ្យអ្នកទទួលបានការស្រាយបំភ្លឺ និងការបំភ្លឺអំពីសេចក្ដីពិតផ្សេងៗទាំងអស់។ នៅពេលនិយាយដល់ភារកិច្ចរបស់អ្នក ព្រះជាម្ចាស់នឹងណែនាំអ្នកឱ្យព្យាយាមកុំប្រព្រឹត្តកំហុស ឱ្យធ្វើរឿងត្រឹមត្រូវជានិច្ច និងឱ្យដឹងពីគោលការណ៍។ តាមរបៀបនេះ តើអ្នកនឹងមិនទទួលបានការការពារទេឬ? ជាការពិតណាស់ នេះមិនមែនជាគោលដៅធំបំផុត និងចុងក្រោយនោះទេ។ ដូច្នេះ តើគោលដៅចុងក្រោយគឺជាអ្វី? គឺការដែលអ្នកអាចរៀនមេរៀនពីមនុស្ស ព្រឹត្តិការណ៍ និងរបស់ផ្សេងៗ យល់ពីបំណងព្រះហឫទ័យរបស់ព្រះជាម្ចាស់ ស្គាល់កិច្ចការរបស់ព្រះជាម្ចាស់ និងអនុវត្តតាមគោលការណ៍ដែលព្រះជាម្ចាស់តម្រូវ។ តាមរបៀបនេះ ជីវិត និងកម្ពស់របស់អ្នកអាចបន្តរីកចម្រើនទៅមុខ ជំនួសឱ្យការនៅទ្រឹង។ ប្រសិនបើអ្នកតែងតែរវល់នឹងការធ្វើកិច្ចការនានា ហើយមិនផ្ដោតលើការអនុវត្តសេចក្ដីពិតក្នុងការបំពេញភារកិច្ចរបស់អ្នក និងការដោះស្រាយការលំបាកនៃការចូលទៅក្នុងជីវិតទេ នោះអ្នកនឹងមិនមានការរីកចម្រើននៅក្នុងជីវិតរបស់អ្នកឡើយ។ ការចូលទៅក្នុងជីវិត គឺសម្រេចបានតាមរយៈការបំពេញភារកិច្ចរបស់ខ្លួន។ ប្រសិនបើមនុស្សម្នាក់ចាកចេញពីការបំពេញភារកិច្ចរបស់ខ្លួន ហើយចាកចេញពីព្រះបន្ទូលរបស់ព្រះជាម្ចាស់ នោះនឹងគ្មានការរីកចម្រើននៅក្នុងជីវិតឡើយ។ អ្នកខ្លះឃើញអ្នកដទៃជជែកគ្នាលេង ដូច្នេះពួកគេក៏ចូលរួម និងលូកដៃចូលរឿងអ្នកដទៃ ដោយតែងតែធ្វើខ្លួនជាអ្នកចង់ដឹងរឿងគេ និងតែងតែចូលចិត្តនិយាយដើមគេ ព្រះជាម្ចាស់មិនសព្វព្រះហឫទ័យនឹងមនុស្សបែបនេះឡើយ។ តើព្រះជាម្ចាស់សព្វព្រះហឫទ័យនឹងមនុស្សប្រភេទណា? គឺមនុស្សដែលអាចធ្វើឱ្យដួងចិត្តរបស់ពួកគេស្ងប់។ ធ្វើឱ្យខ្លួនឯងស្ងប់ដើម្បីធ្វើអ្វី? ដើម្បីធ្វើជាអាយ៉ងដែលមិនគិតអ្វីសោះមែនទេ? អត់ទេ គឺដើម្បីអធិដ្ឋានយ៉ាងស្ងៀមស្ងាត់ចំពោះព្រះជាម្ចាស់ ស្វែងរកបំណងព្រះហឫទ័យរបស់ព្រះជាម្ចាស់ ទូលសូមព្រះជាម្ចាស់ឱ្យការពារអ្នក និងទូលសូមព្រះជាម្ចាស់ឱ្យបំភ្លឺអ្នក។ លើសពីនេះ គឺដើម្បីស្វែងរកការបំភ្លឺ និងការស្រាយបំភ្លឺអំពីទិដ្ឋភាពណាមួយនៃសេចក្ដីពិតដែលអ្នកមិនយល់ ដើម្បីសម្រេចបាននូវការយល់ដឹង និងភាពច្បាស់លាស់អំពីទិដ្ឋភាពនៃសេចក្ដីពិតនេះ ឬដើម្បីស្វែងរកការដោះស្រាយទិដ្ឋភាពណាមួយនៃកិច្ចការរបស់អ្នកដែលជួបប្រទះនឹងបញ្ហា និងទទួលបានការណែនាំរបស់ព្រះជាម្ចាស់។ មានកិច្ចការជាច្រើនដែលត្រូវធ្វើ និងរឿងជាច្រើនដែលត្រូវបំពេញ នៅពេលមនុស្សម្នាក់ស្ងប់ស្ងាត់ចំពោះព្រះជាម្ចាស់។ វាមិនមែនជារឿងដែលត្រូវមកចំពោះព្រះជាម្ចាស់ដើម្បីបង្ហាញមុខនៅពេលណាអ្នកមានពេលទំនេរ ហើយទូលថា៖ «ឱព្រះជាម្ចាស់អើយ ទូលបង្គំនៅទីនេះ ទូលបង្គំមានទ្រង់នៅក្នុងដួងចិត្ត សូមគង់នៅជាមួយទូលបង្គំ សូមកុំបណ្ដោយឱ្យទូលបង្គំធ្លាក់ទៅក្នុងសេចក្ដីល្បួងឡើយ!» នោះទេ។ ប្រសិនបើអ្នកគ្រាន់តែធ្វើឱ្យតែរួចពីដៃបែបនេះ ហើយធ្វើព្រងើយកន្តើយចំពោះព្រះជាម្ចាស់ នោះអ្នកមិនមែនជាអ្នកជឿពិតប្រាកដឡើយ ហើយព្រះជាម្ចាស់នឹងមិនប្រទានសេចក្ដីពិតដល់មនុស្សបែបនេះទេ។ តើមនុស្សត្រូវមានអ្វីជាមុនសិន ដើម្បីឱ្យព្រះជាម្ចាស់ប្រទានសេចក្ដីពិតដល់ពួកគេ? ពួកគេត្រូវតែមានដួងចិត្តដែលស្រេកឃ្លានសេចក្ដីសុចរិត គឺដួងចិត្តដ៏ស្មោះត្រង់។ តើវាបង្ហាញពីអ្វី ប្រសិនបើដួងចិត្តរបស់អ្នកស្មោះត្រង់នោះ? វាបង្ហាញថា អ្នកពិតជាស្រឡាញ់សេចក្ដីពិត។ ប្រសិនបើអ្នកតែងតែធ្វើព្រងើយកន្តើយចំពោះព្រះជាម្ចាស់ ហើយមិនស្មោះត្រង់ទាល់តែសោះ និងតែងតែចង់សម្រេចចិត្តដោយខ្លួនឯងលើគ្រប់រឿងទាំងអស់ ហើយតែងតែចង់មកចំពោះព្រះជាម្ចាស់ដើម្បីបង្ហាញមុខ ជម្រាបសួរ រួចហើយក៏សម្រេចចិត្ត និងទៅធ្វើរឿងផ្សេងៗដោយខ្លួនឯង នោះទោះបីជាព្រះជាម្ចាស់បានផ្ទុកផ្ដាក់កិច្ចការរបស់ព្រះអង្គដល់អ្នកក៏ដោយ ក៏ចុងក្រោយ អ្នកគ្មានអ្វីពាក់ព័ន្ធនឹងព្រះជាម្ចាស់ ឬសេចក្ដីពិតឡើយ។ តើនេះហៅថាអ្វី? នេះហៅថា ការទាស់ទទឹងនឹងព្រះជាម្ចាស់ និងការធ្វើរឿងផ្ទាល់ខ្លួន។ តើព្រះជាម្ចាស់អាចបំភ្លឺអ្នកតាមរបៀបនេះបានដែរឬទេ? គឺមិនបានទេ។ តើអ្នកទាំងអស់គ្នាបានក្ដាប់បាននូវផ្លូវដើម្បីដេញតាមសេចក្ដីពិត និងយល់សេចក្ដីពិតហើយឬនៅ? អ្នកត្រូវតែមកចំពោះព្រះជាម្ចាស់ឱ្យបានញឹកញាប់ ធ្វើឱ្យដួងចិត្តរបស់អ្នកស្ងប់ដើម្បីស្វែងរកសេចក្ដីពិត និងអធិដ្ឋានទៅកាន់ព្រះជាម្ចាស់ ហើយអ្នកត្រូវតែរៀនធ្វើឱ្យខ្លួនឯងស្ងប់។ ការធ្វើឱ្យខ្លួនឯងស្ងប់ មិនមែនមានន័យថាមានគំនិតទទេសូន្យនោះទេ ប៉ុន្តែគឺការមានសំណូមពរ គំនិត និងបន្ទុកនៅក្នុងដួងចិត្តរបស់អ្នក ការមកចំពោះព្រះជាម្ចាស់ដោយដួងចិត្តស្មោះត្រង់ និងប្រាថ្នាចង់បាន ការមានសេចក្ដីប្រាថ្នាចង់បានចំពោះសេចក្ដីពិត និងបំណងព្រះហឫទ័យរបស់ព្រះជាម្ចាស់ ព្រមទាំងការទទួលបន្ទុកសម្រាប់ភារកិច្ចដែលអ្នកបំពេញ និងសម្រាប់កិច្ចការដែលអ្នកធ្វើ នេះហើយគឺជាអ្វីដែលអ្នកគួរតែមាន នៅពេលអ្នកមកចំពោះព្រះជាម្ចាស់ ហើយធ្វើឱ្យខ្លួនឯងស្ងប់។

ខ្ញុំទើបតែបានប្រកបគ្នាថា កិច្ចការទាំងអស់របស់ពួកជំនុំ គឺមានទំនាក់ទំនងដោយផ្ទាល់ទៅនឹងកិច្ចការនៃការផ្សាយដំណឹងល្អអំពីនគរព្រះរបស់ព្រះជាម្ចាស់។ ជាពិសេស កិច្ចការផ្សាយដំណឹងល្អ និងការងារទាំងអស់ដែលពាក់ព័ន្ធនឹងវិជ្ជាជីវៈ គឺមានទំនាក់ទំនងយ៉ាងសំខាន់ និងមិនអាចកាត់ផ្ដាច់បាន ជាមួយនឹងកិច្ចការនៃការផ្សាយដំណឹងល្អ។ ហេតុដូច្នេះហើយ អ្វីក៏ដោយដែលពាក់ព័ន្ធនឹងកិច្ចការនៃការផ្សាយដំណឹងល្អ គឺពាក់ព័ន្ធនឹងផលប្រយោជន៍របស់ព្រះជាម្ចាស់ និងផលប្រយោជន៍នៃដំណាក់របស់ព្រះជាម្ចាស់។ ប្រសិនបើមនុស្សអាចយល់ដោយត្រឹមត្រូវពីកិច្ចការនៃការផ្សាយដំណឹងល្អ ពួកគេគួរតែប្រព្រឹត្តឱ្យបានត្រឹមត្រូវចំពោះភារកិច្ចដែលពួកគេបំពេញ និងភារកិច្ចដែលអ្នកដទៃបំពេញ។ តើវិធីដ៏ត្រឹមត្រូវក្នុងការប្រព្រឹត្តចំពោះភារកិច្ចទាំងនោះគឺជាអ្វី? ត្រូវខិតខំប្រឹងប្រែងឱ្យអស់ពីសមត្ថភាព ហើយបំពេញភារកិច្ចទាំងនោះស្របតាមសេចក្ដីតម្រូវរបស់ព្រះជាម្ចាស់។ យ៉ាងហោចណាស់ ចូរកុំពាក់ព័ន្ធនឹងឥរិយាបថ និងការអនុវត្តដែលបង្កការខូចខាត ឬការរំខានដោយចេតនា ហើយកុំធ្វើរឿងដែលអ្នកដឹងថាខុសដោយចេតនាឱ្យសោះ។ ប្រសិនបើនរណាម្នាក់ទទូចចង់ធ្វើអ្វីមួយ ទោះបីជាគេដឹងថាវាបង្អាក់ និងរំខានដល់កិច្ចការរបស់ពួកជំនុំក៏ដោយ ហើយគ្មាននរណាម្នាក់អាចបញ្ចុះបញ្ចូលគេកុំឱ្យធ្វើវាបានទេ នោះបុគ្គលនោះកំពុងតែធ្វើសេចក្ដីអាក្រក់ កំពុងស្វែងរកសេចក្ដីស្លាប់ និងកំពុងបង្ហាញពីធាតុពិតរបស់គេជាអារក្សហើយ។ ចូរប្រញាប់ធ្វើឱ្យបងប្អូនប្រុសស្រីញែកឱ្យដឹងថាគេជាមនុស្សបែបណា រួចបណ្ដេញមនុស្សអាក្រក់នោះចេញពីពួកជំនុំ។ ប្រសិនបើអ្នកប្រព្រឹត្តអំពើអាក្រក់នោះស្ថិតក្នុងភាពភាន់ច្រឡំមួយពេល ហើយមិនមែនប្រព្រឹត្តអំពើអាក្រក់ដោយចេតនាទេ តើបញ្ហាបែបនេះគួរត្រូវបានចាត់ចែងដោយរបៀបណា? តើគួរតែអប់រំ និងជួយបុគ្គលនោះដែរឬទេ? ចុះបើគេត្រូវបានអប់រំហើយ តែនៅតែមិនស្ដាប់ទៀតនោះ? បងប្អូនប្រុសស្រីត្រូវរួមគ្នាដើម្បីរិះគន់អ្នកប្រព្រឹត្តអំពើអាក្រក់នោះ។ ចុះបើបុគ្គលនោះមានសមត្ថភាពក្នុងការងាររបស់ខ្លួន តែមិនខិតខំប្រឹងប្រែងឱ្យអស់ពីសមត្ថភាពដើម្បីធ្វើវា ប៉ុន្តែសម្រាប់ពេលនេះ គ្មាននរណាម្នាក់អាចជំនួសគេបាន ហើយអ្នកគ្រប់គ្នានៅតែចង់ឱ្យបុគ្គលនោះធ្វើវាទៀតនោះ? អ្នកគ្រប់គ្នាត្រូវរួមគ្នាដើម្បីលួសកាត់បុគ្គលនោះ និងព្រមានគេថា៖ «ព្រះជាម្ចាស់បានលើកតម្កើងអ្នក ហើយបានឱ្យអ្នកបំពេញភារកិច្ចនេះ។ ប្រសិនបើអ្នកមិនខិតខំព្យាយាមឱ្យអស់ពីសមត្ថភាពដើម្បីធ្វើវាទេ ហើយបន្តបង្កការរំខាន ព្រមទាំងបោះបង់កិច្ចការរបស់អ្នកម្ដងទៀត នោះអ្នកច្បាស់ជាគ្មានមនសិការឡើយ ហើយមិនស័ក្ដិសមនឹងបំពេញភារកិច្ចរបស់អ្នកទេ»។ តើរបៀបនេះល្អ ឬមិនល្អ? ប្រសិនបើនរណាម្នាក់អាចជំនួសបុគ្គលនោះបាន នោះត្រូវឱ្យគេឈប់ចុះ។ តើអ្នករាល់គ្នាហ៊ានធ្វើបែបនោះដែរឬទេ? មនុស្សភាគច្រើនមិនហ៊ានទេ។ នៅពេលនិយាយដល់ការការពារកិច្ចការរបស់ពួកជំនុំ មនុស្សជាច្រើនមិនហ៊ានក្រោកឈរឡើង និងរក្សាយុត្តិធម៌ឡើយ។ តើនេះមិនមែនជាករណីនៃការមិនហ៊ានប្រកាន់ខ្ជាប់នូវសេចក្ដីពិតទេឬ? អ្នកខ្លះធ្វើពុតជាមិនដឹងមិនឮ ហើយព្រងើយកន្តើយ នៅពេលពួកគេឃើញកិច្ចការរបស់ពួកជំនុំកំពុងត្រូវបានបង្អាក់ ឬរំខាន ហាក់បីដូចជាវាមិនពាក់ព័ន្ធអ្វីនឹងពួកគេសោះ ហើយអាកប្បកិរិយារបស់ពួកគេគឺធ្វើជាមើលមិនឃើញ។ ប៉ុន្តែ ប្រសិនបើនរណាម្នាក់រិះគន់ពួកគេដោយនិយាយថា ពួកគេមិនគួរធ្វើបែបនេះទេ ឬស្អប់ខ្ពើមពួកគេ ឬក៏មើលងាយពួកគេ នោះពួកគេនឹងខឹងសម្បា ហើយគិតក្នុងចិត្តថា៖ «តើអ្នកគិតថាអ្នកជានរណា? តើអ្នកជានរណាទើបមករិះគន់ខ្ញុំ? តើអ្នកជានរណាទើបមកមើលងាយខ្ញុំ? យើងត្រូវតែនិយាយរឿងនេះឱ្យដឹងសខ្មៅ»។ ពួកគេយកបញ្ហានេះទុកក្នុងចិត្ត និងចាត់ទុកវាជារឿងធ្ងន់ធ្ងរ ហើយពួកគេមិនអាចនៅស្ងៀមដោយមិននិយាយអ្វីមួយ និងមិនប្រកាសពីជំហររបស់ខ្លួនបានឡើយ។ ពួកគេមិនមានអារម្មណ៍អ្វីទាល់តែសោះ នៅពេលកិច្ចការរបស់ពួកជំនុំត្រូវបានរារាំង រំខាន និងបំផ្លាញ ប៉ុន្តែបែរជាធ្វើជាមើលមិនឃើញទៅវិញ។ តើមនុស្សទាំងនេះជាមនុស្សប្រភេទណា? (មនុស្សអាត្មានិយម និងគួរឱ្យស្អប់ខ្ពើម។) តើនេះគ្រាន់តែជាភាពអាត្មានិយម និងភាពគួរឱ្យស្អប់ខ្ពើមប៉ុណ្ណោះឬ? បញ្ហានេះធ្ងន់ធ្ងរខ្លាំងដល់ថ្នាក់វាមិនអាចត្រូវសង្ខេបត្រឹមតែមួយប្រយោគបានឡើយ។ គេអាចត្រឹមតែនិយាយថា មនុស្សបែបនេះគ្មានភាពជាមនុស្សទេ ហើយមិនមែនជាមនុស្សល្អទាល់តែសោះ។ តាមពិតទៅ នេះគឺជាអ្វីដែលពួកទទឹងនឹងព្រះគ្រីស្ទធ្វើ ហើយជាការពិតណាស់ អ្នកដឹកនាំក្លែងក្លាយក៏មិនខុសគ្នាដែរ។ ពួកទទឹងនឹងព្រះគ្រីស្ទមិនដឹងទាល់តែសោះថា អ្វីទៅជាផលប្រយោជន៍នៃដំណាក់របស់ព្រះជាម្ចាស់។ នៅពេលកិច្ចការរបស់ពួកជំនុំកំពុងត្រូវបានរារាំង ពួកគេមិនអាចមើលឃើញឡើយ។ អ្នកខ្លះបង្កភាពវឹកវរយ៉ាងខ្លាំងដោយការរំខានដល់កិច្ចការរបស់ពួកជំនុំ ប៉ុន្តែនៅពេលពួកទទឹងនឹងព្រះគ្រីស្ទឃើញបែបនេះ ពួកគេមិនចាត់ទុកវាជារឿងធ្ងន់ធ្ងរទេ។ ពួកគេចាត់ទុកវាជារឿងស្រាល ហើយស្ដីបន្ទោសអ្នកប្រព្រឹត្តនោះយ៉ាងទន់ខ្សោយដោយពាក្យសម្ដីសាមញ្ញៗពីរបីម៉ាត់ ដាស់តឿនពួកគេមួយភ្លែត ហើយគ្មានអ្វីលើសពីនេះឡើយ ដោយគ្មានសូម្បីតែការខឹងសម្បាបន្តិចទាល់តែសោះ។ តើមនុស្សបែបនេះមានស្មារតីយុត្តិធម៌ដែរឬទេ? តើមនុស្សទាំងនេះជាមនុស្សប្រភេទណាទៅ? មនុស្សបែបនេះស៊ីបាយបោកឆ្នាំង ពួកគេគឺជាជនក្បត់! ពួកគេគឺជាមនុស្សថោកទាប!

ខ្ញុំទើបតែបានផ្ដល់នូវទិដ្ឋភាពទូទៅអំពីអ្វីទៅជាផលប្រយោជន៍របស់មនុស្ស អ្វីទៅជាសារជាតិនៃផលប្រយោជន៍របស់មនុស្ស ហេតុអ្វីបានជាមនុស្សដេញតាមផលប្រយោជន៍ផ្ទាល់ខ្លួន អ្វីទៅជាធម្មជាតិនៃការដេញតាមផលប្រយោជន៍ផ្ទាល់ខ្លួនរបស់មនុស្ស ហើយក៏បាននិយាយអំពីអ្វីទៅជាធម្មជាតិនៃផលប្រយោជន៍របស់ព្រះជាម្ចាស់ និងរបៀបដែលផលប្រយោជន៍ទាំងនោះត្រូវបានកំណត់ន័យផងដែរ។ ផលប្រយោជន៍របស់ព្រះជាម្ចាស់ គឺជាបុព្វហេតុដ៏យុត្តិធម៌បំផុត ហើយគួរតែត្រូវបានចាត់ទុកបែបនេះ។ ការដែលព្រះជាម្ចាស់ការពារផលប្រយោជន៍របស់ទ្រង់ មិនមែនជាភាពអាត្មានិយមទាល់តែសោះ ហើយវាក៏មិនមែនដើម្បីតែការពារសេចក្ដីថ្លៃថ្នូរ និងសិរីល្អរបស់ទ្រង់ប៉ុណ្ណោះដែរនោះទេ។ ផ្ទុយទៅវិញ ទ្រង់ចង់ការពារវឌ្ឍនភាព និងលទ្ធផលនៃកិច្ចការរបស់ទ្រង់ ហើយការពារបុព្វហេតុដ៏យុត្តិធម៌មួយ។ នេះគឺជាឥរិយាបថ និងសកម្មភាពដ៏យុត្តិធម៌ និងត្រឹមត្រូវបំផុត ហើយនេះគឺជាទង្វើរបស់ព្រះជាម្ចាស់។ មនុស្សលោកដែលព្រះបានបង្កើត មិនគួររក្សាទុកសញ្ញាណណាមួយអំពីទង្វើរបស់ព្រះជាម្ចាស់នេះឡើយ កុំថាឡើយមានការចោទប្រកាន់ ឬការវិនិច្ឆ័យណាមួយនោះ។ តើយើងអាចនិយាយបានថា ផលប្រយោជន៍របស់ព្រះជាម្ចាស់គឺខ្ពស់ជាងអ្វីៗទាំងអស់ដែរឬទេ? (អាចបាន។) តើការនិយាយបែបនេះជាភាពអាត្មានិយមដែរឬទេ? (មិនមែនទេ។) មនុស្សយល់ពីទិដ្ឋភាពនៃសេចក្ដីពិតនេះ ហើយដោយផ្អែកលើមូលដ្ឋាននេះ សេចក្ដីថ្លែងនេះគឺសមហេតុផល។ វាមិនមែនជាការលម្អៀងដោយចេតនាទេ វាគឺយុត្តិធម៌ និងត្រឹមត្រូវ។ «ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង» នេះគឺជាសារជាតិនៃពួកទទឹងនឹងព្រះគ្រីស្ទ។ អាកប្បកិរិយា និងការប្រព្រឹត្តរបស់ពួកគេចំពោះផលប្រយោជន៍ គឺមានធម្មជាតិបែបនេះឯង ហើយពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ។ តើពាក្យ «មិនដែល» មានន័យដូចម្ដេច? ពោលគឺ ពួកគេមិនគិតអំពីផលប្រយោជន៍របស់ព្រះជាម្ចាស់ទាល់តែសោះ ហើយពួកគេក៏គ្មានគោលគំនិតបែបនេះដែរ ពួកគេគិតគូរតែពីផលប្រយោជន៍ផ្ទាល់ខ្លួនប៉ុណ្ណោះ នេះហើយជាអត្ថន័យរបស់វា។ តើវាធ្ងន់ធ្ងរកម្រិតណាទៅ? គឺការក្បត់ផលប្រយោជន៍នៃដំណាក់របស់ព្រះជាម្ចាស់ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួន និងផលប្រយោជន៍ផ្ទាល់ខ្លួន។ ផលប្រយោជន៍របស់ពួកគេគឺសំខាន់បំផុត ហើយអាចជំនួសផលប្រយោជន៍របស់ព្រះជាម្ចាស់បាន។ ពួកគេនឹងតស៊ូដើម្បីផលប្រយោជន៍របស់ពួកគេ មិនថាផលប្រយោជន៍ទាំងនេះទុច្ចរិត មិនត្រឹមត្រូវ ឬអវិជ្ជមានយ៉ាងណាក៏ដោយ ហើយដើម្បីដណ្ដើមយកផលប្រយោជន៍របស់ខ្លួន និងតស៊ូដើម្បីផលប្រយោជន៍ទាំងនោះ ពួកគេហ៊ានលះបង់នរណាម្នាក់ ដោយមិនគិតពីតម្លៃណាមួយឡើយ។ តើនេះជាឥរិយាបថប្រភេទណាទៅ? (ជាឥរិយាបថរបស់ពួកទទឹងនឹងព្រះគ្រីស្ទ។) ឥរិយាបថរបស់ពួកទទឹងនឹងព្រះគ្រីស្ទ នេះហើយគឺជាអ្វីដែលសាតាំងធ្វើ។ សាតាំងត្រួតត្រាពូជមនុស្សនេះ ត្រួតត្រាប្រទេសមួយ ត្រួតត្រាជាតិសាសន៍មួយ ហើយហ៊ានលះបង់ជីវិតមនុស្សប៉ុន្មាននាក់ក៏បាន ដើម្បីប្ដូរយកស្ថិរភាពនៃការត្រួតត្រារបស់វា។ តើអ្វីទៅជាផលប្រយោជន៍របស់សាតាំង? គឺអំណាច និងឋានៈនៃការត្រួតត្រា។ ដូច្នេះ តើវាទទួលបានឋានៈនៃការត្រួតត្រាដោយរបៀបណា ហើយតើវាធ្វើឱ្យការត្រួតត្រានេះមានស្ថិរភាពដោយរបៀបណា? (ដោយមិនគិតពីតម្លៃណាមួយឡើយ។) ដោយមិនគិតពីតម្លៃណាមួយឡើយ។ ពោលគឺ វាមិនខ្វល់ថាតើការអនុវត្ត និងវិធីសាស្ត្ររបស់វាហាក់ដូចជាត្រឹមត្រូវ ឬមិនត្រឹមត្រូវចំពោះសាធារណជននោះទេ ហើយវាប្រើប្រាស់អ្វីៗគ្រប់យ៉ាង ចាប់តាំងពីការសម្លាប់រង្គាល និងការបង្ក្រាប រហូតដល់យុទ្ធសាស្ត្រទន់ និងរឹង ការបង្ខិតបង្ខំ និងការលួងលោម ហើយហ៊ានលះបង់ជីវិតរបស់នរណាម្នាក់ ឬជីវិតមនុស្សប៉ុន្មាននាក់ក៏បាន ដើម្បីប្ដូរយកស្ថិរភាពនៃឋានៈរបស់វា និងអំណាចនៅក្នុងដៃរបស់វា នេះគឺជាឥរិយាបថរបស់សាតាំង។ ពួកទទឹងនឹងព្រះគ្រីស្ទក៏ធ្វើរឿងតាមរបៀបនេះដែរ។

តើព្រះបន្ទូលទាំងនេះនៅក្នុងការប្រកបគ្នានាថ្ងៃនេះ ត្រូវនឹងចំណង់ចំណូលចិត្តរបស់អ្នករាល់គ្នាដែរឬទេ? (ខ្ញុំទទួលបានប្រយោជន៍យ៉ាងច្រើនបន្ទាប់ពីបានស្ដាប់នៅថ្ងៃនេះ ហើយជាពិសេស ការវែកញែកអំពីចំណេះដឹង និងពួកបញ្ញវន្ត បានធ្វើឱ្យចិត្តខ្ញុំរំជើបរំជួលយ៉ាងខ្លាំង។ កាលពីមុន ខ្ញុំមិនសូវយល់ស្របនឹងគំនិតដែលថា ពួកបញ្ញវន្តគ្មានការយល់ដឹងខាងវិញ្ញាណនោះទេ ប៉ុន្តែក្នុងអំឡុងពេលនេះ តាមរយៈការវែកញែករបស់ព្រះជាម្ចាស់អំពីចំណេះដឹង ខ្ញុំអាចធៀបនឹងខ្លួនឯងបន្តិចម្ដងៗ ហើយឃើញថា ជាច្រើនលើកច្រើនសា ខ្លួនខ្ញុំផ្ទាល់មិនអាចជ្រួតជ្រាបពីព្រះបន្ទូលរបស់ព្រះជាម្ចាស់ឡើយ ខ្ញុំស្ដាប់មិនយល់ពីព្រះបន្ទូលទាំងនោះទេ ហើយនៅពេលមើលមនុស្ស និងព្រឹត្តិការណ៍នានា ខ្ញុំមើល និងវិភាគរឿងទាំងនោះតាមទស្សនៈបែបបញ្ញា ដែលនាំឱ្យមានការយល់ដឹងវៀចវេរ នេះហើយគឺការគ្មានការយល់ដឹងជ្រួតជ្រាបខាងវិញ្ញាណ។ ឥឡូវនេះ ខ្ញុំអាចមើលឃើញកាន់តែច្បាស់ពីសារជាតិនៃពួកបញ្ញវន្ត។) ក្នុងការនិយាយអំពីពួកបញ្ញវន្តនៅថ្ងៃនេះ ខ្ញុំពិតជាមិនសំដៅលើបុគ្គលណាម្នាក់ឡើយ ប៉ុន្តែប្រសិនបើអ្នករាល់គ្នាអាចយកខ្លួនឯងមកធៀបនឹងព្រះបន្ទូលរបស់ខ្ញុំ នោះជារឿងល្អមួយ ហើយក៏មានសង្ឃឹមថា អ្នកអាចផ្លាស់ប្ដូរ និងចូលទៅក្នុងបាន។ អ្នករាល់គ្នាគួរតែដេញតាមយ៉ាងឧស្សាហ៍ព្យាយាម ចាប់ពីចំណុចដែលមិនយល់ ឬមិនជ្រួតជ្រាបពីសេចក្ដីពិត រហូតដល់ឈានទៅដល់ចំណុចដែលអ្នកអាចយល់សេចក្ដីពិតសាមញ្ញៗ ដាច់ដោយឡែក និងមិនសូវជ្រាលជ្រៅមួយចំនួនម្ដងមួយៗ ដើម្បីឱ្យអ្វីដែលអ្នកយល់ គឺជាសេចក្ដីពិត មិនមែនជាពាក្យពេចន៍ និងគោលលទ្ធិឡើយ។ តាមរបៀបនេះ អ្នកនឹងមានការយល់ដឹងខាងវិញ្ញាណបន្តិចម្ដងៗ។ ប្រសិនបើអ្នកស្វែងយល់ពីរឿងរ៉ាវនានាដោយផ្ដោតលើសេចក្ដីពិត និងតថភាព នោះអ្នកនឹងយល់សេចក្ដីពិតបន្តិចម្ដងៗ។ ប្រសិនបើអ្នកតែងតែវិភាគរឿងរ៉ាវនានាដោយផ្ដោតលើគោលលទ្ធិ ដោយប្រើតក្កវិជ្ជា និងប្រើខួរក្បាលរបស់អ្នក នោះអ្វីដែលអ្នកយល់ នឹងគ្រាន់តែជាគោលលទ្ធិ ឬទ្រឹស្ដីប៉ុណ្ណោះ ដែលនឹងមិនអាចក្លាយជាសេចក្ដីពិតជាដាច់ខាត ហើយអ្នកនឹងមិនអាចឈានទៅមុខហួសពីមូលដ្ឋាននៃគោលលទ្ធិបានជាដាច់ខាត។ តើវាមិនដូច្នេះទេឬ? (មែនហើយ។) អ្នកខ្លះនិយាយថា៖ «ហេតុអ្វីបានជាខ្ញុំមិនអាចយល់ពីព្រះបន្ទូលមួយចំនួនរបស់ព្រះជាម្ចាស់ដែលខ្ញុំអានដូច្នេះ? ម្ដេចបានជាព្រះបន្ទូលទាំងនោះមិនងាយស្រួលឱ្យមនុស្សយល់ និងទទួលយក នៅពេលវាស់ស្ទង់ដោយប្រើវេយ្យាករណ៍ និងផ្អែកលើរចនាសម្ព័ន្ធអត្ថបទ?» តើអ្នករាល់គ្នាពន្យល់ពីបញ្ហានេះដោយរបៀបណា? តើឥឡូវនេះ អ្នកអាចយល់វាបានដែរឬទេ? ខ្ញុំនឹងពន្យល់រឿងនេះប្រាប់អ្នករាល់គ្នា។ ព្រះជាម្ចាស់បានមានព្រះបន្ទូលទៅកាន់មនុស្ស ចាប់តាំងពីមនុស្សជាតិបានកើតមានឡើងមកម៉្លេះ ហើយរាល់ព្រះបន្ទូល និងកថាខណ្ឌនៃអ្វីដែលទ្រង់ថ្លែង គឺគ្រាន់តែជាភាសាប៉ុណ្ណោះ មិនមែនជាអត្ថបទតែងសេចក្ដីឡើយ។ ពេលខ្ញុំកំពុងនិយាយនៅទីនេះថ្ងៃនេះ តើខ្ញុំកំពុងនិយាយជាអត្ថបទតែងសេចក្ដី កំពុងធ្វើសេចក្ដីរាយការណ៍ ឬគ្រាន់តែសន្ទនា? (សន្ទនា។) ខ្ញុំកំពុងជជែកលេងជាមួយអ្នករាល់គ្នា ប្រាប់ពីសេចក្ដីពិត និងនិយាយអំពីប្រធានបទដែលអ្នករាល់គ្នាត្រូវការ។ ខ្ញុំកំពុងនិយាយ មិនមែនកំពុងរ៉ាយរាប់អត្ថបទតែងសេចក្ដីឡើយ។ ហេតុដូច្នេះហើយ អ្នករាល់គ្នាត្រូវតែយល់ថា អ្វីទៅជាអត្ថបទតែងសេចក្ដី និងអ្វីទៅជាការនិយាយ ពោលគឺមានភាពខុសគ្នារវាងរឿងទាំងពីរនេះ។ ធាតុផ្សំមួយចំនួនដែលអត្ថបទតែងសេចក្ដីត្រូវការ គឺជាផ្នែកនៃចំណេះដឹងដែលមកពីមនុស្សជាតិ ហើយព្រះជាម្ចាស់មិនចាំបាច់អនុលោមតាមចំណេះដឹងនេះទេ នៅពេលទ្រង់មានព្រះបន្ទូល។ ទ្រង់គ្រាន់តែចាំបាច់ត្រូវមានព្រះបន្ទូលយ៉ាងសាមញ្ញ និងច្បាស់លាស់នូវសេចក្ដីពិតដែលទ្រង់មានព្រះហឫទ័យចង់មានព្រះបន្ទូលប៉ុណ្ណោះ ហើយដរាបណាមនុស្សអាចយល់សេចក្ដីពិតដែលពួកគេឮ នោះគឺគ្រប់គ្រាន់ហើយ ហើយសូម្បីតែសញ្ញាវណ្ណយុត្ត ក៏មិនចាំបាច់ប្រើដែរ។ មនុស្សជាតិបានបង្កើតសញ្ញាវណ្ណយុត្ត និងអត្ថបទtតែងសេចក្ដីឡើង ហើយក៏បានបង្កើតវេយ្យាករណ៍ និងធាតុផ្សំដែលអត្ថបទតែងសេចក្ដីត្រូវការផងដែរ។ រឿងទាំងអស់នេះ សុទ្ធតែស្ថិតក្នុងដែននៃចំណេះដឹង ហើយព្រះជាម្ចាស់មិនចាំបាច់អនុលោមតាមរឿងទាំងនេះឡើយ។ បន្ថែមលើនេះ ភាសាមកពីព្រះជាម្ចាស់ ហើយនេះគឺជាអ្វីមួយដែលវិជ្ជមាន។ ហេតុដូច្នេះហើយ មិនថាព្រះជាម្ចាស់មានព្រះបន្ទូលយ៉ាងណានោះទេ គឺសុទ្ធតែត្រឹមត្រូវទាំងអស់។ អ្នកមិនចាំបាច់ត្រួតពិនិត្យព្រះបន្ទូលទាំងនោះដើម្បីរកមើលបញ្ហាវេយ្យាករណ៍ ឬប្រៀបធៀប ឬវែកញែកពីបញ្ហាវេយ្យាករណ៍ឡើយ។ អ្នកគ្រាន់តែចាំបាច់ត្រូវយល់នៅក្នុងសេចក្ដីណាមួយ នៅក្នុងកថាខណ្ឌណាមួយ និងនៅក្នុងប្រយោគណាមួយថា តើអ្វីទៅជាបំណងព្រះហឫទ័យរបស់ព្រះជាម្ចាស់ អ្វីទៅជាសេចក្ដីពិត អ្វីទៅជាគោលការណ៍សេចក្ដីពិតដែលព្រះជាម្ចាស់តម្រូវពីមនុស្ស និងអ្វីទៅជាផ្លូវនៃការអនុវត្តដែលព្រះជាម្ចាស់មានព្រះបន្ទូលប្រាប់ដល់មនុស្ស នោះគឺគ្រប់គ្រាន់ហើយ។ នេះគឺជាវិចារណញ្ញាណដែលភាវៈដែលព្រះបានបង្កើត ពោលគឺមនុស្ស គួរតែមាន។ ព្រះបន្ទូល និងទង្វើរបស់ព្រះជាម្ចាស់ មិនចាំបាច់អនុលោមតាមទម្លាប់ និងក្របខណ្ឌទាំងអស់នេះដែលបង្កើតឡើងដោយមនុស្សឡើយ ហើយក៏មិនចាំបាច់ប្រកាន់ខ្ជាប់នូវបទប្បញ្ញត្តិ និងរឿងរ៉ាវដែលពាក់ព័ន្ធនឹងបញ្ញាសុទ្ធសាធដែលមាននៅក្នុងចំណេះដឹងទាំងនេះដែរ។ ព្រះជាម្ចាស់បានមានព្រះបន្ទូលនូវរឿងជាច្រើន ហើយមិនថាទ្រង់មានព្រះបន្ទូលយ៉ាងណានោះទេ នោះគឺជាសេចក្ដីពិត។ មនុស្សដែលមានការយល់ដឹងខាងវិញ្ញាណ និងមនុស្សដែលមានបទពិសោធ កាន់តែអានព្រះបន្ទូលរបស់ព្រះជាម្ចាស់ ពួកគេកាន់តែមានអារម្មណ៍ថា ព្រះបន្ទូលរបស់ព្រះជាម្ចាស់គឺជាសេចក្ដីពិត។ ថាតើសេចក្ដីពិតដែលមាននៅក្នុងព្រះបន្ទូលទាំងនេះជាអ្វី គឺជារឿងដែលមនុស្សត្រូវត្រិះរិះពិចារណា ស្វែងរក និងដកបទពិសោធ។ ព្រះជាម្ចាស់មានព្រះបន្ទូលទៅកាន់មនុស្សជាតិ ចូរចាំថា អ្វីដែលព្រះជាម្ចាស់ធ្វើ គឺមានព្រះបន្ទូល ហើយ «ការមានព្រះបន្ទូល» ត្រូវបានគេស្គាល់ក្នុងពាក្យសាមញ្ញថា ជាការជជែកលេង ឬការនិយាយពីរឿងរ៉ាវនានា។ តើអ្វីទៅជាសារជាតិដែលមាននៅក្នុងអ្វីដែលព្រះជាម្ចាស់ចង់មានព្រះបន្ទូលនៅត្រង់នេះ? នោះគឺបំណងព្រះហឫទ័យរបស់ព្រះជាម្ចាស់ សេចក្ដីពិត និងសេចក្ដីតម្រូវរបស់ព្រះជាម្ចាស់ចំពោះមនុស្ស នេះហើយគឺជាខ្លឹមសារ។ ធម្មជាតិនៃការនិយាយ គឺការនិយាយយ៉ាងសាមញ្ញ និងច្បាស់លាស់ក្នុងរបៀបជជែកលេង ចិត្តនិងចិត្ត និងទល់មុខគ្នា ដោយជួនកាលប្រើភាសានិយាយ និងគ្រាមភាសាខ្លះៗ ហើយជួនកាលប្រើពាក្យពេចន៍អក្សរសាស្ត្រខ្លះៗ។ ដើម្បីសរសេរអត្ថបទតែងសេចក្ដីមួយ អ្នកត្រូវមានសេចក្ដីផ្ដើមនៅក្នុងកថាខណ្ឌទីមួយ ពង្រីក និងបកស្រាយពីបញ្ហានៅផ្នែកកណ្ដាល រួចឈានទៅដល់ចំណុចកំពូល និងសេចក្ដីបញ្ចប់។ វាត្រូវតែសរសេរតាមទម្រង់នេះតែម្ដង ទើបអាចចាត់ទុកថាជាអត្ថបទតែងសេចក្ដីមួយបាន ហើយទាល់តែធ្វើបែបនោះ ទើបគ្រូអានវា និងវាយតម្លៃវាថាមធ្យម ល្អ ឬល្អប្រសើរ។ តើអ្នកអាចវាយតម្លៃព្រះបន្ទូលរបស់ព្រះជាម្ចាស់តាមរបៀបនេះបានដែរឬទេ? ឧបមាថាអ្នកនិយាយថា៖ «ព្រះបន្ទូលនេះល្អ វាមានវេយ្យាករណ៍ល្អ វាត្រូវបានថ្លែងមកជាភាសានៃភាពជាព្រះ ហើយវាស្របតាមរចនាសម្ព័ន្ធនៃអត្ថបទតែងសេចក្ដីមួយទាំងស្រុង ចំណែកព្រះបន្ទូលនោះមិនសូវល្អទេ វារាងមិនរៀបរយបន្តិច ហើយរចនាសម្ព័ន្ធក៏មិនសូវល្អដែរ។ ពាក្យពេចន៍ខ្លះមិនសូវត្រូវតាមវេយ្យាករណ៍ទេ ហើយថែមទាំងមានពាក្យខ្លះដែលហាក់ដូចជាមិនត្រូវបានប្រើនៅកន្លែងដែលត្រឹមត្រូវទៀតផង»។ តើការអានព្រះបន្ទូលរបស់ព្រះជាម្ចាស់តាមរបៀបនេះ ត្រឹមត្រូវដែរឬទេ? (មិនត្រឹមត្រូវទេ។) ការអានព្រះបន្ទូលទាំងនោះតាមរបៀបនេះ គឺជារឿងវៀចវេរហើយ ហើយអ្នកនឹងមិនអាចទទួលបានសេចក្ដីពិតជាដាច់ខាត។ អ្នកត្រូវតែរៀនយល់ពីអត្ថន័យបង្កប់នៃព្រះបន្ទូលរបស់ព្រះជាម្ចាស់ ដើម្បីមើលឃើញពីអ្វីដែលព្រះជាម្ចាស់តម្រូវពីអ្នក និងអ្វីទៅជាសេចក្ដីពិតដែលមាននៅក្នុងព្រះបន្ទូលទាំងនេះ នោះទើបជារឿងដ៏ឆ្លាតវៃដែលត្រូវធ្វើ។ អ្នកមិនទាំងដឹងពីរបៀបមើលរឿងទាំងនេះផង ហើយអ្នកចេះតែនិយាយពេញមួយថ្ងៃថា៖ «ម្ដេចបានជាព្រះបន្ទូលរបស់ព្រះជាម្ចាស់មិនមែនជាអត្ថបទតែងសេចក្ដីសោះដូច្នេះ? ព្រះបន្ទូលរបស់ព្រះជាម្ចាស់គួរតែដូចជាសុន្ទរកថា ហើយព្រះជាម្ចាស់គួរតែមានព្រះបន្ទូលដោយប្រើភាសាដ៏ពីរោះរណ្ដំ»។ ខ្ញុំមិនធ្វើបែបនោះទេ។ ការធ្វើបែបនោះពិតជាហត់នឿយណាស់ ហើយអ្នករាល់គ្នានឹងហត់នឿយក្នុងការស្ដាប់ ចំណែកឯអ្នកនិយាយក៏ហត់នឿយដូចគ្នា។ សាកគិតមើលអំពីពេលដែលព្រះជាម្ចាស់មានព្រះបន្ទូលនៅស្ថានសួគ៌ មានព្រះបន្ទូលទៅកាន់យ៉ូប មានព្រះបន្ទូលទៅកាន់ពេត្រុស មានព្រះបន្ទូលទៅកាន់ម៉ូសេ និងយ៉ូណាស។ តើព្រះបន្ទូលរបស់ព្រះជាម្ចាស់មិនសាមញ្ញ និងច្បាស់លាស់ទេឬ? អ្នកមិនអាចមើលឃើញទាល់តែសោះថា ព្រះបន្ទូលទាំងនោះវិសាមញ្ញ អរូបី ឬមហិមាកម្រិតណា ឬការប្រើប្រាស់ពាក្យពេចន៍មានភាពហ្មត់ចត់កម្រិតណានោះទេ។ ចូរមើលនៅពេលដែលសាតាំងល្បួងយ៉ូប ព្រះជាម្ចាស់មានព្រះបន្ទូលទៅកាន់សាតាំងថា៖ «តើអ្នកបានពិនិត្យឃើញយ៉ូប ជាអ្នកបម្រើរបស់ខ្ញុំឬទេ? ដ្បិតគ្មាននរណាម្នាក់នៅលើផែន‌ដីដូចគាត់ឡើយ ព្រោះគាត់ជាមនុស្សគ្រប់លក្ខណ៍ ទៀងត្រង់ កោតខ្លាចដល់ព្រះជាម្ចាស់ និងគេចចេញពីសេចក្ដីអាក្រក់ផង» (យ៉ូប ១:៨) និង «គាត់ស្ថិតនៅក្នុងដៃរបស់អ្នកហើយ ប៉ុន្តែត្រូវទុកជីវិតឱ្យគាត់» (យ៉ូប ២:៦)។ ព្រះបន្ទូលរបស់ព្រះជាម្ចាស់ទាំងសាមញ្ញ និងខ្លីខ្លឹម ហើយបានពន្យល់ពីរឿងនេះយ៉ាងច្បាស់លាស់។ នេះជានិស្ស័យរបស់ព្រះជាម្ចាស់ និងជាសារជាតិរបស់ព្រះជាម្ចាស់។ ព្រះជាម្ចាស់មិនប្រើពាក្យពេចន៍អាថ៌កំបាំងដែលធ្វើឱ្យមានការភាន់ច្រឡំដោយចេតនាឡើយ ហើយភាពមហិមា ភាពវិសាមញ្ញ ភាពថ្លៃថ្នូរ សិទ្ធិអំណាច និងព្រះចេស្ដារបស់ទ្រង់ មិនមែនជាការក្លែងបន្លំឡើយ។ ហេតុអ្វីបានជាខ្ញុំនិយាយថា រឿងទាំងនេះមិនមែនជាការក្លែងបន្លំ? នៅពេលទ្រង់មានព្រះបន្ទូលទៅកាន់មនុស្សម្នាក់ ទ្រង់មិនធ្វើពុត ក្លែងបន្លំអង្គទ្រង់ដោយរូបភាពដ៏ខ្ពង់ខ្ពស់ ឬមានព្រះបន្ទូលពីរឿងដែលមនុស្សមិនអាចយល់បានឡើយ គឺសាតាំងទេដែលធ្វើបែបនោះ ព្រះជាម្ចាស់មិនធ្វើបែបនោះឡើយ ហើយដោយសារព្រះជាម្ចាស់កំពុងមានព្រះបន្ទូល ទ្រង់នឹងធ្វើឱ្យអ្នកយល់ពីព្រះបន្ទូលនោះ។ ប្រសិនបើអ្នកជាកូនក្មេង ទ្រង់នឹងមានព្រះបន្ទូលទៅកាន់អ្នកដោយប្រើពាក្យពេចន៍ដែលក្មេងៗអាចយល់បាន។ ប្រសិនបើអ្នកជាមនុស្សចាស់ ទ្រង់នឹងមានព្រះបន្ទូលទៅកាន់អ្នកជាភាសារបស់មនុស្សចាស់។ ប្រសិនបើអ្នកជាបុរស ទ្រង់នឹងមានព្រះបន្ទូលទៅកាន់អ្នកជាភាសាដែលបុរសធ្លាប់ប្រើប្រាស់។ ប្រសិនបើអ្នកជាមនុស្សពុករលួយ ទ្រង់នឹងមានព្រះបន្ទូលទៅកាន់អ្នកតាមរបៀប និងរចនាសម្ព័ន្ធភាសារបស់ទ្រង់ ដែលមនុស្សពុករលួយអាចយល់បាន។ ព្រះជាម្ចាស់មានព្រះបន្ទូលតាមរបៀបជាច្រើន។ ជួនកាល ទ្រង់មានព្រះបន្ទូលលេងសើច ជួនកាល ទ្រង់មានព្រះបន្ទូលបញ្ឆិតបញ្ឆៀង ជួនកាល ទ្រង់មានព្រះបន្ទូលចំអកបញ្ឈឺ ជួនកាល ទ្រង់វែកញែក ជួនកាល ទ្រង់រាងតឹងរ៉ឹង ជួនកាល ទ្រង់រាងទន់ភ្លន់ ជួនកាល ទ្រង់ធ្វើឱ្យអ្នកមានអារម្មណ៍រំជួលចិត្ត ហើយជួនកាល ទ្រង់លួងលោមអ្នកបន្ទាប់ពីលួសកាត់អ្នករួច...។ កិច្ចការទាំងអស់នេះដែលព្រះជាម្ចាស់ធ្វើ និងសេចក្ដីពិតទាំងនេះដែលទ្រង់សម្ដែងចេញ មិនមែនស្លាប់ក្រឡាទេ គឺវាមានភាពរស់រវើក។ ព្រះជាម្ចាស់គឺជាប្រភពនៃទឹករស់ ហើយប្រភពនៃសេចក្ដីពិតគឺព្រះជាម្ចាស់។ មិនថាព្រះជាម្ចាស់មានព្រះបន្ទូលយ៉ាងណានោះទេ គឺសុទ្ធតែបានទាំងអស់ មានសេចក្ដីពិតនៅក្នុងព្រះបន្ទូលនោះ ហើយវាមិនសំខាន់ទេថាទ្រង់មានព្រះបន្ទូលតាមរបៀបណានោះ។ ប្រសិនបើនរណាម្នាក់តែងតែមានសញ្ញាណអំពីរបៀបនៃការមានព្រះបន្ទូលរបស់ព្រះជាម្ចាស់ រចនាសម្ព័ន្ធភាសារបស់ទ្រង់ ជាដើម ហើយតែងតែពិនិត្យពិច័យ និងសង្ស័យលើរឿងទាំងនោះ ព្រមទាំងតែងតែមានអារម្មណ៍មិនសប្បាយចិត្តចំពោះរឿងទាំងនេះ ហើយគិតថា៖ «ព្រះជាម្ចាស់ដែលខ្ញុំជឿ ហាក់ដូចជាមិនមែនជាព្រះជាម្ចាស់ទាល់តែសោះ ហេតុអ្វីបានជាទ្រង់បែបនេះ? ដូច្នេះ ខ្ញុំមិនចង់ទទួលយកទ្រង់ទេ វាមុខជាគួរឱ្យខ្មាសអៀនណាស់ប្រសិនបើខ្ញុំបានទទួលយកទ្រង់ ខ្ញុំសុខចិត្តជឿលើអ្នកនេះឬអ្នកនោះវិញ» តើមនុស្សនេះជាមនុស្សប្រភេទណាទៅ? (ជាអ្នកមិនជឿ។) នេះគឺជាអ្នកមិនជឿ។ តើមនុស្សភាគច្រើនដែលជាពួកអ្នកមិនជឿ គឺជាមនុស្សប្រភេទណា? គឺជាមនុស្សដែលខ្វះការយល់ដឹងខាងវិញ្ញាណ។ នៅពេលមនុស្សដែលខ្វះការយល់ដឹងខាងវិញ្ញាណអានព្រះបន្ទូលរបស់ព្រះជាម្ចាស់ ពួកគេពិនិត្យពិច័យព្រះបន្ទូលទាំងនោះយ៉ាងយកចិត្តទុកដាក់ ដែលជាលទ្ធផល ពួកគេនៅតែមិនអាចយល់ព្រះបន្ទូលទាំងនោះបានទាំងស្រុងដដែល ដូច្នេះពួកគេក៏ឆ្ងល់ថា៖ «ដោយសារនេះគឺជាផ្លូវពិត តើវាអាចទៅរួចទេក្នុងការទទួលបានព្រះពរពិតប្រាកដតាមរយៈការជឿតាមផ្លូវនេះ? មនុស្សជាច្រើនជឿ។ ប្រសិនបើខ្ញុំមិនជឿ តើខ្ញុំនឹងមិនធ្លាក់នរកទេឬ?» ពួកគេថែមទាំងរក្សាទុកល្បិចកលតូចតាចទៀតផង។ ពួកគេមិនឆ្ងល់ថា៖ «គេនិយាយថាមានសេចក្ដីពិតនៅក្នុងព្រះបន្ទូលរបស់ព្រះជាម្ចាស់ ចុះអ្វីទៅជាសេចក្ដីពិត? ម្ដេចបានជាខ្ញុំមិនទាន់ឃើញសេចក្ដីពិតនោះ? ខ្ញុំត្រូវតែអាន និងស្ដាប់!» នៅថ្ងៃមួយ ទីបំផុតពួកគេ «យល់ពីអ្វីដែលពួកគេឮ» ហើយគិតថា៖ «អ្វីដែលព្រះបន្ទូលទាំងនេះបើកសម្ដែង គឺជាស្ថានភាពពិត វាគឺជាសេចក្ដីពិត។ ប៉ុន្តែភាសានេះសាមញ្ញ និងធម្មតាពេកហើយ វាសាមញ្ញមែនទែន ហើយអាចនឹងត្រូវបានពួកបញ្ញវន្តមើលងាយ និងរើសអើង ព្រមទាំងចាត់ទុកថាជាការនិយាយស្ដីដ៏សាមញ្ញបំផុត ហើយថែមទាំងសោះកក្រោះទៀតផងចំពោះព្រះបន្ទូលមួយចំនួន ហើយពាក្យពេចន៍ខ្លះដែលបញ្ញវន្តជាន់ខ្ពស់ក្នុងវិស័យចំណេះដឹងមិនបន្ទាបខ្លួនប្រើ បែរជាត្រូវបានមានព្រះបន្ទូលចេញពីព្រះឱស្ឋរបស់ព្រះជាម្ចាស់ទៅវិញ នេះជារឿងដែលមិនគួរឱ្យជឿសោះ ហើយវាប្រាកដជាមិនគួរដូចនេះទេ មែនទេ?» តើអ្វីទៅជាផលវិបាកនៃការពិនិត្យពិច័យជាប់ជានិច្ចនេះ? អ្នកនឹងមានអារម្មណ៍ថា អ្នកល្អជាងព្រះជាម្ចាស់ ហើយថាព្រះជាម្ចាស់គួរតែជឿលើអ្នក និងលើកតម្កើងអ្នក។ តើនេះមិនមែនជាបញ្ហាទេឬ? ទាំងនេះគឺជាមនុស្សដែលខ្វះការយល់ដឹងខាងវិញ្ញាណ។ អាកប្បកិរិយារបស់ពួកគេចំពោះព្រះជាម្ចាស់ គឺតែងតែឈរប្រឆាំងនឹងព្រះជាម្ចាស់ និងពិនិត្យពិច័យទ្រង់ជានិច្ច។ ខណៈពេលពិនិត្យពិច័យព្រះជាម្ចាស់ ពួកគេក៏កំពុងតែទាស់ទទឹងនឹងទ្រង់ ហើយខណៈពេលដែលទាស់ទទឹងនឹងទ្រង់ ពួកគេក៏កំពុងតែគិតថា៖ «វាជាការល្អប្រសើរដែលទ្រង់មិនមែនជាព្រះជាម្ចាស់ ពីព្រោះទ្រង់តូចតាចណាស់ ទ្រង់មិនដូចជាព្រះជាម្ចាស់ទេ។ ប្រសិនបើទ្រង់ជាព្រះជាម្ចាស់ ទូលបង្គំនឹងមិនមានអារម្មណ៍ស្ងប់ចិត្តឡើយ។ ប្រសិនបើទូលបង្គំមើលងាយទ្រង់ និងពិនិត្យពិច័យទ្រង់ ដោយវិភាគទ្រង់រហូតដល់ទ្រង់លែងជាព្រះជាម្ចាស់ ហើយគ្មាននរណាម្នាក់ជឿលើទ្រង់ នោះទូលបង្គំនឹងសប្បាយចិត្ត ហើយប្រសិនបើទូលបង្គំស្វែងរកព្រះជាម្ចាស់ដ៏អស្ចារ្យមួយអង្គដើម្បីជឿ ទូលបង្គំនឹងមានអារម្មណ៍សុខសាន្ត»។ មនុស្សបែបនេះគឺជាអ្នកមិនជឿ។ អ្នកមិនជឿភាគច្រើនខ្វះការយល់ដឹងខាងវិញ្ញាណ។ ពួកគេនឹងមិនយល់ ឬទទួលបានសេចក្ដីពិតពីសូរសៀងដ៏សាមញ្ញបំផុតទាំងនេះរបស់ព្រះជាម្ចាស់បានជាដាច់ខាត។ ពួកគេគ្រាន់តែពិនិត្យពិច័យព្រះបន្ទូលទាំងនោះម្ដងហើយម្ដងទៀត ដោយមិនត្រឹមតែមិនទទួលបានសេចក្ដីពិតប៉ុណ្ណោះទេ ប៉ុន្តែថែមទាំងបំផ្លាញរឿងដ៏សំខាន់នៃសេចក្ដីសង្គ្រោះរបស់ពួកគេផ្ទាល់ ព្រមទាំងបើកសម្ដែងពីខ្លួនពួកគេ និងជម្រុះខ្លួនពួកគេចោលទៀតផង។ សូមបញ្ចប់ការប្រកបគ្នានាថ្ងៃនេះត្រឹមនេះចុះ។ (សូមអរព្រះគុណព្រះជាម្ចាស់!) លាហើយ!

ថ្ងៃទី១៧ ខែមករា ឆ្នាំ២០២០

កំណត់សម្គាល់៖

ក. «ឡាវ» និង «សៀវ» គឺជាបុព្វបទដែលត្រូវបានបន្ថែមនៅពីមុខនាមត្រកូលនៅក្នុងភាសាចិន ជាពាក្យសម្រាប់ហៅដែលបង្ហាញពីភាពស្និទ្ធស្នាល ឬភាពសាមញ្ញរវាងអ្នកនិយាយ និងអ្នកស្ដាប់។


ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីពីរ)

II. ផលប្រយោជន៍របស់ពួកទទឹងនឹងព្រះគ្រីស្ទ

ថ្ងៃនេះ យើងនឹងបន្តប្រកបគ្នាអំពីចំណុចទីប្រាំបួននៅក្នុងការបង្ហាញចេញរបស់ពួកទទឹងនឹងព្រះគ្រីស្ទ។ ចំណុចទីប្រាំបួនអំពីការបង្ហាញចេញរបស់ពួកគេមានដូចតទៅ៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង។ កាលពីលើកមុន យើងបានប្រកបគ្នាអំពីផ្នែកតូចមួយនៃចំណុចនេះ ដោយគ្រាន់តែចាប់ផ្ដើម​ប្រធានបទរបស់យើង ហើយប្រកបគ្នាអំពីអ្វីទៅជាផលប្រយោជន៍ ដែលជាចំណុចទីមួយ។ សម្រាប់ចំណុចទីពីរ យើងបានប្រកបគ្នាអំពីអ្វីទៅជាផលប្រយោជន៍របស់មនុស្ស និងអ្វីទៅជាសារជាតិនៃផលប្រយោជន៍របស់មនុស្ស។ ចំណុចទីបីដែលយើងបានប្រកបគ្នាគឺ អ្វីទៅជាផលប្រយោជន៍របស់ព្រះជាម្ចាស់ និងអ្វីទៅជាសារជាតិនៃផលប្រយោជន៍របស់ព្រះជាម្ចាស់ ហើយនេះគឺជាខ្លឹមសារត្រួសៗនៃចំណុចទាំងបីដែលយើងបានប្រកបគ្នា។ អ្វីដែលយើងបានប្រកបគ្នាកាលពីលើកមុន ជាមូលដ្ឋានគឺជាសេចក្ដីពិតបែបគោលគំនិត ដោយឈានដល់ការកំណត់និយមន័យសម្រាប់ទិដ្ឋភាពផ្សេងៗនៃផលប្រយោជន៍ និងផ្ដល់ឱ្យមនុស្សនូវការយល់ដឹងអំពីគោលគំនិតជាមូលដ្ឋាន។ លើកនេះ យើងនឹងមិនពិភាក្សាស៊ីជម្រៅបន្ថែមទៀតទៅលើខ្លឹមសារដែលបានលើកឡើងខាងលើនេះនោះទេ ពីព្រោះប្រធានបទដែលយើងនឹងប្រកបគ្នាសម្រាប់ចំណុចទីប្រាំបួនរបស់យើង គឺដើម្បីរំលេចពីការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ។ ហេតុដូច្នេះហើយ យើងនឹងបន្តផ្ដោតទៅលើការបង្ហាញចេញរបស់ពួកទទឹងនឹងព្រះគ្រីស្ទ នៅក្នុងការប្រកបគ្នារបស់យើងអំពីចំណុចនេះ។ ជាចម្បង យើងនឹងវែកញែកអំពីអាកប្បកិរិយា និងឥរិយាបថរបស់ពួកទទឹងនឹងព្រះគ្រីស្ទចំពោះផលប្រយោជន៍ផ្សេងៗដែលពាក់ព័ន្ធនឹងខ្លួនពួកគេ ដោយព្យាយាមកំណត់ឱ្យឃើញពីសារជាតិធម្មជាតិ និងនិស្ស័យរបស់ពួកទទឹងនឹងព្រះគ្រីស្ទ ហើយវែកញែកពួកគេចេញពីទស្សនៈនេះ។ យើងនឹងចាប់ផ្ដើមដោយប្រកបគ្នាអំពីថា តើនៅក្នុងក្រសែភ្នែករបស់ពួកទទឹងនឹងព្រះគ្រីស្ទ អ្វីខ្លះជារឿងដែលពាក់ព័ន្ធនឹងផលប្រយោជន៍របស់ពួកគេ។

នៅក្នុងក្រសែភ្នែករបស់ពួកទទឹងនឹងព្រះគ្រីស្ទ ព្រះជាម្ចាស់ ដំណាក់របស់ព្រះជាម្ចាស់ និងពួកជំនុំ គ្រាន់តែជាការហៅឈ្មោះប៉ុណ្ណោះ ប្រហែលជាគ្មានអ្វីក្រៅពីឈ្មោះឡើយ ដោយគ្មានតម្លៃពិតប្រាកដណាមួយឡើយ។ ហេតុដូច្នេះហើយ ពួកគេចាត់ទុកផលប្រយោជន៍របស់ព្រះជាម្ចាស់ ផលប្រយោជន៍នៃដំណាក់របស់ព្រះជាម្ចាស់ និងផលប្រយោជន៍នៃពួកជំនុំដោយការមើលងាយ ហើយផលប្រយោជន៍ទាំងនោះមិនសមនឹងឱ្យពួកគេគិតដល់ ឬមិនសមនឹងឱ្យពួកគេយកចិត្តទុកដាក់ឡើយ។ ផ្ទុយទៅវិញ ផលប្រយោជន៍ផ្ទាល់ខ្លួនរបស់ពួកទទឹងនឹងព្រះគ្រីស្ទ មានសារៈសំខាន់បំផុតសម្រាប់ពួកគេ។ ជាលទ្ធផល ពួកទទឹងនឹងព្រះគ្រីស្ទក្បត់ផលប្រយោជន៍នៃពួកជំនុំ និងដំណាក់របស់ព្រះជាម្ចាស់ជាញឹកញាប់ ដើម្បីដោះដូរយកផលប្រយោជន៍ផ្ទាល់ខ្លួនរបស់ពួកគេ។ ឥឡូវនេះ ចូរយើងចាត់ថ្នាក់ និងវែកញែកឱ្យបានហ្មត់ចត់ថា តើរឿងអ្វីខ្លះដែលពាក់ព័ន្ធនឹងផលប្រយោជន៍របស់ពួកទទឹងនឹងព្រះគ្រីស្ទ ដើម្បីឱ្យមនុស្សបានឃើញយ៉ាងច្បាស់ពីទស្សនៈរបស់ពួកគេលើបញ្ហាផលប្រយោជន៍។ ជាដំបូង និងសំខាន់បំផុត មិនថាពួកទទឹងនឹងព្រះគ្រីស្ទត្រូវបានគេដាក់ឈ្មោះយ៉ាងណាក៏ដោយ ទោះជាពួកទទឹងនឹងព្រះគ្រីស្ទ មនុស្សអាក្រក់ ឬបុគ្គលដែលមិនអនុវត្តសេចក្ដីពិត ឬមានភាពប្រទូសរ៉ាយចំពោះសេចក្ដីពិតក៏ដោយ ក៏មនុស្សប្រភេទទាំងនេះមិនមែនរស់នៅក្នុងទីកន្លែងដែលដាច់ដោយឡែកពីគេនោះទេ។ ពួកគេរស់នៅក្នុងសាច់ឈាម ហើយមានតម្រូវការដូចគ្នានៃជីវិតមនុស្សធម្មតា។ ហេតុដូច្នេះហើយ មនុស្សដូចជាពួកទទឹងនឹងព្រះគ្រីស្ទដែលរស់នៅក្នុងចំណោមបងប្អូនប្រុសស្រី ឬនៅក្នុងដំណាក់របស់ព្រះជាម្ចាស់ និងពួកជំនុំ ក៏មានផលប្រយោជន៍ដែលពាក់ព័ន្ធនឹងសុវត្ថិភាពផ្ទាល់ខ្លួនរបស់ពួកគេផងដែរ។ នេះគឺជាផ្នែករងទីមួយអំពីផលប្រយោជន៍របស់ពួកទទឹងនឹងព្រះគ្រីស្ទគឺសុវត្ថិភាពផ្ទាល់ខ្លួនរបស់ពួកគេ។ ផ្នែករងទីពីរអំពីផលប្រយោជន៍របស់ពួកទទឹងនឹងព្រះគ្រីស្ទគឺ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ ដែលពាក់ព័ន្ធនឹងសិទ្ធិអំណាចរបស់ពួកគេ។ ផ្នែករងទីបីអំពីផលប្រយោជន៍របស់ពួកទទឹងនឹងព្រះគ្រីស្ទ ពាក់ព័ន្ធនឹងអត្ថប្រយោជន៍របស់ពួកគេ។ តើការវែកញែកផលប្រយោជន៍របស់ពួកទទឹងនឹងព្រះគ្រីស្ទតាមរយៈផ្នែករងទាំងបីនេះ មានភាពច្បាស់លាស់ជាង បើប្រៀបធៀបទៅនឹងការប្រកបគ្នាអំពីផលប្រយោជន៍ទាំងនោះតាមរបៀបត្រង់ៗ និងគ្មានរចនាសម្ព័ន្ធដែរឬទេ? (មែនហើយ។) ប្រសិនបើខ្ញុំស្នើឱ្យអ្នករាល់គ្នាប្រកបគ្នាដោយផ្អែកលើផ្នែករងទាំងបីនេះ តើអ្នករាល់គ្នាមានការយល់ឃើញអ្វីខ្លះដែរឬទេ? តើអ្នករាល់គ្នាអាចប្រកបគ្នាពីការយល់ដឹងមួយចំនួនបានដែរឬទេ? (ខ្ញុំប្រហែលជាអាចពិភាក្សាពីការយល់ឃើញខ្លះៗទាក់ទងនឹងផ្នែករងទីពីរ ប៉ុន្តែខ្ញុំមិនសូវច្បាស់អំពីសុវត្ថិភាពផ្ទាល់ខ្លួន និងផលប្រយោជន៍នោះទេ។) ល្អហើយ នៅពេលដែលខ្ញុំកំពុងប្រកបគ្នា អ្នករាល់គ្នាអាចបន្ថែមនៅត្រង់ណាដែលអ្នករាល់គ្នាអាចនិយាយបានច្បាស់ ហើយខ្ញុំនឹងប្រកបគ្នាអំពីអ្វីដែលអ្នករាល់គ្នាមិនច្បាស់។ តើធ្វើបែបនេះបានទេ? (បាន។)

ក. សុវត្ថិភាពផ្ទាល់ខ្លួនរបស់ពួកគេ

យើងនឹងចាប់ផ្ដើមការប្រកបគ្នារបស់យើងជាមួយនឹងផ្នែករងទីមួយនៃផលប្រយោជន៍របស់ពួកទទឹងនឹងព្រះគ្រីស្ទ គឺសុវត្ថិភាពផ្ទាល់ខ្លួនរបស់ពួកគេ។ អត្ថន័យនៃផ្នែករងនេះគួរតែច្បាស់សម្រាប់មនុស្សគ្រប់គ្នាហើយ វាពាក់ព័ន្ធនឹងសុវត្ថិភាពខាងផ្លូវកាយរបស់មនុស្ស។ នៅប្រទេសចិនដីគោក ការជឿលើព្រះជាម្ចាស់មានន័យថារស់នៅក្នុងមជ្ឈដ្ឋានដ៏គ្រោះថ្នាក់មួយ។ មនុស្សគ្រប់រូបដែលដើរតាមព្រះជាម្ចាស់ ប្រឈមមុខនឹងហានិភ័យជារៀងរាល់ថ្ងៃក្នុងការត្រូវចាប់ខ្លួន កាត់ទោស និងរងការធ្វើទុក្ខបុកម្នេញយ៉ាងឃោរឃៅពីនាគដ៏ធំមានសម្បុរក្រហម។ ពួកទទឹងនឹងព្រះគ្រីស្ទក៏គ្មានការលើកលែងដែរ។ ទោះបីជាពួកគេអាចនឹងត្រូវបានកំណត់លក្ខណៈថាជាពួកទទឹងនឹងព្រះគ្រីស្ទនៅក្នុងដំណាក់របស់ព្រះជាម្ចាស់ក៏ដោយ ក៏នាគដ៏ធំមានសម្បុរក្រហម ដោយសហការជាមួយពិភពសាសនា តែងតែធ្វើអស់ពីសមត្ថភាពរបស់ខ្លួនដើម្បីបង្ក្រាប និងធ្វើទុក្ខបុកម្នេញពួកជំនុំរបស់ព្រះជាម្ចាស់ និងរាស្ដ្ររើសតាំងរបស់ទ្រង់ជានិច្ច ហើយជាការពិតណាស់ ពួកទទឹងនឹងព្រះគ្រីស្ទក៏ស្ថិតនៅក្នុងមជ្ឈដ្ឋានបែបនេះដែរ ហើយមិនរួចផុតពីការគំរាមកំហែងនៃការចាប់ខ្លួនឡើយ។ ហេតុដូច្នេះហើយ ពួកគេច្បាស់ជាជួបប្រទះនឹងបញ្ហាសុវត្ថិភាពផ្ទាល់ខ្លួនរបស់ពួកគេជាញឹកញាប់។ នេះពាក់ព័ន្ធនឹងសំណួរថា តើពួកទទឹងនឹងព្រះគ្រីស្ទចាត់ចែងសុវត្ថិភាពផ្ទាល់ខ្លួនរបស់ពួកគេយ៉ាងដូចម្តេច។ សម្រាប់ផ្នែករងនេះ ជាចម្បងយើងកំពុងប្រកបគ្នាអំពីអាកប្បកិរិយាដែលពួកទទឹងនឹងព្រះគ្រីស្ទមានចំពោះសុវត្ថិភាពផ្ទាល់ខ្លួនរបស់ពួកគេ។ ចុះតើពួកគេមានអាកប្បកិរិយាបែបណា? (ពួកគេធ្វើអស់ពីសមត្ថភាពរបស់ខ្លួនដើម្បីការពារសុវត្ថិភាពផ្ទាល់ខ្លួនរបស់ពួកគេ។) ពួកទទឹងនឹងព្រះគ្រីស្ទធ្វើអស់ពីសមត្ថភាពរបស់ខ្លួនដើម្បីការពារសុវត្ថិភាពរបស់ពួកគេ។ អ្វីដែលពួកគេគិតក្នុងចិត្តគឺ៖ «ខ្ញុំដាច់ខាតត្រូវតែធានាសុវត្ថិភាពរបស់ខ្ញុំ។ មិនថាអ្នកណាត្រូវគេចាប់បានក៏ដោយ ក៏មិនត្រូវជាខ្ញុំឡើយ»។ ក្នុងរឿងនេះ ពួកគេឧស្សាហ៍ចូលមកចំពោះព្រះជាម្ចាស់ក្នុងការអធិដ្ឋាន ដោយអង្វរព្រះជាម្ចាស់ឱ្យថែរក្សាពួកគេកុំឱ្យមានរឿងអ្វីកើតឡើង។ ពួកគេមានអារម្មណ៍ថា ទោះជាយ៉ាងណាក៏ដោយ តាមពិតពួកគេកំពុងបំពេញកិច្ចការដឹកនាំពួកជំនុំ ហើយថាព្រះជាម្ចាស់គួរតែការពារពួកគេ។ ដើម្បីប្រយោជន៍នៃសុវត្ថិភាពផ្ទាល់ខ្លួនរបស់ពួកគេ និងដើម្បីជៀសវាងការចាប់ខ្លួន គេចផុតពីការធ្វើទុក្ខបុកម្នេញទាំងអស់ និងដាក់ខ្លួននៅក្នុងមជ្ឈដ្ឋានដែលមានសុវត្ថិភាព ពួកទទឹងនឹងព្រះគ្រីស្ទតែងតែអង្វរករ និងអធិដ្ឋានដើម្បីសុវត្ថិភាពផ្ទាល់ខ្លួនរបស់ពួកគេ។ មានតែនៅពេលនិយាយដល់សុវត្ថិភាពផ្ទាល់ខ្លួនរបស់ពួកគេប៉ុណ្ណោះ ទើបពួកគេពឹងផ្អែក និងប្រគល់ខ្លួនថ្វាយព្រះជាម្ចាស់យ៉ាងពិតប្រាកដ។ ពួកគេមានសេចក្ដីជំនឿពិតប្រាកដនៅពេលនិយាយដល់រឿងនេះ ហើយការពឹងផ្អែករបស់ពួកគេលើព្រះជាម្ចាស់ គឺជាការពិត។ ពួកគេខ្វល់ត្រឹមតែការអធិដ្ឋានទៅកាន់ព្រះជាម្ចាស់ ទូលសុំឱ្យទ្រង់ការពារសុវត្ថិភាពរបស់ពួកគេប៉ុណ្ណោះ ដោយមិនខ្វល់ខ្វាយសូម្បីតែបន្តិចដល់កិច្ចការរបស់ពួកជំនុំ ឬភារកិច្ចរបស់ខ្លួនឡើយ។ នៅក្នុងកិច្ចការរបស់ពួកគេ សុវត្ថិភាពផ្ទាល់ខ្លួនគឺជាគោលការណ៍ដែលណែនាំពួកគេ។ ប្រសិនបើកន្លែងណាមួយមានសុវត្ថិភាព នោះពួកទទឹងនឹងព្រះគ្រីស្ទនឹងជ្រើសរើសកន្លែងនោះដើម្បីធ្វើកិច្ចការ ហើយជាការពិតណាស់ ពួកគេនឹងមើលទៅហាក់ដូចជាសកម្ម និងវិជ្ជមានខ្លាំងណាស់ ដោយសម្ញែងពី «ស្មារតីទទួលខុសត្រូវ» និង «ភាពស្មោះត្រង់» ដ៏អស្ចារ្យរបស់ពួកគេ។ ប្រសិនបើការបំពេញកិច្ចការខ្លះមានន័យថា ពួកគេត្រូវប្រថុយនឹងហានិភ័យ ហើយពួកគេទំនងជានឹងជួបគ្រោះថ្នាក់ ឬពួកគេនឹងត្រូវបាននាគដ៏ធំមានសម្បុរក្រហមរកឃើញ នោះពួកគេនឹងរកលេស និងបដិសេធកិច្ចការនោះ ហើយស្វែងរកឱកាសដើម្បីរត់គេចពីវា។ ពេលមានគ្រោះថ្នាក់ភ្លាម ឬពេលមានតម្រុយនៃគ្រោះថ្នាក់ភ្លាម ពួកគេគិតរកគ្រប់វិធីដែលអាចទៅរួចដើម្បីដកខ្លួនចេញ និងបោះបង់ភារកិច្ចរបស់ចោល ដោយមិនខ្វល់ពីបងប្អូនប្រុសស្រីឡើយ ហើយខ្វល់ខ្វាយត្រឹមតែការគេចចេញពីគ្រោះថ្នាក់ប៉ុណ្ណោះ។ ពួកគេប្រហែលជាបានត្រៀមខ្លួនរួចជាស្រេចនៅក្នុងចិត្តរបស់ពួកគេថា៖ ពេលគ្រោះថ្នាក់លេចឡើងភ្លាម ពួកគេនឹងទម្លាក់ចោលកិច្ចការទាំងអស់ដែលពួកគេកំពុងធ្វើភ្លាមៗ ដោយមិនខ្វល់ថាកិច្ចការរបស់ពួកជំនុំទៅជាយ៉ាងណានោះទេ ឬមិនខ្វល់ថាវាអាចនឹងបង្កការខូចខាតអ្វីដល់ផលប្រយោជន៍នៃដំណាក់របស់ព្រះជាម្ចាស់ ឬមិនខ្វល់ពីសុវត្ថិភាពរបស់បងប្អូនប្រុសស្រីឡើយ អ្វីដែលសំខាន់សម្រាប់ពួកគេគឺការរត់គេចខ្លួន។ ពួកគេថែមទាំងមាន «ផែនការសម្ងាត់» មួយទៀតផង ជាផែនការដើម្បីការពារខ្លួនពួកគេ៖ ពេលគ្រោះថ្នាក់មកដល់ពួកគេ ឬពួកគេត្រូវបានចាប់ខ្លួនភ្លាម ពួកគេនឹងនិយាយអ្វីគ្រប់យ៉ាងដែលពួកគេដឹង ដើម្បីលាងខ្លួនឱ្យស្អាត និងដោះសាឱ្យរួចខ្លួន ពីការទទួលខុសត្រូវទាំងអស់ ដើម្បីរក្សាសុវត្ថិភាពផ្ទាល់ខ្លួនរបស់ពួកគេ។ នេះគឺជាផែនការដែលពួកគេបានត្រៀមទុកជាស្រេច។ មនុស្សទាំងនេះមិនសុខចិត្តរងការធ្វើទុក្ខបុកម្នេញដោយសារការជឿលើព្រះជាម្ចាស់ឡើយ ពួកគេខ្លាចត្រូវបានចាប់ខ្លួន រងទារុណកម្ម និងត្រូវកាត់ទោស។ ការពិតគឺថា ពួកគេបានចុះញ៉មនឹងសាតាំងនៅក្នុងចិត្តរបស់ពួកគេជាយូរមកហើយ។ ពួកគេភ័យខ្លាចយ៉ាងខ្លាំងចំពោះអំណាចនៃរបបបែបសាតាំង ហើយកាន់តែខ្លាចថែមទៀតចំពោះរឿងដូចជាការធ្វើទារុណកម្ម និងការសួរចម្លើយយ៉ាងចាស់ដៃដែលធ្លាក់មកលើពួកគេ។ ហេតុដូច្នេះហើយ សម្រាប់ពួកទទឹងនឹងព្រះគ្រីស្ទ ប្រសិនបើអ្វីៗដំណើរការទៅដោយរលូន ហើយគ្មានការគំរាមកំហែងទាល់តែសោះចំពោះសុវត្ថិភាពរបស់ពួកគេ ឬគ្មានបញ្ហាអ្វីឡើយ ហើយគ្មានគ្រោះថ្នាក់ដែលអាចកើតមានទេនោះ ពួកគេអាចនឹងថ្វាយសេចក្ដីខ្នះខ្នែង និង «ភាពស្មោះត្រង់» របស់ខ្លួន ហើយថែមទាំងទ្រព្យសម្បត្តិរបស់ពួកគេទៀតផង។ ប៉ុន្តែ ប្រសិនបើកាលៈទេសៈមិនល្អ ហើយពួកគេអាចត្រូវបានចាប់ខ្លួនគ្រប់ពេលដោយសារការជឿលើព្រះជាម្ចាស់ និងការបំពេញភារកិច្ចរបស់ខ្លួន ហើយប្រសិនបើការជឿរបស់ពួកគេលើព្រះជាម្ចាស់អាចនឹងធ្វើឱ្យពួកគេត្រូវបានបញ្ឈប់ពីតំណែងមន្រ្តី ឬត្រូវអស់អ្នកដែលស្និទ្ធស្នាលនឹងពួកគេបោះបង់ចោល នោះពួកគេនឹងប្រុងប្រយ័ត្នខ្លាំងជាពិសេស ដោយមិនផ្សាយដំណឹងល្អ និងមិនធ្វើបន្ទាល់ថ្វាយព្រះជាម្ចាស់ឡើយ ហើយក៏មិនបំពេញភារកិច្ចរបស់ពួកគេដែរ។ ពេលមានសញ្ញានៃបញ្ហាបន្តិចបន្តួច ពួកគេដកខ្លួនថយដូចជាអណ្ដើកលាក់ខ្លួនក្បាលក្នុងស្នូករបស់វាអ៊ីចឹង។ ពេលមានសញ្ញានៃបញ្ហាបន្តិចបន្តួច ពួកគេចង់ប្រគល់សៀវភៅព្រះបន្ទូលរបស់ព្រះជាម្ចាស់ និងអ្វីៗដែលពាក់ព័ន្ធនឹងការជឿលើព្រះជាម្ចាស់ទៅឱ្យពួកជំនុំវិញភ្លាមៗ ដើម្បីរក្សាខ្លួនពួកគេឱ្យមានសុវត្ថិភាព និងមិនមានគ្រោះថ្នាក់។ តើមនុស្សបែបនេះមិនមានគ្រោះថ្នាក់ទេឬ? ប្រសិនបើត្រូវបានចាប់ខ្លួន តើពួកគេនឹងមិនក្លាយជាយូដាសទេឬ? ពួកទទឹងនឹងព្រះគ្រីស្ទមានគ្រោះថ្នាក់ខ្លាំងណាស់ ដល់ថ្នាក់ពួកគេអាចនឹងក្លាយជាយូដាសបានគ្រប់ពេល គឺតែងតែមានលទ្ធភាពដែលពួកគេនឹងក្បត់ព្រះជាម្ចាស់ជានិច្ច។ លើសពីនេះទៅទៀត ពួកគេអាត្មានិយម និងគួរឱ្យស្អប់ខ្ពើមដល់កម្រិតកំពូល។ នេះត្រូវបានកំណត់ដោយសារជាតិធម្មជាតិរបស់ពួកទទឹងនឹងព្រះគ្រីស្ទ។

អ្នកខ្លះអាចនឹងនិយាយថា៖ «ប្រហែលជាមនុស្សដែលមានការបង្ហាញចេញទាំងនេះ មានតែនៅក្នុងប្រទេសរបស់នាគដ៏ធំមានសម្បុរក្រហម ក្នុងបរិបទសង្គមនៃប្រទេសចិនប៉ុណ្ណោះ។ ពេលអ្នកទៅដល់ក្រៅប្រទេស គ្មានការធ្វើទុក្ខបុកម្នេញ ឬការចាប់ខ្លួនទេ ដូច្នេះសុវត្ថិភាពផ្ទាល់ខ្លួនលែងជារឿងសំខាន់ហើយ។ តើនៅតែមានភាពចាំបាច់សម្រាប់ប្រធានបទនេះទៀតឬទេ?» តើអ្នករាល់គ្នាគិតថាវាមានភាពចាំបាច់ដែរឬទេ? (មាន។) សូម្បីតែនៅក្រៅប្រទេសក៏ដោយ ក៏មនុស្សជាច្រើនដែលបំពេញភារកិច្ចនៅក្នុងដំណាក់របស់ព្រះជាម្ចាស់ បង្ហាញឥរិយាបថទាំងនេះជាញឹកញាប់ដែរ។ ពេលពិភាក្សាដល់ការវាយប្រហារ ការមួលបង្កាច់ និងចលនាប្រឆាំងនឹងដំណាក់របស់ព្រះជាម្ចាស់ដោយរបបនយោបាយនៃប្រទេសណាមួយ ដោយអ្នកគ្មានជំនឿ ឬដោយពិភពសាសនាភ្លាម មនុស្សមួយចំនួនមានអារម្មណ៍ភ័យខ្លាច និងកំសាកយ៉ាងខ្លាំងនៅក្នុងជម្រៅចិត្តរបស់ពួកគេ។ ពួកគេថែមទាំងអាចនឹងមានអារម្មណ៍ថា ពួកគេមុខជាមានភាពប្រសើរជាងនៅពេលនេះ ហើយមានសេរីភាពជាង ប្រសិនបើពួកគេមិនជឿលើព្រះជាម្ចាស់ អ្នកខ្លះស្ដាយក្រោយដែលបានដាក់សេចក្ដីជំនឿលើព្រះជាម្ចាស់ ហើយនៅក្នុងចិត្តរបស់ពួកគេ អ្នកខ្លះថែមទាំងគិតចង់ដកខ្លួនថយ និងមានគំនិតចង់បោះបង់ទៀតផង។ គ្រប់ពេលវេលា មនុស្សបែបនេះបារម្ភពីសុវត្ថិភាពផ្ទាល់ខ្លួនរបស់ពួកគេ ដោយមានអារម្មណ៍ថាគ្មានអ្វីសំខាន់ជាងរឿងនេះឡើយ។ ជីវិតរបស់ពួកគេ និងសុវត្ថិភាពផ្ទាល់ខ្លួនរបស់ពួកគេ គឺជាក្ដីបារម្ភចម្បងបំផុតនៅក្នុងជម្រៅចិត្តរបស់ពួកគេ។ ដូច្នេះ នៅពេលប្រឈមមុខនឹងការដែលពិភពលោក និងមនុស្សជាតិទាំងមូលបង្ខូចកេរ្តិ៍ឈ្មោះ មួលបង្កាច់ ព្រមទាំងថ្កោលទោសពួកជំនុំ និងកិច្ចការរបស់ព្រះជាម្ចាស់ មនុស្សទាំងនេះមិនឈរនៅខាងព្រះជាម្ចាស់នៅក្នុងចិត្តរបស់ពួកគេឡើយ។ ផ្ទុយទៅវិញ នៅពេលរឿងទាំងនេះកើតឡើង នៅពេលពួកគេឮពាក្យសម្ដីបង្ខូចកេរ្តិ៍ឈ្មោះ និងថ្កោលទោសព្រះជាម្ចាស់ នៅក្នុងជម្រៅចិត្ត ពួកគេឈរនៅខាងប្រឆាំងនឹងព្រះជាម្ចាស់។ ពួកគេអន្ទះសាយ៉ាងខ្លាំងចង់ផ្ដាច់ទំនាក់ទំនងរវាងខ្លួនពួកគេ និងព្រះជាម្ចាស់ ដំណាក់របស់ទ្រង់ និងពួកជំនុំ។ លើសពីនេះទៅទៀត ក្នុងគ្រាបែបនេះ ការទទួលស្គាល់ថាពួកគេជឿលើព្រះជាម្ចាស់ គឺជាកិច្ចការដ៏លំបាក និងឈឺចាប់មួយសម្រាប់ពួកគេ។ ពួកគេពិតជាមិនចង់មានការពាក់ព័ន្ធណាមួយជាមួយព្រះជាម្ចាស់ ដំណាក់របស់ទ្រង់ ឬពួកជំនុំឡើយ។ ក្នុងពេលបែបនេះ ពួកគេមានអារម្មណ៍មិនស្រួល ហើយថែមទាំងខ្មាសអៀន និងមិនហ៊ានបង្ហាញមុខ ក្នុងការធ្វើជាសមាជិកនៃដំណាក់របស់ព្រះជាម្ចាស់ឡើយ។ តើមនុស្សបែបនេះពិតជាអ្នកដើរតាមព្រះជាម្ចាស់មែនឬ? តើពួកគេពិតជាបានបោះបង់អ្វីៗគ្រប់យ៉ាងដើម្បីដើរតាមព្រះជាម្ចាស់មែនឬ? (មិនមែនទេ។) នៅពេលមនុស្សជឿលើព្រះជាម្ចាស់នៅប្រទេសចិនដីគោក ពួកគេប្រឈមមុខនឹងការធ្វើទុក្ខបុកម្នេញ និងការចាប់ខ្លួនជាញឹកញាប់ ហើយជារឿយៗជួបប្រទះនឹងបញ្ហាសុវត្ថិភាពផ្ទាល់ខ្លួន។ ទោះបីជាមជ្ឈដ្ឋាននៅក្រៅប្រទេសមិនសូវអាក្រក់ក៏ដោយ ក៏មនុស្សនៅតែជួបប្រទះនឹងកាលៈទេសៈស្រដៀងគ្នានេះដែរ។ ពួកគេប្រឈមមុខនឹងការមួលបង្កាច់ និងការថ្កោលទោសពីពិភពសាសនា ហើយពួកគេត្រូវតែប្រឈមមុខនឹងភាពព្រងើយកន្តើយ ឬសេចក្ដីថ្លែងដែលបង្ហាញពីការមិនយល់មួយចំនួនពីប្រទេសផ្សេងៗចំពោះពួកជំនុំ។ អ្នកខ្លះមានអារម្មណ៍វង្វេង ហើយថែមទាំងមានភាពមិនច្បាស់លាស់ និងការសង្ស័យថា តើកិច្ចការរបស់ព្រះជាម្ចាស់គឺពិតប្រាកដឬអត់ ដោយចោទសួរពីភាពត្រឹមត្រូវរបស់ព្រះជាម្ចាស់កាន់តែខ្លាំង។ ហេតុដូច្នេះហើយ ដោយសារពួកគេគិតគូរពីសុវត្ថិភាពផ្ទាល់ខ្លួនរបស់ពួកគេជាញឹកញាប់ ពួកគេមិនអាចបំពេញភារកិច្ចរបស់ខ្លួននៅក្នុងដំណាក់របស់ព្រះជាម្ចាស់ដោយចិត្តនឹងនរ និងសុខស្រួលបានឡើយ។ តើបុគ្គលទាំងនេះពិតជាបានប្រគល់ជីវិតរបស់ពួកគេថ្វាយព្រះជាម្ចាស់មែនឬ? (អត់ទេ ពួកគេមិនបានធ្វើដូច្នេះទេ។) អ្នកខ្លះថែមទាំងគិតថា៖ «ការមកក្រៅប្រទេសមានន័យថាគេចផុតពីក្រញ៉ាំរបស់នាគដ៏ធំមានសម្បុរក្រហម តើមែនទេ? តើនៅក្រៅប្រទេសគ្មានសេរីភាពសាសនាទេឬ? តើអ្វីៗគ្រប់យ៉ាងមិនមានសេរីភាព និងរួចរំដោះទេឬ? ដោយសារព្រះជាម្ចាស់បានដឹកនាំយើងមកក្រៅប្រទេសដើម្បីបំពេញភារកិច្ចរបស់យើង ហេតុអ្វីបានជាយើងនៅតែត្រូវប្រឈមមុខនឹងស្ថានភាពដ៏អាក្រក់ដដែលនេះ? ហេតុអ្វីបានជាយើងនៅតែត្រូវរៀនមេរៀនទាំងនេះ និងឆ្លងកាត់ការរងទុក្ខវេទនានេះនៅក្រៅប្រទេស?» អ្នកខ្លះមានការសង្ស័យនៅក្នុងចិត្ត ហើយអ្នកខ្លះមិនត្រឹមតែសង្ស័យប៉ុណ្ណោះទេ ថែមទាំងទាស់ទទឹងទៀតផង ដោយមានសំណួរក្នុងចិត្តដូចជា៖ «ដោយសារវាជាផ្លូវពិត ដោយសារវាជាកិច្ចការរបស់ព្រះជាម្ចាស់ ហេតុអ្វីបានជាពួកយើង ដែលស្មោះត្រង់ក្នុងការបំពេញភារកិច្ចរបស់ខ្លួន ដែលបានបោះបង់អ្វីៗគ្រប់យ៉ាងដើម្បីលះបង់ខ្លួនដើម្បីព្រះជាម្ចាស់ នៅតែត្រូវស៊ូទ្រាំនឹងការប្រព្រឹត្តចំពោះដោយអយុត្តិធម៌បែបនេះនៅក្នុងពិភពលោកនេះ?» ពួកគេមិនយល់ឡើយ។ ដោយសារពួកគេមិនយល់ ហើយពួកគេផ្ដល់អាទិភាពលើសុវត្ថិភាពផ្ទាល់ខ្លួនរបស់ពួកគេលើសអ្វីៗទាំងអស់ ហេតុដូច្នេះហើយ ពួកគេបង្វែរការមិនយល់នេះទៅជាការរអ៊ូរទាំ និងការចោទសួរឆ្ពោះទៅកាន់ព្រះជាម្ចាស់។ តើមិនមែនអ៊ីចឹងទេឬ? (មែនហើយ។) អ្នកខ្លះនៅក្រៅប្រទេស ថែមទាំងខ្លាចមិនហ៊ានប្រថុយនឹងហានិភ័យក្នុងការបំពេញភារកិច្ចរបស់ខ្លួនទៀតផង។ ប្រសិនបើពួកគេត្រូវបានចាត់តាំងឱ្យបំពេញភារកិច្ចដែលពាក់ព័ន្ធនឹងហានិភ័យមួយចំនួន ពួកគេរកលេសដូចជា៖ «ខ្ញុំមិនស័ក្ដិសមនឹងភារកិច្ចនេះទេ។ គ្រួសាររបស់ខ្ញុំនៅប្រទេសចិនដីគោកនៅឡើយ ហើយប្រសិនបើនាគដ៏ធំមានសម្បុរក្រហមរកខ្ញុំឃើញ តើវានឹងមិនមានបញ្ហាសម្រាប់ខ្ញុំទេឬ?» ពួកគេបដិសេធមិនបំពេញភារកិច្ចបែបនេះឡើយ។ ពួកគេជ្រើសរើសរក្សាខ្លួនឯង ការពារសុវត្ថិភាពផ្ទាល់ខ្លួនរបស់ពួកគេ និងសង្គ្រោះជីវិតរបស់ពួកគេផ្ទាល់។ ពួកគេទុកផ្លូវក្រោយសម្រាប់ខ្លួនឯង ជំនួសឱ្យការប្រគល់ខ្លួនទាំងស្រុង ការលះបង់អ្វីៗគ្រប់យ៉ាង និងការបោះបង់អ្វីៗគ្រប់យ៉ាងដើម្បីទទួលយកភារកិច្ចរបស់ខ្លួន។ ពួកគេមិនអាចសម្រេចរឿងនេះបានឡើយ។ ទាំងនេះគឺជាឥរិយាបថខ្លះៗរបស់ពួកគេ នៅពេលនិយាយដល់សុវត្ថិភាពផ្ទាល់ខ្លួនរបស់ពួកគេ។ អ្នកខ្លះមានអារម្មណ៍មិនស្រួលនៅក្នុងចិត្ត ហើយឧស្សាហ៍អធិដ្ឋានអំពីរឿងនេះ។ អ្នកខ្លះឧស្សាហ៍មានអារម្មណ៍ភ័យខ្លាច និងកំសាក ដោយគិតថាកម្លាំងរបស់សាតាំងខ្លាំងពេក តើមនុស្សធម្មតាដូចជាពួកគេម្ដេចនឹងអាចទប់ទល់បានទៅ? ហេតុដូច្នេះហើយ ពួកគេឧស្សាហ៍ភ័យខ្លាច និងបារម្ភអំពីរឿងនេះ។ អ្នកខ្លះថែមទាំងមានអារម្មណ៍ថា ពេលពួកគេត្រូវគេចាប់ខ្លួនភ្លាម ពួកជំនុំ ឬដំណាក់របស់ព្រះជាម្ចាស់នឹងមិនអាចធ្វើអ្វីបានឡើយ ហើយគ្មាននរណាម្នាក់នឹងអាចជួយអ្វីបានទេ ប្រសិនបើមានរឿងអ្វីកើតឡើង។ ដូច្នេះ ពួកគេគិតថាអ្វីដែលសំខាន់បំផុតគឺត្រូវការពារខ្លួនឯង។ ហេតុដូច្នេះហើយ នៅពេលពួកគេត្រូវចេញមុខ និងទទួលយកភារកិច្ចដែលមានហានិភ័យ ពួកគេលាក់ខ្លួន ហើយគ្មាននរណាម្នាក់អាចបញ្ចុះបញ្ចូលពួកគេបានឡើយ។ ពួកគេអះអាងថាពួកគេគ្មានសមត្ថភាព ដោយរកលេស និងហេតុផលគ្រប់បែបយ៉ាងដើម្បីបដិសេធភារកិច្ចសំខាន់ៗដែលដំណាក់របស់ព្រះជាម្ចាស់បានផ្ទុកផ្ដាក់ដល់ពួកគេ។ ប្រសិនបើមជ្ឈដ្ឋានល្អ មនុស្សទាំងនេះប្រហែលជាហ៊ានឈរនៅទីសាធារណៈនៅចំពោះមុខហ្វូងមនុស្សយ៉ាងច្រើនដោយកាន់មីក្រូហ្វូន ហើយស្រែកថា៖ «ខ្ញុំជឿលើព្រះដ៏មានគ្រប់ព្រះចេស្ដា ខ្ញុំគឺជាសមាជិករបស់ពួកជំនុំនៃព្រះដ៏មានគ្រប់ព្រះចេស្ដា។ ខ្ញុំសង្ឃឹមថាអ្នកគ្រប់គ្នាអាចមកស្វែងយល់ពីផ្លូវពិតនេះបាន»។ ពួកគេអាចធ្វើបែបនេះដោយគ្មានការភ័យខ្លាចអ្វីឡើយ នៅពេលសុវត្ថិភាពផ្ទាល់ខ្លួនរបស់ពួកគេមិនប្រឈមនឹងហានិភ័យ។ ពេលមានតម្រុយនៃការគំរាមកំហែងសូម្បីតែបន្តិច ឬមានស្ថានភាពណាមួយដែលពាក់ព័ន្ធនឹងសុវត្ថិភាពផ្ទាល់ខ្លួនរបស់ពួកគេ ឬនៅពេលមានកាលៈទេសៈកើតឡើងភ្លាមៗ សេចក្ដីក្លៀវក្លារបស់ពួកគេក៏បាត់បង់ «ភាពស្មោះត្រង់» របស់ពួកគេក៏រលាយបាត់ ហើយ «សេចក្ដីជំនឿ» របស់ពួកគេក៏បាត់បង់ទៅដែរ។ ពួកគេដឹងតែពីរត់គេចទីនេះទីនោះប៉ុណ្ណោះ ដោយតែងតែព្យាយាមស្វែងរកកិច្ចការដែលគេមិនងាយកត់សម្គាល់ឃើញ និងនៅពីក្រោយឆាកដើម្បីធ្វើ ដោយរុញច្រានកិច្ចការ និងភារកិច្ចដែលតម្រូវឱ្យចេញមុខ និងប្រថុយនឹងហានិភ័យទៅឱ្យអ្នកដទៃ។ ពេលមជ្ឈដ្ឋានបានប្រសើរឡើងវិញភ្លាម ពួកគេក៏លេចមុខមកវិញដូចជាតួក្រមិចក្រមើមនៅលើឆាកអ៊ីចឹង។ ហេតុអ្វីបានជាពួកគេលេចមុខមកវិញ? គឺដើម្បីចាប់ផ្ដើមបង្ហាញពីខ្លួនឯង ដើម្បីឱ្យមនុស្សដឹងពីអត្ថិភាពរបស់ពួកគេ ដើម្បីបង្ហាញព្រះជាម្ចាស់ពីសេចក្ដីក្លៀវក្លារបស់ពួកគេ ដើម្បីឱ្យព្រះជាម្ចាស់ទតឃើញភាពស្មោះត្រង់របស់ពួកគេនៅពេលនោះ ហើយក្នុងពេលជាមួយគ្នានោះ គឺដើម្បីប៉ះប៉ូវនូវអ្វីដែលពួកគេបានធ្វើពីមុន ដោយខិតខំប្រឹងប្រែងយ៉ាងខ្លាំងដើម្បីស្រោចស្រង់ស្ថានការណ៍ឡើងវិញ។ ក៏ប៉ុន្តែ ពេលមានសញ្ញានៃបញ្ហាសូម្បីតែបន្តិច ឬមានការផ្លាស់ប្ដូរនៅក្នុងមជ្ឈដ្ឋាន មនុស្សទាំងនេះក៏បាត់មុខម្ដងទៀត ហើយទៅលាក់ខ្លួនបាត់។

នៅពេលដែលកិច្ចការផ្សាយដំណឹងល្អទើបតែចាប់ផ្ដើមសាយភាយ ការផ្សាយដំណឹងល្អគឺមានការលំបាកយ៉ាងខ្លាំង។ នៅពេលនោះ មិនសូវមានមនុស្សច្រើនទេដែលអាចផ្សាយដំណឹងល្អបាន ហើយអស់អ្នកដែលបានផ្សាយនោះ ក៏មានការយល់ដឹងរាក់កំផែលអំពីសេចក្ដីពិតដែរ។ ពួកគេមិនអាចញែកដឹងពីសញ្ញាណសាសនារបស់មនុស្សបានល្អនោះទេ ហើយវាជារឿងលំបាកក្នុងការទទួលបានមនុស្ស។ លើសពីនេះទៅទៀត ការផ្សាយដំណឹងល្អក៏មានហានិភ័យផងដែរ។ នៅពេលជួបប្រទះនឹងមនុស្សដែលមានភាពជាមនុស្សល្អគួរសម យ៉ាងច្រើនបំផុត ពួកគេគ្រាន់តែបដិសេធមិនទទួលយក ហើយក៏ចប់រឿងទៅ ប៉ុន្តែពួកគេនឹងមិនធ្វើបាប ឬប្រមាថអ្នកឡើយ។ ប្រសិនបើអ្នករក្សាទំនាក់ទំនងជាមួយពួកគេ នោះប្រហែលជានៅតែមានសង្ឃឹមក្នុងការទទួលបានពួកគេ ដែលនឹងផ្ដល់លទ្ធផលខ្លះ។ ក៏ប៉ុន្តែ នៅពេលជួបប្រទះនឹងមនុស្សអាក្រក់ ឬគ្រូគង្វាល និងពួកចាស់ទុំមកពីនិកាយផ្សេងៗ មនុស្សទាំងនេះមិនត្រឹមតែបដិសេធមិនទទួលយកប៉ុណ្ណោះទេ ថែមទាំងដឹកនាំការវាយប្រហាររួមគ្នា បង្ខំអ្នកឱ្យសារភាពបាបរបស់ខ្លួន ហើយប្រសិនបើអ្នកមិនសារភាពទេ ពួកគេអាចនឹងវាយដំអ្នកទៀតផង។ ក្នុងករណីធ្ងន់ធ្ងរជាងនេះ ពួកគេថែមទាំងអាចនឹងប្ដឹងប៉ូលិស និងប្រគល់អ្នកទៅប៉ុស្តិ៍ប៉ូលិស ដែលធ្វើឱ្យអ្នកប្រឈមនឹងគ្រោះថ្នាក់នៃការជាប់ឃុំឃាំងបានគ្រប់ពេល។ អ្នកដឹកនាំពួកជំនុំមួយចំនួនមិនត្រូវបានរឹតត្បិតដោយរឿងទាំងនេះឡើយ។ ពួកគេបន្តបំពេញភារកិច្ចរបស់ខ្លួននៅពេលដែលពួកគេគួរធ្វើ ហើយថែមទាំងនាំមុខក្នុងការផ្សាយដំណឹងល្អ និងធ្វើបន្ទាល់ថ្វាលព្រះជាម្ចាស់ទៀតផង។ ក៏ប៉ុន្តែ អ្នកដែលគេហៅថាជាអ្នកដឹកនាំមួយចំនួន ឬអ្នកដឹកនាំក្លែងក្លាយទាំងនោះ មិនបានធ្វើបែបនេះឡើយ។ នៅពេលពួកគេប្រឈមមុខនឹងគ្រោះថ្នាក់បែបនេះ ពួកគេនឹងមិនទៅដោយខ្លួនឯងទេ ប៉ុន្តែបែរជាបញ្ជូនអ្នកដទៃទៅវិញ។ ខ្ញុំបានឮអំពីអ្នកដឹកនាំម្នាក់ដែលបានដឹងថា អ្នកដែលអាចទទួលយកដំណឹងល្អម្នាក់ គឺជាអ្នកដឹកនាំនៅក្នុងនិកាយមួយ។ នាងមានបំណងចាត់នរណាម្នាក់ឱ្យទៅផ្សាយដំណឹងល្អដល់គាត់។ បន្ទាប់ពីគិតចុះគិតឡើង នាងរកមនុស្សដែលស័ក្ដិសមមិនបានទេ ហើយគិតថាវាស័ក្ដិសមជាងដែលនាងត្រូវទៅដោយខ្លួនឯង។ ក៏ប៉ុន្តែ នាងខ្លាចគ្រោះថ្នាក់ ហើយមិនចង់ទៅទេ ដូច្នេះនាងក៏បានចាត់ឱ្យប្អូនស្រីវ័យក្មេងអាយុដប់ប្រាំបី ឬដប់ប្រាំបួនឆ្នាំម្នាក់ទៅជំនួសវិញ។ តើអ្នករាល់គ្នាគិតយ៉ាងណាដែរ? តើនាងគួរតែចាត់ឱ្យប្អូនស្រីវ័យក្មេងនេះទៅដែរឬទេ? (នាងមិនគួរធ្វើបែបនេះទេ។) ហេតុអ្វីបានជានាងមិនគួរធ្វើបែបនេះ? (ពីព្រោះអ្នកដែលអាចទទួលយកដំណឹងល្អនោះ គឺជាអ្នកដឹកនាំនៅក្នុងនិកាយមួយដែលមានសញ្ញាណសាសនាជាច្រើន។ ប្អូនស្រីវ័យក្មេងនោះមានកម្ពស់តូចទាប មានការយល់ដឹងរាក់កំផែលអំពីសេចក្ដីពិត មិនអាចប្រកបគ្នាអំពីសេចក្ដីពិតដើម្បីដោះស្រាយបញ្ហារបស់អ្នកដែលអាចទទួលយកដំណឹងល្អនោះបានទេ ហើយនាងមិនត្រឹមតែមិនអាចបង្វែរគំនិតគាត់ឱ្យមកជឿប៉ុណ្ណោះទេ ប៉ុន្តែនាងខ្លួនឯងអាចនឹងត្រូវគេបំភាន់ទៀតផង។) បើគិតពីអាយុរបស់នាង តើប្អូនស្រីវ័យក្មេងនេះពិតជាអាចយល់សេចក្ដីពិតបានកម្រិតណាទៅ? តើនាងមានចំណេះដឹងអំពីព្រះគម្ពីរប៉ុនណាទៅ? តើនាងមានសង្ឃឹមប៉ុនណាក្នុងការបង្វែរគំនិតអ្នកដឹកនាំមកពីនិកាយនោះឱ្យទទួលជឿ? ដោយសារតែអាយុរបស់នាង នាងប្រាកដជាមិនសូវមានបទពិសោធក្នុងការផ្សាយដំណឹងល្អឡើយ។ លើសពីនេះទៅទៀត នាងទើបតែពេញវ័យ ហើយខ្វះបទពិសោធ។ តើនាងអាចមើលធ្លុះពីសញ្ញាណ គំនិត និងការលំបាករបស់មនុស្សធំបានដែរឬទេ? (អត់ទេ នាងមិនអាចមើលធ្លុះទេ។) ប្រាកដជាមិនអាចទេ។ នៅអាយុរបស់នាង នាងពិតជាមិនអាចដោះស្រាយជាមួយនឹងគំនិតរបស់មនុស្សធំបានឡើយ។ ចូរប្រាប់ខ្ញុំមកមើល បើគិតពីអាយុរបស់នាង តើប្អូនស្រីវ័យក្មេងនេះគឺជាជម្រើសដ៏ល្អបំផុតដែរឬទេ? (នាងមិនមែនជាជម្រើសដ៏ល្អបំផុតទេ។) នាងមិនមែនជាជម្រើសដ៏ល្អបំផុតឡើយ។ ដូច្នេះ តាមរយៈការបញ្ជូនប្អូនស្រីវ័យក្មេងនេះទៅ តើអ្នកដឹកនាំរូបនេះមានចេតនាត្រឹមត្រូវដែរឬទេ? (នាងមិនមានចេតនាត្រឹមត្រូវទេ។) នាងមិនមានចេតនាត្រឹមត្រូវឡើយ។ នាងមិនគួរបញ្ជូនប្អូនស្រីវ័យក្មេងនេះទៅទេ។ ក្រោយមក នៅពេលដែលប្អូនស្រីវ័យក្មេងនេះបានទាក់ទងជាមួយអ្នកដឹកនាំនៃនិកាយនោះ ហើយដឹងថាគាត់មិនមែនជាមនុស្សល្អ នាងក៏បានរាយការណ៍ប្រាប់អ្នកដឹកនាំវិញ ដោយបញ្ជាក់ថានាងមានអារម្មណ៍ភ័យខ្លាចយ៉ាងខ្លាំង ហើយមិនហ៊ានទៅម្ដងទៀតឡើយ។ អ្នកដឹកនាំរូបនេះបានដាក់សម្ពាធលើនាង ដោយទទូចថា៖ «មិនបានទេ នេះគឺជាភារកិច្ចរបស់អ្នក ហើយអ្នកត្រូវតែទៅ!» ប្អូនស្រីវ័យក្មេងនោះត្រូវបានបង្ខំរហូតដល់យំ ហើយនិយាយថា៖ «វាជាភារកិច្ចរបស់ខ្ញុំ ហើយខ្ញុំគួរតែទៅ ប៉ុន្តែខ្ញុំមិនអាចដោះស្រាយវាបានទេ ខ្ញុំមិនអាចធ្វើបានទេ»។ ទោះជាយ៉ាងណាក៏ដោយ អ្នកដឹកនាំរូបនេះមិនព្រមបន្ធូរបន្ថយឡើយ ហើយបន្តនិយាយថា៖ «ទោះបីជាអ្នកមិនអាចធ្វើបានក៏ដោយ ក៏អ្នកត្រូវតែទៅដែរ គ្មាននរណាផ្សេងទៀតទេ ដូច្នេះត្រូវតែជាអ្នក!» តើអ្នករាល់គ្នាគិតថា នេះជាអ្នកដឹកនាំប្រភេទណាទៅ? នាងមិនត្រឹមតែការពារខ្លួនឯងនៅពេលមានគ្រោះថ្នាក់មកដល់ប៉ុណ្ណោះទេ ប៉ុន្តែនាងក៏បានធ្វើឱ្យអ្នកដទៃឱ្យជួបគ្រោះថ្នាក់ ខណៈពេលដែលនាងដកខ្លួនថយទៀតផង។ សូម្បីតែក្នុងស្ថានភាពដែលប្អូនស្រីវ័យក្មេងនេះបានបញ្ជាក់ពីភាពអសមត្ថភាពរបស់ខ្លួន ហើយថែមទាំងយំដោយក្ដីភ័យខ្លាចក៏ដោយ ក៏នាងនៅតែមិនព្រមដែរ។ តើនេះជាមនុស្សថោកទាបប្រភេទណាទៅ? តើនេះជាមនុស្សដែរទេ? (មិនមែនទេ។) នាងមិនមែនជាមនុស្សឡើយ។ នាងមិនបានគិតគូរពីសុវត្ថិភាពរបស់បងប្អូនប្រុសស្រីរបស់នាងឡើយ គឺគិតតែពីខ្លួនឯងប៉ុណ្ណោះ។ នាងថែមទាំងដោះដូរសុវត្ថិភាពរបស់អ្នកដទៃដើម្បីផលប្រយោជន៍ផ្ទាល់ខ្លួន ដូចជាឪពុកម្ដាយដែលញៀនល្បែងទាំងនោះអ៊ីចឹង ដែលនៅពេលពួកគេចាញ់អស់ប្រាក់ ហើយគ្មានសល់អ្វីសោះ ពួកគេក៏យកកូនស្រីបង្កើតរបស់ខ្លួនទៅបញ្ចាំដើម្បីសងបំណុល ដើម្បីឱ្យពួកគេអាចឆ្លងកាត់គ្រាលំបាក និងគេចផុតពីមហន្តរាយ ដោយលះបង់មនុស្សដែលពួកគេស្រឡាញ់បំផុត ដើម្បីដោះដូរយកសេចក្ដីសុខផ្ទាល់ខ្លួន។ តើអ្នកដឹកនាំរូបនេះជាមនុស្សថោកទាបប្រភេទណាទៅ? តើនាងនៅមានភាពជាមនុស្សសេសសល់ដែរឬទេ? (គ្មានទេ។) នាងគ្មានភាពជាមនុស្សសូម្បីតែបន្តិចឡើយ។ ផ្អែកលើឥរិយាបថនេះ តើមនុស្សបែបនេះអាចត្រូវបានកំណត់លក្ខណៈជាអាទទឹងនឹងព្រះគ្រីស្ទបានដែរឬទេ? (អាចបាន។) គឺពិតជាបានមែន! អ្នកខ្លះអាចនឹងនិយាយថា៖ «អ្វីដែលពួកគេកំពុងធ្វើ គឺដើម្បីប្រយោជន៍កិច្ចការរបស់ពួកជំនុំ ដើម្បីផ្សាយដំណឹងល្អទេតើ។ តើពួកគេមិនមានចេតនាល្អទេឬ? តើពួកគេមិនកំពុងធ្វើបែបនេះដើម្បីការពារផលប្រយោជន៍នៃដំណាក់របស់ព្រះជាម្ចាស់ទេឬ? តើពួកគេម្ដេចនឹងអាចត្រូវបានកំណត់លក្ខណៈជាពួកទទឹងនឹងព្រះគ្រីស្ទទៅ?» តើធ្លាប់មាននរណាម្នាក់គិតបែបនេះដែរឬទេ? តើការជជែកវែកញែកបែបនេះអាចយកជាការបានដែរឬទេ? (អត់ទេ មិនបានទេ។) ដូច្នេះ ចូរប្រាប់ខ្ញុំមកមើល តើបញ្ហានេះមានធម្មជាតិបែបណា? (អ្នកដឹកនាំរូបនេះ ដើម្បីប្រយោជន៍ និងសុវត្ថិភាពផ្ទាល់ខ្លួន បានប្រើជីវិត និងសុវត្ថិភាពរបស់ប្អូនស្រីវ័យក្មេងនោះធ្វើជាការតថ្លៃ ពោលគឺនាងមានចេតនារុញប្អូនស្រីនោះឱ្យធ្លាក់ជង្ហុកតែម្ដង នាងមានភាពជាមនុស្សដែលព្យាបាទយ៉ាងខ្លាំង។) និយាយឱ្យកាន់តែច្បាស់ទៅ អ្នកដឹកនាំរូបនេះ ដឹងយ៉ាងច្បាស់ថាប្អូនស្រីវ័យក្មេងនោះគ្មានសមត្ថភាពទាល់តែសោះក្នុងការធ្វើកិច្ចការនេះ ប៉ុន្តែនាងនៅតែរៀបចំការចាត់តាំងនេះឡើង ក្នុងគោលបំណងដើម្បីការពារខ្លួនឯង។ ក្នុងពេលជាមួយគ្នានោះ នាងធ្វើបែបនេះដើម្បីអាចរាយការណ៍ពីការបំពេញភារកិច្ចរបស់ខ្លួន ដោយលះបង់ផលប្រយោជន៍ និងសុវត្ថិភាពរបស់អ្នកដទៃ ដើម្បីសម្រេចគោលដៅផ្ទាល់ខ្លួន។ នោះហើយគឺជាចេតនារបស់នាង។ នាងមិនបានគិតគូរទាល់តែសោះថា តើនរណាមានសមត្ថភាពធ្វើកិច្ចការនេះ តើនរណាអាចបង្វែរគំនិតបុគ្គលនេះឱ្យទទួលជឿបាន ឬតើនរណាអាចធ្វើកិច្ចការនេះប្រកបដោយប្រសិទ្ធភាព ដោយស្វែងរកមនុស្សដែលល្អបំផុតសម្រាប់កិច្ចការនេះឡើយ។ សារជាតិនៃទង្វើរបស់នាង មិនមែនជាការបំពេញភារកិច្ចរបស់នាង ឬការបំពេញភាពស្មោះត្រង់ ឬការទទួលខុសត្រូវរបស់នាងឡើយ ប៉ុន្តែគឺដើម្បីអាចរាយការណ៍ប្រាប់ថ្នាក់លើរបស់នាង និងការពារខ្លួនឯងដោយលះបង់ផលប្រយោជន៍របស់អ្នកដទៃ ហើយថែមទាំងបង្កគ្រោះថ្នាក់ដល់អ្នកដទៃទៀតផង។ នាងបានប្រព្រឹត្តក្នុងរបៀបមួយដែលធ្វើឱ្យអ្នកដទៃគ្រោះថ្នាក់ ដើម្បីការពារខ្លួនឯង និងសម្រេចគោលដៅផ្ទាល់ខ្លួន តើនេះមិនមែនជាសារជាតិនៃរឿងនេះទេឬ? (មែនហើយ។) នោះហើយគឺជាសារជាតិនៃរឿងនេះ។ ហេតុដូច្នេះហើយ ទង្វើរបស់អ្នកដឹកនាំរូបនេះអាចត្រូវបានកំណត់លក្ខណៈថាជាទង្វើរបស់អាទទឹងនឹងព្រះគ្រីស្ទ។ តើនេះមិនមែនជាឫសគល់នៃបញ្ហាទេឬ? (មែនហើយ។) នេះគឺប្រាកដជាដូច្នោះហើយ។ ប្រសិនបើគ្មានបេក្ខជនដែលស័ក្ដិសមទេ ហើយប្អូនស្រីវ័យក្មេងនេះក៏មិននៅទីនោះដែរ ប្រសិនបើនាងត្រូវបានគេប្រាប់ឱ្យទៅបង្វែរគំនិតអ្នកដឹកនាំនៃនិកាយនោះឱ្យទទួលជឿដោយខ្លួនឯង តើនាងនឹងទៅដែរឬទេ? តើនាងអាចនិយាយបានដែរឬទេថា៖ «ប្រសិនបើគ្មានបេក្ខជនដែលស័ក្ដិសមទេ នោះខ្ញុំនឹងទៅ។ ខ្ញុំមិនខ្លាចឡើយ។ ទោះបីជាវាមានន័យថាត្រូវលះបង់ជីវិតរបស់ខ្ញុំដើម្បីទទួលបានបុគ្គលនេះក៏ដោយ ក៏ខ្ញុំសុខចិត្តបោះបង់វាចោលដែរ ពីព្រោះនេះគឺជាភារកិច្ច និងជាការទទួលខុសត្រូវរបស់ខ្ញុំ»? តើនាងអាចធ្វើបែបនោះបានដែរឬទេ? (មិនអាចទេ។) ហេតុអ្វីបានជាយើងនិយាយថានាងមិនអាចធ្វើវាបាន? យើងមិនមែនកំពុងស្មាននៅត្រង់នេះទេ។ តើយើងផ្អែកលើអ្វីនៅពេលនិយាយថានាងមិនអាចធ្វើបាន? (ពីព្រោះនៅពេលនាងកំពុងបំពេញភារកិច្ចរបស់ខ្លួន វាមិនមែនដើម្បីសម្រេចបានលទ្ធផល និងបង្វែរគំនិតអ្នកដែលអាចទទួលយកដំណឹងល្អនោះឱ្យទទួលជឿពិតប្រាកដឡើយ។ ហេតុដូច្នេះហើយ នាងគ្រាន់តែធ្វើឱ្យតែរួចពីដៃដោយបញ្ជូនប្អូនស្រីវ័យក្មេងនោះទៅ។ ប្រសិនបើប្អូនស្រីវ័យក្មេងនោះមិននៅទីនោះទេ នាងក៏នឹងមិនទៅដោយផ្ទាល់ខ្លួនឯងដើម្បីទទួលបានបុគ្គលនេះដែរ។) ត្រូវហើយ វានឹងទៅជាបែបនោះឯង។ ប្រសិនបើនាងឃើញថាគ្មានបេក្ខជនដែលស័ក្ដិសមទេ តើនាងមិនគួរទៅដោយខ្លួនឯងទេឬ? (មែនហើយ។) ប្រសិនបើនាងពិតជាស្មោះត្រង់ចំពោះភារកិច្ចរបស់នាងមែន ហើយមិនគិតគូរពីសុវត្ថិភាពផ្ទាល់ខ្លួនទេនោះ នាងមុខជាមិនឱ្យប្អូនស្រីវ័យក្មេងនោះទៅឡើយ គឺនាងនឹងទៅដោយខ្លួនឯង។ ដូច្នេះ តើការដែលនាងមិនទៅដោយខ្លួនឯងនេះ បង្ហាញពីបញ្ហាអ្វី? (គឺនាងកំពុងការពារសុវត្ថិភាព និងផលប្រយោជន៍ផ្ទាល់ខ្លួនរបស់នាង។) ត្រូវហើយ ដំណើររឿងគឺបែបនេះឯង។ ប្រសិនបើនាងពិតជាស្មោះត្រង់ចំពោះភារកិច្ចរបស់ខ្លួនមែន នាងនឹងរ៉ាប់រងការទទួលខុសត្រូវដ៏ធ្ងន់នេះដោយខ្លួនឯងហើយ។ ក៏ប៉ុន្តែ នាងមិនបានធ្វើបែបនោះទេ ផ្ទុយទៅវិញ នាងបានជ្រើសរើសបេក្ខជនដែលមិនស័ក្ដិសមបំផុតឱ្យទៅជំនួសនាងវិញ។ តើវាជាចេតនារបស់នាងឬ ក្នុងការបញ្ជូនមនុស្សដែលមិនស័ក្ដិសមបំផុតទៅកាន់កន្លែងដែលគ្រោះថ្នាក់បំផុត ដើម្បីសម្រេចគោលដៅផ្ទាល់ខ្លួនក្នុងការបិទបាំងខ្លួនឯងពីគ្រោះថ្នាក់ និងការពារខ្លួនឯងនោះ? (មែនហើយ។) នេះគឺជាឥរិយាបថរបស់ពួកទទឹងនឹងព្រះគ្រីស្ទ។ នេះគឺពាក់ព័ន្ធនឹងការចាត់មនុស្ស។

នៅប្រទេសចិនដីគោក នាគដ៏ធំមានសម្បុរក្រហមតែងតែបង្ក្រាប ចាប់ខ្លួន និងធ្វើទុក្ខបុកម្នេញអ្នកជឿលើព្រះជាម្ចាស់យ៉ាងឃោរឃៅជានិច្ច ដោយជារឿយៗធ្វើឱ្យពួកគេធ្លាក់ក្នុងមជ្ឈដ្ឋានដ៏គ្រោះថ្នាក់។ ឧទាហរណ៍៖ រដ្ឋាភិបាលប្រើលេសផ្សេងៗដើម្បីចាប់ខ្លួនអ្នកជឿ។ រាល់ពេលដែលពួកគេរកឃើញតំបន់ដែលអាទទឹងនឹងព្រះគ្រីស្ទរស់នៅ តើរឿងដំបូងដែលអាទទឹងនឹងព្រះគ្រីស្ទគិតដល់គឺជាអ្វី? គេមិនបានគិតពីការរៀបចំកិច្ចការរបស់ពួកជំនុំឱ្យបានត្រឹមត្រូវនោះទេ ប៉ុន្តែគិតពីរបៀបរត់គេចពីស្ថានភាពដ៏គ្រោះថ្នាក់នេះ។ នៅពេលពួកជំនុំប្រឈមនឹងការបង្ក្រាប និងការចាប់ខ្លួន ពួកទទឹងនឹងព្រះគ្រីស្ទមិនដែលចូលរួមក្នុងការងារដោះស្រាយបញ្ហាក្រោយមានរឿងកើតឡើងឡើយ។ ពួកគេមិនធ្វើការរៀបចំសម្រាប់ធនធាន ឬបុគ្គលិកដ៏សំខាន់របស់ពួកជំនុំឡើយ។ ផ្ទុយទៅវិញ ពួកគេរកលេស និងហេតុផលដើម្បីស្វែងរកកន្លែងដែលមានសុវត្ថិភាពសម្រាប់ខ្លួនឯង ហើយក៏ចប់រឿងទៅ។ ពេលសុវត្ថិភាពផ្ទាល់ខ្លួនរបស់ពួកគេត្រូវបានធានាហើយ ពួកគេកម្រនឹងចូលរួមដោយផ្ទាល់ក្នុងការរៀបចំកិច្ចការ បុគ្គលិក ឬធនធានរបស់ពួកជំនុំណាស់ ហើយពួកគេក៏មិនសាកសួរពីរឿងនេះ ឬធ្វើការរៀបចំជាក់លាក់ណាមួយដែរ។ នេះបណ្ដាលឱ្យធនធាន និងហិរញ្ញវត្ថុរបស់ពួកជំនុំមិនត្រូវបានផ្ទេរទៅកាន់ទីតាំងដែលមានសុវត្ថិភាពទាន់ពេលវេលា ហើយនៅទីបំផុត របស់ជាច្រើនត្រូវបាននាគដ៏ធំមានសម្បុរក្រហមរឹបអូស និងយកទៅបាត់ ដែលបង្កការខាតបង់យ៉ាងធំធេងដល់ពួកជំនុំ និងនាំឱ្យមានការចាប់ខ្លួនបងប្អូនប្រុសស្រីកាន់តែច្រើន។ នេះគឺជាលទ្ធផលនៃការដែលពួកទទឹងនឹងព្រះគ្រីស្ទគេចវេះពីការទទួលខុសត្រូវរបស់ខ្លួនលើកិច្ចការ។ នៅក្នុងជម្រៅចិត្តរបស់ពួកទទឹងនឹងព្រះគ្រីស្ទ សុវត្ថិភាពផ្ទាល់ខ្លួនរបស់ពួកគេតែងតែជាអាទិភាពចម្បង។ វាជាបញ្ហាមួយនៅក្នុងចិត្តរបស់ពួកគេ ដែលជាក្ដីបារម្ភជានិច្ចសម្រាប់ពួកគេ។ ពួកគេគិតក្នុងចិត្តថា៖ «ខ្ញុំមិនត្រូវមានរឿងឡើយ។ ទោះជាអ្នកណាត្រូវគេចាប់ក៏ដោយ ក៏ខ្ញុំមិនត្រូវឱ្យគេចាប់បានដែរ ខ្ញុំត្រូវតែនៅរស់។ ខ្ញុំនៅតែរង់ចាំដើម្បីទទួលបានចំណែកនៃសិរីល្អរបស់ព្រះជាម្ចាស់ នៅពេលដែលកិច្ចការរបស់ព្រះត្រូវបានបញ្ចប់។ ប្រសិនបើខ្ញុំត្រូវគេចាប់ខ្លួន ខ្ញុំនឹងធ្វើខ្លួនដូចជាយូដាស ហើយវានឹងចប់សព្វគ្រប់សម្រាប់ខ្ញុំហើយ។ វានឹងគ្មានលទ្ធផលល្អសម្រាប់ខ្ញុំឡើយ។ ខ្ញុំនឹងត្រូវបានដាក់ទោស»។ ហេតុដូច្នេះហើយ រាល់ពេលដែលពួកគេទៅធ្វើការនៅកន្លែងថ្មី ដំបូងពួកគេស៊ើបសួរមើលថាតើគ្រួសារណាដែលមានសុវត្ថិភាពបំផុត និងមានអំណាចបំផុត ដែលពួកគេអាចលាក់ខ្លួនពីការឆែកឆេររបស់រដ្ឋាភិបាល និងមានអារម្មណ៍ថាមានសុវត្ថិភាព។ ទីពីរ ពួកគេស្វែងរកគ្រួសារដែលមានលក្ខខណ្ឌរស់នៅល្អជាង ដែលមានសាច់ហូបរាល់ពេលញ៉ាំអាហារ មានម៉ាស៊ីនត្រជាក់នៅរដូវក្ដៅ និងមានម៉ាស៊ីនកម្ដៅនៅរដូវរងា។ លើសពីនេះទៅទៀត ពួកគេសាកសួរថាតើក្នុងចំណោមអ្នកជឿ មាននរណាដែលក្លៀវក្លាជាងគេ និងមានមូលដ្ឋានគ្រឹះរឹងមាំជាងគេ ជាមនុស្សដែលអាចផ្ដល់ការការពារនៅពេលមានបញ្ហាកើតឡើង។ ពួកគេស៊ើបសួររឿងទាំងអស់នេះជាមុនសិន។ បន្ទាប់ពីស៊ើបសួររួច ពួកគេរកបានកន្លែងមួយដើម្បីស្នាក់នៅ ហើយធ្វើកិច្ចការសើៗមួយចំនួន ផ្ញើសំបុត្រមួយ ឬបញ្ជូនព័ត៌មាន ឬការរៀបចំចាត់ចែងកិច្ចការខ្លះៗដោយផ្ទាល់មាត់។ ឥឡូវនេះ តើអ្នកគិតថាពួកទទឹងនឹងព្រះគ្រីស្ទមានសមត្ថភាពធ្វើកិច្ចការដែរឬទេ? ពេលមើលពីការដែលពួកគេគិតគូរ និងរៀបចំយ៉ាងល្អិតល្អន់ និងហ្មត់ចត់សម្រាប់សុវត្ថិភាពផ្ទាល់ខ្លួនរបស់ពួកគេ វាហាក់ដូចជាពួកគេដឹងពីរបៀបធ្វើកិច្ចការលម្អិត ពួកគេដឹងនៅក្នុងចិត្តពីរបៀបធ្វើវា។ ទោះជាយ៉ាងនេះក្ដី ចេតនារបស់ពួកគេមិនត្រឹមត្រូវទេ ពួកគេគិតតែពីលាភសក្ការៈផ្ទាល់ខ្លួន ហើយពួកគេស្អប់ខ្ពើមសេចក្ដីពិត ទោះបីជាពួកគេដឹងថាអ្វីដែលពួកគេកំពុងធ្វើគឺផ្ទុយនឹងសេចក្ដីពិត ហើយអាត្មានិយម និងគួរឱ្យស្អប់ខ្ពើមយ៉ាងណាក៏ដោយ ក៏ពួកគេទទូចធ្វើរឿងនានាតាមរបៀបផ្ទាល់ខ្លួនរបស់ពួកគេ និងប្រព្រឹត្តតាមតែអំពើចិត្ត និងមិនគិតមុខក្រោយដែរ។ អ្វីៗគ្រប់យ៉ាងដែលពួកគេធ្វើ គឺដើម្បីការពារសុវត្ថិភាពផ្ទាល់ខ្លួនរបស់ពួកគេ។ បន្ទាប់ពីបានរៀបចំកន្លែងស្នាក់នៅសម្រាប់ខ្លួនឯង និងមានអារម្មណ៍ថាពួកគេបានរួចផុតពីគ្រោះថ្នាក់ ថាគ្រោះថ្នាក់បានកន្លងផុតទៅហើយ នោះពួកទទឹងនឹងព្រះគ្រីស្ទក៏បន្តធ្វើកិច្ចការសើៗមួយចំនួន។ ពួកទទឹងនឹងព្រះគ្រីស្ទមានភាពល្អិតល្អន់ណាស់នៅក្នុងការរៀបចំរបស់ពួកគេ ប៉ុន្តែវាអាស្រ័យលើថាតើពួកគេកំពុងដោះស្រាយជាមួយនរណា។ ពួកគេគិតយ៉ាងប្រយ័ត្នប្រយែងពីរឿងដែលពាក់ព័ន្ធនឹងផលប្រយោជន៍ផ្ទាល់ខ្លួនរបស់ពួកគេ ប៉ុន្តែនៅពេលនិយាយដល់កិច្ចការរបស់ពួកជំនុំ ឬភារកិច្ចផ្ទាល់ខ្លួនរបស់ពួកគេ ពួកគេបង្ហាញពីភាពអាត្មានិយម និងភាពគួរឱ្យស្អប់ខ្ពើមរបស់ពួកគេ ហើយមិនបង្ហាញពីការទទួលខុសត្រូវឡើយ ដោយខ្វះសូម្បីតែមនសិការ ឬវិចារណញ្ញាណបន្តិចបន្តួច។ គឺដោយសារតែឥរិយាបថទាំងនេះហើយ ទើបពួកគេត្រូវបានកំណត់លក្ខណៈជាពួកទទឹងនឹងព្រះគ្រីស្ទ។ ប្រសិនបើយើងត្រូវវិនិច្ឆ័យដោយផ្អែកលើគុណសម្បត្តិតែមួយមុខ ដោយពិចារណាពីការដែលពួកគេគិតគូរបានល្អ និងរៀបផែនការយ៉ាងល្អិតល្អន់ និងជាក់ស្ដែងដើម្បីសុវត្ថិភាពផ្ទាល់ខ្លួនរបស់ពួកគេ ពួកគេមិនខ្វះគុណសម្បត្តិទេ ហើយពួកគេមានប្រាជ្ញា។ ពួកគេគួរតែមានសមត្ថភាពក្នុងការចាត់ចែងកិច្ចការនៃដំណាក់របស់ព្រះជាម្ចាស់។ ឥឡូវនេះ ប្រសិនបើអ្នកមើលទៅលើរឿងនេះដោយផ្អែកលើសមត្ថភាពរបស់ពួកគេ ពួកគេមិនគួរត្រូវបានហៅថាជាពួកទទឹងនឹងព្រះគ្រីស្ទទេ ចុះហេតុអ្វីបានជាពួកគេនៅតែត្រូវបានហៅបែបនេះ? វាត្រូវបានកំណត់ដោយផ្អែកលើសារជាតិរបស់ពួកគេ លើថាតើពួកគេអាចទទួលយកសេចក្ដីពិត និងអនុវត្តវាបានឬអត់ លើថាតើពួកគេជាមនុស្សដែលដេញតាមសេចក្ដីពិតឬអត់។ ពួកគេធ្វើការគិតគូរ និងការរៀបចំយ៉ាងល្អិតល្អន់ និងជាក់លាក់ទាក់ទងនឹងមជ្ឈដ្ឋានរស់នៅ ការហូបចុក និងសុវត្ថិភាពរបស់ពួកគេ។ ក៏ប៉ុន្តែ នៅពេលនិយាយដល់កិច្ចការនៃដំណាក់របស់ព្រះជាម្ចាស់ ពួកគេក្លាយជាមនុស្សផ្សេងស្រឡះតែម្ដង ដែលអាត្មានិយម និងគួរឱ្យស្អប់ខ្ពើមយ៉ាងខ្លាំង ដោយមិនបង្ហាញពីការគិតគូរដល់ព្រះរាជបំណងរបស់ព្រះជាម្ចាស់ឡើយ។ មនុស្សទាំងនេះប្រាកដជាមិនមែនជាអ្នកដែលដេញតាមសេចក្ដីពិតឡើយ។ ពួកទទឹងនឹងព្រះគ្រីស្ទដោះស្រាយកិច្ចការនៃដំណាក់របស់ព្រះជាម្ចាស់ និងការរៀបចំចាត់ចែងកិច្ចការរបស់ខាង​លើ ដោយត្រងយកកិច្ចការទាំងនោះ។ ពួកគេជ្រើសរើសត្រងយកអ្វីដែលពួកគេសុខចិត្តធ្វើ និងមិនសុខចិត្តធ្វើ ព្រមទាំងអ្វីដែលពាក់ព័ន្ធ និងមិនពាក់ព័ន្ធនឹងសុវត្ថិភាពផ្ទាល់ខ្លួនរបស់ពួកគេ។ បន្ទាប់មក ពួកគេធ្វើកិច្ចការងាយៗមួយចំនួនដែលគ្មានគ្រោះថ្នាក់ គ្រាន់តែដើម្បីជៀសវាងកុំឱ្យខាង​លើដឹងថា ពួកគេពូកែតែស៊ី តែខ្ជិលធ្វើការ ហើយថាពួកគេមិនយកចិត្តទុកដាក់ចំពោះភារកិច្ចត្រឹមត្រូវរបស់ខ្លួនឡើយ។ បន្ទាប់ពីរៀបចំកិច្ចការរួច ពួកគេមិនដែលសាកសួរ ឬមើលការខុសត្រូវថាតើកិច្ចការលម្អិតនានាត្រូវបានអនុវត្តដោយរបៀបណាឡើយ។ ឧទាហរណ៍៖ ដំណាក់របស់ព្រះជាម្ចាស់មានគោលការណ៍ និងបទប្បញ្ញត្តិជាក់លាក់ទាក់ទងនឹងតង្វាយ និងធនធានផ្សេងៗ៖ របៀបរៀបចំរបស់ទាំងនោះ កន្លែងដែលត្រូវទុកដាក់ របៀបថែរក្សា និងថាតើនរណាគួរជាអ្នកថែរក្សា។ ផ្ទុយទៅវិញ ពួកទទឹងនឹងព្រះគ្រីស្ទនិយាយតែអំពីរឿងទាំងនេះប៉ុណ្ណោះ ហើយពេលពួកគេបានធ្វើការរៀបចំរួច ពួកគេចាត់ទុកថាវាចប់សព្វគ្រប់ហើយ។ មិនថាមជ្ឈដ្ឋាននោះស័ក្ដិសមឬអត់ក៏ដោយ ក៏ពួកគេមិនដែលចុះទៅមើលដល់កន្លែងឡើយ ពួកគេគ្រាន់តែកម្រើកមាត់ប៉ុណ្ណោះ ហើយនៅក្នុងចិត្តរបស់ពួកគេ ពួកគេមិនក្ដាប់បាន ហើយក៏មិនសាកសួរ ស៊ើបសួរ ឬខ្វល់ខ្វាយថាតើការរៀបចំជាក់លាក់សម្រាប់ធនធានទាំងនេះនៃដំណាក់របស់ព្រះជាម្ចាស់មានភាពសមស្រប ឬមានសុវត្ថិភាពដែរឬទេ។ ដូច្នេះ ក្នុងអំឡុងពេលដែលពួកទទឹងនឹងព្រះគ្រីស្ទធ្វើជាអ្នកដឹកនាំ នៅក្នុងវិសាលភាពកិច្ចការរបស់ពួកគេ សៀវភៅព្រះបន្ទូលរបស់ព្រះជាម្ចាស់មួយចំនួនត្រូវបានមនុស្សអាក្រក់រឹបអូសយក។ សៀវភៅខ្លះដុះផ្សិតដោយសារការទុកដាក់មិនបានត្រឹមត្រូវ ហើយក្នុងករណីខ្លះ សៀវភៅ ឬធនធានមួយចំនួនត្រូវបានទុកនៅកន្លែងដែលគ្មាននរណាម្នាក់មើលថែ។ ពួកទទឹងនឹងព្រះគ្រីស្ទមិនត្រឹមតែមិនបានធ្វើការរៀបចំជាក់លាក់សម្រាប់រឿងទាំងនេះប៉ុណ្ណោះទេ ប្រាកដណាស់ថាពួកគេមិនសាកសួរ ស៊ើបសួរ ឬសួរនាំអំពីរឿងទាំងនេះឡើយ។ ផ្ទុយទៅវិញ ពួកគេចាត់ទុកថាកិច្ចការរបស់ពួកគេចប់សព្វគ្រប់ ពេលពួកគេធ្វើការរៀបចំរួច។ ពួកគេគ្រាន់តែនិយាយតែមាត់ ហើយក៏ចប់រឿងទៅ ពួកគេគ្រាន់តែធ្វើឱ្យតែរួចពីដៃ ដោយមិនស្វែងរកលទ្ធផលជាក់ស្ដែងណាមួយឡើយ។ តាមរយៈឥរិយាបថទាំងនេះ តើពួកទទឹងនឹងព្រះគ្រីស្ទបង្ហាញពីភាពស្មោះត្រង់ដែរឬទេ? (អត់ទេ។) ពួកគេគ្មានភាពស្មោះត្រង់ឡើយ។ នៅពេលនិយាយដល់ការរៀបចំធនធានផ្សេងៗរបស់ពួកជំនុំ ពួកទទឹងនឹងព្រះគ្រីស្ទមិនដែលសាកសួរឡើយ។ តើឃ្លាថា «មិនដែលសាកសួរ» មានន័យដូចម្ដេច? តើវាមានន័យថាពួកគេមិនធ្វើការរៀបចំអ្វីទាល់តែសោះមែនទេ? ពួកគេធ្វើឱ្យតែរួចពីដៃ និងធ្វើការរៀបចំដើម្បីបិទបាំងភ្នែកមនុស្ស ក្រែងលោមាននរណាម្នាក់រាយការណ៍ពីពួកគេទៅថ្នាក់លើ។ ប៉ុន្តែពួកគេមិនដែលធ្វើកិច្ចការលម្អិតណាមួយឡើយ។ តើកិច្ចការលម្អិតសំដៅលើអ្វី? វាពាក់ព័ន្ធនឹងការកំណត់ថាតើរបស់ទាំងនេះគួរទុកនៅកន្លែងណា មានសុវត្ថិភាពឬអត់ តើអាចនឹងមានរឿងអ្វីកើតឡើងចំពោះរបស់ទាំងនោះឬអត់ តើអាចនឹងមានសត្វមកកកេរឬអត់ អាចត្រូវទឹកលិច ឬត្រូវគេលួចឬអត់ ថាតើបុគ្គលដែលទទួលខុសត្រូវក្នុងការថែរក្សាស័ក្ដិសមដែរឬទេ និងរឿងផ្សេងៗទៀត។ ក៏ប៉ុន្តែ ពួកទទឹងនឹងព្រះគ្រីស្ទមិនដែលសាកសួរ មិនដែលស៊ើបសួរ និងមិនដែលខ្វល់ខ្វាយឡើយ។ នៅក្នុងចិត្តរបស់ពួកគេ ពួកគេជឿថារបស់ទាំងនេះមិនមែនសម្រាប់ឱ្យពួកគេសោយសុខឡើយ ពួកគេមិនឱ្យតម្លៃរបស់ទាំងនោះទេ ហើយក៏គ្មានប្រយោជន៍សម្រាប់ពួកគេដែរ។ របស់ទាំងនោះជារបស់អ្នកដទៃ ជារបស់ដំណាក់របស់ព្រះជាម្ចាស់ ហើយមិនពាក់ព័ន្ធនឹងពួកគេឡើយ។ ពួកគេមិនខ្វល់ទាល់តែសោះ ទុកឱ្យអ្នកណាដែលចង់ខ្វល់ខ្វាយ បារម្ភពីរឿងនេះចុះ ពួកគេមិនខ្វល់ឡើយ។ ពួកគេរៀបចំរឿងរ៉ាវ ហើយក៏ចប់រឿងទៅ។ ពួកទទឹងនឹងព្រះគ្រីស្ទខ្លះ ថែមទាំងមិនខ្ចីរៀបចំទៀតផង។ ពួកគេជឿថា ពួកគេនឹងមិនទទួលបានរង្វាន់អ្វីឡើយ ទោះបីជាពួកគេធ្វើកិច្ចការនេះបានល្អក៏ដោយ ហើយថាក៏គ្មាននរណាម្នាក់ទាមទារឱ្យពួកគេទទួលខុសត្រូវដែរ ប្រសិនបើពួកគេធ្វើមិនបានល្អ។ តើនរណានឹងរាយការណ៍ពីពួកគេចំពោះរឿងតូចតាចបែបនេះ? តើព្រះជាម្ចាស់នឹងដាក់ទោសពួកគេចំពោះរឿងនេះដែរឬទេ? អាកប្បកិរិយា និងទស្សនៈរបស់ពួកទទឹងនឹងព្រះគ្រីស្ទចំពោះភារកិច្ចរបស់ខ្លួន គឺបែបនេះឯង៖ ពួកគេធ្វើឱ្យតែរួចពីដៃ និងដោះស្រាយបញ្ហាបែបបង្គ្រប់កិច្ច។ ដរាបណារឿងទាំងនេះមិនប៉ះពាល់ដល់ឋានៈ ឬសុវត្ថិភាពផ្ទាល់ខ្លួនរបស់ពួកគេទេ ពួកគេមិនខ្វល់ថាវាត្រូវបានចាត់ចែង ឬអត់នោះទេ។ ទោះជារបស់ទាំងនេះបាត់បង់ ថយចុះ ឬខូចខាតក៏ដោយ ក៏វាសុទ្ធតែមិនពាក់ព័ន្ធនឹងពួកគេឡើយ។ នៅក្នុងគំនិតរបស់ពួកទទឹងនឹងព្រះគ្រីស្ទ ធនធាននៃដំណាក់របស់ព្រះជាម្ចាស់ទាំងនេះ ត្រូវបានចាត់ទុកថាជាទ្រព្យសម្បត្តិសាធារណៈ។ ពួកគេមិនចាំបាច់ខ្វល់ខ្វាយពីរបស់ទាំងនោះទេ មិនចាំបាច់យកចិត្តទុកដាក់នឹងវាឡើយ ហើយក៏មិនចាំបាច់ចំណាយកម្លាំងដើម្បីចាត់ចែងវាដែរ។ ដូច្នេះ ក្នុងអំឡុងពេលដែលពួកទទឹងនឹងព្រះគ្រីស្ទធ្វើជាអ្នកដឹកនាំ ដោយសារតែការធ្វេសប្រហែសចំពោះភារកិច្ចរបស់ពួកគេ ការផ្ដោតលើការសោយសុខផ្ទាល់ខ្លួន និងការខកខានមិនបានបំពេញកិច្ចការលម្អិត ធនធានផ្សេងៗនៅក្នុងដំណាក់របស់ព្រះជាម្ចាស់ក៏ត្រូវបាននាគដ៏ធំមានសម្បុរក្រហមប្លន់ ឬយកទៅបាត់ ឬត្រូវបានមនុស្សអាក្រក់មួយចំនួនរឹបអូសយក។ មានករណីបែបនេះជាច្រើន។ អ្នកខ្លះអាចនឹងនិយាយថា៖ «នៅក្នុងមជ្ឈដ្ឋានដ៏ប្រទូសរ៉ាយបែបនេះ តើនរណាអាចយកចិត្តទុកដាក់លើអ្វីៗគ្រប់យ៉ាងបានយ៉ាងល្អិតល្អន់ទៅ? តើនរណាអាចជៀសផុតពីការធ្វេសប្រហែសបន្តិចបន្តួច ឬការប្រព្រឹត្តកំហុសខ្លះបានទៅ?» តើនេះគ្រាន់តែជារឿងប្រព្រឹត្តកំហុសខ្លះមែនទេ? ខ្ញុំហ៊ាននិយាយថា ប្រសិនបើមនុស្សអាចបំពេញការទទួលខុសត្រូវរបស់ខ្លួន និងបង្ហាញពីភាពស្មោះត្រង់ នោះការខាតបង់ធនធានទាំងនេះនឹងមិនធំធេងបែបនេះឡើយ វាប្រាកដជានឹងថយចុះ ហើយប្រសិទ្ធភាពនៃកិច្ចការនឹងប្រសើរឡើងយ៉ាងច្រើន។

ពួកទទឹងនឹងព្រះគ្រីស្ទជឿលើព្រះជាម្ចាស់ ដើម្បីទទួលបានព្រះពរ។ ពួកគេមិនដែលខ្វល់ខ្វាយពីរឿងអ្វីដែលទាក់ទងនឹងដំណាក់របស់ព្រះជាម្ចាស់ ឬផលប្រយោជន៍របស់ព្រះជាម្ចាស់ឡើយ។ អ្វីក៏ដោយដែលពួកគេធ្វើ គឺត្រូវតែវិលជុំវិញផលប្រយោជន៍ផ្ទាល់ខ្លួនរបស់ពួកគេ។ ប្រសិនបើកិច្ចការនៃដំណាក់របស់ព្រះជាម្ចាស់មិនពាក់ព័ន្ធនឹងផលប្រយោជន៍ផ្ទាល់ខ្លួនរបស់ពួកគេទេ នោះពួកគេគ្រាន់តែមិនខ្វល់ និងមិនសួរនាំពីរឿងនោះឡើយ។ តើពួកគេអាត្មានិយមយ៉ាងណាទៅ! នៅពេលពួកទទឹងនឹងព្រះគ្រីស្ទខ្លះកំពុងធ្វើជាអ្នកដឹកនាំ នាគដ៏ធំមានសម្បុរក្រហមបានលួចប្លន់យកតង្វាយយ៉ាងច្រើនសន្ធឹកសន្ធាប់ ដែលស្ថិតនៅក្រោមដែននៃការមើលការខុសត្រូវរបស់ពួកគេ ហើយចំនួនដែលបាត់បង់នោះ គឺច្រើនលើសលប់នឹកស្មានមិនដល់។ ប៉ុន្តែ ពួកទទឹងនឹងព្រះគ្រីស្ទទាំងនេះមិនបានបន្ទោសខ្លួនឯងទាល់តែសោះ។ ក្រោយមក ពួកគេថែមទាំងនិយាយថា៖ «វាមិនមែនជាការទទួលខុសត្រូវរបស់ខ្ញុំតែម្នាក់ឯងនោះទេ ម្ដេចនឹងអាចទម្លាក់កំហុសទាំងអស់មកលើខ្ញុំបានទៅ? ម្យ៉ាងទៀត ស្ថានភាពបែបនេះគឺមិនអាចចៀសវាងបានឡើយ»។ ពួកគេមិនមានអារម្មណ៍វិប្បដិសារីទាល់តែសោះ ពួកគេបានទម្លាក់កំហុសទៅលើអ្នកដទៃ ហើយដោយពោរពេញទៅដោយលេស ពួកគេព្យាយាមដោះសាឱ្យខ្លួនឯង។ តើពួកគេជាមនុស្សថោកទាបធុនណាទៅ? តើមនុស្សបែបនេះមិនគួរត្រូវបានបណ្ដេញចេញទេឬ? តើពួកគេមិនគួរត្រូវបានដាក់បណ្ដាសា និងដាក់ទោសទេឬ? (មែនហើយ។) បន្ទាប់ពីបានប្រព្រឹត្តកំហុសដ៏ធំបែបនេះ ពួកទទឹងនឹងព្រះគ្រីស្ទទាំងនេះពិតជាគ្មានវិប្បដិសារីទាល់តែសោះ! ប្រសិនបើការធ្វេសប្រហែសរបស់ខ្លួនបណ្ដាលឱ្យទ្រព្យសម្បត្តិនៃដំណាក់របស់ព្រះជាម្ចាស់ត្រូវនាគដ៏ធំមានសម្បុរក្រហមឆក់ប្លន់យកទៅ តើមនុស្សធម្មតា មនុស្សដែលមានភាពជាមនុស្ស មនុស្សដែលស្មោះត្រង់ចំពោះព្រះជាម្ចាស់ ឬក៏មនុស្សដែលមានចិត្តកោតខ្លាចព្រះជាម្ចាស់ នឹងបង្ហាញការសម្ដែងចេញបែបណា? (ពួកគេនឹងមានអារម្មណ៍វិប្បដិសារី បន្ទោសខ្លួនឯង ហើយមានអារម្មណ៍នៅក្នុងចិត្តថា ពួកគេមិនបានបំពេញភារកិច្ចរបស់ខ្លួនឱ្យបានត្រឹមត្រូវឡើយ។) តើពួកគេនឹងធ្វើអ្វីបន្ទាប់ទៀត? ពួកគេនឹងគិតរកវិធីដើម្បីប៉ះប៉ូវឡើងវិញ។ ចេញពីជម្រៅដួងចិត្តរបស់ពួកគេ ពួកគេនឹងមានអារម្មណ៍ថាជំពាក់គុណ និងវិប្បដិសារី។ មិនថាអ្នកដទៃនិយាយអ្វីក៏ដោយ ក៏ពួកគេមិនត្អូញត្អែរសូម្បីតែមួយម៉ាត់ ហើយពួកគេក៏មិនដោះសាឱ្យខ្លួនឯងដែរ។ ពួកគេនឹងទទួលស្គាល់ថា វាគឺជាការធ្វេសប្រហែសរបស់ពួកគេ ជាអំពើរំលងរបស់ពួកគេ។ ពួកគេនឹងទទួលយកអ្វីក៏ដោយដែលព្រះជាម្ចាស់មានព្រះបន្ទូលទៅកាន់ពួកគេ និងទោះជាដំណាក់របស់ព្រះជាម្ចាស់សម្រេចចិត្តចាត់វិធានការលើពួកគេយ៉ាងណាក៏ដោយ។ ដូច្នេះ ហេតុអ្វីបានជាពួកទទឹងនឹងព្រះគ្រីស្ទមិនទទួលយករឿងនេះ? ហេតុអ្វីបានជាពួកគេមានអារម្មណ៍ពោរពេញដោយសេចក្ដីថ្នាំងថ្នាក់ចិត្ត បន្ទាប់ពីត្រូវបានបណ្ដេញចេញ? នេះបើកសម្ដែងពីធម្មជាតិរបស់ពួកទទឹងនឹងព្រះគ្រីស្ទ។ ពួកទទឹងនឹងព្រះគ្រីស្ទទាំងនេះបានបង្កឱ្យមានការខាតបង់យ៉ាងធំធេងដល់កិច្ចការនៃដំណាក់របស់ព្រះជាម្ចាស់ ការខិតខំប្រឹងប្រែងយ៉ាងច្រើនរបស់អ្នកដទៃត្រូវរលាយអស់ដោយសារតែការធ្វេសប្រហែសរបស់ពួកគេចំពោះភារកិច្ចរបស់ខ្លួន ហើយតង្វាយយ៉ាងច្រើនត្រូវបាននាគដ៏ធំមានសម្បុរក្រហមយកទៅបាត់ ប៉ុន្តែពួកគេមិនមានអារម្មណ៍បន្ទោសខ្លួនឯង គ្មានអារម្មណ៍ថាជំពាក់គុណឡើយ ហើយពួកគេថែមទាំងដោះសាឱ្យខ្លួនឯងទៀតផង។ នៅពេលដែលដំណាក់របស់ព្រះជាម្ចាស់ចាត់វិធានការលើពួកគេ ពួកគេបដិសេធមិនព្រមចុះចូលឡើយ ហើយពួកគេបានផ្សព្វផ្សាយការរឹងទទឹងរបស់ខ្លួននៅគ្រប់ទីកន្លែង។ តើពួកគេជាមនុស្សថោកទាបធុនណាទៅ? តើនេះមិនមែនជាការស្វែងរកសេចក្ដីស្លាប់ទេឬ? (មែនហើយ។) នេះគឺជាការស្វែងរកសេចក្ដីស្លាប់ហើយ។ បើមើលទៅធាតុពិតរបស់ពួកទទឹងនឹងព្រះគ្រីស្ទ សារជាតិធម្មជាតិរបស់ពួកគេ គឺជាភាពប្រទូសរ៉ាយចំពោះសេចក្ដីពិត និងព្រះជាម្ចាស់។ ពួកគេខ្វះភាពជាមនុស្ស។ ពួកគេគឺជាពួកអារក្សរស់ ជាពួកសាតាំង ជាសត្វតិរច្ឆានពាក់ស្បែកជាមនុស្ស។ នៅពេលមនុស្សដែលមានភាពជាមនុស្សប្រព្រឹត្តកំហុសតូចមួយ ឬនិយាយអ្វីមួយខុស ពួកគេមានអារម្មណ៍ស្ដីបន្ទោសខ្លួនឯង។ ប៉ុន្តែពួកអារក្សរស់ ពួកទទឹងនឹងព្រះគ្រីស្ទវិញ មិនមានអារម្មណ៍បែបនេះឡើយ។ សូម្បីតែបន្ទាប់ពីបានប្រព្រឹត្តកំហុសដ៏ធ្ងន់ធ្ងរបែបនេះក៏ដោយ ក៏ពួកទទឹងនឹងព្រះគ្រីស្ទទាំងនោះមិនមានអារម្មណ៍ស្ដីបន្ទោសខ្លួនឯងទាល់តែសោះ ហើយពួកគេថែមទាំងព្យាយាមដោះសាឱ្យខ្លួនឯងទៀតផង។ ដូច្នេះ តើសេចក្ដីពិតគឺជាអ្វីសម្រាប់ពួកគេ? តើពួកគេទទួលស្គាល់សេចក្ដីពិតនៅក្នុងដួងចិត្តរបស់ខ្លួនដែរឬទេ? ព្រះបន្ទូលរបស់ព្រះជាម្ចាស់គឺជាសេចក្ដីពិត ហើយព្រះជាម្ចាស់គឺជាសេចក្ដីពិត តើពួកគេទទួលស្គាល់ការពិតនេះដែរឬទេ? (ពួកគេមិនទទួលស្គាល់ការពិតនេះទេ។) ច្បាស់ណាស់ថាពួកគេមិនទទួលស្គាល់វាឡើយ។ នៅក្នុងដួងចិត្តរបស់ពួកគេ ពួកគេចាត់ទុកខ្លួនឯងថាជាសេចក្ដីពិត ថាជាព្រះជាម្ចាស់។ ពួកគេគិតថា ក្រៅពីពួកគេ គឺគ្មានព្រះជាម្ចាស់ផ្សេងទៀតឡើយ។ តើទាំងនេះមិនមែនជាពួកអារក្សទេឬ? (មែនហើយ។) ទាំងនេះគឺជាពួកអារក្ស ជាពួកអារក្សសុទ្ធសាធតែម្ដង។ ពួកទទឹងនឹងព្រះគ្រីស្ទមិនសួរនាំទាល់តែសោះអំពីធនធានរបស់ពួកជំនុំ ហើយពួកគេក៏មិនធ្វើការរៀបចំអ្វីជាក់លាក់សម្រាប់ធនធានទាំងនោះដែរ។ ប៉ុន្តែ ប្រសិនបើពួកគេមានរបស់មានតម្លៃផ្ទាល់ខ្លួន អ្នកអាចប្រាកដបានថា ពួកគេនឹងថែរក្សាវាបានយ៉ាងល្អឥតខ្ចោះ។ ពួកគេនឹងមិនបង្ហើបប្រាប់មួយម៉ាត់ឡើយ សូម្បីតែនៅពេលពួកគេនិយាយមមើក្នុងពេលដេកលក់ក៏ដោយ ហើយអ្នកមិនទាំងអាចវាយបង្ខំឱ្យពួកគេនិយាយបានដែរ។ ពួកគេយាមកាមវាបានយ៉ាងល្អជាទីបំផុត។ ក៏ប៉ុន្តែ នៅពេលនិយាយដល់ធនធាននៃដំណាក់របស់ព្រះជាម្ចាស់ អាកប្បកិរិយារបស់ពួកគេគឺខុសគ្នាស្រឡះ។ តាមពិត ពួកគេមានអាកប្បកិរិយាបែបនេះ៖ «តើរឿងនោះមានពាក់ព័ន្ធអ្វីនឹងខ្ញុំទៅ? ខ្ញុំមិនបានសោយសុខនឹងធនធាននោះទេ ហើយវាក៏មិនមែនជារបស់ខ្ញុំដែរ។ ទោះបីជាខ្ញុំថែរក្សាវាបានល្អក៏ដោយ ក៏វាអាចនឹងត្រូវប្រគល់ទៅឱ្យអ្នកផ្សេងដែរ! តើការយាមកាមវាឱ្យបានល្អយ៉ាងនេះ មានប្រយោជន៍អ្វីទៅ?» ពួកគេមិនចាត់ទុករឿងនេះជាភារកិច្ចរបស់ខ្លួនឡើយ។ តើនេះមិនមែនជាការខ្វះភាពជាមនុស្សទេឬ? (មែនហើយ។) វាគឺជាការបង្ហាញចេញនៃការខ្វះភាពជាមនុស្ស។ តើនេះហៅថាអ្វី? វាហៅថា ភាពមិនអាចពឹងផ្អែកបាន។ ព្រះជាម្ចាស់បានផ្ទុកផ្ដាក់កិច្ចការនេះដល់អ្នក ហើយបានប្រទានភារកិច្ចដែលអ្នកគួរតែបំពេញដល់អ្នក នេះគឺជាផ្នែកមួយនៃការងាររបស់អ្នក។ អ្នកគួរតែចាត់ចែងបញ្ហាទាំងនេះឱ្យបានត្រឹមត្រូវ ដោយអនុវត្តវាម្ដងមួយៗ ស្របតាមគោលការណ៍ដែលព្រះជាម្ចាស់តម្រូវ និងការរៀបចំចាត់ចែងកិច្ចការនៃដំណាក់របស់ព្រះជាម្ចាស់ ហើយរៀបចំវាឱ្យបានត្រឹមត្រូវ នោះការទទួលខុសត្រូវរបស់អ្នកនឹងត្រូវបានបំពេញ។ ប៉ុន្តែ តើពួកទទឹងនឹងព្រះគ្រីស្ទមានផ្នត់គំនិត ឬគំនិតបែបនេះដែរឬទេ? (អត់ទេ ពួកគេគ្មានឡើយ។) គឺគ្មានទាល់តែសោះ។ នេះគឺជាការខ្វះភាពជាមនុស្សទាំងស្រុង។ តើការបង្ហាញចេញជាក់លាក់នៃការខ្វះភាពជាមនុស្សគឺជាអ្វី? គឺការមិនខ្វល់ខ្វាយអំពីការមានមនសិការ ឬវិចារណញ្ញាណឡើយ ហើយមានភាពអាត្មានិយម និងគួរឱ្យស្អប់ខ្ពើម ខ្វះភាពគួរឱ្យទុកចិត្ត មិនអាចពឹងផ្អែកបាន និងមិនស័ក្ដិសមនឹងឱ្យគេផ្ទុកផ្ដាក់អ្វីមួយឡើយ។

នៅពេលនិយាយដល់បញ្ហាបុគ្គលិកនៅក្នុងពួកជំនុំ ដូចជាអ្នកណាកំពុងធ្វើកិច្ចការអ្វីនៅកន្លែងណា តើពួកគេកំពុងធ្វើកិច្ចការនោះបានត្រឹមត្រូវដែរឬទេ តើពួកគេកំពុងបំពេញភារកិច្ចរបស់ខ្លួនមានប្រសិទ្ធភាពដែរឬទេ តើមានករណីនៃការបង្អាក់ ឬការរំខានណាមួយកើតឡើងដែរឬទេ ឬតើមតិកែលម្អរបស់បងប្អូនប្រុសស្រីមានលក្ខណៈបែបណា ពួកទទឹងនឹងព្រះគ្រីស្ទមិនដែលសួរនាំលម្អិត ឬធ្វើការរៀបចំចាត់ចែងទាក់ទងនឹងរឿងទាំងនេះឡើយ។ ឧទាហរណ៍៖ នៅពេលដំណាក់របស់ព្រះជាម្ចាស់ស្នើឱ្យពួកគេផ្ដល់បុគ្គលមានទេពកោសល្យផ្សេងៗ ពួកទទឹងនឹងព្រះគ្រីស្ទគ្រាន់តែមើលត្រួសៗលើសេចក្ដីណែនាំជាលាយលក្ខណ៍អក្សររបស់បុគ្គលទាំងនេះ ដោយមិនបានស្វែងយល់ ឬសួរនាំជាក់លាក់អំពីស្ថានភាពរបស់បុគ្គលទាំងនេះឡើយ ឧទាហរណ៍ តើបុគ្គលទាំងនេះមានមូលដ្ឋានគ្រឹះនៅក្នុងសេចក្ដីជំនឿរបស់ខ្លួនដែរឬទេ តើភាពជាមនុស្សរបស់បុគ្គលទាំងនេះយ៉ាងម៉េចដែរ តើពួកគេអាចទទួលយកសេចក្ដីពិតបានដែរឬទេ តើទេពកោសល្យ និងជំនាញបច្ចេកទេសជាក់លាក់របស់អ្នកទាំងនោះស្របតាមស្ដង់ដាដែលដំណាក់របស់ព្រះជាម្ចាស់តម្រូវជាចាំបាច់ដែរឬទេ ហើយតើបុគ្គលទាំងនេះស័ក្ដិសមនឹងការបណ្ដុះបណ្ដាល និងទទួលរ៉ាប់រងភារកិច្ចសំខាន់ៗដែរឬទេ។ ពួកទទឹងនឹងព្រះគ្រីស្ទគ្រាន់តែធ្វើរឿងទាំងនេះឱ្យតែរួចពីដៃ ដោយធ្វើឱ្យល្អមើលតែសំបកក្រៅ ពិនិត្យមើលត្រួសៗលើសេចក្ដីណែនាំជាលាយលក្ខណ៍អក្សរ ហើយក៏ចប់តែម្ដង។ ពួកគេមិនដែលប្រាស្រ័យទាក់ទងផ្ទាល់ជាមួយបុគ្គលដែលបានផ្ដល់ឱ្យនោះយ៉ាងពិតប្រាកដទេ ហើយពួកគេក៏មិនស្វែងយល់ឱ្យបានលម្អិត ឬស៊ីជម្រៅពីអ្នកទាំងនោះដែរ។ ជាលទ្ធផល មនុស្សភាគច្រើនដែលពួកទទឹងនឹងព្រះគ្រីស្ទជ្រើសរើស ទីបំផុតក៏ត្រូវបានជម្រុះចោល ពីព្រោះអ្នកទាំងនោះមិនបានបំពេញភារកិច្ចរបស់ខ្លួន ឬមិនបានយកចិត្តទុកដាក់នឹងកិច្ចការត្រឹមត្រូវរបស់ខ្លួនឡើយ។ តើពួកទទឹងនឹងព្រះគ្រីស្ទមើលឃើញស្ថានភាពនេះយ៉ាងដូចម្ដេច? «វាមិនមែនថាខ្ញុំត្រូវបានគេដំឡើងឋានៈឱ្យធ្វើភារកិច្ចទាំងនេះឯណា ខ្ញុំគ្មានចំណែកក្នុងរឿងទាំងនោះទេ។ អ្នកណាទៅ តើវាមានអ្វីខុសគ្នាទៅ? ឱ្យតែខ្ញុំអនុម័តលើការណែនាំ និងផ្ដល់មនុស្សទាំងនេះ នោះរាប់ថាខ្ញុំបានធ្វើការងាររបស់ខ្ញុំហើយ។ លើសពីនេះទៅទៀត បុគ្គលដែលត្រូវបានដំឡើងឋានៈទាំងនោះ នឹងជំពាក់គុណខ្ញុំ។ ថាតើពួកគេស័ក្ដិសមនឹងការបណ្ដុះបណ្ដាល ឬក៏អត់ វាមិនមែនជារឿងរបស់ខ្ញុំទេ»។ ប្រសិនបើពួកទទឹងនឹងព្រះគ្រីស្ទផ្ដល់បុគ្គលដែលមិនស័ក្ដិសម ដែលបង្កឧបសគ្គដល់កិច្ចការនៃដំណាក់របស់ព្រះជាម្ចាស់ តើពួកគេត្រូវទទួលខុសត្រូវដែរឬទេ? (ត្រូវទទួលខុសត្រូវ។) ពួកគេត្រូវទទួលខុសត្រូវយ៉ាងច្រើន ប៉ុន្តែពួកអារក្សកំណាចទាំងនេះមិនបានធ្វើការត្រួតពិនិត្យទាល់តែសោះ។ អ្នកខ្លះនិយាយថា៖ «នៅកន្លែងខ្លះដែលមានមជ្ឈដ្ឋានដ៏លំបាក យើងមិនអាចប្រាស្រ័យទាក់ទងជាមួយមនុស្សទល់មុខគ្នាបានទេ។ តើយើងអាចត្រួតពិនិត្យពួកគេដោយរបៀបណា?» មិនថាមជ្ឈដ្ឋាននោះលំបាកយ៉ាងណាក៏ដោយ ក៏នៅតែមានវិធីសាស្ត្រ និងរបៀបដើម្បីដោះស្រាយបញ្ហាទាំងនេះដែរ។ វាអាស្រ័យលើថាតើអ្នកទទួលខុសត្រូវ និងប្ដេជ្ញាអស់ពីចិត្តពិតប្រាកដដែរឬទេ។ តើមិនអ៊ីចឹងទេឬ? (មែនហើយ។) ប្រសិនបើអ្នកបង្ហាញភាពស្មោះត្រង់ និងការទទួលខុសត្រូវរបស់អ្នក នោះទោះបីជាលទ្ធផលមិនល្អឥតខ្ចោះក៏ដោយ ក៏ព្រះជាម្ចាស់ពិនិត្យពិច័យ និងជ្រាបពីរឿងនេះដែរ ហើយការទទួលខុសត្រូវនឹងមិនធ្លាក់លើអ្នកឡើយ។ ប៉ុន្តែប្រសិនបើអ្នកមិនបង្ហាញភាពស្មោះត្រង់ និងការទទួលខុសត្រូវរបស់ខ្លួនទេ នោះទោះបីជាគ្មានអ្វីខុសឆ្គង ហើយទីបំផុតវាមិនបណ្ដាលឱ្យមានផលវិបាកអ្វីក៏ដោយ ក៏ព្រះជាម្ចាស់នឹងពិនិត្យពិច័យរឿងនេះដែរ។ លក្ខណៈនៃរបៀបទាំងពីរនេះគឺខុសគ្នា ហើយព្រះជាម្ចាស់នឹងប្រព្រឹត្តចំពោះវាខុសគ្នា។ ពួកទទឹងនឹងព្រះគ្រីស្ទក៏ប្រើល្បិចផងដែរ នៅពេលនិយាយដល់ការផ្ដល់មនុស្ស ពួកគេក៏មានចេតនាលាក់កំបាំងដែលអាត្មានិយម និងគួរឱ្យស្អប់ខ្ពើម ហើយពួកគេខ្វះភាពស្មោះត្រង់។ មិនថាពួកគេកំពុងធ្វើអ្វីក៏ដោយ ក៏ពួកទទឹងនឹងព្រះគ្រីស្ទមានការគិតគូរផ្ទាល់ខ្លួនរបស់ពួកគេ ហើយពួកគេមិនប្រកាន់ខ្ជាប់នូវគោលការណ៍ឡើយ។ លើសពីនេះទៅទៀត ដើម្បីឱ្យកិច្ចការជាក់ស្ដែងត្រូវបានបំពេញឱ្យបានល្អ ពួកគេត្រូវតែបង្ហាញមុខ ធ្វើដំណើរចុះឡើងដើម្បីជួបមនុស្សឱ្យបានច្រើន ស៊ូទ្រាំនឹងការលំបាក និងប្រថុយប្រថាន។ ពេលមានរឿងអ្វីមួយប៉ះពាល់ដល់បញ្ហាសុវត្ថិភាពផ្ទាល់ខ្លួនរបស់ពួកគេ ពួកទទឹងនឹងព្រះគ្រីស្ទចាប់ផ្ដើមគិតគូរម្ដងទៀត ហើយធម្មជាតិរបស់ពួកគេត្រូវបានបើកសម្ដែង។ តើអ្វីត្រូវបានបើកសម្ដែង? ពួកគេជឿថា ការប្រាស្រ័យទាក់ទងជាមួយមនុស្សច្រើនពេក គឺជាហានិភ័យដល់សុវត្ថិភាពផ្ទាល់ខ្លួនរបស់ពួកគេ ហើយថាពួកគេមិនអាចទាក់ទងជាមួយមនុស្សតាមតែអំពើចិត្តបានឡើយ។ ពួកទទឹងនឹងព្រះគ្រីស្ទមិនប្រាស្រ័យទាក់ទងជាមួយអស់អ្នកដែលពួកគេគួរតែទាក់ទងឡើយ ហើយក៏មិនជួបជាមួយនរណាម្នាក់ដែរ ផ្ទុយទៅវិញ ពួកគេស្វែងរកជម្រកសុវត្ថិភាពដើម្បីស្នាក់នៅ លាក់ខ្លួន និងមិនធ្វើអ្វីក្រៅពីកិច្ចការសាមញ្ញៗនោះទេ។ ចំពោះថាតើទិដ្ឋភាពផ្សេងទៀតនៃកិច្ចការត្រូវបានបំពេញបានល្អកម្រិតណា តើមានមនុស្សបង្កការរំខានដែរឬទេ ឬថាតើការរៀបចំចាត់ចែងកិច្ចការ សៀវភៅព្រះបន្ទូលរបស់ព្រះជាម្ចាស់ផ្សេងៗ ឬសេចក្ដីអធិប្បាយដែលបានថតទុក កំពុងត្រូវបានចែកចាយដែរឬទេ គឺពួកទទឹងនឹងព្រះគ្រីស្ទមិនដែលធ្វើការរៀបចំ ឬសួរនាំជាក់លាក់អំពីរឿងទាំងនេះឡើយ។ វាមិនមែនមានន័យថា ពួកគេត្រូវតែប្រថុយប្រថាន បង្ហាញមុខ និងជួបប្រទះបញ្ហា ទើបត្រូវបានចាត់ទុកថាស្មោះត្រង់នោះទេ។ តើបញ្ហានៅត្រង់នេះគឺជាអ្វី? តើនរណាអាចពន្យល់បាន? (នៅពេលពួកគេចាប់ផ្ដើមកិច្ចការនេះដំបូង ពួកគេមិនដែលគិតគូរពីរបៀបធ្វើវាឱ្យបានល្អ ឬថាតើបុគ្គលិកដែលបានណែនាំនោះស័ក្ដិសមឬអត់នោះទេ ហើយពួកគេមិនដែលធ្វើសកម្មភាពដោយអស់ពីចិត្តរបស់ខ្លួន ឬបំពេញការទទួលខុសត្រូវរបស់ខ្លួនឡើយ។ ពួកគេមិនដែលគិតអំពីរឿងទាំងនេះទេ។) ពួកគេគ្រាន់តែមិនបង្ហាញភាពស្មោះត្រង់តែម្ដង។ មានភាពខុសគ្នានៅក្នុងលក្ខណៈនៃរបៀបដែលមនុស្សមានភាពស្មោះត្រង់ចំពោះព្រះជាម្ចាស់ធ្វើការ បើប្រៀបធៀបទៅនឹងអស់អ្នកដែលគ្មានភាពស្មោះត្រង់។ នៅពេលមនុស្សទាំងពីរប្រភេទនេះជួបប្រទះរឿងដែលពាក់ព័ន្ធនឹងគ្រោះថ្នាក់ អស់អ្នកដែលមានភាពស្មោះត្រង់អាចប្រឈមមុខនឹងគ្រោះថ្នាក់ និងធ្វើកិច្ចការរបស់ពួកគេ ដោយប្រើប្រាជ្ញា និងវិធីសាស្ត្រដើម្បីអនុវត្តការរៀបចំចាត់ចែងកិច្ចការ។ ក៏ប៉ុន្តែ ពួកទទឹងនឹងព្រះគ្រីស្ទមិនធ្វើកិច្ចការជាក់ស្ដែងទេ មិនថាមានគ្រោះថ្នាក់ពាក់ព័ន្ធ ឬអត់ក៏ដោយ ហើយការរៀបចំចាត់ចែងកិច្ចការមិនដែលត្រូវបានអនុវត្តដោយពួកគេឡើយ។ នោះហើយគឺជាភាពខុសគ្នា។ ពួកទទឹងនឹងព្រះគ្រីស្ទប្រហែលជាសួរនាំដោយផ្ទាល់មាត់អំពីស្ថានភាពរបស់ពួកជំនុំ ភារកិច្ចផ្សេងៗជាដើម ប៉ុន្តែសូម្បីតែការសួរនាំរបស់ពួកគេក៏គ្រាន់តែធ្វើបង្គ្រប់កិច្ចដែរ ពួកគេគ្រាន់តែខិតខំប្រឹងប្រែងតែសំបកក្រៅប៉ុណ្ណោះ ហើយពួកគេមិនល្អិតល្អន់អំពីរឿងនេះទាល់តែសោះ។ មើលពីសំបកក្រៅ វាអាចនឹងហាក់ដូចជាពួកគេកំពុងធ្វើកិច្ចការជាក់ស្ដែង ប៉ុន្តែតាមការពិត ពួកគេមិនយល់ពីកិច្ចការនោះទេ ពួកគេមិនកត់ត្រា ពួកគេមិនត្រិះរិះពិចារណាពីរឿងនេះ ហើយពួកគេមិនអធិដ្ឋាន ឬស្វែងរកឡើយ។ ពួកគេមិនចំណាយកម្លាំងដើម្បីពិចារណាថា តើផ្នែកផ្សេងៗនៃកិច្ចការកំពុងដំណើរការយ៉ាងដូចម្ដេច ឬអ្នកណាជាអ្នកទទួលខុសត្រូវចំពោះផ្នែកនានាដែលធ្វើមិនបានល្អ ឬអ្នកដឹកនាំពួកជំនុំណាខ្លះដែលអាចនឹងមិនស័ក្ដិសម ឬត្រង់ណាដែលកិច្ចការមិនទាន់ត្រូវបានអនុវត្តនោះទេ។ ពួកគេមិនគិតគូរពីរឿងទាំងនេះទេ ពួកគេគ្រាន់តែធ្វើឱ្យតែរួចពីដៃ ហើយនៅពេលពួកគេរកឃើញបញ្ហា ពួកគេមិនដោះស្រាយវាឡើយ។ អ្នកដែលគេហៅថាជាអ្នកដឹកនាំមួយចំនួន គ្រាន់តែប្រមូលមនុស្សមកជួបជុំគ្នា សួរនាំអំពីស្ថានភាព ព្រមទាំងវិភាគ និងស្វែងយល់ពីកិច្ចការប៉ុណ្ណោះ។ ពេលដែលពាក់ព័ន្ធនឹងកិច្ចការជាក់ស្ដែងណាមួយភ្លាម ហើយវាតម្រូវឱ្យពួកគេរងទុក្ខ និងលះបង់ ពាក់ព័ន្ធនឹងការធ្វើឱ្យសុវត្ថិភាពផ្ទាល់ខ្លួនរបស់ពួកគេប្រឈមនឹងហានិភ័យ និងមានកម្រិតនៃការលំបាកណាមួយ ពួកគេមិនធ្វើវាឡើយ។ ពួកគេបញ្ឈប់កិច្ចការត្រឹមចំណុចនោះ ដោយផ្ដល់អាទិភាពលើការការពារខ្លួនឯង។ សូម្បីតែនៅពេលដែលពួកគេសម្គាល់ឃើញបញ្ហាក៏ដោយ ក៏ពួកគេមិនធ្វើការរៀបចំអ្វីជាក់លាក់ដែរ។ ប្រសិនបើពួកគេល្បីឈ្មោះដោយសារសេចក្ដីជំនឿរបស់ពួកគេ ហើយប្រឈមនឹងគ្រោះថ្នាក់នៃការចាប់ខ្លួន តើពួកគេប្រគល់ភារកិច្ចទាំងនេះទៅឱ្យអ្នកដទៃដែរឬទេ? អត់ទេ ពួកគេមិនធ្វើដូច្នេះឡើយ។ ពួកគេមិនរៀបចំឱ្យអ្នកដទៃធ្វើភារកិច្ចទាំងនេះទេ នោះហើយគឺជាបញ្ហា។ ដូច្នេះ តើសារជាតិអ្វីដែលត្រូវបានបើកសម្ដែងដោយមនុស្សបែបនេះ? ពួកគេខ្វះភាពស្មោះត្រង់ ពួកគេអាត្មានិយម និងគួរឱ្យស្អប់ខ្ពើម ហើយគិតគូរតែពីសុវត្ថិភាពផ្ទាល់ខ្លួនរបស់ពួកគេនៅក្នុងគ្រប់យ៉ាងទាំងអស់។ ពួកគេមិនដែលសួរនាំថាតើការរៀបចំចាត់ចែងកិច្ចការនៃដំណាក់របស់ព្រះជាម្ចាស់កំពុងត្រូវបានអនុវត្តដែរឬទេ ឬអំពីវឌ្ឍនភាពនៃកិច្ចការរបស់ដំណាក់ព្រះជាម្ចាស់ឡើយ ហើយពួកគេមិនខ្វល់ពីរឿងទាំងនេះទេ។ ពួកគេមិនបានផ្ដល់ភាពស្មោះត្រង់របស់ខ្លួនទេ ហើយពួកគេក៏មិនបង្ហាញភាពស្មោះត្រង់របស់ខ្លួនដែរ។ សម្រាប់ពួកគេ ការធ្វើរឿងទាំងនេះឱ្យតែរួចពីដៃ គឺគ្រប់គ្រាន់ហើយ ពួកគេចាត់ទុករឿងនេះថាជាការធ្វើកិច្ចការហើយ។ ប្រសិនបើហានិភ័យតូចតាច ពួកគេអាចនឹងធ្វើកិច្ចការខ្លះទាំងស្ទាក់ស្ទើរ។ ប៉ុន្តែប្រសិនបើហានិភ័យធំ ហើយមានលទ្ធភាពដែលពួកគេអាចនឹងត្រូវចាប់ខ្លួន ពួកគេនឹងមិនធ្វើវាឡើយ មិនថាភារកិច្ចនោះសំខាន់យ៉ាងណាក៏ដោយ។ នោះហើយគឺជាសារជាតិរបស់ពួកទទឹងនឹងព្រះគ្រីស្ទ។ នៅក្នុងជម្រៅដួងចិត្តរបស់ពួកគេ ដរាបណាផលប្រយោជន៍របស់ពួកគេមានសុវត្ថិភាព ពួកគេអាចក្បត់នរណាក៏បានដែរ។ ផលប្រយោជន៍របស់ពួកគេត្រូវសម្រេចបានដោយធ្វើឱ្យខាតបង់ដល់ផលប្រយោជន៍នៃដំណាក់របស់ព្រះជាម្ចាស់។ ចំពោះពួកគេ ផលប្រយោជន៍របស់ពួកគេគឺខ្ពស់បំផុត។ តើពួកទទឹងនឹងព្រះគ្រីស្ទអាចមានភាពស្មោះត្រង់ដែរទេ នៅពេលពួកគេទទួលរ៉ាប់រងភារកិច្ចណាមួយ? (អត់ទេ ពួកគេមិនអាចឡើយ។) ភាពស្មោះត្រង់គឺជារឿងមិនអាចទៅរួចទេសម្រាប់ពួកគេ។ តើពួកគេអាចគិតគូរពីជីវិត និងសុវត្ថិភាពរបស់បងប្អូនប្រុសស្រីរបស់ខ្លួនដែរឬទេ? (ពួកគេមិនអាចឡើយ។) នៅពេលនិយាយដល់សុវត្ថិភាពផ្ទាល់ខ្លួនរបស់ពួកគេ ពួកទទឹងនឹងព្រះគ្រីស្ទនឹងការពារតែខ្លួនឯងប៉ុណ្ណោះ ដោយរុញច្រានបងប្អូនប្រុសស្រីរបស់ខ្លួនទៅក្នុងជង្ហុកភ្លើង ហើយប្រើប្រាស់បងប្អូនប្រុសស្រីជាវត្ថុបូជា។ នោះហើយគឺជាសារជាតិធម្មជាតិរបស់ពួកទទឹងនឹងព្រះគ្រីស្ទ។

ក្រៅពីការគិតគូរពីសុវត្ថិភាពផ្ទាល់ខ្លួនរបស់ពួកគេ តើពួកទទឹងនឹងព្រះគ្រីស្ទមួយចំនួនក៏គិតអំពីអ្វីទៀតដែរឬទេ? ពួកគេនិយាយថា៖ «ឥឡូវនេះ មជ្ឈដ្ឋានរបស់យើងមិនអំណោយផលទេ ដូច្នេះ ចូរយើងបង្ហាញមុខឱ្យបានតិចជាងមុន និងផ្សាយដំណឹងល្អឱ្យបានតិចជាងមុន។ តាមរបៀបនោះ យើងទំនងជាមិនសូវត្រូវគេចាប់ខ្លួនទេ ហើយកិច្ចការរបស់ពួកជំនុំនឹងមិនត្រូវបានបំផ្លាញឡើយ។ ប្រសិនបើយើងចៀសវាងមិនឱ្យគេចាប់ខ្លួនបាន យើងនឹងមិនក្លាយជាយូដាសទេ ហើយបន្ទាប់មក យើងនឹងអាចនៅសេសសល់នាពេលអនាគត តើមិនអ៊ីចឹងទេឬ?» តើមិនមានពួកទទឹងនឹងព្រះគ្រីស្ទដែលប្រើលេសបែបនេះ ដើម្បីបំភាន់បងប្អូនប្រុសស្រីរបស់ខ្លួនទេឬ? ពួកទទឹងនឹងព្រះគ្រីស្ទមួយចំនួនខ្លាចស្លាប់ខ្លាំងណាស់ ហើយតោងរស់ទាំងត្រដាបត្រដួស។ ពួកគេក៏ចូលចិត្តកេរ្តិ៍ឈ្មោះ និងឋានៈផងដែរ ហើយស្ម័គ្រចិត្តទទួលរ៉ាប់រងតួនាទីជាអ្នកដឹកនាំ។ ទោះបីជាពួកគេដឹងថា «កិច្ចការជាអ្នកដឹកនាំមិនងាយស្រួលរ៉ាប់រងឡើយ ប្រសិនបើនាគដ៏ធំមានសម្បុរក្រហមដឹងថាខ្ញុំត្រូវបានតែងតាំងជាអ្នកដឹកនាំ ខ្ញុំនឹងល្បីឈ្មោះ ហើយខ្ញុំអាចនឹងត្រូវដាក់បញ្ចូលក្នុងបញ្ជីតាមចាប់ខ្លួន ហើយនៅពេលខ្ញុំត្រូវគេចាប់ខ្លួនភ្លាម ជីវិតរបស់ខ្ញុំនឹងស្ថិតក្នុងគ្រោះថ្នាក់» ក៏ដោយ ក៏ដើម្បីតែការសោយសុខនឹងផលប្រយោជន៍នៃឋានៈនេះ ពួកទទឹងនឹងព្រះគ្រីស្ទនោះមិនខ្វល់ពីគ្រោះថ្នាក់ទាំងនេះឡើយ។ នៅពេលពួកគេបម្រើជាអ្នកដឹកនាំ ពួកគេគ្រាន់តែសោយសុខនឹងការសប្បាយខាងសាច់ឈាមរបស់ខ្លួនប៉ុណ្ណោះ ហើយពួកគេមិនធ្វើកិច្ចការជាក់ស្ដែងឡើយ។ ក្រៅពីការទាក់ទងគ្នាជាលាយលក្ខណ៍អក្សរបន្តិចបន្តួចជាមួយពួកជំនុំផ្សេងៗ ពួកគេមិនធ្វើអ្វីផ្សេងទៀតឡើយ។ ពួកគេលាក់ខ្លួននៅកន្លែងណាមួយ ហើយមិនជួបជាមួយនរណាម្នាក់ឡើយ ដោយបិទខ្ទប់ខ្លួនឯងឱ្យជិតឈឹង ហើយបងប្អូនប្រុសស្រីមិនដឹងថាអ្នកដឹកនាំរបស់ពួកគេជានរណាឡើយ នេះហើយគឺជាកម្រិតដែលពួកគេភ័យខ្លាច។ ដូច្នេះ តើវាមិនត្រឹមត្រូវទេឬ ដែលនិយាយថា ពួកទទឹងនឹងព្រះគ្រីស្ទជាអ្នកដឹកនាំតែឈ្មោះនោះ? (ត្រឹមត្រូវហើយ។) ពួកគេមិនធ្វើកិច្ចការជាក់ស្ដែងណាមួយក្នុងនាមជាអ្នកដឹកនាំឡើយ ពួកគេខ្វល់តែពីការលាក់ខ្លួនប៉ុណ្ណោះ។ នៅពេលអ្នកដទៃសួរពួកគេថា៖ «តើការធ្វើជាអ្នកដឹកនាំយ៉ាងម៉េចដែរ?» ពួកគេនឹងនិយាយថា៖ «ខ្ញុំរវល់ខ្លាំងណាស់ ហើយដើម្បីសុវត្ថិភាព ខ្ញុំត្រូវតែផ្លាស់ប្ដូរផ្ទះរហូត។ មជ្ឈដ្ឋាននេះពិតជាគួរឱ្យព្រួយបារម្ភណាស់ ដល់ថ្នាក់ខ្ញុំមិនអាចផ្ដោតលើកិច្ចការរបស់ខ្ញុំបានទេ»។ ពួកទទឹងនឹងព្រះគ្រីស្ទទាំងនោះតែងតែមានអារម្មណ៍ថា មានភ្នែកជាច្រើនកំពុងសម្លឹងមើលពួកគេ ហើយមិនដឹងថាកន្លែងណាមានសុវត្ថិភាពដើម្បីលាក់ខ្លួនឡើយ។ ក្រៅពីការក្លែងបន្លំខ្លួន លាក់ខ្លួននៅកន្លែងផ្សេងៗគ្នា និងមិនស្នាក់នៅតែមួយកន្លែង ពួកគេមិនធ្វើកិច្ចការជាក់ស្ដែងណាមួយឡើយជារៀងរាល់ថ្ងៃ។ តើមានអ្នកដឹកនាំបែបនេះដែរឬទេ? (មាន។) តើពួកគេធ្វើតាមគោលការណ៍អ្វីខ្លះ? មនុស្សទាំងនេះនិយាយថា៖ «ទន្សាយវៃឆ្លាតមានរន្ធបី។ ដើម្បីឱ្យទន្សាយអាចការពារខ្លួនពីការវាយប្រហាររបស់សត្វរំពា វាត្រូវតែរៀបចំរន្ធចំនួនបីដើម្បីលាក់ខ្លួន។ ប្រសិនបើមនុស្សម្នាក់ជួបប្រទះនឹងគ្រោះថ្នាក់ ហើយត្រូវតែរត់គេច ប៉ុន្តែគេគ្មានកន្លែងលាក់ខ្លួន តើនោះអាចទទួលយកបានដែរឬទេ? យើងត្រូវតែរៀនសូត្រពីសត្វទន្សាយ! សត្វដែលព្រះបានបង្កើតមករបស់ព្រះជាម្ចាស់ មានសមត្ថភាពរស់រានមានជីវិតនេះ ហើយមនុស្សគួរតែរៀនសូត្រពីពួកវា»។ ចាប់តាំងពីទទួលរ៉ាប់រងតួនាទីជាអ្នកដឹកនាំមក ពួកគេបានយល់ដឹងពីគោលលទ្ធិនេះ ហើយថែមទាំងជឿថា ពួកគេបានយល់សេចក្ដីពិតទៀតផង។ តាមការពិត ពួកគេភ័យខ្លាចយ៉ាងខ្លាំង។ ភ្លាមៗនៅពេលពួកគេឮថាអ្នកដឹកនាំម្នាក់ដែលត្រូវបានគេរាយការណ៍ប្រាប់ប៉ូលិស ដោយសារតែកន្លែងដែលអ្នកដឹកនាំនោះរស់នៅមិនមានសុវត្ថិភាព ឬឮថាអ្នកដឹកនាំម្នាក់ដែលត្រូវបានកំណត់គោលដៅដោយពួកចារកម្មរបស់នាគដ៏ធំមានសម្បុរក្រហម ដោយសារតែអ្នកដឹកនាំម្នាក់នោះចេញក្រៅញឹកញាប់ពេកដើម្បីបំពេញភារកិច្ចរបស់ខ្លួន និងបានប្រាស្រ័យទាក់ទងជាមួយមនុស្សច្រើនពេក ហើយទីបំផុតមនុស្សទាំងនេះត្រូវបានចាប់ខ្លួន និងត្រូវកាត់ទោស ពួកគេក៏មានការភ័យខ្លាចភ្លាមៗតែម្ដង។ ពួកគេគិតថា៖ «វីវរហើយ តើខ្ញុំនឹងក្លាយជាអ្នកបន្ទាប់ដែលត្រូវគេចាប់ខ្លួនដែរទេ? ខ្ញុំត្រូវតែរៀនសូត្រពីរឿងនេះ។ ខ្ញុំមិនគួរសកម្មខ្លាំងពេកទេ។ ប្រសិនបើខ្ញុំអាចចៀសវាងមិនធ្វើកិច្ចការមួយចំនួនរបស់ពួកជំនុំបាន ខ្ញុំនឹងមិនធ្វើវាឡើយ។ ប្រសិនបើខ្ញុំអាចចៀសវាងមិនបង្ហាញមុខបាន ខ្ញុំនឹងមិនបង្ហាញមុខឡើយ។ ខ្ញុំនឹងកាត់បន្ថយកិច្ចការរបស់ខ្ញុំឱ្យនៅតិចបំផុតតាមដែលអាចធ្វើទៅបាន ចៀសវាងការចេញក្រៅ ចៀសវាងការប្រាស្រ័យទាក់ទងជាមួយនរណាម្នាក់ ហើយធានាថាគ្មាននរណាម្នាក់ដឹងថាខ្ញុំជាអ្នកដឹកនាំឡើយ។ សព្វថ្ងៃនេះ តើនរណាមានពេលទៅខ្វល់ពីអ្នកដទៃនោះ? គ្រាន់តែរស់រានមានជីវិត គឺជាបញ្ហាប្រឈមមួយបាត់ទៅហើយ!» ចាប់តាំងពីទទួលរ៉ាប់រងតួនាទីជាអ្នកដឹកនាំមក ក្រៅពីការយួរកាបូប និងលាក់ខ្លួន ពួកគេមិនធ្វើកិច្ចការអ្វីឡើយ។ ពួកគេរស់នៅទាំងភ័យព្រួយ ដោយភ័យខ្លាចជាប់ជានិច្ចថានឹងត្រូវចាប់ខ្លួន និងត្រូវកាត់ទោស។ ឧបមាថា ពួកគេឮនរណាម្នាក់និយាយថា៖ «ប្រសិនបើអ្នកត្រូវបានចាប់ខ្លួន អ្នកនឹងត្រូវគេសម្លាប់! ប្រសិនបើអ្នកមិនមែនជាអ្នកដឹកនាំទេ ប្រសិនបើអ្នកគ្រាន់តែជាអ្នកជឿធម្មតាម្នាក់ អ្នកអាចនឹងត្រូវបានដោះលែង បន្ទាប់ពីបង់ប្រាក់ពិន័យបន្តិចបន្តួច ប៉ុន្តែដោយសារតែអ្នកជាអ្នកដឹកនាំ វាពិបាកនឹងនិយាយណាស់។ វាគ្រោះថ្នាក់ពេកហើយ! អ្នកដឹកនាំ ឬអ្នកធ្វើការមួយចំនួនដែលត្រូវគេចាប់ខ្លួន សុខចិត្តស្លាប់ជាជាងផ្ដល់ព័ត៌មានណាមួយ ហើយត្រូវបានប៉ូលិសវាយដំរហូតដល់ស្លាប់»។ នៅពេលពួកគេឮថានរណាម្នាក់ត្រូវបានវាយដំរហូតដល់ស្លាប់ ការភ័យខ្លាចរបស់ពួកគេកាន់តែខ្លាំងឡើង ហើយពួកគេកាន់តែខ្លាចក្នុងការធ្វើកិច្ចការ។ ជារៀងរាល់ថ្ងៃ គ្រប់យ៉ាងដែលពួកគេគិតដល់ គឺធ្វើយ៉ាងណាដើម្បីចៀសវាងកុំឱ្យត្រូវបានចាប់ខ្លួន ធ្វើយ៉ាងណាដើម្បីចៀសវាងការបង្ហាញមុខរបស់ពួកគេ ធ្វើយ៉ាងណាដើម្បីចៀសវាងការតាមដាន និងធ្វើយ៉ាងណាដើម្បីចៀសវាងការទាក់ទងជាមួយបងប្អូនប្រុសស្រីរបស់ខ្លួន។ ពួកគេប្រឹងប្រើខួរក្បាលគិតពីរឿងទាំងនេះ ហើយភ្លេចភារកិច្ចរបស់ខ្លួនទាំងស្រុង។ តើពួកគេជាមនុស្សស្មោះត្រង់ដែរឬទេ? តើមនុស្សបែបនេះអាចទទួលរ៉ាប់រងកិច្ចការណាមួយបានដែរឬទេ? (អត់ទេ ពួកគេមិនអាចឡើយ។) មនុស្សបែបនេះគ្រាន់តែជាមនុស្សកំសាកប៉ុណ្ណោះ ហើយប្រាកដណាស់ថាយើងមិនអាចកំណត់លក្ខណៈពួកគេថាជាពួកទទឹងនឹងព្រះគ្រីស្ទ ដោយផ្អែកលើការបង្ហាញចេញនេះតែមួយមុខបានឡើយ ប៉ុន្តែតើធម្មជាតិនៃការបង្ហាញចេញនេះគឺជាអ្វី? សារជាតិនៃការបង្ហាញចេញនេះ គឺជាសារជាតិរបស់អ្នកមិនជឿ។ ពួកគេមិនជឿថា ព្រះជាម្ចាស់អាចការពារសុវត្ថិភាពរបស់មនុស្សបានទេ ហើយពួកគេប្រាកដជាមិនជឿថា ការប្ដេជ្ញាលះបង់ខ្លួនដើម្បីព្រះជាម្ចាស់ គឺជាការលះបង់ខ្លួនឯងចំពោះសេចក្ដីពិត ហើយថាវាជារឿងដែលព្រះជាម្ចាស់សព្វព្រះហឫទ័យឡើយ។ ពួកគេមិនកោតខ្លាចព្រះជាម្ចាស់នៅក្នុងដួងចិត្តរបស់ខ្លួនឡើយ ពួកគេខ្លាចតែសាតាំង និងគណបក្សនយោបាយដ៏ទុច្ចរិតប៉ុណ្ណោះ។ ពួកគេមិនជឿលើអត្ថិភាពរបស់ព្រះជាម្ចាស់ទេ ពួកគេមិនជឿថាអ្វីៗទាំងអស់ស្ថិតនៅក្នុងព្រះហស្តរបស់ព្រះជាម្ចាស់ឡើយ ហើយពួកគេប្រាកដជាមិនជឿថា ព្រះជាម្ចាស់នឹងសព្វព្រះហឫទ័យចំពោះមនុស្សដែលលះបង់អ្វីៗទាំងអស់ដើម្បីជាប្រយោជន៍របស់ទ្រង់ និងដើម្បីដើរតាមមាគ៌ារបស់ទ្រង់ ព្រមទាំងបំពេញការផ្ទុកផ្ដាក់របស់ទ្រង់ឡើយ។ ពួកគេមិនអាចមើលឃើញពីរឿងទាំងអស់នេះទេ។ តើពួកគេជឿលើអ្វី? ពួកគេជឿថា ប្រសិនបើពួកគេធ្លាក់ទៅក្នុងដៃរបស់នាគដ៏ធំមានសម្បុរក្រហម ពួកគេនឹងជួបទីបញ្ចប់ដ៏អាក្រក់ ថាពួកគេអាចនឹងត្រូវបានកាត់ទោស ឬថែមទាំងប្រឈមនឹងការបាត់បង់ជីវិតរបស់ខ្លួនទៀតផង។ នៅក្នុងដួងចិត្តរបស់ពួកគេ ពួកគេគិតគូរតែពីសុវត្ថិភាពផ្ទាល់ខ្លួនរបស់ពួកគេប៉ុណ្ណោះ ហើយមិនគិតពីកិច្ចការរបស់ពួកជំនុំឡើយ។ តើទាំងនេះមិនមែនជាពួកអ្នកមិនជឿទេឬ? (មែនហើយ ជាពួកអ្នកមិនជឿ។) តើព្រះគម្ពីរចែងយ៉ាងដូចម្ដេច? «អ្នកណាដែលបាត់បង់ជីវិតខ្លួនសម្រាប់ជាប្រយោជន៍នៃខ្ញុំ អ្នកនោះនឹងរកឃើញជីវិតវិញ» (ម៉ាថាយ ១០:៣៩)។ តើពួកគេជឿព្រះបន្ទូលទាំងនេះដែរឬទេ? (អត់ទេ ពួកគេមិនជឿឡើយ។) ប្រសិនបើពួកគេត្រូវបានស្នើឱ្យប្រថុយប្រថានក្នុងពេលបំពេញភារកិច្ចរបស់ខ្លួន ពួកគេនឹងប្រាថ្នាចង់លាក់ខ្លួន ហើយមិនឱ្យនរណាម្នាក់មើលឃើញពួកគេឡើយ ពោលគឺពួកគេចង់បំបាំងកាយតែម្ដង។ នេះគឺជាកម្រិតដែលពួកគេភ័យខ្លាច។ ពួកគេមិនជឿថា ព្រះជាម្ចាស់គឺជាទីពឹងរបស់មនុស្ស ថាអ្វីៗទាំងអស់ស្ថិតនៅក្នុងព្រះហស្តរបស់ព្រះជាម្ចាស់ ថាប្រសិនបើមានរឿងអាក្រក់កើតឡើងមែន ឬពួកគេពិតជាត្រូវបានចាប់ខ្លួនមែន នោះវាគឺជាការអនុញ្ញាតដោយព្រះជាម្ចាស់ ហើយថាមនុស្សគួរតែមានដួងចិត្តដែលចុះចូលឡើយ។ មនុស្សទាំងនេះមិនមានដួងចិត្តបែបនេះ ការយល់ដឹងបែបនេះ ឬការត្រៀមខ្លួនបែបនេះឡើយ។ តើពួកគេពិតជាជឿលើព្រះជាម្ចាស់មែនឬ? (អត់ទេ ពួកគេមិនជឿឡើយ។) តើសារជាតិនៃការបង្ហាញចេញនេះ មិនមែនជាសារជាតិរបស់អ្នកមិនជឿទេឬ? (មែនហើយ ជាសារជាតិរបស់អ្នកមិនជឿ។) វាគឺបែបនេះឯង។ មនុស្សបែបនេះគឺកំសាកខ្លាំងណាស់ ភ័យខ្លាចយ៉ាងខ្លាំង ហើយខ្លាចការរងទុក្ខខាងផ្លូវកាយ និងខ្លាចមានរឿងអាក្រក់កើតឡើងចំពោះពួកគេ។ ពួកគេក្លាយជាភ័យខ្លាចដូចជាសត្វស្លាបដែលងាយនឹងភ្ញាក់ផ្អើល ហើយមិនអាចបំពេញកិច្ចការរបស់ពួកគេបានទៀតឡើយ។ ប្រភេទមនុស្សដែលយើងបាននិយាយមុននេះ គឺគ្រាន់តែមិនធ្វើកិច្ចការអ្វីទាល់តែសោះ ទោះបីជាពួកគេមានសមត្ថភាពធ្វើវាក៏ដោយ។ ទោះបីជាពួកគេដឹងថាមានបញ្ហាក៏ដោយ ក៏ពួកគេមិនដោះស្រាយវាដែរ។ ពួកគេគ្រាន់តែការពារខ្លួនឯងប៉ុណ្ណោះ ហើយពួកគេពិតជាអាត្មានិយម និងគួរឱ្យស្អប់ខ្ពើមខ្លាំងណាស់។ មនុស្សទាំងពីរប្រភេទនេះ សុទ្ធតែជាពួកអ្នកមិនជឿ។ ប្រភេទទីមួយ គឺក្រឡេចក្រឡុច និងមានល្បិចកល ខ្លាចការលំបាក និងការនឿយហត់ គិតគូរពីសាច់ឈាមរបស់ពួកគេ ហើយមិនធ្វើកិច្ចការជាក់ស្ដែងឡើយ។ ប្រភេទទីពីរ គឺកំសាក និងភ័យខ្លាច មិនហ៊ានបំពេញកិច្ចការជាក់ស្ដែងឡើយ ហើយខ្លាចត្រូវគេចាប់ខ្លួន និងធ្វើទុក្ខបុកម្នេញដោយនាគដ៏ធំមានសម្បុរក្រហម។ តើមិនមានភាពខុសគ្នារវាងមនុស្សទាំងពីរប្រភេទនេះទេឬ? (មានភាពខុសគ្នា។)

តើមានឧទាហរណ៍ណាមួយដែលអ្នករាល់គ្នាដឹង អំពីរបៀបដែលពួកទទឹងនឹងព្រះគ្រីស្ទការពារសុវត្ថិភាពផ្ទាល់ខ្លួនរបស់ពួកគេដែរឬទេ? (ឱ ព្រះជាម្ចាស់អើយ ទូលបង្គំដឹងពីករណីមួយបែបនេះ។ មានពួកជំនុំមួយដែលត្រូវបាននាគដ៏ធំមានសម្បុរក្រហមឆ្មក់ចូលចាប់ ដោយសារតែវាត្រូវបានគ្រប់គ្រងដោយអាទទឹងនឹងព្រះគ្រីស្ទម្នាក់ ដែលកំពុងធ្វើរឿងអាក្រក់យ៉ាងគឃ្លើន ហើយអ្នកដឹកនាំ គ្រូជំនួយ និងបងប្អូនប្រុសស្រីមួយចំនួន សុទ្ធតែត្រូវបានចាប់ខ្លួន។ នៅពេលនោះ អាទទឹងនឹងព្រះគ្រីស្ទនោះខ្លាចត្រូវបានចាប់ខ្លួន។ គាត់បានលាក់ខ្លួននៅទីតាំងដាច់ស្រយាលមួយ ដោយមិនបានធ្វើការរៀបចំចាត់ចែងកិច្ចការសម្រាប់ដោះស្រាយបញ្ហាក្រោយពេលកើតហេតុឡើយ។ គាត់ថែមទាំងបដិសេធមិនព្រមស្នាក់នៅជាមួយគ្រួសារទទួលភ្ញៀវទៀតផង ហើយផ្ទុយទៅវិញ គាត់ទទូចចង់ប្រើប្រាស់តង្វាយដើម្បីជួលកន្លែងស្នាក់នៅ។ ដោយសារតែគាត់មិនបានធ្វើការរៀបចំចាត់ចែងកិច្ចការបន្តបន្ទាប់ឱ្យបានត្រឹមត្រូវ និងមិនបានកម្ចាត់ចោលនូវគ្រោះថ្នាក់ដែលលាក់កំបាំងឱ្យបានទាន់ពេលវេលា ទើបបងប្អូនប្រុសស្រីជាច្រើននាក់ត្រូវបានចាប់ខ្លួនបន្ទាប់ពីនោះ ហើយកិច្ចការរបស់ពួកជំនុំត្រូវបានបង្ខំឱ្យបញ្ឈប់។ វាច្បាស់ណាស់ថា ពួកទទឹងនឹងព្រះគ្រីស្ទពិតជាអាត្មានិយម និងគួរឱ្យស្អប់ខ្ពើមខ្លាំងណាស់។ ក្នុងគ្រាដ៏លំបាក ពួកគេការពារតែផលប្រយោជន៍ផ្ទាល់ខ្លួនរបស់ពួកគេប៉ុណ្ណោះ ហើយមិនការពារផលប្រយោជន៍នៃដំណាក់របស់ព្រះជាម្ចាស់ទាល់តែសោះ។) ពួកទទឹងនឹងព្រះគ្រីស្ទពិតជាអាត្មានិយម និងគួរឱ្យស្អប់ខ្ពើមខ្លាំងណាស់។ ពួកគេមិនមានសេចក្ដីជំនឿពិតលើព្រះជាម្ចាស់ឡើយ រឹតតែគ្មានភាពស្មោះត្រង់ចំពោះព្រះជាម្ចាស់ទៅទៀត នៅពេលដែលពួកគេជួបប្រទះនឹងបញ្ហា ពួកគេគ្រាន់តែការពារ និងថែរក្សាខ្លួនឯងប៉ុណ្ណោះ។ សម្រាប់ពួកគេ គ្មានអ្វីសំខាន់ជាងសុវត្ថិភាពផ្ទាល់ខ្លួនរបស់ពួកគេឡើយ។ ដរាបណាពួកគេអាចរស់នៅបាន និងមិនត្រូវបានចាប់ខ្លួន ពួកគេមិនខ្វល់ថាមានការខូចខាតប៉ុនណាដល់កិច្ចការរបស់ពួកជំនុំឡើយ។ មនុស្សទាំងនេះអាត្មានិយមខ្លាំងណាស់ ពួកគេមិនគិតពីបងប្អូនប្រុសស្រីទាល់តែសោះ ឬមិនគិតពីកិច្ចការរបស់ពួកជំនុំឡើយ ពួកគេគិតតែពីសុវត្ថិភាពផ្ទាល់ខ្លួនរបស់ពួកគេប៉ុណ្ណោះ។ ពួកគេគឺជាពួកទទឹងនឹងព្រះគ្រីស្ទ។ ដូច្នេះ នៅពេលរឿងបែបនេះកើតឡើងចំពោះអ្នកដែលស្មោះត្រង់នឹងព្រះជាម្ចាស់ និងមានសេចក្ដីជំនឿពិតលើព្រះជាម្ចាស់ តើពួកគេដោះស្រាយវាដោយរបៀបណា? តើអ្វីដែលពួកគេធ្វើ ខុសគ្នាពីអ្វីដែលពួកទទឹងនឹងព្រះគ្រីស្ទធ្វើដូចម្ដេចខ្លះ? (នៅពេលរឿងបែបនេះកើតឡើងចំពោះអ្នកដែលស្មោះត្រង់នឹងព្រះជាម្ចាស់ ពួកគេនឹងគិតរកគ្រប់មធ្យោបាយដើម្បីការពារផលប្រយោជន៍នៃដំណាក់របស់ព្រះជាម្ចាស់ ដើម្បីការពារកុំឱ្យមានការបាត់បង់ដល់តង្វាយរបស់ព្រះជាម្ចាស់ ហើយពួកគេនឹងធ្វើការរៀបចំចាំបាច់សម្រាប់អ្នកដឹកនាំ និងអ្នកធ្វើការ ព្រមទាំងបងប្អូនប្រុសស្រី ដើម្បីកាត់បន្ថយការខាតបង់ឱ្យនៅតិចបំផុត។ ចំណែកឯពួកទទឹងនឹងព្រះគ្រីស្ទវិញ ពួកគេធានាថាខ្លួនត្រូវបានការពារជាមុន។ ពួកគេមិនខ្វល់ខ្វាយពីកិច្ចការរបស់ពួកជំនុំ ឬសុវត្ថិភាពនៃរាស្ដ្ររើសតាំងរបស់ព្រះជាម្ចាស់ឡើយ ហើយនៅពេលដែលពួកជំនុំប្រឈមមុខនឹងការចាប់ខ្លួន វាបណ្ដាលឱ្យមានការខាតបង់ដល់កិច្ចការរបស់ពួកជំនុំ។) ពួកទទឹងនឹងព្រះគ្រីស្ទបោះបង់កិច្ចការរបស់ពួកជំនុំ និងតង្វាយរបស់ព្រះជាម្ចាស់ ហើយពួកគេមិនរៀបចំមនុស្សឱ្យដោះស្រាយបញ្ហាក្រោយពេលកើតហេតុឡើយ។ នេះគឺដូចគ្នាទៅនឹងការអនុញ្ញាតឱ្យនាគដ៏ធំមានសម្បុរក្រហម រឹបអូសយកតង្វាយរបស់ព្រះជាម្ចាស់ និងរាស្ដ្ររើសតាំងរបស់ទ្រង់អ៊ីចឹង។ តើនេះមិនមែនជាការក្បត់យ៉ាងលាក់កំបាំងចំពោះតង្វាយរបស់ព្រះជាម្ចាស់ និងរាស្ដ្ររើសតាំងរបស់ទ្រង់ទេឬ? នៅពេលអស់អ្នកដែលស្មោះត្រង់នឹងព្រះជាម្ចាស់ដឹងយ៉ាងច្បាស់ថាមជ្ឈដ្ឋានមានគ្រោះថ្នាក់ ពួកគេនៅតែហ៊ានប្រថុយប្រថានធ្វើកិច្ចការដោះស្រាយបញ្ហាក្រោយពេលកើតហេតុ ហើយពួកគេរក្សាការខាតបង់ដល់ដំណាក់របស់ព្រះជាម្ចាស់ឱ្យនៅកម្រិតទាបបំផុត មុនពេលពួកគេដកខ្លួនចេញ។ ពួកគេមិនផ្ដល់អាទិភាពដល់សុវត្ថិភាពផ្ទាល់ខ្លួនរបស់ពួកគេឡើយ។ ចូរប្រាប់ខ្ញុំមកមើល៍ នៅក្នុងប្រទេសដ៏ទុច្ចរិតនៃនាគដ៏ធំមានសម្បុរក្រហមនេះ តើនរណាអាចធានាបានទៅថា គ្មានគ្រោះថ្នាក់ទាល់តែសោះក្នុងការជឿលើព្រះជាម្ចាស់ និងការបំពេញភារកិច្ចនោះ? ទោះបីជាទទួលរ៉ាប់រងភារកិច្ចអ្វីក៏ដោយ ក៏វាតែងតែមានហានិភ័យខ្លះដែរ ប៉ុន្តែការបំពេញភារកិច្ច គឺជាការផ្ទុកផ្ដាក់របស់ព្រះជាម្ចាស់ ហើយនៅពេលដើរតាមព្រះជាម្ចាស់ មនុស្សត្រូវតែទទួលយកហានិភ័យក្នុងការបំពេញភារកិច្ចរបស់ខ្លួន។ មនុស្សគួរតែប្រើប្រាជ្ញា ហើយមនុស្សចាំបាច់ត្រូវចាត់វិធានការដើម្បីធានាសុវត្ថិភាពរបស់ខ្លួន ប៉ុន្តែមនុស្សមិនគួរដាក់សុវត្ថិភាពផ្ទាល់ខ្លួនរបស់គេជាអាទិភាពទីមួយឡើយ។ គេគួរតែគិតគូរដល់បំណងព្រះហឫទ័យរបស់ព្រះជាម្ចាស់ ដោយដាក់កិច្ចការនៃដំណាក់របស់ទ្រង់ជាអាទិភាពទីមួយ និងដាក់ការផ្សាយដំណឹងល្អជាអាទិភាពទីមួយ។ ការបំពេញការផ្ទុកផ្ដាក់របស់ព្រះជាម្ចាស់ចំពោះពួកគេ គឺជារឿងដែលសំខាន់បំផុត ហើយជារឿងត្រូវមកមុនគេ។ ពួកទទឹងនឹងព្រះគ្រីស្ទផ្ដល់អាទិភាពខ្ពស់បំផុតដល់សុវត្ថិភាពផ្ទាល់ខ្លួនរបស់ពួកគេ។ ពួកគេជឿថាគ្មានអ្វីផ្សេងទៀតដែលពាក់ព័ន្ធនឹងពួកគេឡើយ។ ពួកគេមិនខ្វល់ឡើយនៅពេលមានរឿងអ្វីមួយកើតឡើងចំពោះអ្នកដទៃ មិនថាអ្នកនោះជានរណាក៏ដោយ។ ឱ្យតែគ្មានរឿងអាក្រក់កើតឡើងចំពោះពួកទទឹងនឹងព្រះគ្រីស្ទខ្លួនឯង គឺពួកគេមានអារម្មណ៍ស្ងប់ចិត្តហើយ។ ពួកគេគ្មានភាពស្មោះត្រង់ទាល់តែសោះ ដែលនេះត្រូវបានកំណត់ដោយសារជាតិធម្មជាតិរបស់ពួកទទឹងនឹងព្រះគ្រីស្ទ។ នៅក្នុងមជ្ឈដ្ឋាននៃប្រទេសចិនដីគោក តើអាចទៅរួចទេក្នុងការចៀសវាងមិនទទួលយកហានិភ័យណាមួយ ហើយធានាថាគ្មានរឿងអាក្រក់កើតឡើងក្នុងពេលបំពេញភារកិច្ចរបស់ខ្លួននោះ? សូម្បីតែមនុស្សដែលប្រុងប្រយ័ត្នបំផុត ក៏មិនអាចធានារឿងនោះបានដែរ។ ប៉ុន្តែការប្រុងប្រយ័ត្ន គឺជារឿងចាំបាច់។ ការត្រៀមខ្លួនបានល្អជាមុន នឹងធ្វើឱ្យស្ថានភាពប្រសើរឡើងបន្តិច ហើយវាអាចជួយកាត់បន្ថយការខាតបង់ឱ្យនៅតិចបំផុត នៅពេលមានរឿងខុសឆ្គងកើតឡើង។ ប្រសិនបើគ្មានការត្រៀមខ្លួនទាល់តែសោះ ការខាតបង់នឹងមានទំហំធំធេង។ តើអ្នកអាចមើលឃើញភាពខុសគ្នារវាងស្ថានភាពទាំងពីរនេះបានច្បាស់ដែរឬទេ? ហេតុដូច្នេះហើយ មិនថាវាទាក់ទងនឹងការជួបជុំ ឬការបំពេញភារកិច្ចប្រភេទណាក៏ដោយ យកល្អគួរតែប្រុងប្រយ័ត្ន ហើយវាចាំបាច់ណាស់ក្នុងការចាត់វិធានការបង្ការមួយចំនួន។ នៅពេលមនុស្សស្មោះត្រង់បំពេញភារកិច្ចរបស់ខ្លួន ពួកគេអាចគិតបានកាន់តែគ្រប់ជ្រុងជ្រោយ និងកាន់តែហ្មត់ចត់បន្តិច។ ពួកគេចង់រៀបចំរឿងទាំងនេះឱ្យបានល្អតាមដែលអាចធ្វើទៅបានដើម្បីថា ប្រសិនបើមានរឿងខុសឆ្គងកើតឡើង ការខាតបង់ត្រូវបានកាត់បន្ថយឱ្យនៅតិចបំផុត។ ពួកគេមានអារម្មណ៍ថា ពួកគេត្រូវតែសម្រេចឱ្យបានលទ្ធផលនេះ។ អ្នកដែលខ្វះភាពស្មោះត្រង់ មិនគិតគូរពីរឿងទាំងនេះឡើយ។ ពួកគេគិតថារឿងទាំងនេះមិនសំខាន់ទេ ហើយពួកគេមិនចាត់ទុករឿងទាំងនេះជាការទទួលខុសត្រូវ ឬភារកិច្ចរបស់ខ្លួនឡើយ។ នៅពេលមានរឿងខុសឆ្គងកើតឡើង ពួកគេមិនមានអារម្មណ៍បន្ទោសខ្លួនឯងទាល់តែសោះ។ នេះគឺជាការបង្ហាញចេញនៃការខ្វះភាពស្មោះត្រង់។ ពួកទទឹងនឹងព្រះគ្រីស្ទមិនបង្ហាញភាពស្មោះត្រង់ចំពោះព្រះជាម្ចាស់ឡើយ។ នៅពេលពួកគេត្រូវបានចាត់តាំងឱ្យធ្វើកិច្ចការ ពួកគេទទួលយកវាយ៉ាងសប្បាយរីករាយ ហើយធ្វើការប្ដេជ្ញាចិត្តយ៉ាងពីរោះស្ដាប់ ប៉ុន្តែនៅពេលគ្រោះថ្នាក់មកដល់ ពួកគេរត់លឿនជាងគេ ពួកគេគឺជាអ្នករត់មុនគេ ជាអ្នកគេចខ្លួនមុនគេ។ នេះបង្ហាញថា ភាពអាត្មានិយម និងភាពគួរឱ្យស្អប់ខ្ពើមរបស់ពួកគេ គឺធ្ងន់ធ្ងរជាពិសេស។ ពួកគេគ្មានស្មារតីទទួលខុសត្រូវ ឬភាពស្មោះត្រង់ទាល់តែសោះ។ នៅពេលប្រឈមមុខនឹងបញ្ហា ពួកគេដឹងត្រឹមតែរត់គេច និងលាក់ខ្លួនប៉ុណ្ណោះ ហើយគិតតែពីការការពារខ្លួនឯង មិនដែលគិតគូរពីការទទួលខុសត្រូវ ឬភារកិច្ចរបស់ខ្លួនឡើយ។ ដើម្បីតែសុវត្ថិភាពផ្ទាល់ខ្លួនរបស់ពួកគេ ពួកទទឹងនឹងព្រះគ្រីស្ទតែងតែបង្ហាញពីធម្មជាតិដ៏អាត្មានិយម និងគួរឱ្យស្អប់ខ្ពើមរបស់ខ្លួនជានិច្ច។ ពួកគេមិនផ្ដល់អាទិភាពដល់កិច្ចការនៃដំណាក់របស់ព្រះជាម្ចាស់ ឬភារកិច្ចផ្ទាល់ខ្លួនរបស់ពួកគេឡើយ។ ពួកគេរឹតតែមិនផ្ដល់អាទិភាពដល់ផលប្រយោជន៍នៃដំណាក់របស់ព្រះជាម្ចាស់ទៅទៀត។ ផ្ទុយទៅវិញ ពួកគេផ្ដល់អាទិភាពដល់សុវត្ថិភាពផ្ទាល់ខ្លួនរបស់ពួកគេ។

តើផ្នែករងដែលយើងទើបតែបានប្រកបគ្នាមិញនេះ មិនទាក់ទងនឹងចំណុចទីប្រាំបួននៃការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ ដែលថា៖ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង ទេឬ? (ទាក់ទងមែន។) ដើម្បីការពារខ្លួនឯង ដើម្បីចៀសវាងគ្រោះថ្នាក់ និងការរងទុក្ខខាងផ្លូវកាយ ពួកទទឹងនឹងព្រះគ្រីស្ទប្រកាន់យកអាកប្បកិរិយធ្វើឱ្យតែរួចពីដៃចំពោះកិច្ចការនៃដំណាក់របស់ព្រះជាម្ចាស់ និងភារកិច្ចផ្ទាល់ខ្លួនរបស់ពួកគេ។ ពួកគេក្ដោបក្ដាប់តំណែង ដោយមិនធ្វើកិច្ចការជាក់ស្ដែងឡើយ។ តើនេះមិនមែនជាការក្បត់ផលប្រយោជន៍នៃដំណាក់របស់ព្រះជាម្ចាស់ទេឬ? តើវាមិនមែនជាការមិនអើពើនឹងផលប្រយោជន៍នៃដំណាក់របស់ព្រះជាម្ចាស់ កិច្ចការរបស់ព្រះជាម្ចាស់ និងការទទួលខុសត្រូវផ្ទាល់ខ្លួនរបស់ពួកគេ ដើម្បីដោះដូរយកសុវត្ថិភាពផ្ទាល់ខ្លួនទេឬ? (មែនហើយ។) ការបង្ហាញចេញដែលយើងបានវែកញែកនៅក្នុងផ្នែករងនេះ លាតត្រដាងយ៉ាងពេញលេញនូវសារជាតិដ៏អាត្មានិយម និងគួរឱ្យស្អប់ខ្ពើមរបស់ពួកទទឹងនឹងព្រះគ្រីស្ទ។ តើអ្វីជាចំណុចចម្បងដែលយើងបានប្រកបគ្នានៅទីនេះ? ដោយសារតែខ្លាចមានបញ្ហា និងដើម្បីការពារខ្លួនឯង ពួកទទឹងនឹងព្រះគ្រីស្ទមិនបំពេញភារកិច្ចរបស់ពួកគេឡើយ ហើយមិនបង្ហាញភាពស្មោះត្រង់ចំពោះព្រះជាម្ចាស់ទាល់តែសោះ។ តើមានតថភាពនៃសេចក្ដីពិតណាមួយនៅក្នុងការបង្ហាញចេញនេះដែរឬទេ? តើវាមិនមែនជាការបាត់បង់មនសិការ និងវិចារណញ្ញាណទេឬ? នេះគឺជាការខ្វះភាពជាមនុស្សទាំងស្រុង!

ខ. កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ

ចូរយើងបន្តប្រកបគ្នាអំពីចំណុចរងទីពីរគឺ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកទទឹងនឹងព្រះគ្រីស្ទ។ នេះក៏ពាក់ព័ន្ធនឹងផលប្រយោជន៍របស់ពួកទទឹងនឹងព្រះគ្រីស្ទផងដែរ។ ឥឡូវនេះ ចំណុចរងទាំងបីនេះដែលយើងកំពុងពិភាក្សា៖ សុវត្ថិភាពផ្ទាល់ខ្លួនរបស់ពួកទទឹងនឹងព្រះគ្រីស្ទ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ ព្រមទាំងអត្ថប្រយោជន៍ផ្ទាល់ខ្លួនរបស់ពួកគេ។ ចំណុចទាំងអស់នេះគឺសុទ្ធតែទាក់ទងនឹងផលប្រយោជន៍ផ្ទាល់ខ្លួនរបស់ពួកទទឹងនឹងព្រះគ្រីស្ទ។ តើចំណុចទាំងនេះមានទំនាក់ទំនងអ្វីនឹងកិច្ចការនៃដំណាក់របស់ព្រះជាម្ចាស់ដែរឬទេ? (មាន។) តើមានទំនាក់ទំនងអ្វីខ្លះ? (ដើម្បីការពារខ្លួនឯង ព្រមទាំងការពារកេរ្តិ៍ឈ្មោះ និងឋានៈរបស់ពួកគេ ពួកទទឹងនឹងព្រះគ្រីស្ទអាចនឹងរំខាន និងបំផ្លាញកិច្ចការរបស់ពួកជំនុំ។) ពួកទទឹងនឹងព្រះគ្រីស្ទធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់ និងកិច្ចការរបស់ពួកជំនុំ ដើម្បីការពារផលប្រយោជន៍ផ្ទាល់ខ្លួនរបស់ពួកគេ។ បើមើលទៅលើធម្មជាតិដ៏អាត្មានិយម និងគួរឱ្យស្អប់ខ្ពើមរបស់ពួកទទឹងនឹងព្រះគ្រីស្ទ តើមនុស្សប្រភេទនេះស្រឡាញ់ថ្នាក់ថ្នមអ្វី ក្រៅពីការការពារសុវត្ថិភាពផ្ទាល់ខ្លួនរបស់ពួកគេជាពិសេសនោះ? (ពួកគេចូលចិត្តកេរ្តិ៍ឈ្មោះ និងឋានៈខ្លាំងណាស់។) ត្រឹមត្រូវហើយ។ ពួកទទឹងនឹងព្រះគ្រីស្ទចូលចិត្តកេរ្តិ៍ឈ្មោះ និងឋានៈខ្លាំងណាស់។ កេរ្តិ៍ឈ្មោះ និងឋានៈគឺជាដង្ហើមជីវិតរបស់ពួកគេ។ ពួកគេមានអារម្មណ៍ថា ជីវិតគឺគ្មានន័យទេ ប្រសិនបើគ្មានកេរ្តិ៍ឈ្មោះ និងឋានៈ ហើយពួកគេគ្មានកម្លាំងកំហែងធ្វើអ្វីទាំងអស់ ប្រសិនបើគ្មានកេរ្តិ៍ឈ្មោះ និងឋានៈ។ ចំពោះពួកទទឹងនឹងព្រះគ្រីស្ទ ទាំងកេរ្តិ៍ឈ្មោះ និងឋានៈ គឺត្រូវបានចងភ្ជាប់យ៉ាងជិតស្និទ្ធទៅនឹងផលប្រយោជន៍ផ្ទាល់ខ្លួនរបស់ពួកគេ។ របស់ទាំងនេះគឺជាចំណុចខ្សោយរបស់ពួកគេ។ ហេតុនេះហើយបានជាអ្វីៗគ្រប់យ៉ាងដែលពួកទទឹងនឹងព្រះគ្រីស្ទធ្វើ គឺវិលជុំវិញឋានៈ និងកេរ្តិ៍ឈ្មោះ។ ប្រសិនបើមិនមែនដើម្បីរបស់ទាំងនេះទេ ពួកគេប្រហែលជាមិនធ្វើកិច្ចការអ្វីទាល់តែសោះ។ មិនថាតើពួកទទឹងនឹងព្រះគ្រីស្ទមានឋានៈ ឬគ្មានឋានៈនោះទេ ក៏គោលដៅដែលពួកគេកំពុងតស៊ូដើម្បី និងទិសដៅដែលពួកគេកំពុងខិតខំប្រឹងប្រែង គឺឆ្ពោះទៅរករបស់ពីរយ៉ាងនេះ គឺកេរ្តិ៍ឈ្មោះ និងឋានៈ។ នៅពេលដែលពួកគេជឿលើព្រះជាម្ចាស់នៅក្នុងមជ្ឈដ្ឋានផ្ដាច់ការ ដូចជានៅចិនដីគោក ពួកទទឹងនឹងព្រះគ្រីស្ទមិនគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ដើម្បីធានាសុវត្ថិភាពផ្ទាល់ខ្លួនរបស់ពួកគេ។ ផ្នែកមួយនៃអ្វីដែលពួកគេធ្វើ គឺការដេញតាមឋានៈអស់ពីកម្លាំងកាយចិត្ត ក្ដោបក្ដាប់អំណាចយ៉ាងតឹងរ៉ឹង និងគ្រប់គ្រងពួកជំនុំ។ ផ្នែកមួយទៀត គឺពួកគេតែងតែនិយាយ ធ្វើការ រត់ចុះរត់ឡើង និងពុះពារធ្វើការធ្ងន់ ដើម្បីជាប្រយោជន៍ដល់កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ។ នេះគឺជាចំណុចស្នូលដែលអ្វីៗគ្រប់យ៉ាងដែលពួកទទឹងនឹងព្រះគ្រីស្ទនិយាយនិងធ្វើ នៅវិលជុំវិញ។ ពួកទទឹងនឹងព្រះគ្រីស្ទមិនដែលធ្វើកិច្ចការជាក់ស្ដែងណាមួយសម្រាប់ការចូលទៅក្នុងជីវិតនៃរាស្ដ្ររើសតាំងរបស់ព្រះជាម្ចាស់ឡើយ ហើយពួកគេក៏មិនដែលធ្វើកិច្ចការជាក់ស្ដែងណាមួយដើម្បីផ្សាយដំណឹងល្អអំពីនគរព្រះដែរ។ នៅពេលដែលពួកគេលះបង់ ចូរមើលថាតើហេតុអ្វីបានជាពួកគេលះបង់។ នៅពេលដែលពួកគេប្រកែកវែកញែកយ៉ាងខ្លាំងអំពីរឿងអ្វីមួយ ចូរមើលថាតើហេតុអ្វីបានជាពួកគេប្រកែកវែកញែកគ្នា។ នៅពេលដែលពួកគេវិនិច្ឆ័យ ឬថ្កោលទោសនរណាម្នាក់ ចូរមើលថាតើពួកគេមានចេតនា និងគោលដៅអ្វី។ នៅពេលដែលពួកគេអន់ចិត្ត ឬខឹងអំពីរឿងអ្វីមួយ ចូរមើលថាតើពួកគេបើកសម្ដែងនិស្ស័យអ្វី។ មនុស្សមិនអាចមើលឃើញខាងក្នុងដួងចិត្តរបស់មនុស្សទេ ប៉ុន្តែព្រះជាម្ចាស់អាចទតឃើញ។ នៅពេលដែលព្រះជាម្ចាស់ទតមើលខាងក្នុងដួងចិត្តរបស់មនុស្ស តើព្រះអង្គប្រើអ្វីដើម្បីវាស់ស្ទង់សារជាតិនៃអ្វីដែលមនុស្សនិយាយ និងធ្វើ? ព្រះអង្គប្រើសេចក្ដីពិតដើម្បីវាស់ស្ទង់វា។ នៅក្នុងក្រសែភ្នែករបស់មនុស្ស ការការពារកេរ្តិ៍ឈ្មោះ និងឋានៈរបស់ខ្លួន គឺជារឿងត្រឹមត្រូវ។ ចុះហេតុអ្វីបានជានៅក្នុងព្រះនេត្ររបស់ព្រះជាម្ចាស់ រឿងនេះត្រូវបានកំណត់លក្ខណៈថាជាការបើកសម្ដែង និងការសម្ដែងចេញរបស់ពួកទទឹងនឹងព្រះគ្រីស្ទ ហើយជាសារជាតិរបស់ពួកទទឹងនឹងព្រះគ្រីស្ទទៅវិញ? នេះគឺផ្អែកលើដើមចម និងចេតនាបង្កប់សម្រាប់អ្វីៗគ្រប់យ៉ាងដែលពួកទទឹងនឹងព្រះគ្រីស្ទធ្វើ។ ព្រះជាម្ចាស់ពិនិត្យពិច័យដើមចម និងចេតនាបង្កប់សម្រាប់អ្វីដែលពួកគេធ្វើ ហើយនៅទីបំផុត ក៏កំណត់ថា អ្វីៗគ្រប់យ៉ាងដែលពួកគេធ្វើ គឺដើម្បីតែកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេប៉ុណ្ណោះ ជាជាងដើម្បីបំពេញភារកិច្ចរបស់ខ្លួន ហើយរឹតតែមិនមែនដើម្បីអនុវត្តសេចក្ដីពិត និងចុះចូលនឹងព្រះជាម្ចាស់ទៅទៀត។

ពួកទទឹងនឹងព្រះគ្រីស្ទដេញតាមកេរ្តិ៍ឈ្មោះ និងឋានៈ ដូច្នេះ ពួកគេប្រាកដជានិយាយ និងធ្វើការដើម្បីការពារកេរ្តិ៍ឈ្មោះ និងឋានៈរបស់ពួកគេមិនខាន។ ពួកគេឱ្យតម្លៃលើកេរ្តិ៍ឈ្មោះ និងឋានៈរបស់ខ្លួន លើសអ្វីៗទាំងអស់។ ប្រសិនបើនរណាម្នាក់នៅជុំវិញពួកគេមានគុណសម្បត្តិល្អ និងដេញតាមសេចក្ដីពិត ហើយបុគ្គលនេះទទួលបានកិត្យានុភាពខ្លះៗក្នុងចំណោមបងប្អូនប្រុសស្រី និងត្រូវបានជ្រើសរើសជាប្រធានក្រុម ហើយបងប្អូនប្រុសស្រីពិតជាកោតសរសើរ និងពេញចិត្តនឹងបុគ្គលនេះ តើពួកទទឹងនឹងព្រះគ្រីស្ទនឹងមានប្រតិកម្មយ៉ាងណា? ប្រាកដណាស់ ពួកគេនឹងមិនសប្បាយចិត្តអំពីរឿងនេះទេ ហើយសេចក្ដីច្រណែននឹងកើតឡើងនៅក្នុងចិត្តពួកគេ។ ប្រសិនបើពួកទទឹងនឹងព្រះគ្រីស្ទមានសេចក្ដីច្រណែន ចូរប្រាប់ខ្ញុំមកមើល៍ តើពួកគេអាចនៅស្ងៀមបានទេ? តើពួកគេមិនត្រូវធ្វើអ្វីមួយអំពីរឿងនេះទេឬ? (មែនហើយ។) តើពួកគេនឹងធ្វើអ្វី ប្រសិនបើពួកគេពិតជាច្រណែននឹងបុគ្គលនេះមែននោះ? នៅក្នុងគំនិតរបស់ពួកគេ ពួកគេប្រាកដជានឹងគិតគូរបែបនេះថា៖ «បុគ្គលនេះមានគុណសម្បត្តិល្អគួរសម គេមានការយល់ដឹងខ្លះៗអំពីជំនាញនេះ ហើយគេខ្លាំងជាងខ្ញុំ។ នេះមានប្រយោជន៍សម្រាប់កិច្ចការនៃដំណាក់របស់ព្រះជាម្ចាស់ ប៉ុន្តែមិនមានប្រយោជន៍សម្រាប់ខ្ញុំទេ! តើគេនឹងដណ្ដើមយកតំណែងរបស់ខ្ញុំឬ? ប្រសិនបើថ្ងៃណាមួយ គេពិតជាមកជំនួសខ្ញុំមែន តើនោះនឹងមិនមែនជាបញ្ហាស្មុគស្មាញទេឬ? ខ្ញុំគួរតែចាត់វិធានការមុន។ ប្រសិនបើថ្ងៃណាមួយ គេអាចឈរជើងបានរឹងមាំ ខ្ញុំនឹងមិនងាយស្រួលចាត់ការគេឡើយ។ យកល្អ ខ្ញុំគួរតែវាយលុកមុន។ ប្រសិនបើខ្ញុំពន្យារពេល ហើយបណ្ដោយឱ្យបុគ្គលនោះលាតត្រដាងពីខ្ញុំ នរណាទៅដឹងថានឹងមានផលវិបាកអ្វីនោះ។ ដូច្នេះ តើខ្ញុំអាចវាយលុកដោយរបៀបណា? ខ្ញុំត្រូវតែរកលេស រកឱកាស»។ ចូរប្រាប់ខ្ញុំមកមើល៍ ប្រសិនបើមនុស្សចង់ធ្វើបាបនរណាម្នាក់ តើវាមិនងាយស្រួលទេឬ សម្រាប់ពួកគេក្នុងការស្វែងរកលេស និងឱកាសដើម្បីធ្វើបែបនេះ? តើល្បិចកលមួយរបស់អារក្សគឺជាអ្វី? («មនុស្សមានពុតត្បុត មិនខ្វះមធ្យោបាយធ្វើបាបគេឡើយ»។) ត្រឹមត្រូវណាស់ «មនុស្សមានពុតត្បុត មិនខ្វះមធ្យោបាយធ្វើបាបគេឡើយ»។ នៅក្នុងពិភពលោករបស់សាតាំង តក្កវិជ្ជាប្រភេទនេះមានពិតមែន ហើយរឿងប្រភេទនេះក៏កើតឡើងដែរ។ រឿងនេះមិនមានទាល់តែសោះចំពោះព្រះជាម្ចាស់។ ពួកទទឹងនឹងព្រះគ្រីស្ទគឺជាកម្មសិទ្ធិសាតាំង ហើយពួកគេជំនាញបំផុតក្នុងការធ្វើរឿងទាំងនេះ។ ពួកគេនឹងរិះគិតអំពីរឿងនេះថា៖ «មនុស្សមានពុតត្បុត មិនខ្វះមធ្យោបាយធ្វើបាបគេឡើយ។ ខ្ញុំនឹងទម្លាក់កំហុសលើអ្នក រកឱកាសដើម្បីធ្វើបាបអ្នក បង្ក្រាបភាពក្រអឺតក្រទម និងភាពអំនួតរបស់អ្នក ហើយបញ្ឈប់បងប្អូនប្រុសស្រីមិនឱ្យគោរពអ្នក និងមិនឱ្យជ្រើសរើសអ្នកជាប្រធានក្រុមនៅពេលក្រោយទៀត។ ពេលនោះ អ្នកនឹងលែងជាការគំរាមកំហែងដល់ខ្ញុំទៀតហើយ មែនទេ? ប្រសិនបើខ្ញុំជម្រុះបញ្ហាដែលនឹងអាចកើតមាននេះចោល ហើយដកគូប្រជែងនេះចេញ តើខ្ញុំមិនមានអារម្មណ៍ស្ងប់ចិត្តទេឬ?» ប្រសិនបើក្នុងចិត្តរបស់ពួកគេកំពុងតែគិតខ្វាត់ខ្វែងបែបនេះ តើពួកគេអាចទប់ចិត្តមិនឱ្យបញ្ចេញសកម្មភាពមកក្រៅបានដែរឬទេ? ដោយផ្អែកលើធម្មជាតិរបស់ពួកទទឹងនឹងព្រះគ្រីស្ទ តើពួកគេអាចកប់គំនិតនេះទុកក្នុងចិត្ត ហើយមិនធ្វើអ្វីសោះបានដែរឬទេ? គឺមិនអាចដាច់ខាត។ ពួកគេច្បាស់ជានឹងរកវិធីដើម្បីធ្វើសកម្មភាពមិនខាន។ នេះហើយគឺជាទង្វើកាចសាហាវរបស់ពួកទទឹងនឹងព្រះគ្រីស្ទ។ ពួកគេមិនត្រឹមតែគិតបែបនោះទេ ពួកគេក៏ចង់សម្រេចគោលដៅនេះផងដែរ។ ដូច្នេះ ពួកគេនឹងរិះគិតអំពីរឿងនេះយ៉ាងខ្លាំង ដោយប្រឹងប្រែងប្រើខួរក្បាលគិតរកគ្រប់មធ្យោបាយ។ ពួកគេមិនគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេក៏មិនគិតគូរដល់កិច្ចការរបស់ពួកជំនុំដែរ។ ពួកទទឹងនឹងព្រះគ្រីស្ទរឹតតែមិនខ្វល់ថាតើសកម្មភាពរបស់ពួកគេស្របតាមបំណងព្រះហឫទ័យរបស់ព្រះជាម្ចាស់ឬយ៉ាងណានោះទេ។ គ្រប់យ៉ាងដែលពួកគេគិត គឺមានតែរបៀបរក្សាកេរ្តិ៍ឈ្មោះ និងឋានៈរបស់ខ្លួន និងរបៀបការពារអំណាចរបស់ខ្លួនប៉ុណ្ណោះ។ ពួកគេគិតថា គូប្រជែងរបស់ពួកគេបានបង្កការគំរាមកំហែងដល់ឋានៈរបស់ពួកគេរួចទៅហើយ ដូច្នេះ ពួកគេព្យាយាមរកឱកាសដើម្បីទាញអ្នកនោះទម្លាក់។ នៅពេលពួកទទឹងនឹងព្រះគ្រីស្ទដឹងថា គូប្រជែងរបស់ពួកគេបានដកហូតតំណែងនរណាម្នាក់ដែលតែងតែបំពេញភារកិច្ចរបស់ខ្លួនឱ្យតែរួចពីដៃ ដោយមិនបានពិគ្រោះជាមួយពួកគេ នោះពួកគេនឹងចាត់ទុករឿងនេះថាជាឱកាសដ៏ល្អឥតខ្ចោះ ដើម្បីទម្លាក់កំហុសលើគូប្រជែងរបស់ខ្លួន។ នៅចំពោះមុខបងប្អូនប្រុសស្រី ពួកគេនិយាយថា៖ «ដោយសារតែថ្ងៃនេះអ្នកគ្រប់គ្នានៅទីនេះ ចូរយើងលើករឿងនេះមកវែកញែកមើល។ តើវាមិនមែនជាទង្វើផ្ដាច់ការទេឬ ក្នុងការដកហូតតំណែងនរណាម្នាក់ដោយគ្មានការអនុញ្ញាត ដោយមិនបានពិភាក្សាជាមួយសហការី ឬដៃគូរបស់អ្នកនោះ? ហេតុអ្វីបានជាមានអ្នកប្រព្រឹត្តកំហុសបែបនេះ? តើនិស្ស័យរបស់អ្នកនោះមិនមានបញ្ហាទេឬ? តើគេមិនគួរត្រូវបានលួសកាត់ទេឬ? តើបងប្អូនប្រុសស្រីមិនគួរបោះបង់គេចោលទេឬ?» ពួកទទឹងនឹងព្រះគ្រីស្ទចាប់យកបញ្ហានេះ ហើយបំប៉ោងវាឱ្យធំ ដើម្បីបង្អាប់គូប្រជែងរបស់ពួកគេ និងលើកតម្កើងខ្លួនឯង។ តាមពិតទៅ ស្ថានភាពនេះមិនធ្ងន់ធ្ងរបែបនោះទេ។ វាជារឿងអាចទទួលយកបានទាំងស្រុងក្នុងការធ្វើសេចក្ដីរាយការណ៍ បន្ទាប់ពីសមាជិកក្រុមណាម្នាក់ត្រូវបានដកហូតតំណែង ឬត្រូវបានកែសម្រួលការចាត់តាំងភារកិច្ចរបស់ពួកគេ ដរាបណាការដកហូតតំណែង ឬការកែសម្រួលនោះ ប្រកាន់ខ្ជាប់តាមគោលការណ៍។ ក៏ប៉ុន្តែ ពួកទទឹងនឹងព្រះគ្រីស្ទបំប៉ោងរឿងនេះឱ្យធំ។ ពួកគេវាយប្រហារគូប្រជែងរបស់ខ្លួនដោយចេតនា និងលើកតម្កើងខ្លួនឯង។ តើនេះមិនមែនជាការបង្ហាញចេញនៃការធ្វើបាបអ្នកដទៃទេឬ? ពួកទទឹងនឹងព្រះគ្រីស្ទលួសកាត់គូប្រជែងរបស់ខ្លួនយ៉ាងកាចសាហាវ ហើយធ្វើការចោទប្រកាន់យ៉ាងបំផ្លើសទៅលើអ្នកនោះ។ បន្ទាប់ពីបានឮពីរឿងនេះ បងប្អូនប្រុសស្រីគិតថា៖ «តើមានរឿងអ្វីកើតឡើងនៅទីនេះ? ហាក់ដូចជាមានអ្វីមួយមិនត្រឹមត្រូវទេ។ អ្វីដែលពួកគេកំពុងនិយាយ មិនស្របនឹងការពិតឡើយ! បុគ្គលដែលត្រូវបានកែសម្រួលការចាត់តាំងភារកិច្ចនោះ គឺមិនបានបំពេញភារកិច្ចរបស់ខ្លួនដោយការទទួលខុសត្រូវឡើយ នោះគឺជាការពិតដែលត្រូវបានទទួលស្គាល់។ ពួកគេត្រូវបានដកហូតតំណែង ដើម្បីការពារកិច្ចការរបស់ពួកជំនុំ។ ការបំពេញភារកិច្ចរបស់ខ្លួនតាមរបៀបនេះ គឺជាវិធីសាស្ត្រដ៏ម៉ឺងម៉ាត់ និងប្រកបដោយការទទួលខុសត្រូវ ហើយក៏ជាការបង្ហាញចេញនូវភាពស្មោះត្រង់ផងដែរ។ ដូច្នេះ ហេតុអ្វីបានជាចាត់ទុករឿងនេះថាជាទង្វើផ្ដាច់ការទៅវិញ? នេះច្បាស់ណាស់ថាជាករណី 'មនុស្សមានពុតត្បុត មិនខ្វះមធ្យោបាយធ្វើបាបគេឡើយ'!» អ្នកណាដែលមានការយល់ដឹងខ្លះៗអំពីសេចក្ដីពិត និងមានការញែកដឹងបន្តិចបន្តួច អាចមើលដឹងភ្លាមៗថា ពួកទទឹងនឹងព្រះគ្រីស្ទទាំងនេះគ្រាន់តែប្រើអំណាចរបស់ខ្លួនផ្ដេសផ្ដាស ហើយបញ្ចេញកំហឹងរបស់ពួកគេទៅលើគូប្រជែងរបស់ខ្លួនប៉ុណ្ណោះ។ តើនេះជាការទទួលខុសត្រូវចំពោះកិច្ចការយ៉ាងដូចម្ដេចទៅ? តើនេះជាការលួសកាត់បុគ្គលនោះយ៉ាងដូចម្ដេចទៅ? ពួកទទឹងនឹងព្រះគ្រីស្ទទាំងនេះកំពុងតែបង្កើតរឿងតូចឱ្យក្លាយជារឿងធំ៖ វាគ្រាន់តែជាការសងសឹក និងជាគំនុំផ្ទាល់ខ្លួនសុទ្ធសាធ។ រឿងនេះកើតចេញពីឆន្ទៈរបស់មនុស្ស និងចេញពីសាតាំង វាមិនមែនមកពីព្រះជាម្ចាស់ឡើយ។ វាប្រាកដណាស់ថាមិនមែនកើតចេញពីអាកប្បកិរិយានៃការទទួលខុសត្រូវចំពោះកិច្ចការ និងចំពោះភារកិច្ចរបស់ពួកគេឡើយ នោះមិនមែនជាចេតនារបស់ពួកគេទេ។ ពួកទទឹងនឹងព្រះគ្រីស្ទលាតត្រដាងចេតនារបស់ខ្លួនយ៉ាងច្បាស់ក្រឡែត ហើយមនុស្សមួយចំនួនអាចមើលឃើញរឿងនេះ។ តើពួកទទឹងនឹងព្រះគ្រីស្ទអាចដឹងពីរឿងនោះដែរឬទេ? (អាច។) នោះហើយគឺជាភាពល្បិចកលរបស់ពួកទទឹងនឹងព្រះគ្រីស្ទ។ ពួកគេជំនាញបំផុតក្នុងការការពារឋានៈរបស់ខ្លួន ក្នុងការប្រើវោហារសាស្ត្របោកប្រាស់ ក្នុងការទិញទឹកចិត្តមនុស្ស និងជាពិសេស ក្នុងការមាន «ការយល់ដឹង» ពីដួងចិត្តរបស់មនុស្ស។ ពួកគេគិតក្នុងចិត្តថា៖ «ខ្ញុំអាចមើលធ្លុះរាល់គំនិតដែលអ្នករាល់គ្នាមាននៅក្នុងចិត្តរបស់ខ្លួន។ អ្នករាល់គ្នាប្រហែលជាយល់សេចក្ដីពិត ប៉ុន្តែអ្នករាល់គ្នាមិនអាចមើលខ្ញុំធ្លុះឡើយ។ ខ្ញុំអាចមើលអ្នករាល់គ្នាធ្លុះ។ ខ្ញុំអាចដឹងថា នរណាមិនជឿជាក់លើអ្វីដែលខ្ញុំនិយាយ»។ ប៉ុន្តែ តើពួកទទឹងនឹងព្រះគ្រីស្ទនិយាយរឿងទាំងនេះចេញមកដែរឬទេ? អត់ទេ ពួកគេមិននិយាយឡើយ។ ពួកគេប្រើពាក្យសម្ដី និងការបញ្ចេញមតិដែលគួរឱ្យចង់ស្ដាប់មួយចំនួន ដើម្បីបញ្ចុះបញ្ចូលមនុស្សគ្រប់គ្នា ដើម្បីធ្វើឱ្យអ្នកគ្រប់គ្នាគិតថា ពួកគេមានហេតុផលត្រឹមត្រូវក្នុងការលួសកាត់បុគ្គលនោះ។ តើពួកទទឹងនឹងព្រះគ្រីស្ទប្រើពាក្យសម្ដីអ្វីខ្លះ? ពួកគេនិយាយថា៖ «ខ្ញុំមិនមែនលួសកាត់អ្នក ដោយសារតែចេតនាលាក់កំបាំងដ៏អាត្មានិយម និងផ្ទាល់ខ្លួននោះទេ។ តាមពិតទៅ គ្មានគំនុំផ្ទាល់ខ្លួនរវាងពួកយើងឡើយ។ គ្រាន់តែថានៅពេលដែលអ្នកដកបុគ្គលនោះចេញពីភារកិច្ចរបស់ពួកគេតាមតែអំពើចិត្ត វាបានធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់។ តើខ្ញុំអាចធ្វើមិនដឹងមិនឮចំពោះរឿងនោះបានទេ? ប្រសិនបើខ្ញុំបណ្ដោយឱ្យអ្នកធ្វើបែបនោះ វានឹងក្លាយជាការមិនទទួលខុសត្រូវពីសំណាក់រូបខ្ញុំហើយ។ ខ្ញុំមិនមែនធ្វើបែបនេះដើម្បីកំណត់គោលដៅលើអ្នក ឬនរណាម្នាក់ជាពិសេសនោះទេ។ ប្រសិនបើខ្ញុំខុស បងប្អូនប្រុសស្រីអាចរិះគន់ និងស្ដីបន្ទោសខ្ញុំបាន។ ខ្ញុំនឹងមិនឈរឈ្មោះក្នុងការបោះឆ្នោតលើកក្រោយឡើយ»។ នៅពេលដែលមនុស្សមួយចំនួនឮបែបនេះ ពួកគេទាំងអស់គ្នាក៏មានភាពច្របូកច្របល់។ អ្នកទាំងនោះគិតថា៖ «ខ្ញុំហាក់ដូចជាបានយល់ច្រឡំលើពួកគេហើយ។ ពួកគេថែមទាំងសុខចិត្តមិនឈរឈ្មោះក្នុងការបោះឆ្នោតទៀតផង។ ពួកគេមិនមែនលួសកាត់បុគ្គលនោះដើម្បីប្រជែងយកឋានៈឡើយ សកម្មភាពរបស់ពួកគេគឺផ្អែកលើអាកប្បកិរិយានៃការទទួលខុសត្រូវចំពោះកិច្ចការរបស់ពួកជំនុំ។ គ្មានអ្វីខុសឆ្គងនៅក្នុងរឿងនេះទេ»។ ពួកទទឹងនឹងព្រះគ្រីស្ទទាំងនេះអាចបំភាន់មនុស្សមួយចំនួនបានម្ដងទៀត។ តើពួកទទឹងនឹងព្រះគ្រីស្ទមិនមានល្បិចកលទេឬ? (មានល្បិចកលមែន។) ពួកគេមានល្បិចកលខ្លាំងណាស់! គេអាចនិយាយបានថា ពួកទទឹងនឹងព្រះគ្រីស្ទប្រឹងប្រែងប្រើខួរក្បាលគិតរកគ្រប់មធ្យោបាយ គិតយ៉ាងស៊ីជម្រៅ ហើយប្រើគ្រប់មធ្យោបាយដែលចាំបាច់ ដើម្បីតែកេរ្តិ៍ឈ្មោះ និងឋានៈរបស់ពួកគេ។ មានពាក្យពោលមួយឃ្លាថា៖ «ទះមួយកំផ្លៀង រួចឱ្យល្ម៉ើផ្អែមមួយគ្រាប់»។ តើពួកទទឹងនឹងព្រះគ្រីស្ទមិនប្រើកលល្បិចនេះទេឬ? បន្ទាប់ពីពួកគេវាយប្រហារអ្នក ពួកគេប្រហែលជានិយាយពាក្យសម្ដីពីរោះៗមួយចំនួន ដើម្បីលួងលោមអ្នក កម្សាន្តចិត្តអ្នក និងធ្វើឱ្យអ្នកមានអារម្មណ៍ថា ពួកគេពិតជាមានការអត់ឱន ការអត់ធ្មត់ និងសេចក្ដីស្រឡាញ់ខ្លាំងណាស់។ ទីបំផុត អ្នកត្រូវតែពេញចិត្តនឹងពួកគេ ហើយនិយាយថា៖ «មើលចុះ បុគ្គលនេះមានគោលបំណងច្បាស់លាស់ណាស់នៅក្នុងកិច្ចការរបស់ខ្លួន ហើយគេពិតជាស្ទាត់ជំនាញណាស់ ពិតជាមានជំនាញអស្ចារ្យមែន! ច្បាស់ណាស់ថា បុគ្គលនេះមានលក្ខណៈសម្បត្តិជាអ្នកដឹកនាំ ហើយពួកយើងទាំងអស់គ្នាមានអារម្មណ៍ថាខ្លួនអន់ជាង បើប្រៀបធៀបនឹងគេ»។ អ៊ីចឹងតើពួកទទឹងនឹងព្រះគ្រីស្ទទាំងនេះមិនបានសម្រេចគោលដៅរបស់ខ្លួនទៅហើយទេឬ? ទាំងនេះគឺជាល្បិចកលរបស់ពួកទទឹងនឹងព្រះគ្រីស្ទ។

ពួកទទឹងនឹងព្រះគ្រីស្ទគឺពិតជាមានល្បិចកល និងពុតត្បុតខ្លាំងណាស់។ គ្រប់យ៉ាងដែលពួកគេនិយាយ គឺត្រូវបានគិតគូរយ៉ាងល្អិតល្អន់ ហើយគ្មាននរណាម្នាក់ពូកែធ្វើពុតជាងពួកគេឡើយ។ ប៉ុន្តែ នៅពេលរឿងពិតត្រូវបានលាតត្រដាង នៅពេលមនុស្សបានមើលធ្លុះពីធាតុពិតរបស់ពួកគេ ពួកគេនឹងខិតខំអស់ពីសមត្ថភាពដើម្បីដោះសាឱ្យខ្លួនឯង ហើយពួកគេគិតរកវិធីដើម្បីកែខៃស្ថានការណ៍ និងបោកបញ្ឆោតឱ្យរួចខ្លួន ដើម្បីជាមធ្យោបាយស្រោចស្រង់មុខមាត់ និងកេរ្តិ៍ឈ្មោះរបស់ពួកគេ។ ពួកទទឹងនឹងព្រះគ្រីស្ទរស់នៅរាល់ថ្ងៃដើម្បីតែកេរ្តិ៍ឈ្មោះ និងឋានៈប៉ុណ្ណោះ ពួកគេរស់នៅគ្រាន់តែដើម្បីសោយសុខនឹងផលប្រយោជន៍នៃឋានៈប៉ុណ្ណោះ នេះគឺជាអ្វីទាំងអស់ដែលពួកគេគិត។ ទោះបីជាពេលខ្លះពួកគេរងទុក្ខលំបាកបន្តិចបន្តួច ឬធ្វើការលះបង់តូចតាចខ្លះក៏ដោយ នេះក៏ដើម្បីទទួលបានឋានៈ និងកេរ្តិ៍ឈ្មោះដែរ។ ការដេញតាមឋានៈ ការក្ដោបក្ដាប់អំណាច និងការមានជីវិតស្រណុកសុខស្រួល គឺជារឿងសំខាន់ដែលពួកទទឹងនឹងព្រះគ្រីស្ទតែងតែរៀបផែនការដើម្បីទទួលបាន នៅពេលពួកគេជឿលើព្រះជាម្ចាស់ ហើយពួកគេមិនបោះបង់ឡើយ រហូតទាល់តែពួកគេសម្រេចបានគោលដៅរបស់ខ្លួន។ ប្រសិនបើអំពើអាក្រក់របស់ពួកគេត្រូវបានលាតត្រដាង ពួកគេភ័យស្លន់ស្លោ ហាក់ដូចជាមេឃហៀបនឹងធ្លាក់សង្កត់លើពួកគេអ៊ីចឹង។ ពួកគេហូបមិនចូល ដេកមិនលក់ ហើយពួកគេហាក់ដូចជាភ្លឹកស្មារតី ហាក់ដូចជាពួកគេកំពុងទទួលរងការធ្លាក់ទឹកចិត្តអ៊ីចឹង។ នៅពេលដែលមានមនុស្សសួរពួកទទឹងនឹងព្រះគ្រីស្ទថាមានរឿងអ្វី ពួកគេក៏ប្រឌិតពាក្យកុហក ហើយនិយាយថា៖ «ម្សិលមិញ ខ្ញុំរវល់ខ្លាំងពេក រហូតដល់មិនបានដេកពេញមួយយប់ ដូច្នេះខ្ញុំហត់នឿយណាស់»។ ប៉ុន្តែតាមពិតទៅ គ្មានរឿងណាមួយជាការពិតឡើយ វាសុទ្ធតែជាការបោកបញ្ឆោតទាំងអស់។ ពួកទទឹងនឹងព្រះគ្រីស្ទមានអារម្មណ៍បែបនេះ ដោយសារតែពួកគេតែងតែរិះគិតថា៖ «រឿងអាក្រក់ដែលខ្ញុំបានធ្វើ ត្រូវបានលាតត្រដាងបាត់ទៅហើយ ដូច្នេះ តើខ្ញុំអាចស្ដារកេរ្តិ៍ឈ្មោះ និងឋានៈរបស់ខ្ញុំឡើងវិញដោយរបៀបណា? តើខ្ញុំអាចប្រើមធ្យោបាយអ្វីដើម្បីស្រោចស្រង់ខ្លួនឯងបាន? តើខ្ញុំអាចប្រើទឹកដមសំឡេងបែបណាជាមួយមនុស្សគ្រប់គ្នា ដើម្បីពន្យល់ពីរឿងនេះ? តើខ្ញុំអាចនិយាយអ្វីខ្លះ ដើម្បីកុំឱ្យមនុស្សមើលខ្ញុំធ្លុះបាន?» អស់រយៈពេលយ៉ាងយូរ ពួកគេគិតមិនចេញថាត្រូវធ្វើអ្វីឡើយ ដូច្នេះ ពួកគេក៏ធ្លាក់ទឹកចិត្ត។ ជួនកាល ភ្នែករបស់ពួកគេសម្លឹងមើលភ្លឹកទៅមួយកន្លែង ហើយគ្មាននរណាម្នាក់ដឹងថាពួកគេកំពុងមើលអ្វីនោះទេ។ បញ្ហានេះធ្វើឱ្យពួកគេប្រឹងប្រែងប្រើខួរក្បាលគិតរកគ្រប់មធ្យោបាយ គិតអស់គ្រប់ច្រកល្ហក ហើយមិនចង់ហូប ឬផឹកអ្វីឡើយ។ ទោះជាយ៉ាងនេះក្ដី ពួកទទឹងនឹងព្រះគ្រីស្ទនៅតែធ្វើពុតជាខ្វល់ខ្វាយពីកិច្ចការរបស់ពួកជំនុំ ហើយសួរគេឯងថា៖ «តើកិច្ចការផ្សាយដំណឹងល្អដំណើរការទៅយ៉ាងម៉េចហើយ? តើការផ្សាយដំណឹងល្អមានប្រសិទ្ធភាពយ៉ាងណាដែរ? ថ្មីៗនេះ តើបងប្អូនប្រុសស្រីទទួលបានការចូលទៅក្នុងជីវិតខ្លះដែរឬទេ? តើមាននរណាម្នាក់បង្កការបង្អាក់ ឬការរំខានណាមួយដែរឬទេ?» ការសាកសួររបស់ពួកគេអំពីកិច្ចការរបស់ពួកជំនុំទាំងនេះ គឺគ្រាន់តែធ្វើឡើងដើម្បីបង្ហាញឱ្យអ្នកដទៃឃើញប៉ុណ្ណោះ។ ប្រសិនបើពួកទទឹងនឹងព្រះគ្រីស្ទពិតជាបានដឹងពីបញ្ហាមែននោះ ពួកគេក៏គ្មានវិធីដោះស្រាយបញ្ហាទាំងនោះដែរ ដូច្នេះ សំណួររបស់ពួកគេគ្រាន់តែជាទម្រង់ការប៉ុណ្ណោះ ដែលសួរឡើងដើម្បីធ្វើឱ្យមើលទៅហាក់ដូចជាពួកគេខ្វល់ខ្វាយពីកិច្ចការរបស់ពួកជំនុំ។ ប្រសិនបើនរណាម្នាក់ធ្វើសេចក្ដីរាយការណ៍អំពីបញ្ហារបស់ពួកជំនុំដើម្បីឱ្យពួកគេដោះស្រាយ ពួកគេមុខជាគ្រាន់តែក្រវីក្បាលប៉ុណ្ណោះ។ គ្មានល្បិចកលណាមួយអាចជួយពួកគេបានឡើយ ហើយទោះបីជាពួកគេចង់ក្លែងខ្លួនក៏ដោយ ក៏ពួកគេមិនអាចធ្វើបានដែរ ហើយពួកគេនឹងជួបហានិភ័យនៃការត្រូវបានលាតត្រដាង និងបើកសម្ដែង។ នេះគឺជាបញ្ហាដ៏ធំបំផុតដែលពួកទទឹងនឹងព្រះគ្រីស្ទប្រឈមមុខនៅក្នុងមួយជីវិតរបស់ពួកគេ។ នៅពេលនេះ ពួកទទឹងនឹងព្រះគ្រីស្ទគឺប្រៀបដូចជាស្រមោចនៅលើខ្ទះក្ដៅ ដោយជួនកាលក្រវីក្បាល ហាក់ដូចជាចង់និយាយថា៖ «មិនអាចបន្តបែបនេះទៀតទេ»។ បន្ទាប់មក ពួកគេយកដៃគោះក្បាលរបស់ខ្លួន ហាក់ដូចជាកំពុងគិតថា៖ «ម្ដេចបានជាខ្ញុំល្ងង់ខ្លៅម្ល៉េះ? តើខ្ញុំអាចភ្លាត់ស្នៀតលើរឿងនេះយ៉ាងម៉េចបានទៅ?» ពួកទទឹងនឹងព្រះគ្រីស្ទមិនអាចទទួលយកការពិតនេះបានទេ ហើយអាចត្រឹមតែដកដង្ហើមធំប៉ុណ្ណោះ។ ពួកគេធ្វើការដោយកម្លាំង រងទុក្ខ និងលះបង់ ដើម្បីតែកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេប៉ុណ្ណោះ ដោយបណ្ដោយខ្លួនឱ្យប្រព្រឹត្តអំពើអាក្រក់គ្រប់បែបយ៉ាង ដើម្បីបំពេញមហិច្ឆតា និងបំណងប្រាថ្នារបស់ពួកគេ។ ការត្រូវបានលាតត្រដាងដោយរាស្ដ្ររើសតាំងរបស់ព្រះជាម្ចាស់ គឺជាលទ្ធផលដែលជៀសមិនរួចឡើយ។ មិនយូរមិនឆាប់ មនុស្សច្បាស់ជាដួលរលំដោយសារតែការមិនដេញតាមសេចក្ដីពិត។ ពាក្យសម្ដីនេះបានក្លាយជាការពិតយ៉ាងល្អឥតខ្ចោះចំពោះពួកទទឹងនឹងព្រះគ្រីស្ទ។ ទោះបីជាពួកគេពូកែក្នុងការក្លែងបន្លំ ហើយអាចនិយាយបញ្ចុះបញ្ចូល និងបំភាន់អ្នកដទៃក៏ដោយ ប្រសិនបើរាស្ដ្ររើសតាំងរបស់ព្រះជាម្ចាស់យល់សេចក្ដីពិត ហើយពួកគេអាចញែកដឹងពីសារជាតិរបស់មនុស្សម្នាក់បាន នោះមិនថាពួកទទឹងនឹងព្រះគ្រីស្ទលាក់ខ្លួនជ្រៅប៉ុនណា ឬធ្វើសេចក្ដីអាក្រក់ច្រើនប៉ុនណានោះទេ ពួកគេអាចញែកដឹងពីពួកទទឹងនឹងព្រះគ្រីស្ទបានទាំងស្រុង។ មានពាក្យពោលពីរឃ្លាថា៖ «ការបន្តធ្វើអំពើអាក្រក់ នាំមកនូវការបំផ្លាញខ្លួនឯង» និង «អ្នកលេងភ្លើង នឹងរលាកខ្លួន»។ ទាំងនេះគឺជាច្បាប់សត្យានុម័តដែលគ្រប់គ្រងការវិវត្តនៃរឿងរ៉ាវ ដែលត្រូវបានបង្កើតឡើងដោយព្រះជាម្ចាស់ សម្រាប់ការវិវត្តនៃរបស់សព្វសារពើ និងព្រឹត្តិការណ៍ទាំងអស់។ គ្មាននរណាម្នាក់អាចគេចផុតពីច្បាប់ទាំងនេះបានឡើយ។ ទោះបីជាកិច្ចការរបស់ពួកជំនុំបន្តក្រោមការគ្រប់គ្រងរបស់ពួកទទឹងនឹងព្រះគ្រីស្ទក៏ដោយ ក៏ប្រសិទ្ធភាពរបស់វាបានថយចុះយ៉ាងខ្លាំងដែរ។ កិច្ចការសំខាន់ៗមួយចំនួននៅតែត្រូវបានគ្រប់គ្រងដោយបុគ្គលអាក្រក់ ហើយការរៀបចំចាត់ចែងកិច្ចការនៃដំណាក់របស់ព្រះជាម្ចាស់មិនត្រូវបានអនុវត្តឡើយ។ ទោះបីជារាស្ដ្ររើសតាំងរបស់ព្រះជាម្ចាស់ម្នាក់ៗកំពុងបំពេញភារកិច្ចរបស់ខ្លួនក៏ដោយ ក៏គ្មានលទ្ធផលពិតប្រាកដដែរ ហើយកិច្ចការផ្សេងៗបានធ្លាក់ចូលទៅក្នុងស្ថានភាពជាប់គាំងជាយូរមកហើយ។ តើអ្វីជាមូលហេតុឫសគល់នៃបញ្ហាទាំងនេះ? គឺដោយសារតែពួកទទឹងនឹងព្រះគ្រីស្ទបានចូលគ្រប់គ្រងពួកជំនុំ។ នៅទីណាដែលពួកទទឹងនឹងព្រះគ្រីស្ទក្ដោបក្ដាប់អំណាច មិនថាវិសាលភាពនៃឥទ្ធិពលរបស់ពួកគេធំប៉ុនណានោះទេ ទោះបីជាវាគ្រាន់តែជាក្រុមមួយក៏ដោយ ក៏ពួកគេនឹងជះឥទ្ធិពលដល់កិច្ចការនៃដំណាក់របស់ព្រះជាម្ចាស់ និងការចូលទៅក្នុងជីវិតនៃរាស្ដ្ររើសតាំងមួយចំនួនរបស់ព្រះជាម្ចាស់ដែរ។ ប្រសិនបើពួកទទឹងនឹងព្រះគ្រីស្ទក្ដោបក្ដាប់អំណាចនៅក្នុងពួកជំនុំណាមួយ កិច្ចការរបស់ពួកជំនុំ និងព្រះហឫទ័យរបស់ព្រះជាម្ចាស់ នឹងត្រូវបានរារាំងនៅទីនោះ។ ហេតុអ្វីបានជាការរៀបចំចាត់ចែងកិច្ចការនៃដំណាក់របស់ព្រះជាម្ចាស់ មិនអាចត្រូវបានអនុវត្តនៅក្នុងពួកជំនុំមួយចំនួន? គឺដោយសារតែពួកទទឹងនឹងព្រះគ្រីស្ទក្ដោបក្ដាប់អំណាចនៅក្នុងពួកជំនុំទាំងនេះ។ នរណាក៏ដោយដែលជាអាទទឹងនឹងព្រះគ្រីស្ទ នឹងមិនលះបង់ខ្លួនដើម្បីព្រះជាម្ចាស់ដោយស្មោះត្រង់ឡើយ ការបំពេញភារកិច្ចរបស់ពួកគេនឹងគ្រាន់តែធ្វើជាទម្រង់ការ និងបង្គ្រប់កិច្ចប៉ុណ្ណោះ។ ពួកគេនឹងមិនធ្វើកិច្ចការជាក់ស្ដែងឡើយ ទោះបីជាពួកគេជាពួកអ្នកដឹកនាំ ឬពួកអ្នកធ្វើការក៏ដោយ ហើយពួកគេនឹងគ្រាន់តែនិយាយ និងប្រព្រឹត្តដើម្បីតែកេរ្តិ៍ឈ្មោះ លាភសក្ការៈ និងឋានៈប៉ុណ្ណោះ ដោយមិនការពារកិច្ចការរបស់ពួកជំនុំទាល់តែសោះ។ ដូច្នេះ តើពួកទទឹងនឹងព្រះគ្រីស្ទធ្វើអ្វីខ្លះពេញមួយថ្ងៃ? ពួកគេធ្វើខ្លួនរវល់តែនឹងការសម្ដែង និងការអួតសម្ញែងប៉ុណ្ណោះ។ ពួកគេធ្វើតែរឿងដែលពាក់ព័ន្ធនឹងកេរ្តិ៍ឈ្មោះ លាភសក្ការៈ និងឋានៈផ្ទាល់ខ្លួនរបស់ពួកគេប៉ុណ្ណោះ។ ពួកគេរវល់នឹងការបំភាន់អ្នកដទៃ អូសទាញមនុស្ស ហើយនៅពេលដែលពួកគេបានប្រមូលកម្លាំងរបស់ពួកគេហើយ ពួកគេនឹងបន្តទៅគ្រប់គ្រងពួកជំនុំកាន់តែច្រើន។ ពួកគេគ្រាន់តែប៉ងចង់សោយរាជ្យជាស្ដេច និងប្រែក្លាយពួកជំនុំឱ្យទៅជានគរឯករាជ្យរបស់ខ្លួនប៉ុណ្ណោះ។ ពួកគេគ្រាន់តែប៉ងចង់ធ្វើជាអ្នកដឹកនាំខ្ពង់ខ្ពស់ មានសិទ្ធិអំណាចផ្ដាច់មុខទាំងស្រុង ដើម្បីគ្រប់គ្រងពួកជំនុំកាន់តែច្រើនប៉ុណ្ណោះ។ ពួកគេមិនខ្វល់ខ្វាយសូម្បីតែបន្តិចអំពីរឿងអ្វីផ្សេងទៀតឡើយ។ ពួកគេមិនខ្វល់ខ្វាយពីកិច្ចការរបស់ពួកជំនុំ ឬការចូលទៅក្នុងជីវិតនៃរាស្ដ្ររើសតាំងរបស់ព្រះជាម្ចាស់ឡើយ ហើយពួកគេរឹតតែមិនខ្វល់ថាតើព្រះហឫទ័យរបស់ព្រះជាម្ចាស់ត្រូវបានប្រតិបត្តិឬអត់នោះទេ។ ពួកគេខ្វល់ខ្វាយតែពីពេលណាដែលពួកគេអាចក្ដោបក្ដាប់អំណាចផ្ដាច់មុខ គ្រប់គ្រងរាស្ដ្ររើសតាំងរបស់ព្រះជាម្ចាស់ និងឈរស្មើមុខស្មើមាត់ជាមួយព្រះជាម្ចាស់ប៉ុណ្ណោះ។ មហិច្ឆតា និងបំណងប្រាថ្នារបស់ពួកទទឹងនឹងព្រះគ្រីស្ទពិតជាធំធេងណាស់! មិនថាពួកទទឹងនឹងព្រះគ្រីស្ទមើលទៅហាក់ដូចជាខិតខំធ្វើការយ៉ាងណាក៏ដោយ ក៏ពួកគេគ្រាន់តែរវល់នឹងរឿងផ្ទាល់ខ្លួនរបស់ពួកគេ ធ្វើអ្វីដែលពួកគេចូលចិត្តធ្វើ និងរវល់នឹងរឿងដែលទាក់ទងនឹងកេរ្តិ៍ឈ្មោះ លាភសក្ការៈ និងឋានៈផ្ទាល់ខ្លួនរបស់ពួកគេប៉ុណ្ណោះ។ ពួកគេមិនទាំងគិតអំពីទំនួលខុសត្រូវរបស់ខ្លួន ឬភារកិច្ចដែលពួកគេគួរតែបំពេញផង ហើយពួកគេមិនធ្វើអ្វីដែលត្រឹមត្រូវទាល់តែសោះ។ ពួកទទឹងនឹងព្រះគ្រីស្ទគឺជាប្រភេទបែបហ្នឹងឯង ពួកគេគឺជាពួកអារក្ស និងពួកសាតាំង ដែលបង្អាក់ និងរំខានដល់កិច្ចការរបស់ព្រះជាម្ចាស់។

កាលពីមុន មានអ្នកដឹកនាំម្នាក់ដែលខ្ញុំបានផ្ទុកផ្ដាក់កិច្ចការប្រាំយ៉ាងឱ្យគាត់ ក្នុងអំឡុងពេលគាត់កាន់តំណែង។ ក៏ប៉ុន្តែ ពីរខែក្រោយមក គ្មានរឿងណាមួយក្នុងចំណោមកិច្ចការទាំងនេះត្រូវបានអនុវត្តឡើយ។ មើលពីសំបកក្រៅ អ្នកដឹកនាំរូបនេះហាក់ដូចជាមិននៅទំនេរទេ គាត់រវល់ និងហត់នឿយខ្លាំងណាស់ ហើយអ្នកស្ទើរតែមិនដែលឃើញមុខគាត់ឡើយ។ ដូច្នេះ តើគាត់រវល់នឹងរឿងអ្វី ហើយហេតុអ្វីបានជាគាត់មិនអាចបំពេញកិច្ចការដែលខ្ញុំបានចាត់តាំងឱ្យគាត់បាន? មានបញ្ហាមួយនៅត្រង់នេះ។ អ្នកដឹកនាំរូបនោះមិនបានធ្វើកិច្ចការមួយចំនួនទេ ដោយសារតែគាត់មិនចូលចិត្តធ្វើវា ដោយចាត់ទុកថាកិច្ចការទាំងនោះមិនស្ថិតក្នុងភារកិច្ចរបស់គាត់ឡើយ។ នេះគឺជាបញ្ហាមួយ។ លើសពីនេះ គាត់មានមតិខុសគ្នាលើកិច្ចការមួយចំនួន ដោយមានចេតនាទុកវាចោល។ ក៏មានកិច្ចការខ្លះដែលបង្កជាបញ្ហាប្រឈម ដែលទាមទារជំនួយពីអ្នកដទៃ និងមានភាពសាំញ៉ាំបន្តិចបន្តួច ដែលអ្នកដឹកនាំរូបនេះមិនព្រមចាត់ចែងឡើយ។ ទាំងនេះគឺជាស្ថានភាពដែលបានកើតឡើង។ ដូច្នេះ ពេលវេលាពីរខែបានកន្លងផុតទៅ ហើយគ្មានកិច្ចការណាមួយត្រូវបានសម្រេចឡើយ។ មនុស្សមួយចំនួនបាននិយាយថា៖ «តើអាចទៅរួចដែរឬទេក្នុងការសម្រេចកិច្ចការទាំងអស់នេះក្នុងរយៈពេលពីរខែ?» គឺអាចទៅរួច កិច្ចការទាំងនេះសុទ្ធតែអាចសម្រេចបានក្នុងរយៈពេលពីរខែ ហើយកិច្ចការភាគច្រើនអាចត្រូវសម្រេចបានក្នុងរយៈពេលមួយ ឬពីរថ្ងៃប៉ុណ្ណោះ ប៉ុន្តែអ្នកដឹកនាំរូបនេះមិនបានអនុវត្តវាឡើយ។ នៅពេលដែលអ្នកផ្សេងមកជំនួស ហើយបំពេញកិច្ចការទាំងនេះ កិច្ចការទាំងប្រាំត្រូវសម្រេចបានក្នុងរយៈពេលតែមួយសប្ដាហ៍ប៉ុណ្ណោះ។ តើអ្នករាល់គ្នាគិតថា អ្នកដឹកនាំបែបនេះគួរតែត្រូវបានដកហូតតំណែងដែរឬទេ? (គួរតែត្រូវបានដកហូតតំណែង។) ប្រសិនបើអ្នករាល់គ្នាជួបប្រទះមនុស្សបែបនេះ ដែលមិនសម្រេចកិច្ចការណាមួយដែលខាងលើបានចាត់តាំងឱ្យសោះ ប៉ុន្តែមើលពីសំបកក្រៅ គេហាក់ដូចជារវល់ខ្លាំងណាស់ នោះគេគឺជាអ្នកដឹកនាំក្លែងក្លាយហើយ។ បុគ្គលបែបនេះគួរតែត្រូវបានដកហូតតំណែង ឬជម្រុះចោលជាបន្ទាន់។ តើអ្នកគិតយ៉ាងណាដែរចំពោះគោលការណ៍នេះ? (គឺល្អ។) ចូរកុំមើលទៅលើសេចក្ដីក្លៀវក្លាពីសំបកក្រៅរបស់ពួកគេ និងការដែលពួកគេមើលទៅហាក់ដូចជារវល់ខ្លាំងពេញមួយថ្ងៃឱ្យសោះ។ តាមពិតទៅ ពួកគេមិនធ្វើកិច្ចការជាក់ស្ដែងណាមួយឡើយ ពួកគេគ្រាន់តែធ្វើខ្លួនឱ្យរវល់នឹងរឿងកំប៉ិកកំប៉ុកប៉ុណ្ណោះ។ តើពួកគេធ្វើអ្វីខ្លះ? សកម្មភាពរបស់អ្នកដឹកនាំក្លែងក្លាយនោះត្រូវបានបែងចែកជាប្រភេទផ្សេងៗគ្នា។ ទីមួយ ពួកគេទទួលរ៉ាប់រងកិច្ចការដែលពួកគេជឿថាពួកគេអាចចាត់ចែងបាន ជាកិច្ចការដែលមានសុវត្ថិភាព ហើយមិនពាក់ព័ន្ធនឹងហានិភ័យច្រើន។ តើខ្ញុំមានន័យយ៉ាងណាចំពោះឃ្លាថា «មិនពាក់ព័ន្ធនឹងហានិភ័យច្រើន»? ខ្ញុំមានន័យថា តាមរយៈការធ្វើកិច្ចការទាំងនេះ វាងាយស្រួលក្នុងការជៀសវាងការប្រព្រឹត្តកំហុស ពួកគេមិនចាំបាច់ទាក់ទងជាមួយខាងលើឡើយ ហើយពួកគេអាចជៀសវាងការធ្វើរឿងខុស និងការត្រូវបានលួសកាត់។ លើសពីនេះ អ្នកដឹកនាំក្លែងក្លាយនោះចាត់ចែងកិច្ចការដែលពួកគេស្ទាត់ជំនាញ ដែលពួកគេមិនងាយនឹងប្រព្រឹត្តកំហុស។ តាមរបៀបនេះ ពួកគេអាចជៀសវាងមិនរ៉ាប់រងការទទួលខុសត្រូវ ហើយភាគច្រើន អាចការពារខ្លួនមិនឱ្យត្រូវបានលួសកាត់ បោសសម្អាតចេញ ឬបណ្ដេញចេញ។ កិច្ចការទាំងនេះគ្មានហានិភ័យ និងមិនពាក់ព័ន្ធនឹងការទទួលខុសត្រូវឡើយ ដូច្នេះ ពួកគេអាចដោះស្រាយ និងចាត់ចែងវាបាន។ តាមពិតទៅ មានធាតុលាក់កំបាំងមួយនៅក្នុងរឿងនេះ។ តើពួកគេនឹងធ្វើកិច្ចការទាំងនេះដែរឬទេ ប្រសិនបើពួកគេអាចធ្វើវាដោយគ្មាននរណាម្នាក់មើលឃើញនោះ? ប្រសិនបើគ្មានផលប្រយោជន៍ផ្ទាល់ខ្លួនសម្រាប់ពួកគេទេ តើពួកគេនឹងធ្វើវាដែរឬទេ? ពួកគេប្រាកដជាមិនធ្វើឡើយ។ តើពួកគេចូលចិត្តកិច្ចការប្រភេទណា? ពួកគេចូលចិត្តកិច្ចការដែលរាងងាយស្រួល សាមញ្ញ និងអាចសម្រេចបានដោយមិនបាច់រងទុក្ខច្រើនពេក។ លើសពីនេះ អ្នកដឹកនាំក្លែងក្លាយនោះសុខចិត្តស្ដាប់ និងទន្ទេញសេចក្ដីអធិប្បាយបន្ថែមទៀត ដែលពួកគេចាប់អារម្មណ៍ និងដែលស្របតាមសញ្ញាណរបស់ពួកគេ។ នៅពេលដែលពួកគេយល់ពីសេចក្ដីអធិប្បាយទាំងនោះ ពួកគេអាចយកវាទៅប្រកបគ្នាជាមួយអ្នកដទៃ ដោយធ្វើបែបនេះដើម្បីអួតសម្ញែងខ្លួនឯង និងទទួលបានការកោតសរសើរពីអ្នកដទៃ។ ជាងនេះទៅទៀត ប្រសិនបើការបំពេញកិច្ចការទាំងនេះអនុញ្ញាតឱ្យពួកគេទាក់ទងជាមួយមនុស្សកាន់តែច្រើន ហើយធ្វើឱ្យអ្នកដទៃដឹងថា ពួកគេកំពុងរវល់ធ្វើការ ថាពួកគេស្ថិតក្នុងតំណែងជាអ្នកដឹកនាំ និងមានឋានៈ ព្រមទាំងអត្តសញ្ញាណនេះ នោះពួកគេនឹងធ្វើវា។ ពួកគេជ្រើសរើសកិច្ចការដែលមានលក្ខណៈបែបនេះ។ ក៏ប៉ុន្តែ ប្រសិនបើកិច្ចការដែលអ្នកដឹកនាំក្លែងក្លាយនោះត្រូវបំពេញមានភាពស្មុគស្មាញ និងហួសពីសមត្ថភាពរបស់ខ្លួន ហើយប្រសិនបើមានអ្នកផ្សេងស្ទាត់ជំនាញជាងពួកគេ ព្រមទាំងមានហានិភ័យនៃការបាត់បង់មុខមាត់ ប្រសិនបើពួកគេធ្វើមិនបានល្អ និងត្រូវបានអ្នកដទៃមើលងាយ នោះពួកគេមិនសុខចិត្តធ្វើកិច្ចការទាំងនេះឡើយ។ ពួកគេខ្លាចកិច្ចការលំបាក ខ្លាចហត់នឿយ និងខ្លាចភាពអាម៉ាស់នៃការធ្វើមិនបានល្អ។ លើសពីនេះ ពួកគេខ្ជិលច្រអូសខ្លាំងណាស់ ហើយតែងតែជៀសវាងកិច្ចការដែលហត់នឿយ និងប្រើកម្លាំង ដោយលាក់ខ្លួនឱ្យឆ្ងាយពីរឿងទាំងនេះ។ ផ្ទុយទៅវិញ អ្នកដឹកនាំក្លែងក្លាយនោះចូលចិត្តធ្វើកិច្ចការដែលជួយលើកមុខមាត់របស់ពួកគេ ជាកិច្ចការងាយៗ ដែលពួកគេអាចធ្វើឱ្យតែរួចពីដៃ និងទិញទឹកចិត្តមនុស្ស ដោយមិនឱ្យខាងលើមើលពួកគេធ្លុះ។ ទាំងនេះសុទ្ធតែជាលក្ខណៈពីកំណើតរបស់ពួកទទឹងនឹងព្រះគ្រីស្ទ។ នៅពេលនិយាយដល់ការបំពេញភារកិច្ចរបស់ពួកគេ ពួកគេរើសប្រភេទកិច្ចការ។ ពួកគេមានជម្រើសផ្ទាល់ខ្លួន មានផែនការ និងថែមទាំងមានល្បិចកលទៀតផង។ ពួកគេមិនមែនស្ដាប់បង្គាប់ទាល់តែសោះនឹងការរៀបចំនៃដំណាក់របស់ព្រះជាម្ចាស់ ផ្ទុយទៅវិញ ពួកគេធ្វើការជ្រើសរើសដោយខ្លួនឯង។ ទាក់ទងនឹងការរៀបចំមួយចំនួនពីខាងលើ ប្រសិនបើពួកគេមិនយល់ស្របនឹងការរៀបចំទាំងនោះទេ ពួកគេនឹងមិនអនុវត្តវាដាច់ខាត។ ពួកទទឹងនឹងព្រះគ្រីស្ទធ្វើឱ្យរឿងទាំងនេះជាប់គាំងទាំងស្រុង ហើយបងប្អូនប្រុសស្រីនៅក្នុងពួកជំនុំមិនបានដឹងពីរឿងទាំងនេះឡើយ។ ប្រសិនបើការអនុវត្តការរៀបចំពីខាងលើទាំងនេះ នឹងមានជម្លោះជាមួយបុគ្គលមួយចំនួន ឬធ្វើឱ្យមនុស្សអន់ចិត្ត តើពួកទទឹងនឹងព្រះគ្រីស្ទនឹងអនុវត្តវាដែរឬទេ? ពួកគេនឹងមិនអនុវត្តឡើយ។ នៅក្នុងចិត្តរបស់ពួកគេ ពួកគេគិតថា៖ «ប្រសិនបើខាងលើចង់ឱ្យធ្វើរឿងនេះ ខ្ញុំនឹងមិនធ្វើទេ។ ទោះបីជាខ្ញុំធ្វើក៏ដោយ ក៏ខ្ញុំត្រូវតែធ្វើក្នុងនាមខាងលើ ដោយអះអាងថាវាត្រូវបានបញ្ជាមកពីពួកគេដែរ។ ខ្ញុំមិនអាចប្រថុយធ្វើឱ្យមនុស្សទាំងនោះអន់ចិត្តឡើយ»។ ពួកទទឹងនឹងព្រះគ្រីស្ទគឺជាប្រភេទដែលមានល្បិចកល មែនទេ? ចំពោះអ្វីទាំងអស់ដែលពួកគេធ្វើ ពួកគេរៀបល្បិច និងគិតគូរថ្លឹងថ្លែងប្រាំបី ឬដប់ដង ឬសូម្បីតែច្រើនជាងនេះទៅទៀត។ ខួរក្បាលពួកគេពោរពេញទៅដោយការគិតធ្វើយ៉ាងម៉េចឱ្យខ្លួនមានជំហរស្ថិតស្ថេរក្នុងបណ្តាជន ធ្វើម៉េចមានកេរ្តិ៍ឈ្មោះល្អ និងមានកិត្យានុភាពខ្ពង់ខ្ពស់ ធ្វើម៉េចអែបអបខាងលើ ធ្វើម៉េចឱ្យបងប្អូនប្រុសស្រីគាំទ្រ ស្រឡាញ់ និងគោរពពួកគេ ហើយពួកគេធ្វើអ្វីគ្រប់យ៉ាង ដើម្បីទទួលបានលទ្ធផលទាំងនេះ។ តើពួកគេកំពុងដើរលើផ្លូវអ្វីទៅ? សម្រាប់ពួកគេ ប្រយោជន៍នៃដំណាក់ព្រះជាម្ចាស់ ប្រយោជន៍នៃក្រុមជំនុំ និងកិច្ចការនៃដំណាក់ព្រះជាម្ចាស់ មិនមែនជាការពិចារណាចម្បងរបស់ពួកគេនោះទេ រឹតតែមិនមែនជាកិច្ចការដែលពួកគេខ្វល់ខ្វាយទៅទៀត។ តើពួកគេគិតយ៉ាងណាដែរ? «រឿងទាំងនេះមិនពាក់ព័ន្ធនឹងខ្ញុំទេ។ មនុស្សគ្រប់គ្នារត់យករួចខ្លួន ហើយអារក្សចាប់យកអ្នកដែលនៅក្រោយគេបង្អស់ មនុស្សត្រូវរស់នៅដើម្បីខ្លួនឯង និងដើម្បីកេរ្តិ៍ឈ្មោះ និងឋានៈរបស់ខ្លួន។ នោះគឺជាគោលដៅដ៏ខ្ពស់បំផុត។ ប្រសិនបើនរណាម្នាក់មិនដឹងថា គេគួរតែរស់នៅដើម្បីខ្លួនឯង និងការពារខ្លួនទេ នោះគេជាមនុស្សល្ងីល្ងើ។ ប្រសិនបើគេសុំឱ្យខ្ញុំអនុវត្តតាមគោលការណ៍សេចក្ដីពិត ហើយចុះចូលចំពោះព្រះជាម្ចាស់ និងការរៀបចំនៃដំណាក់របស់ទ្រង់ នោះវាអាស្រ័យលើថាតើវានឹងមានផលប្រយោជន៍ឬអត់សម្រាប់ខ្ញុំ ហើយថាតើនឹងមានអត្ថប្រយោជន៍ឬអត់ក្នុងការធ្វើបែបនេះ។ ប្រសិនបើការមិនចុះចូលចំពោះការរៀបចំនៃដំណាក់របស់ព្រះជាម្ចាស់ នាំមកនូវឱកាសដែលគេអាចនឹងបោសសម្អាតខ្ញុំចេញ ហើយបាត់បង់ឱកាសដើម្បីទទួលបានព្រះពរ នោះខ្ញុំនឹងចុះចូល»។ ដូច្នេះ ដើម្បីការពារកេរ្តិ៍ឈ្មោះ និងឋានៈរបស់ខ្លួន ពួកទទឹងនឹងព្រះគ្រីស្ទតែងតែជ្រើសរើសធ្វើការសម្របសម្រួលមួយចំនួន។ អ្នកអាចនិយាយបានថា ដើម្បីជាប្រយោជន៍ដល់ឋានៈ ពួកទទឹងនឹងព្រះគ្រីស្ទអាចស៊ូទ្រាំនឹងការរងទុក្ខគ្រប់យ៉ាង ហើយដើម្បីមានកេរ្តិ៍ឈ្មោះល្អ ពួកគេអាចលះបង់គ្រប់យ៉ាង។ ពាក្យចាស់ពោលថា «មនុស្សអស្ចារ្យដឹងថាពេលណាគួរចុះញ៉ម និងពេលណាមិនគួរចុះញ៉ម» នេះជាការពិតចំពោះពួកគេ។ តើនេះជាតក្កវិជ្ជារបស់សាតាំងមែនទេ? នេះជាទស្សនវិជ្ជារបស់សាតាំងនៃការរស់នៅក្នុងលោកីយ៍ ហើយវាក៏ជាគោលការណ៍នៃការរស់រានមានជីវិតរបស់សាតាំងផងដែរ។ គោលការណ៍នេះគួរឱ្យស្អប់ខ្ពើមមែនទែន!

ពួកទទឹងនឹងព្រះគ្រីស្ទចាត់ទុកឋានៈ និងកេរ្តិ៍ឈ្មោះរបស់ខ្លួនសំខាន់ជាងអ្វីទាំងអស់។ មនុស្សទាំងនេះមិនគ្រាន់តែបោកបញ្ឆោត មានល្បិចកល និងទុច្ចរិតប៉ុណ្ណោះទេ ប៉ុន្តែពួកគេក៏មានធម្មជាតិកាចសាហាវខ្លាំងបំផុតផងដែរ។ នៅពេលដែលពួកគេដឹងថា ឋានៈរបស់ពួកគេកំពុងជួបហានិភ័យ ឬនៅពេលដែលពួកគេបាត់បង់កន្លែងនៅក្នុងចិត្តមនុស្ស នៅពេលដែលពួកគេបាត់បង់ការគាំទ្រ និងការស្រឡាញ់ពេញចិត្តពីមនុស្ស នៅពេលដែលមនុស្សលែងគោរពស្រឡាញ់ពួកគេ ហើយពួកគេបានធ្លាក់ទៅក្នុងសេចក្ដីអាម៉ាស់ តើពួកគេធ្វើអ្វីខ្លះ? ពួកគេប្រែជាប្រទូសរ៉ាយមួយរំពេច។ ឱ្យតែពួកគេបាត់បង់ឋានៈភ្លាម ពួកគេមិនព្រមបំពេញភារកិច្ចណាមួយទេ គ្រប់យ៉ាងដែលពួកគេធ្វើ គឺធ្វើឱ្យតែរួចពីដៃ ហើយពួកគេគ្មានចំណាប់អារម្មណ៍ចង់ធ្វើអ្វីឡើយ។ ប៉ុន្តែ នេះមិនមែនជាការបើកបង្ហាញដ៏អាក្រក់បំផុតឡើយ។ តើការបើកបង្ហាញដ៏អាក្រក់បំផុតជាអ្វីទៅ? ឱ្យតែមនុស្សទាំងនេះបាត់បង់ឋានៈរបស់ខ្លួនភ្លាម និងគ្មាននរណាម្នាក់គោរពពួកគេ ហើយគ្មាននរណាម្នាក់ត្រូវបានពួកគេបំភាន់ទៀត នោះចិត្តស្អប់ ចិត្តឈ្នានីស និងការសងសឹកចាប់ផ្ដើមលេចចេញមក។ ពួកគេមិនត្រឹមតែគ្មានចិត្តកោតខ្លាចព្រះជាម្ចាស់ប៉ុណ្ណោះទេ តែក៏គ្មានការចុះចូលសូម្បីបន្តិចសោះឡើយ។ ជាងនេះទៅទៀត នៅក្នុងដួងចិត្តរបស់ពួកគេ ពួកគេស្អប់ដំណាក់របស់ព្រះជាម្ចាស់ ពួកជំនុំ ព្រមទាំងអ្នកដឹកនាំ និងអ្នកធ្វើការមិនខាន។ ពួកគេបន់ឱ្យតែកិច្ចការនៃពួកជំនុំជួបបញ្ហា ឬជាប់គាំងទេ។ ពួកគេចង់សើចចំអកដាក់ពួកជំនុំ និងដាក់បងប្អូនប្រុសស្រី។ ពួកគេក៏ស្អប់អ្នកដែលដេញតាមសេចក្តីពិត និងកោតខ្លាចព្រះជាម្ចាស់ផងដែរ។ ពួកគេវាយប្រហារ និង ចំអកឡកឡាយដាក់អ្នកណាដែលស្មោះត្រង់នឹងភារកិច្ចរបស់ខ្លួន និងព្រមលះបង់។ នេះគឺជានិស្ស័យរបស់ពួកទទឹងនឹងព្រះគ្រីស្ទ។ តើនេះមិនកាចសាហាវទេឬអី? អ្នកទាំងអស់នេះគឺជាមនុស្សអាក្រក់យ៉ាងប្រាកដ ហើយពួកទទឹងនឹងព្រះគ្រីស្ទមានសារជាតិជាមនុស្សអាក្រក់។ សូម្បីតែនៅពេលដែលការជួបជុំត្រូវបានធ្វើឡើងតាមអនឡាញក៏ដោយ ប្រសិនបើពួកគេឃើញថាសេវាអ៊ីនធឺណិតដើរល្អ ពួកគេនឹងដាក់បណ្ដាសាស្ងាត់ៗ ហើយនិយាយក្នុងចិត្តថា៖ «បន់ឱ្យតែដាច់សេវាទៅ! បន់ឱ្យតែដាច់សេវាទៅ! យកល្អ កុំឱ្យមាននរណាម្នាក់អាចស្ដាប់ឮសេចក្ដីអធិប្បាយទាំងនេះអី!» តើមនុស្សទាំងនេះជាអ្វីទៅ? (ជាពួកអារក្ស។) ពួកគេគឺជាពួកអារក្ស! ពួកគេប្រាកដណាស់ថាមិនមែនជារាស្ដ្រនៃដំណាក់របស់ព្រះជាម្ចាស់ឡើយ។ ពួកអារក្ស និងមនុស្សអាក្រក់ប្រភេទនេះ បង្កការរំខានតាមរបៀបនេះ មិនថាពួកគេនៅក្នុងពួកជំនុំមួយណានោះទេ។ ទោះបីជាមនុស្សដែលមានការញែកដឹង លាតត្រដាង និងដាក់កំហិតពួកគេក៏ដោយ ក៏ពួកគេនឹងមិនឆ្លុះបញ្ចាំងពីខ្លួនឯង ឬទទួលស្គាល់កំហុសរបស់ពួកគេដែរ។ ពួកទទឹងនឹងព្រះគ្រីស្ទនឹងគិតថា វាគ្រាន់តែជាការភ្លាត់ស្នៀតមួយពេលរបស់ពួកគេប៉ុណ្ណោះ ហើយថាពួកគេគួរតែរៀនសូត្រពីរឿងនេះ។ បុគ្គលបែបនេះ ដែលបដិសេធដាច់ខាតមិនព្រមប្រែចិត្ត នឹងមិនចុះចូលឡើយ មិនថានរណាជាអ្នកញែកដឹង និងលាតត្រដាងពួកគេនោះទេ។ ពួកគេនឹងស្វែងរកការសងសឹកចំពោះបុគ្គលដែលមានការញែកដឹងនោះ។ នៅពេលពួកគេមានអារម្មណ៍មិនស្រួល ពួកគេក៏មិនចង់ឱ្យបងប្អូនប្រុសស្រីបានសុខស្រួលដែរ។ នៅក្នុងចិត្តរបស់ពួកគេ ពួកគេថែមទាំងលួចដាក់បណ្ដាសាបងប្អូនប្រុសស្រី ដោយប៉ងចង់ឱ្យរឿងអាក្រក់កើតឡើងចំពោះបងប្អូនប្រុសស្រី ហើយពួកគេដាក់បណ្ដាសាកិច្ចការនៃដំណាក់របស់ព្រះជាម្ចាស់ ដោយប៉ងចង់ឱ្យមានបញ្ហាកើតឡើងនៅក្នុងកិច្ចការនោះ។ នៅពេលដែលមានរឿងអ្វីខុសឆ្គងនៅក្នុងដំណាក់របស់ព្រះជាម្ចាស់ ពួកគេលួចអរសប្បាយ និងអបអរសាទរ ដោយគិតថា៖ «ហ៊ឹស! ទីបំផុត មានរឿងខុសឆ្គងកើតឡើងហើយ។ រឿងទាំងអស់នេះកើតឡើង ដោយសារតែអ្នកបានដកហូតតំណែងខ្ញុំ។ ល្អហើយដែលអ្វីៗគ្រប់យ៉ាងកំពុងតែដួលរលំ!» ពួកគេមានអារម្មណ៍សប្បាយចិត្ត និងត្រេកអរក្នុងការឃើញអ្នកដទៃចុះខ្សោយ និងក្លាយជាអវិជ្ជមាន ពួកគេនិយាយពាក្យចំអក និងឡកឡាយដើម្បីបង្អាប់មនុស្ស ហើយថែមទាំងផ្សព្វផ្សាយពាក្យសម្ដីអវិជ្ជមាន និងសេចក្ដីស្លាប់ទៀតផង ដោយនិយាយថា៖ «ពួកយើងជាអ្នកជឿ បានលះបង់គ្រួសារ និងអាជីពរបស់យើង ដើម្បីបំពេញភារកិច្ចរបស់ខ្លួន និងស៊ូទ្រាំនឹងទុក្ខលំបាក។ តើអ្នកគិតថា ដំណាក់របស់ព្រះជាម្ចាស់ពិតជាអាចទទួលខុសត្រូវចំពោះអនាគតរបស់យើងបានដែរឬទេ? តើអ្នកធ្លាប់គិតអំពីរឿងនោះដែរឬទេ? តើវាស័ក្ដិសមនឹងតម្លៃដែលយើងកំពុងលះបង់ដែរឬទេ? សុខភាពរបស់ខ្ញុំមិនសូវល្អទេនៅពេលនេះ ហើយប្រសិនបើខ្ញុំធ្វើការរហូតដល់ធ្លាក់ខ្លួនឈឺ តើនរណានឹងមើលថែខ្ញុំនៅពេលខ្ញុំចាស់ទៅ?» ពួកគេនិយាយរឿងបែបនេះ ដើម្បីឱ្យមនុស្សគ្រប់គ្នាមានអារម្មណ៍អវិជ្ជមាន មានតែពេលនោះទេ ទើបពួកគេមានអារម្មណ៍សប្បាយចិត្ត។ តើពួកគេមិនមែនកំពុងតែមានគំនិតអាក្រក់ទេឬ តើពួកគេមិនពិសពុល និងមានគំនិតព្យាបាទទេឬ? តើមនុស្សបែបនេះមិនគួរទទួលកម្មពៀរទេឬ? (មែនហើយ គួរតែទទួលកម្មពៀរ។) តើអ្នករាល់គ្នាគិតថា មនុស្សបែបនេះពិតជាមានព្រះជាម្ចាស់នៅក្នុងចិត្តរបស់ពួកគេដែរឬទេ? ពួកគេមើលទៅមិនដូចជាអ្នកជឿលើព្រះជាម្ចាស់ពិតប្រាកដឡើយ ពួកគេមិនជឿទាល់តែសោះថា ព្រះជាម្ចាស់ពិនិត្យពិច័យជម្រៅដួងចិត្តរបស់មនុស្សឡើយ។ តើពួកគេមិនមែនជាពួកអ្នកមិនជឿទេឬ? ប្រសិនបើពួកគេពិតជាជឿលើព្រះជាម្ចាស់មែន តើពួកគេម្ដេចនឹងអាចនិយាយរឿងបែបនេះបានទៅ? អ្នកខ្លះប្រហែលជានិយាយថា នេះគឺដោយសារតែពួកគេខ្វះចិត្តកោតខ្លាចព្រះជាម្ចាស់ តើត្រឹមត្រូវដែរឬទេ? (អត់ទេ មិនត្រឹមត្រូវទេ។) ហេតុអ្វីបានជាវាមិនត្រឹមត្រូវ? (ព្រះជាម្ចាស់គឺពិតជាមិនមាននៅក្នុងចិត្តរបស់ពួកគេឡើយ ពួកគេកំពុងតែប្រឆាំងនឹងព្រះជាម្ចាស់។) តាមពិតទៅ ពួកគេហ៊ាននិយាយរឿងបែបនេះ ដោយសារតែពួកគេមិនជឿលើអត្ថិភាពរបស់ព្រះជាម្ចាស់។ ពួកគេរឹតតែមិនជឿថា ព្រះជាម្ចាស់កំពុងពិនិត្យពិច័យមនុស្សគ្រប់គ្នា ហើយពួកគេមិនជឿថា ព្រះជាម្ចាស់កំពុងអង្កេតគ្រប់ពាក្យសម្ដី និងអំពើ ព្រមទាំងគ្រប់ការគិត និងគំនិតរបស់ពួកគេឡើយ។ ពួកគេមិនជឿរឿងទាំងនេះទេ ដូច្នេះពួកគេមិនខ្លាចឡើយ ហើយអាចនិយាយពាក្យរបស់អារក្សបែបនេះចេញមកយ៉ាងសេរី និងដោយគ្មានការអៀនខ្មាស។ សូម្បីតែអ្នកគ្មានជំនឿក៏ឧស្សាហ៍និយាយថា «ស្ថានសួគ៌មានភ្នែក» និង «នៅពេលមនុស្សធ្វើសកម្មភាព ស្ថានសួគ៌កំពុងសម្លឹងមើល»។ អ្នកណាដែលមានសេចក្ដីជំនឿពិតប្រាកដសូម្បីតែបន្តិច ក៏នឹងមិននិយាយពាក្យរបស់អារក្សនៃពួកអ្នកមិនជឿទាំងនេះចេញមកផ្ដេសផ្ដាសដែរ។ តើនឹងមិនមានផលវិបាកធ្ងន់ធ្ងរទេឬ សម្រាប់អ្នកជឿដែលគិត និងនិយាយបែបនេះ? តើធម្មជាតិនៃរឿងនេះមិនធ្ងន់ធ្ងរទេឬ? គឺធ្ងន់ធ្ងរណាស់! ការដែលពួកគេអាចបដិសេធព្រះជាម្ចាស់តាមរបៀបបែបនេះមានន័យថា ពួកគេគឺជាពួកអារក្សយ៉ាងពិតប្រាកដ និងជាមនុស្សអាក្រក់ដែលបានជ្រៀតចូលក្នុងដំណាក់របស់ព្រះជាម្ចាស់។ មានតែពួកអារក្ស និងពួកទទឹងនឹងព្រះគ្រីស្ទប៉ុណ្ណោះ ដែលហ៊ានស្រែកឡូឡាប្រឆាំងនឹងព្រះជាម្ចាស់យ៉ាងចំហ។ ផលប្រយោជន៍នៃដំណាក់របស់ព្រះជាម្ចាស់ តំណាងឱ្យផលប្រយោជន៍របស់ព្រះជាម្ចាស់ ហើយអ្វីៗគ្រប់យ៉ាងដែលដំណាក់របស់ព្រះជាម្ចាស់ធ្វើ គឺស្ថិតក្រោមការដឹកនាំរបស់ព្រះជាម្ចាស់ ការអនុញ្ញាតរបស់ទ្រង់ និងការណែនាំរបស់ទ្រង់ គឺទាក់ទងយ៉ាងជិតស្និទ្ធទៅនឹងកិច្ចការគ្រប់គ្រងរបស់ព្រះជាម្ចាស់ ហើយមិនអាចបំបែកចេញពីវាបានឡើយ។ មនុស្សដែលដាក់បណ្ដាសាកិច្ចការនៃដំណាក់របស់ព្រះជាម្ចាស់យ៉ាងចំហតាមរបៀបនេះ ដែលមួលបង្កាច់វានៅក្នុងចិត្តរបស់ពួកគេ ហើយចង់សើចចំអកដាក់ដំណាក់របស់ព្រះជាម្ចាស់ ដែលប៉ងចង់ឃើញរាស្ដ្ររើសតាំងរបស់ព្រះជាម្ចាស់ទាំងអស់ត្រូវបានចាប់ខ្លួន ចង់ឃើញកិច្ចការរបស់ពួកជំនុំត្រូវជាប់គាំងទាំងស្រុង ហើយចង់ឃើញអ្នកជឿងាកចេញពីសេចក្ដីជំនឿរបស់ខ្លួន ដែលនឹងសប្បាយចិត្តនៅពេលរឿងនេះកើតឡើង តើមនុស្សទាំងនេះជាមនុស្សប្រភេទណា? (ជាពួកអារក្ស។) ពួកគេគឺជាពួកអារក្ស ពួកគេគឺជាពួកអារក្សកំណាចចាប់ជាតិ! មនុស្សធម្មតាមាននិស្ស័យពុករលួយ ជួនកាលពួកគេបះបោរ ហើយពួកគេមានគំនិតតូចតាចមួយចំនួននៅពេលពួកគេមានអារម្មណ៍អវិជ្ជមាន និងទន់ខ្សោយ គឺមានតែប៉ុណ្ណឹងឯង ប៉ុន្តែមនុស្សធម្មតាមិនអាក្រក់ដល់ថ្នាក់នេះ ឬបង្កើតឱ្យមានគំនិតទុច្ចរិត និងព្យាបាទបែបនេះឡើយ។ សារជាតិប្រភេទនេះ មានតែនៅក្នុងពួកទទឹងនឹងព្រះគ្រីស្ទ និងពួកអារក្សប៉ុណ្ណោះ។ នៅពេលដែលពួកទទឹងនឹងព្រះគ្រីស្ទមានគំនិតទាំងនេះ តើពួកគេសង្ស័យថាខ្លួនប្រហែលជាយល់ខុសដែរឬទេ? (អត់ទេ ពួកគេមិនសង្ស័យទេ។) ហេតុអ្វីបានជាមិនសង្ស័យ? (ពីព្រោះពួកគេចាត់ទុកអ្វីដែលពួកគេគិត និងនិយាយ ថាជាសេចក្ដីពិត។ ពួកគេមិនជឿលើព្រះជាម្ចាស់ទេ ពួកគេខ្វះចិត្តកោតខ្លាចព្រះជាម្ចាស់ ហើយធម្មជាតិរបស់ពួកគេគឺទាស់ទទឹងនឹងព្រះជាម្ចាស់។) ត្រឹមត្រូវណាស់ នោះគឺជាធម្មជាតិរបស់ពួកគេ។ តើសាតាំងធ្លាប់ចាត់ទុកព្រះជាម្ចាស់ជាព្រះជាម្ចាស់តាំងពីពេលណា? តើវាធ្លាប់ជឿថាព្រះជាម្ចាស់គឺជាសេចក្ដីពិតតាំងពីពេលណា? វាមិនដែលជឿឡើយ ហើយវាក៏នឹងមិនជឿជារៀងរហូត។ ពួកទទឹងនឹងព្រះគ្រីស្ទ ដែលជាពួកអារក្សទាំងនេះ ក៏ដូចគ្នាដែរ ពួកគេមិនចាត់ទុកព្រះជាម្ចាស់ជាព្រះជាម្ចាស់ ឬជឿថាទ្រង់គឺជាសេចក្ដីពិតឡើយ។ ពួកគេមិនជឿថា ព្រះជាម្ចាស់គឺជាព្រះដែលបានបង្កើត និងមានអធិបតេយ្យភាពលើរបស់សព្វសារពើឡើយ។ នោះហើយជាមូលហេតុដែលពួកគេគិតថា អ្វីក៏ដោយដែលពួកគេនិយាយ គឺសុទ្ធតែត្រឹមត្រូវ។ ពួកគេគិត និងធ្វើសកម្មភាពតាមរបៀបនេះដោយគ្មានការអៀនខ្មាសឡើយ នេះហើយគឺជាធម្មជាតិរបស់ពួកគេ។ នៅពេលដែលមនុស្សពុករលួយធ្វើរឿងដូចគ្នា ពួកគេជួបប្រទះនឹងការទាស់ទែងក្នុងចិត្ត។ ពួកគេមានមនសិការ និងការដឹងខុសត្រូវរបស់មនុស្ស។ មនសិការ ការដឹងខុសត្រូវ និងសេចក្ដីពិតដែលពួកគេយល់ មានឥទ្ធិពលលើពួកគេនៅខាងក្នុង ហើយនេះបង្កើតឱ្យមានការទាស់ទែង។ នៅពេលដែលការទាស់ទែងនេះកើតឡើង ការប្រយុទ្ធគ្នារវាងភាពត្រឹមត្រូវ និងភាពមិនត្រឹមត្រូវ ខុស និងត្រូវ ព្រមទាំងយុត្តិធម៌ និងសេចក្ដីទុច្ចរិត ក៏កើតឡើង ហើយលទ្ធផលមួយត្រូវបានសម្រេចគឺ៖ អស់អ្នកដែលដេញតាមសេចក្ដីពិត ឈរនៅខាងព្រះជាម្ចាស់ ចំណែកឯអស់អ្នកដែលមិនដេញតាមសេចក្ដីពិត ឈរនៅខាងកម្លាំងទុច្ចរិតរបស់សាតាំង។ អ្វីៗគ្រប់យ៉ាងដែលពួកទទឹងនឹងព្រះគ្រីស្ទធ្វើ គឺដើម្បីសហការជាមួយសាតាំង។ ពួកគេបញ្ចេញភាពអវិជ្ជមាន ផ្សព្វផ្សាយពាក្យចចាមអារ៉ាមគ្មានមូលដ្ឋាន និងសើចចំអកដាក់ដំណាក់របស់ព្រះជាម្ចាស់។ ពួកគេដាក់បណ្ដាសា និងមួលបង្កាច់កិច្ចការនៃដំណាក់របស់ព្រះជាម្ចាស់ ហើយដាក់បណ្ដាសាបងប្អូនប្រុសស្រី។ ពួកគេថែមទាំងមានអារម្មណ៍ស្ងប់ចិត្តក្នុងការធ្វើរឿងទាំងអស់នេះ ដោយគ្មានការចោទប្រកាន់ពីមនសិការរបស់ពួកគេ ដោយគ្មានវិប្បដិសារីសូម្បីតែបន្តិចឡើយ ហើយពួកគេជឿថាសកម្មភាពរបស់ពួកគេគឺត្រឹមត្រូវទាំងស្រុង។ ការណ៍នេះបើកសម្ដែងយ៉ាងពេញលេញនូវធម្មជាតិបែបសាតាំងរបស់ពួកទទឹងនឹងព្រះគ្រីស្ទ ហើយបើកសម្ដែងពីមុខមាត់ដ៏អាក្រក់របស់ពួកគេដែលទាស់ទទឹងនឹងព្រះជាម្ចាស់។ ហេតុដូច្នេះហើយ វាមិនមែនជាការនិយាយបំផ្លើសទេ ដែលថាពួកទទឹងនឹងព្រះគ្រីស្ទគឺជាពួកអារក្ស និងពួកសាតាំងដ៏ពិតប្រាកដ។ ពួកទទឹងនឹងព្រះគ្រីស្ទកើតមកជាពួកអារក្ស ហើយដាច់ខាតមិនមែនជាអ្នកទទួលសេចក្ដីសង្គ្រោះរបស់ព្រះជាម្ចាស់ឡើយ។ ពួកគេដាច់ខាតមិនមែនជាផ្នែកមួយនៃមនុស្សជាតិពុករលួយធម្មតាឡើយ។ ពួកទទឹងនឹងព្រះគ្រីស្ទគឺជាពួកអារក្សចាប់ជាតិ ពួកគេកើតមកជាពួកអារក្សកំណាច។ រឿងរ៉ាវគឺបែបនេះឯង។

ការយកចិត្តទុកដាក់ចម្បងរបស់ពួកទទឹងនឹងព្រះគ្រីស្ទ គឺផ្ដោតទៅលើកេរ្តិ៍ឈ្មោះ និងឋានៈ។ នៅពេលនិយាយដល់កេរ្តិ៍ឈ្មោះ និងឋានៈ តើពួកទទឹងនឹងព្រះគ្រីស្ទធ្វើសកម្មភាពអ្វីខ្លះ? ពួកគេធ្វើសកម្មភាពដោយឥតអៀនខ្មាស ប្រឹងប្រែងប្រើខួរក្បាលគិតរកគ្រប់មធ្យោបាយ គិតអស់គ្រប់ច្រកល្ហក ហើយមិនញញើតនឹងលះបង់គ្រប់យ៉ាងដើម្បីគ្រប់គ្រងកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេឡើយ។ របស់ទាំងពីរនេះគឺជាដង្ហើមជីវិតរបស់ពួកគេ ជាអ្វីៗគ្រប់យ៉ាងរបស់ពួកគេ។ ពួកគេជឿថា ការទទួលបានរបស់ទាំងពីរនេះ មានន័យថាពួកគេទទួលបានអ្វីៗគ្រប់យ៉ាងហើយ។ នៅក្នុងពិភពលោករបស់ពួកទទឹងនឹងព្រះគ្រីស្ទ មានតែឋានៈ កេរ្តិ៍ឈ្មោះ និងផលប្រយោជន៍ផ្ទាល់ខ្លួនរបស់ពួកគេប៉ុណ្ណោះ គ្មានអ្វីផ្សេងទៀតសំខាន់សម្រាប់ពួកគេឡើយ។ ហេតុដូច្នេះហើយ តើវាមានប្រយោជន៍ដែរឬទេ ក្នុងការប្រកបគ្នាអំពីសេចក្ដីពិត ភាពជាមនុស្ស យុត្តិធម៌ ឬអ្វីៗដែលវិជ្ជមាន ជាមួយមនុស្សដូចជាពួកទទឹងនឹងព្រះគ្រីស្ទនោះ? (គឺគ្មានប្រយោជន៍ទេ។) ត្រឹមត្រូវហើយ គឺគ្មានប្រយោជន៍ទេ។ វាប្រៀបដូចជាការព្យាយាមប្រាប់ស្ដ្រីពេស្យាម្នាក់អំពីរបៀបធ្វើជាស្ដ្រីនៅក្នុងគ្រួសារដ៏ថ្លៃថ្នូរ ឬបង្រៀននាងឱ្យធ្វើជាប្រពន្ធ និងជាម្ដាយដ៏មានគុណធម៌ម្នាក់អ៊ីចឹង នាងមិនចង់ស្ដាប់ទេ នាងមិនចូលចិត្តទេ ហើយនាងយល់ថាវាជារឿងគួរឱ្យស្អប់ខ្ពើម។ តើនាងចាត់ទុកថាវាជារឿងគួរឱ្យស្អប់ខ្ពើមដល់កម្រិតណា? នាងជេរប្រទេចអ្នកនៅក្នុងចិត្តរបស់នាង ហើយចាប់យកឱកាសដើម្បីចំអកអ្នក ឡកឡាយឱ្យអ្នក វាយប្រហារអ្នក និងផាត់អ្នកចោល។ សព្វថ្ងៃនេះ នៅក្នុងពួកជំនុំ តើមិនមានមនុស្សដែលឱ្យតែឮនរណាម្នាក់ប្រកបគ្នាអំពីសេចក្ដីពិត ឬអំពីសេចក្ដីពិតដូចជាការចុះចូលនឹងការចាត់ចែង និងការរៀបចំរបស់ព្រះជាម្ចាស់ ឬការស្ដាប់បង្គាប់ការរៀបចំនៃដំណាក់របស់ព្រះជាម្ចាស់ ស្រាប់តែបង្ហាញអាកប្បកិរិយាបះបោរយ៉ាងខ្លាំងទេឬ? (គឺមានមែន។) គឺគួរតែមានហើយ។ ចូរអង្កេត និងកំណត់អត្តសញ្ញាណអស់អ្នកដែលបង្ហាញឥរិយាបថបែបនេះចុះ។ នៅពេលអ្នកប្រកបគ្នាអំពីតម្រូវការក្នុងការចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់ អ្នកទាំងនោះមានប្រតិកម្មដោយការស្អប់ខ្ពើមយ៉ាងខ្លាំង ដោយគិតថា៖ «ពេញមួយថ្ងៃ ពួកគេចេះតែនិយាយអំពីការចុះចូលនឹងការរៀបចំរបស់ព្រះជាម្ចាស់ ហាក់ដូចជាអ្វីៗគ្រប់យ៉ាងត្រូវបានរៀបចំដោយព្រះជាម្ចាស់អ៊ីចឹង ហើយមនុស្សគ្មានជម្រើសទាល់តែសោះ!» ឱ្យតែអ្នកប្រកបគ្នាអំពីសេចក្ដីពិត ឬតម្រូវការក្នុងការសហការយ៉ាងចុះសម្រុងគ្នា ស្វែងរកបំណងព្រះហឫទ័យរបស់ព្រះជាម្ចាស់ និងធ្វើសកម្មភាពស្របតាមគោលការណ៍សេចក្ដីពិតនៅក្នុងភារកិច្ចរបស់ខ្លួន ពួកគេក្លាយជាមានការស្អប់ខ្ពើមយ៉ាងខ្លាំង និងមិនសុខចិត្តស្ដាប់ឡើយ។ ទោះបីជាពួកគេស្ដាប់ទាំងបង្ខំចិត្តក៏ដោយ ក៏ពួកគេមិនអាចអង្គុយឱ្យស្ងៀមបានដែរ ហើយប្រសិនបើពួកគេអាចអង្គុយស្ងៀមបានដោយរបៀបណាមួយ នោះស្ទើរតែប្រាកដណាស់ថា ពួកគេបានដេកលក់បាត់ទៅហើយ។ នៅពេលអ្នកប្រកបគ្នាអំពីសេចក្ដីពិត និងអំពីការធ្វើតាមគោលការណ៍នៅពេលចាត់ចែងរឿងរ៉ាវ ពួកគេប្រែជាងងុយដេក ហើយងោកងុយ។ បន្ទាប់ពីមួយរយៈពេលដែលគ្មានការប្រកបគ្នាអំពីសេចក្ដីពិត គ្មានការលួសកាត់ ពួកគេក្លាយជាមានកម្លាំងពេញខ្លួន។ ពួកគេធ្វើសកម្មភាពតាមតែអំពើចិត្ត និងមិនគិតមុខគិតក្រោយ ធ្វើការសម្រេចចិត្តតែឯង ហើយដៃម្ខាងក្ដោបយកកេរ្តិ៍ឈ្មោះ ចំណែកដៃម្ខាងទៀតក្ដោបយកឋានៈ។ ពួកគេលោតខ្ពស់ជាងនរណាៗទាំងអស់ ហើយបណ្ដោយខ្លួនឱ្យបង្កបញ្ហាគ្រប់បែបយ៉ាង។ មនុស្សទាំងនេះសុទ្ធតែជាពួកទទឹងនឹងព្រះគ្រីស្ទ ពួកគេទាំងអស់សុទ្ធតែទាស់ទទឹងនឹងព្រះជាម្ចាស់ ហើយអាចបង្កបញ្ហាធំបានគ្រប់ពេល។

អ្នកណាដែលមានធម្មជាតិរបស់ពួកទទឹងនឹងព្រះគ្រីស្ទ គួរតែត្រូវបានកំណត់លក្ខណៈថាជាអាទទឹងនឹងព្រះគ្រីស្ទ។ នៅពេលគេចង់ធ្វើសកម្មភាពតែឯង គេគួរតែត្រូវបានដាក់កំហិត និងបញ្ឈប់ នេះគឺជារឿងដែលមិនគួរឱ្យសង្ស័យឡើយ។ អ្នកខ្លះប្រហែលជានិយាយថា៖ «ចុះបើពួកយើងមិនអាចបញ្ឈប់គេបានវិញ តើពួកយើងគួរធ្វើដូចម្ដេច?» ខ្ញុំនឹងប្រាប់អ្នករាល់គ្នានូវវិធីដ៏ពិតប្រាកដមួយដើម្បីបញ្ឈប់បុគ្គលនោះដោយប្រើត្រឹមតែមួយប្រយោគប៉ុណ្ណោះ។ នៅពេលដែលអ្នកជួបប្រទះស្ថានភាពបែបនេះ គ្រាន់តែនិយាយថា៖ «ប្រសិនបើអ្នកឈប់ធ្វើសកម្មភាពដោយមិនគិតមុខគិតក្រោយ ឈប់ធ្វើការសម្រេចចិត្តតែឯង និងឈប់ធ្វើជាអ្នកសម្រេចចុងក្រោយ តើអ្នកនឹងស្លាប់ឬ?» តើស្ដាប់ទៅយ៉ាងម៉េចដែរ? (ស្ដាប់ទៅល្អ។) តើអ្នករាល់គ្នាគិតថា អាទទឹងនឹងព្រះគ្រីស្ទពិតជាអាចនឹងស្លាប់មែនទេ ប្រសិនបើគេត្រូវបានរារាំងមិនឱ្យធ្វើសកម្មភាពតែឯងនោះ? (អាចនឹងស្លាប់មែន។) តើអ្នករាល់គ្នាបានចម្លើយ «អាចនឹងស្លាប់មែន» នេះមកយ៉ាងដូចម្ដេច? (ពួកទទឹងនឹងព្រះគ្រីស្ទគឺបែបនេះឯងតាំងពីឫសគល់មក ប្រសិនបើពួកគេមិនអាចធ្វើសកម្មភាពតែឯងបានទេ ពួកគេមានអារម្មណ៍វេទនា ហើយពួកគេមិនអាចបន្តរស់នៅបានឡើយ។) ត្រឹមត្រូវណាស់ នោះហើយជាធាតុពិតពីឫសគល់របស់ពួកគេ ហើយប្រសិនបើពួកគេមិនអាចធ្វើសកម្មភាពតាមរបៀបនេះបានទេ ពួកគេមានអារម្មណ៍វេទនា។ ដូច្នេះ តើមនុស្សទាំងនេះធម្មតាដែរឬទេ? (អត់ទេ។) ពួកគេមិនធម្មតាឡើយ។ តើមនុស្សធម្មតានឹងគិតយ៉ាងដូចម្ដេច? «ប្រសិនបើខ្ញុំមិនអាចធ្វើសកម្មភាពតែឯងបានទេ នោះខ្ញុំនឹងបោះបង់វាចោលតែម្ដង តើមានអ្វីលំបាកទៅ? វាថែមទាំងធ្វើឱ្យជីវិតខ្ញុំកាន់តែងាយស្រួលទៀតផង!» នោះហើយជារបៀបដែលមនុស្សធម្មតានឹងគិត។ ប៉ុន្តែ អាទទឹងនឹងព្រះគ្រីស្ទនឹងមានអារម្មណ៍វេទនា ប្រសិនបើអ្នកមិនបណ្ដោយឱ្យគេធ្វើសកម្មភាពតាមរបៀបនេះទេនោះ។ តើមិនមានអារក្សសណ្ឋិតនៅក្នុងគេទេឬ? (មាន។) ដូច្នេះ ការមិនបណ្ដោយឱ្យគេធ្វើសកម្មភាពតែឯង អាចធ្វើឱ្យគេមានអារម្មណ៍ហាក់ដូចជាគេកំពុងតែស្លាប់អ៊ីចឹង។ តើពាក្យ «ស្លាប់» នេះមានន័យដូចម្ដេច? វាមានន័យថា អារក្សធ្វើបាប និងរំខានអាទទឹងនឹងព្រះគ្រីស្ទនៅក្នុងចិត្តរបស់គេ ដោយធ្វើឱ្យគេមានអារម្មណ៍ថាមិនអាចទ្រាំទ្របាន ឬមិនអាចបន្តរស់នៅបាន ហាក់ដូចជាគេកំពុងស្ថិតនៅលើមាត់ជ្រោះនៃសេចក្ដីស្លាប់អ៊ីចឹង នោះហើយជាអត្ថន័យរបស់វា។ សម្រាប់ពួកទទឹងនឹងព្រះគ្រីស្ទ មនុស្សអាក្រក់ និងពួកអារក្សទាំងនោះដែលស្វែងរកការរំខានដល់កិច្ចការនៃដំណាក់របស់ព្រះជាម្ចាស់ ការនិយាយមួយប្រយោគនេះទៅកាន់ពួកគេ គឺមានប្រសិទ្ធភាពជាងការពិភាក្សាពីសេចក្ដីពិតណាមួយជាមួយពួកគេទៅទៀត។ សេចក្ដីថ្លែងមួយនេះគឺមានប្រយោជន៍ចំពោះមនុស្សដូចជាពួកទទឹងនឹងព្រះគ្រីស្ទ មនុស្សអាក្រក់ និងពួកអារក្ស ដែលរំខានដល់កិច្ចការនៃដំណាក់របស់ព្រះជាម្ចាស់។ តើការនិយាយសេចក្ដីពិតទៅកាន់មនុស្សទាំងនេះមានប្រយោជន៍ដែរឬទេ? (អត់ទេ គឺគ្មានប្រយោជន៍ទេ។) «អ្នកត្រូវតែសហការយ៉ាងចុះសម្រុងគ្នា ហើយបំពេញភារកិច្ចរបស់អ្នក ព្រមទាំងចាត់ចែងរឿងរ៉ាវស្របតាមគោលការណ៍សេចក្ដីពិត» ពាក្យសម្ដីប្រភេទនេះត្រូវបាននិយាយអស់រយៈពេលជាច្រើនឆ្នាំមកហើយ តើមាននរណាម្នាក់ដែលមិនយល់ ឬមិនចងចាំវាដែរឬទេ? គួរតែគ្មានទេ។ ដូច្នេះ ហេតុអ្វីបានជាមនុស្សមួយចំនួននៅតែធ្វើសកម្មភាពតែឯង? នេះអាចមានន័យតែម្យ៉ាងគត់គឺ៖ ពួកគេមិនអាចគ្រប់គ្រងខ្លួនឯងបានទេ ពួកគេមិនមែនជាមនុស្សធម្មតាឡើយ។ គំនិត និងដួងចិត្តរបស់ពួកគេមិនអាចគ្រប់គ្រងពួកគេបានឡើយ មានអ្វីផ្សេងទៀតនៅខាងក្នុងដែលកំពុងគ្រប់គ្រងពួកគេ ដោយបញ្ជាពួកគេយ៉ាងកាចសាហាវ និងដោយបង្ខំ ឱ្យធ្វើសកម្មភាពតាមរបៀបនេះ ដែលច្បាស់ណាស់ថាដើម្បីបង្អាក់ និងរំខានដល់កិច្ចការនៃដំណាក់របស់ព្រះជាម្ចាស់ ធ្វើឱ្យខូចខាតដល់កិច្ចការនៃដំណាក់របស់ព្រះជាម្ចាស់ និងធ្វើឱ្យផលប្រយោជន៍នៃដំណាក់របស់ព្រះជាម្ចាស់រងការខាតបង់។ តើនរណាអាចធ្វើរឿងបែបនេះបានទៅ? មានតែពួកសាតាំង និងពួកអារក្សប៉ុណ្ណោះ។ អស់អ្នកដែលដើរតាមព្រះជាម្ចាស់ មនុស្សធម្មតា ភាវៈដែលព្រះបានបង្កើតពិតប្រាកដ នឹងមិនមានចេតនាបង្កប់ក្នុងការធ្វើរឿងបែបនេះឡើយ មានតែពួកសាតាំង និងពួកអារក្សប៉ុណ្ណោះដែលមានចេតនាបង្កប់ និងធ្វើរឿងទាំងនេះដោយចេតនា។ តើអ្នកចងចាំសេចក្ដីថ្លែងមួយនេះហើយឬនៅ? (ចងចាំហើយ។) បើដូច្នេះ យើងនឹងបញ្ចប់ការប្រកបគ្នារបស់យើងត្រឹមនេះសម្រាប់ថ្ងៃនេះ។ លាហើយ!

ថ្ងៃទី ២៩ ខែកុម្ភៈ ឆ្នាំ ២០២០


ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីបី)

II. ផលប្រយោជន៍របស់ពួកទទឹងនឹងព្រះគ្រីស្ទ

ខ. កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ

លើកមុន យើងបានប្រកបគ្នាអំពីចំណុចទីប្រាំបួននៃការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ។ ចូរយើងរំលឹកបែបសង្ខេបឡើងវិញបន្តិចអំពីរឿងនេះ។ តើយើងបានបែងចែកផលប្រយោជន៍របស់ពួកទទឹងនឹងព្រះគ្រីស្ទជាប៉ុន្មានចំណុចរងសម្រាប់ការវែកញែករបស់យើង? (ជាបីចំណុចរង។ ទីមួយគឺសុវត្ថិភាពផ្ទាល់ខ្លួនរបស់ពួកទទឹងនឹងព្រះគ្រីស្ទ ទីពីរគឺកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ ហើយទីបីគឺផលប្រយោជន៍។) ផលប្រយោជន៍ដែលទាក់ទងនឹងពួកទទឹងនឹងព្រះគ្រីស្ទ ពាក់ព័ន្ធនឹងចំណុចរងទាំងបីនេះ៖ សុវត្ថិភាពផ្ទាល់ខ្លួនរបស់ពួកគេ ឋានៈ និងផលប្រយោជន៍ផ្ទាល់ខ្លួនរបស់ពួកគេ តើមែនទេ? (មែនហើយ។) ចំណុចរងទីមួយ សុវត្ថិភាពផ្ទាល់ខ្លួនរបស់ពួកគេ គឺរាងងាយស្រួលយល់។ វាទាក់ទងនឹងមជ្ឈដ្ឋានគ្រោះថ្នាក់នានាដែលពួកគេជួបប្រទះ ហើយវាពាក់ព័ន្ធនឹងផលប្រយោជន៍ផ្ទាល់របស់ពួកទទឹងនឹងព្រះគ្រីស្ទ៖ សុវត្ថិភាពផ្ទាល់ខ្លួនរបស់ពួកគេ។ ជាមូលដ្ឋាន យើងបានប្រកបគ្នារួចរាល់ហើយអំពីចំណុចរងនេះ។ ចំណុចរងទីពីរគឺ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ។ លើកមុន យើងបានប្រកបគ្នាអំពីការបង្ហាញចេញមួយចំនួននៃរឿងនេះ ប៉ុន្តែវាមានលក្ខណៈទូលំទូលាយបន្តិច។ ខ្ញុំគិតថា អ្នកទាំងអស់គ្នាគ្រាន់តែមានការយល់ដឹង និងចំណេះដឹងជាគោលគំនិតប៉ុណ្ណោះអំពីចំណុចរងនេះ។ ប្រសិនបើខ្ញុំមិនលើកឧទាហរណ៍មួយចំនួន និងមិនផ្ដល់ការវិភាគជាក់ស្ដែង និងលម្អិតខ្លះទេ អ្នករាល់គ្នាប្រហែលជាមានត្រឹមតែការយល់ដឹងខាងគោលលទ្ធិ និងតាមន័យត្រង់បន្តិចបន្តួចប៉ុណ្ណោះអំពីទិដ្ឋភាពនៃសារជាតិ និងការបង្ហាញចេញរបស់ពួកទទឹងនឹងព្រះគ្រីស្ទនេះ ហើយអ្នករាល់គ្នាប្រហែលជាមិនអាចមើលដឹងពីការបញ្ចេញឱ្យឃើញ និងការបង្ហាញចេញដ៏ជាក់លាក់ និងពិតប្រាកដទាំងនេះឡើយ។ ពីទស្សនៈរបស់អ្នករាល់គ្នា នៅពេលនិយាយដល់ការប្រកបគ្នាអំពីប្រធានបទទាំងនេះ កាន់តែជាក់លាក់គឺកាន់តែល្អ តើមែនទេ? (មែនហើយ។) អ្នករាល់គ្នាចូលចិត្តស្ដាប់រឿងដែលគេរៀបចំរួចជាស្រេច អ្នកមិនចូលចិត្តការដែលត្រូវស្វែងយល់ពីរឿងរ៉ាវដោយខ្លួនឯងឡើយ។ បន្ទាប់ពីអ្នករាល់គ្នាស្ដាប់សេចក្ដីអធិប្បាយទាំងនេះ តើអ្នកមានធ្វើកិច្ចការផ្ទះដែរឬទេ? ប្រសិនបើខ្ញុំប្រកបគ្នាលម្អិតពេក តើអ្នករាល់គ្នានឹងមានអារម្មណ៍ថា ខ្ញុំកំពុងតែរៀបរាប់កំប៉ិកកំប៉ុកពេក និងវែងអន្លាយពេកដែរឬទេ? អ្នកប្រហែលជានិយាយថា៖ «ទ្រង់ពិតជាកំពុងមើលស្រាលកម្រិតប្រាជ្ញារបស់ពួកទូលបង្គំហើយ តើពួកទូលបង្គំពិតជាមានគុណសម្បត្តិខ្សោយបែបនេះមែនឬ? ទ្រង់គ្រាន់តែលើកឧទាហរណ៍មួយ ឬពីរគឺគ្រប់គ្រាន់ហើយ។ លើសពីនេះ នៅពេលនិយាយដល់ការវែកញែកសារជាតិរបស់ពួកទទឹងនឹងព្រះគ្រីស្ទ ពួកយើងបានប្រកបគ្នាច្រើនគួរសមរួចមកហើយអំពីរឿងរ៉ាវដែលទាក់ទងនឹងការស្រឡាញ់ឋានៈ និងអំណាចរបស់ពួកគេ។ ហេតុអ្វីបានជាការប្រកបគ្នារបស់ពួកយើងអំពីផលប្រយោជន៍របស់ពួកទទឹងនឹងព្រះគ្រីស្ទ ក៏ពាក់ព័ន្ធនឹងប្រធានបទនេះដែរ? តើនេះមិនមែនជាការនិយាយដដែលៗ និងកំប៉ិកកំប៉ុកពេកទេឬ? តើវាពិតជាចាំបាច់ដែរទេក្នុងការប្រកបគ្នាអំពីរឿងនេះ?» តាមពិតទៅ ការនិយាយដដែលៗបន្តិចបន្តួច មិនមែនជារឿងអាក្រក់ឡើយ។ ប្រសិនបើយើងប្រកបគ្នាពីគ្រប់ជ្រុងជ្រោយ នោះអ្នករាល់គ្នានឹងមានការយល់ដឹងកាន់តែស៊ីជម្រៅអំពីទិដ្ឋភាពនៃសារជាតិរបស់ពួកទទឹងនឹងព្រះគ្រីស្ទនេះ។ លើសពីនេះទៅទៀត នៅពេលប្រកបគ្នាអំពីសេចក្ដីពិត អ្នកមិនត្រូវគេចវេះពីការនិយាយដដែលៗឡើយ។ មានសេចក្ដីពិតមួយចំនួនដែលត្រូវបានប្រកបគ្នាអស់រយៈពេលជាច្រើនឆ្នាំមកហើយ ប៉ុន្តែមនុស្សនៅតែមិនទទួលបានការចូលទៅក្នុងសេចក្ដីពិតទាំងនោះនៅឡើយ។ តើវាត្រឹមត្រូវដែរឬទេ ដែលតែងតែខិតខំចៀសវាងការនិយាយដដែលៗ ហើយតែងតែស្វែងរកទម្រង់ និងពាក្យសម្ដីថ្មីៗនោះ? (គឺខុសហើយ។) សេចក្ដីពិតផ្ទាល់ គឺទាក់ទងយ៉ាងជិតស្និទ្ធទៅនឹងជីវិតរបស់មនុស្ស។ រឿងរ៉ាវផ្សេងៗ និងនិស្ស័យពុករលួយទាំងអស់ដែលមនុស្សបញ្ចេញឱ្យឃើញនៅក្នុងជីវិតរបស់ពួកគេ ការបង្ហាញចេញរបស់ពួកគេ ព្រមទាំងទស្សនៈ និងអាកប្បកិរិយាដែលពួកគេមានចំពោះរឿងរ៉ាវគ្រប់បែបយ៉ាង គឺតែងតែកើតឡើងម្ដងហើយម្ដងទៀតជារៀងរាល់ថ្ងៃ។ ការប្រកបគ្នាអំពីសេចក្ដីពិត និងការវែកញែកខ្លឹមសារ និងសារជាតិផ្សេងៗពីជ្រុងជ្រោយចម្រុះ គឺពិតជាមានប្រយោជន៍ខ្លាំងណាស់សម្រាប់ការចូលទៅក្នុងសេចក្ដីពិតរបស់មនុស្ស។ លើកមុន យើងបានប្រកបគ្នាក្នុងលក្ខណៈសាមញ្ញ និងទូលំទូលាយអំពីចំណុចរងទីពីរនៃផលប្រយោជន៍របស់ពួកទទឹងនឹងព្រះគ្រីស្ទគឺ៖ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ។ ថ្ងៃនេះ ខ្ញុំនឹងលើកឧទាហរណ៍មួយចំនួន ដើម្បីឱ្យយើងអាចប្រកបគ្នាអំពីរឿងនេះបានយ៉ាងលម្អិត។ ជាការពិតណាស់ ប្រសិនបើអ្នករាល់គ្នាទទួលបានការយល់ដឹងថ្មីៗ ឬទទួលបានការបើកសម្ដែង ឬពន្លឺណាមួយដោយផ្អែកលើមូលដ្ឋាននៃការប្រកបគ្នារបស់ខ្ញុំ ឬប្រសិនបើអ្នកបានឃើញឧទាហរណ៍ពាក់ព័ន្ធមួយចំនួននៅក្នុងដំណើរនៃបទពិសោធ ឬជីវិតផ្ទាល់ខ្លួនរបស់អ្នក នោះអ្នករាល់គ្នាក៏អាចចូលរួមនៅក្នុងការប្រកបគ្នានេះបានដែរ។ បន្ទាប់មក ចូរយើងវែកញែកឱ្យបានជាក់លាក់ ពីទស្សនៈនៃផលប្រយោជន៍របស់ពួកទទឹងនឹងព្រះគ្រីស្ទ ថាតើពួកទទឹងនឹងព្រះគ្រីស្ទបង្ហាញចេញអ្វីខ្លះ នៅពេលនិយាយដល់កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ តើពួកទទឹងនឹងព្រះគ្រីស្ទបញ្ចេញឱ្យឃើញនិស្ស័យពុករលួយអ្វីខ្លះ ហើយតើពួកទទឹងនឹងព្រះគ្រីស្ទបញ្ចេញឱ្យឃើញសារជាតិធម្មជាតិបែបនេះតាមរបៀបណាខ្លះ។

ការស្រឡាញ់ថ្នាក់ថ្នមរបស់ពួកទទឹងនឹងព្រះគ្រីស្ទចំពោះកេរ្តិ៍ឈ្មោះ និងឋានៈរបស់ពួកគេ គឺហួសពីមនុស្សធម្មតា ហើយវាជារឿងដែលស្ថិតនៅក្នុងសារជាតិនិស្ស័យរបស់ពួកគេ។ វាមិនមែនជាចំណាប់អារម្មណ៍បណ្ដោះអាសន្ន ឬជាឥទ្ធិពលមួយភ្លែតនៃមជ្ឈដ្ឋានជុំវិញរបស់ពួកគេឡើយ វាជារឿងដែលស្ថិតនៅក្នុងជីវិតរបស់ពួកគេ នៅក្នុងឆ្អឹងរបស់ពួកគេ ដូច្នេះហើយ វាគឺជាសារជាតិរបស់ពួកគេ។ នេះមានន័យថា នៅក្នុងគ្រប់យ៉ាងដែលពួកទទឹងនឹងព្រះគ្រីស្ទធ្វើ ការគិតគូរដំបូងរបស់ពួកគេគឺ កេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ មិនមែនជារឿងអ្វីផ្សេងឡើយ។ សម្រាប់ពួកទទឹងនឹងព្រះគ្រីស្ទ កេរ្តិ៍ឈ្មោះ និងឋានៈគឺជាជីវិតរបស់ពួកគេ ហើយជាគោលដៅដែលពួកគេដេញតាមពេញមួយជីវិតរបស់ខ្លួន។ នៅក្នុងអ្វីទាំងអស់ដែលពួកគេធ្វើ ការគិតគូរដំបូងរបស់ពួកគេគឺ៖ «តើនឹងមានអ្វីកើតឡើងចំពោះឋានៈរបស់ខ្ញុំ? ចុះចំណែកកេរ្តិ៍ឈ្មោះរបស់ខ្ញុំវិញ? តើការធ្វើបែបនេះនឹងផ្ដល់កេរ្តិ៍ឈ្មោះល្អដល់ខ្ញុំដែរឬទេ? តើវានឹងលើកកម្ពស់ឋានៈរបស់ខ្ញុំនៅក្នុងចិត្តមនុស្សដែរឬទេ?» នោះគឺជារឿងដំបូងដែលពួកគេគិតដល់ ដែលជាភស្តុតាងដ៏គ្រប់គ្រាន់បញ្ជាក់ថា ពួកគេមាននិស្ស័យ និងសារជាតិជាពួកទទឹងនឹងព្រះគ្រីស្ទ ហើយក៏ដោយសារតែរឿងនេះហើយ ទើបពួកគេពិចារណារឿងរ៉ាវតាមរបៀបនេះ។ អាចនិយាយបានថា ចំពោះពួកទទឹងនឹងព្រះគ្រីស្ទ កេរ្ដិ៍ឈ្មោះ និងឋានៈ មិនមែនជាតម្រូវការបន្ថែមអ្វីនោះទេ រឹតតែមិនមែនជាអ្វីដែលនៅខាងក្រៅខ្លួន ដែលពួកគេអាចខ្វះបានឡើយ។ របស់ទាំងនេះជាផ្នែកមួយនៃធម្មជាតិរបស់ពួកទទឹងនឹងព្រះគ្រីស្ទ របស់ទាំងនេះនៅក្នុងឆ្អឹងរបស់ពួកគេ នៅក្នុងឈាមរបស់ពួកគេ របស់ទាំងនេះមានពីកំណើតនៅក្នុងខ្លួនពួកគេ។ ពួកទទឹងនឹងព្រះគ្រីស្ទមិនមែនមិនខ្វល់ថាតើពួកគេមានឋានៈ និងកិត្តិនាមនោះទេ។ នេះមិនមែនជាឥរិយាបថរបស់ពួកគេទេ។ អ៊ីចឹង តើពួកគេមានឥរិយាបថយ៉ាងណា? កិត្តិនាម និងឋានៈ មានទំនាក់ទំនងយ៉ាងជិតស្និទ្ធទៅនឹងជីវិតរស់នៅប្រចាំថ្ងៃរបស់ពួកគេ ទៅនឹងស្ថានភាពប្រចាំថ្ងៃរបស់ពួកគេ ទៅនឹងអ្វីដែលពួកគេដេញតាមជាប្រចាំថ្ងៃ។ សម្រាប់ពួកទទឹងនឹងព្រះគ្រីស្ទ ឋានៈនិងកិត្តិនាមគឺជាជីវិតរបស់ពួកគេ។ មិនថាពួកគេរស់នៅយ៉ាងណា មិនថាពួកគេរស់នៅក្នុងមជ្ឈដ្ឋានជុំវិញបែបណា មិនថាពួកគេធ្វើកិច្ចការអ្វី មិនថាពួកគេដេញតាមអ្វី មិនថាពួកគេមានគោលដៅអ្វី មិនថាទិសដៅជីវិតរបស់ពួកគេជាអ្វីទេ គ្រប់យ៉ាងគឺផ្ដោតសំខាន់បំផុតលើការមានកិត្តិនាមល្អ និងឋានៈខ្ពង់ខ្ពស់។ ហើយគោលបំណងរបស់ពួកគេមិនផ្លាស់ប្ដូរឡើយ។ ពួកគេមិនដែលអាចបោះបង់អ្វីទាំងនេះចោលបានទេ។ នេះគឺជាមុខមាត់ពិតរបស់ពួកទទឹងនឹងព្រះគ្រីស្ទ និងជាសារជាតិរបស់ពួកគេ។ ទោះបីជាអ្នកដាក់ពួកគេនៅក្នុងព្រៃស្រោងក្នុងជ្រលងភ្នំដ៏ជ្រៅក៏ដោយ ក៏ពួកគេនៅតែមិនបោះបង់ចោលការដេញតាមកេរ្តិ៍ឈ្មោះ និងឋានៈរបស់ខ្លួនដែរ។ អ្នកអាចនឹងដាក់ពួកគេនៅក្នុងចំណោមក្រុមមនុស្សណាក៏បាន ហើយអ្វីដែលពួកគេអាចគិតដល់ គឺនៅតែជាកេរ្តិ៍ឈ្មោះ និងឋានៈដដែល។ ទោះបីជាពួកទទឹងនឹងព្រះគ្រីស្ទជឿលើព្រះជាម្ចាស់ក៏ដោយ ក៏ពួកគេចាត់ទុកការដេញតាមកេរ្តិ៍ឈ្មោះ និងឋានៈ ថាស្មើនឹងសេចក្ដីជំនឿលើព្រះជាម្ចាស់ដែរ ហើយដាក់រឿងទាំងពីរនេះក្នុងកម្រិតស្មើគ្នា។ ពោលគឺ នៅពេលដែលពួកគេដើរលើផ្លូវនៃជំនឿលើព្រះជាម្ចាស់ ពួកគេក៏ដេញតាមកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេដែរ។ អាចនិយាយបានថា នៅក្នុងចិត្តរបស់ពួកទទឹងនឹងព្រះគ្រីស្ទ ការដេញតាមសេចក្ដីពិតនៅក្នុងការជឿលើព្រះជាម្ចាស់ គឺជាការដេញតាមកេរ្តិ៍ឈ្មោះ និងឋានៈ ហើយការដេញតាមកេរ្តិ៍ឈ្មោះ និងឋានៈ ក៏ជាការដេញតាមសេចក្ដីពិតដែរ។ ការទទួលបានកេរ្តិ៍ឈ្មោះ និងឋានៈ គឺទទួលបានសេចក្ដីពិត និងជីវិត។ ប្រសិនបើពួកគេមានអារម្មណ៍ថា ពួកគេមិនទទួលបានកេរ្តិ៍ឈ្មោះ លាភសក្ការៈ ឬឋានៈទេ ហើយគ្មាននរណាម្នាក់គោរពពួកគេ កោតសរសើរយ៉ាងខ្លាំងដល់ពួកគេ ឬដើរតាមពួកគេទេ នោះពួកគេបាក់ទឹកចិត្ត។ ពួកគេជឿថា គ្មានន័យអ្វីឡើយក្នុងការជឿលើព្រះជាម្ចាស់ គ្មានតម្លៃចំពោះជំនឿនេះទេ ហើយពួកគេគិតឆ្ងល់ក្នុងចិត្តថា៖ «តើខ្ញុំបានបរាជ័យមែនទេដោយការជឿលើព្រះជាម្ចាស់បែបនេះ? តើលែងមានសង្ឃឹមសម្រាប់ខ្ញុំហើយមែនទេ?» ពួកគេតែងតែគិតគូររឿងបែបនេះនៅក្នុងចិត្តរបស់ពួកគេ។ ពួកគេគិតគូរពីរបៀបដែលពួកគេអាចធានាបានឋានៈមួយសម្រាប់ខ្លួនឯងនៅក្នុងដំណាក់របស់ព្រះជាម្ចាស់ របៀបដែលពួកគេអាចមានកេរ្តិ៍ឈ្មោះខ្ពង់ខ្ពស់នៅក្នុងពួកជំនុំ ត្រូវធ្វើដូចម្ដេចដើម្បីឱ្យមនុស្សស្ដាប់នៅពេលពួកគេនិយាយ និងកោតសរសើរពួកគេនៅពេលពួកគេធ្វើសកម្មភាព ត្រូវធ្វើដូចម្ដេចដើម្បីឱ្យមនុស្សដើរតាមពួកគេមិនថាពួកគេទៅទីណាក៏ដោយ និងត្រូវធ្វើដូចម្ដេចដើម្បីឱ្យអាចមានសំឡេងដែលមានឥទ្ធិពលនៅក្នុងពួកជំនុំ ព្រមទាំងមានកេរ្តិ៍ឈ្មោះ មានលាភសក្ការៈ និងមានឋានៈ ពួកគេពិតជាផ្ដោតលើរឿងបែបនេះនៅក្នុងចិត្តរបស់ពួកគេណាស់។ ទាំងនេះគឺជាអ្វីដែលមនុស្សបែបនេះដេញតាម។ ហេតុអ្វីបានជាពួកគេតែងតែឱ្យតម្លៃលើរឿងបែបនេះ? បន្ទាប់ពីបានអានព្រះបន្ទូលព្រះជាម្ចាស់ បន្ទាប់ពីបានស្ដាប់សេចក្តីអធិប្បាយរួច តើពួកគេពិតជាមិនយល់អំពីរឿងទាំងអស់នេះ ពិតជាមិនអាចវែកញែករឿងទាំងអស់នេះទេឬអី? តើព្រះបន្ទូលព្រះជាម្ចាស់ និងសេចក្ដីពិត ពិតជាមិនអាចផ្លាស់ប្តូរសញ្ញាណ គំនិត និងយោបល់របស់ពួកគេបានទេឬ? វាមិនមែនបែបនេះឡើយ។ បញ្ហាស្ថិតនៅលើពួកគេផ្ទាល់ រឿងទាំងស្រុងដោយសារតែពួកគេមិនស្រឡាញ់សេចក្ដីពិត ពីព្រោះពួកគេស្អប់ខ្ពើមសេចក្ដីពិតនៅក្នុងចិត្តរបស់ខ្លួន ហើយជាលទ្ធផល ពួកគេមិនទទួលយកសេចក្ដីពិតទាល់តែសោះ ដែលការនេះត្រូវបានកំណត់ដោយសារជាតិធម្មជាតិរបស់ពួកគេ។

បន្ទាប់ពីពួកទទឹងនឹងព្រះគ្រីស្ទស្ដាប់ព្រះបន្ទូលរបស់ព្រះជាម្ចាស់ និងសេចក្ដីពិតរួច ពួកគេហាក់ដូចជារកឃើញទិសដៅមួយនៅក្នុងចិត្តរបស់ពួកគេ។ ប៉ុន្តែតាមពិតទៅ តើអ្វីដែលហៅថាទិសដៅនេះគឺជាអ្វីទៅ? គឺការដែលពួកគេទទួលបានឧបករណ៍មួយប្រភេទ ឬអាចនិយាយបានថា ជាអាវុធដ៏មានប្រយោជន៍មួយប្រភេទ ដែលអាចឱ្យពួកគេកាន់តែមានភាពជឿជាក់ក្នុងការទទួលបានឋានៈ។ ដូច្នេះ ពួកគេប្រើប្រាស់ឱកាសនេះដើម្បីស្ដាប់ឱ្យបានច្រើន អានឱ្យបានច្រើន រៀនសូត្រឱ្យបានច្រើន ប្រកបគ្នាឱ្យបានច្រើន និងអនុវត្តឱ្យបានច្រើន ហើយបន្តិចម្ដងៗក៏ឈានដល់ចំណុចដែលពួកគេអាចនិយាយអំពីពាក្យពេចន៍ និងគោលលទ្ធិជាច្រើន ព្រមទាំងអធិប្បាយនូវអ្វីដែលហៅថាសេចក្ដីអធិប្បាយមួយចំនួន ដែលគួរឱ្យចងចាំ និងធ្វើឱ្យមនុស្សគោរពកោតសរសើរពួកគេ។ នៅពេលពួកគេក្ដាប់បាននូវគោលលទ្ធិទាំងនេះ ដែលមនុស្សគិតថាល្អបើគិតតាមន័យត្រង់ នោះវាហាក់ដូចជាពួកគេបានចាប់តោងខ្សែជីវិតមួយ ហើយបានរកឃើញទិសដៅ និងពន្លឺនៃអរុណរះអ៊ីចឹង។ ដូច្នេះ ពួកទទឹងនឹងព្រះគ្រីស្ទមិនមែនស្ដាប់សេចក្ដីអធិប្បាយ និងអានព្រះបន្ទូលរបស់ព្រះជាម្ចាស់ ដើម្បីជាប្រយោជន៍ដល់ការអនុវត្តរបស់ពួកគេ ឬដើម្បីធ្វើតាមព្រះបន្ទូលរបស់ព្រះជាម្ចាស់ឡើយ ហើយប្រាកដណាស់ថាពួកគេក៏មិនមែនធ្វើរឿងទាំងនេះដើម្បីយល់ពីបំណងព្រះហឫទ័យរបស់ទ្រង់ដែរ។ ពួកគេធ្វើរឿងទាំងនេះដើម្បីឱ្យពួកគេអាចអូសទាញមនុស្ស និងល្បួងមនុស្សកាន់តែច្រើនឱ្យថ្វាយបង្គំ និងដើរតាមពួកគេ ដោយប្រើប្រាស់ព្រះបន្ទូលរបស់ព្រះជាម្ចាស់ ឬដោយប្រើប្រាស់ទ្រឹស្ដីទាំងនេះដែលពួកគេជឿថាជាទ្រឹស្ដីខាងវិញ្ញាណ ឬដោយការអធិប្បាយនូវសេចក្ដីអធិប្បាយដ៏ខ្ពង់ខ្ពស់នានា។ ដោយមើលមិនឃើញ ព្រះបន្ទូលរបស់ព្រះជាម្ចាស់ សេចក្ដីពិត និងមាគ៌ារបស់ទ្រង់ ក៏ក្លាយជាច្រកមួយប្រភេទ ជាជណ្ដើរមួយប្រភេទ និងជាឧបករណ៍មួយប្រភេទ ដែលមនុស្សទាំងនេះប្រើប្រាស់ដើម្បីទទួលបានឋានៈ និងកិត្យានុភាពក្នុងចំណោមអ្នកដទៃ។ ហេតុដូច្នេះហើយ មិនថាអ្នកមើលក្នុងផ្លូវណាក៏ដោយ ក៏អ្នកនឹងមិនអាចស្វែងរកឃើញសេចក្ដីជំនឿដ៏ពិតប្រាកដ ឬការចុះចូលដ៏ពិតប្រាកដណាមួយនៅក្នុងខ្លួនពួកទទឹងនឹងព្រះគ្រីស្ទឡើយ។ ផ្ទុយទៅវិញ មិនថាពួកគេខិតខំប្រឹងប្រែងស្ដាប់សេចក្ដីអធិប្បាយ និងអានព្រះបន្ទូលរបស់ព្រះជាម្ចាស់ប៉ុនណានោះទេ ហើយមិនថាជំនឿរបស់ពួកគេលើព្រះបន្ទូលរបស់ទ្រង់ហាក់ដូចជា «ស៊ប់» ប៉ុនណានោះទេ ក៏មានរឿងមួយដែលមិនអាចបដិសេធបាននោះគឺ ក្នុងពេលដែលពួកទទឹងនឹងព្រះគ្រីស្ទធ្វើរឿងទាំងនេះ ចេតនា និងផែនការរបស់ពួកគេមិនមែនដើម្បីធ្វើតាមបំណងព្រះហឫទ័យរបស់ព្រះជាម្ចាស់ឡើយ ហើយប្រាកដណាស់ថាវាក៏មិនមែនដើម្បីបំពេញភារកិច្ចរបស់ពួកគេឱ្យបានល្អនោះដែរ។ ពួកគេមិនចង់ធ្វើជាអ្នកដើរតាមដែលតូចតាចបំផុត ឬធ្វើជាភាវៈដែលព្រះបានបង្កើត ដោយទទួលយកការផ្ទុកផ្ដាក់របស់ព្រះជាម្ចាស់ ព្រមទាំងអធិបតេយ្យភាព និងការចាត់ចែងរបស់ទ្រង់ប្រកបដោយការទទួលខុសត្រូវ នៅក្នុងឥរិយាបថដ៏ល្អនោះឡើយ។ ផ្ទុយទៅវិញ ពួកគេគ្រាន់តែចង់ប្រើប្រាស់រឿងទាំងនេះដើម្បីសម្រេចគោលដៅផ្ទាល់ខ្លួនរបស់ពួកគេ ដើម្បីទទួលបានកន្លែងមួយនៅក្នុងចិត្តរបស់អ្នកដទៃ និងការវាយតម្លៃជាវិជ្ជមាននៅចំពោះព្រះជាម្ចាស់ប៉ុណ្ណោះ នេះហើយជាអ្វីទាំងអស់ដែលពួកគេចង់បាន។ ដូច្នេះ មិនថាពួកទទឹងនឹងព្រះគ្រីស្ទអធិប្បាយព្រះបន្ទូលរបស់ព្រះជាម្ចាស់យ៉ាងណានោះទេ ហើយមិនថាសេចក្ដីអធិប្បាយដែលពួកគេអធិប្បាយនោះត្រឹមត្រូវ ខ្ពង់ខ្ពស់ ខាងវិញ្ញាណ និងស័ក្ដិសមនឹងចំណូលចិត្តរបស់មនុស្សប៉ុនណានោះទេ ក៏ពួកគេនឹងមានការអនុវត្ត និងការចូលទៅក្នុងកម្រិតសូន្យ។ ក្នុងពេលជាមួយគ្នានេះ ការដេញតាមឋានៈ និងកេរ្តិ៍ឈ្មោះរបស់ពួកគេ នឹងបង្កើតជា «ផ្លែផ្កា» កាន់តែច្រើនឡើងៗ។ ហេតុអ្វីបានជាខ្ញុំនិយាយបែបនេះ? ខ្ញុំនិយាយបែបនេះពីព្រោះមិនថាមនុស្សបែបនេះធ្វើអ្វី មិនថាពួកគេអាចសម្រេចបានអ្វីខ្លះតាមរយៈការខិតខំប្រឹងប្រែងយ៉ាងខ្លាំងក្លា មិនថាទិសដៅ និងគោលដៅដែលពួកគេដេញតាមជាអ្វី ហើយមិនថាបំណងលាក់កំបាំង និងចំណុចចាប់ផ្ដើមដែលពួកគេលាក់ទុកនៅក្នុងជម្រៅចិត្តរបស់ខ្លួនរាល់ពេលដែលពួកគេធ្វើសកម្មភាពគឺជាអ្វីនោះទេ គឺមិនអាចត្រូវបានបំបែកចេញពីឋានៈ និងកេរ្តិ៍ឈ្មោះ ដែលជាប់ទាក់ទងយ៉ាងស្អិតរមួតទៅនឹងផលប្រយោជន៍ផ្ទាល់ខ្លួនរបស់ពួកគេបានឡើយ។

ពាក្យចាស់ពោលថា អ្នកសាបព្រោះអ្វី នឹងប្រមូលផលបានហ្នឹង។ មិនថាពួកទទឹងនឹងព្រះគ្រីស្ទមានគុណសម្បត្តិ និងអំណោយទានល្អយ៉ាងណានោះទេ ឬមិនថាពួកគេមានការបង្ហាញចេញដ៏ស៊ប់ និងខាងវិញ្ញាណយ៉ាងណានោះទេ ដោយសារតែពួកគេលាក់ទុកនូវមហិច្ឆតា និងបំណងប្រាថ្នាក្នុងការក្ដោបក្ដាប់អំណាច និងគ្រប់គ្រងរាស្ដ្ររើសតាំងរបស់ព្រះជាម្ចាស់ ហើយដោយសារតែពួកគេមិនដេញតាមសេចក្ដីពិត និងដេញតាមតែកេរ្តិ៍ឈ្មោះ និងឋានៈ តើពួកគេអាចអនុវត្តតាមសេចក្ដីតម្រូវរបស់ព្រះជាម្ចាស់បានដែរឬទេ? តើពួកគេអាចបំពេញតាមស្ដង់ដាដែលព្រះជាម្ចាស់តម្រូវនៅក្នុងសកម្មភាពរបស់ពួកគេបានដែរឬទេ? (មិនអាចទេ។) ដូច្នេះតាមពិតទៅ តើសកម្មភាព និងឥរិយាបថរបស់ពួកគេនឹងនាំទៅរកលទ្ធផលអ្វីខ្លះ? (ប្រាកដណាស់ គឺនាំឱ្យពួកគេបង្កើតនគរឯករាជ្យផ្ទាល់ខ្លួនរបស់ពួកគេ និងធ្វើជាអ្នកសម្រេចការទាំងអស់។) ត្រឹមត្រូវហើយ។ មិនថាពួកទទឹងនឹងព្រះគ្រីស្ទធ្វើអ្វីនោះទេ នេះគឺជាលទ្ធផលចុងក្រោយ។ ដូច្នេះ តើអ្វីដែលបង្កឱ្យមានលទ្ធផលនេះ? ជាចម្បងគឺដោយសារតែអសមត្ថភាពរបស់ពួកគេក្នុងការទទួលយកសេចក្ដីពិត។ មិនថាពួកគេត្រូវបានលួសកាត់ ជំនុំជម្រះ ឬវាយផ្ចាលនោះទេ ក៏ពួកទទឹងនឹងព្រះគ្រីស្ទនឹងមិនទទួលយករឿងនេះនៅក្នុងចិត្តរបស់ពួកគេឡើយ។ មិនថាពួកគេកំពុងធ្វើអ្វីនោះទេ ក៏ពួកទទឹងនឹងព្រះគ្រីស្ទតែងតែមានគោលដៅ និងចេតនាផ្ទាល់ខ្លួនរបស់ពួកគេ ពួកគេតែងតែប្រព្រឹត្តទៅតាមផែនការផ្ទាល់ខ្លួនរបស់ពួកគេ ហើយអាកប្បកិរិយារបស់ពួកគេចំពោះការរៀបចំចាត់ចែង និងកិច្ចការនៃដំណាក់របស់ព្រះជាម្ចាស់គឺ៖ «អ្នកអាចនឹងមានផែនការមួយពាន់ ប៉ុន្តែខ្ញុំមានក្រឹត្យក្រមតែមួយគត់»។ ទាំងអស់នេះត្រូវបានកំណត់ដោយធម្មជាតិរបស់ពួកទទឹងនឹងព្រះគ្រីស្ទ។ តើពួកទទឹងនឹងព្រះគ្រីស្ទអាចផ្លាស់ប្ដូរផ្នត់គំនិតរបស់ពួកគេ ហើយប្រព្រឹត្តស្របតាមគោលការណ៍សេចក្ដីពិតបានដែរឬទេ? នោះមុខជារឿងដែលមិនអាចទៅរួចជាដាច់ខាត លើកលែងតែខាងលើទាមទារឱ្យពួកគេធ្វើដូច្នេះដោយផ្ទាល់ ដែលក្នុងករណីនេះ ពួកគេនឹងអាចធ្វើបានបន្តិចបន្តួចទាំងបង្ខំចិត្ត ដោយសារតែភាពចាំបាច់។ ប្រសិនបើពួកគេមិនធ្វើអ្វីសោះ ពួកគេនឹងត្រូវបានលាតត្រដាង និងដកហូតតំណែង។ មានតែនៅក្រោមកាលៈទេសៈទាំងនេះប៉ុណ្ណោះ ទើបពួកគេអាចធ្វើកិច្ចការជាក់ស្ដែងបានបន្តិចបន្តួច។ នេះគឺជាអាកប្បកិរិយាដែលពួកទទឹងនឹងព្រះគ្រីស្ទមានចំពោះការបំពេញភារកិច្ច។ នេះក៏ជាអាកប្បកិរិយាដែលពួកគេមានចំពោះការអនុវត្តសេចក្ដីពិតផងដែរ៖ នៅពេលការអនុវត្តសេចក្ដីពិតមានផលប្រយោជន៍ដល់ពួកគេ នៅពេលមនុស្សគ្រប់គ្នានឹងពេញចិត្តនឹងពួកគេ និងកោតសរសើរពួកគេចំពោះរឿងនេះ ពួកគេប្រាកដជានឹងយល់ព្រមធ្វើតាម ហើយខិតខំប្រឹងប្រែងធ្វើជាទម្រង់ការ ដែលមើលទៅហាក់ដូចជាល្មមអាចទទួលយកបានសម្រាប់អ្នកដទៃ។ ប្រសិនបើការអនុវត្តសេចក្ដីពិតគ្មានផលប្រយោជន៍អ្វីដល់ពួកគេទេ ប្រសិនបើគ្មាននរណាម្នាក់មើលឃើញ ហើយអ្នកដឹកនាំថ្នាក់លើក៏មិនមើលឃើញ នោះនៅពេលបែបនេះ គឺគ្មានរឿងដែលពួកគេត្រូវអនុវត្តសេចក្ដីពិតឡើយ។ ការអនុវត្តសេចក្ដីពិតរបស់ពួកគេ គឺអាស្រ័យលើបរិបទ និងស្ថានការណ៍ ហើយពួកគេគិតគូរពីរបៀបដែលពួកគេអាចធ្វើរឿងនេះតាមវិធីមួយដែលអ្នកដទៃអាចមើលឃើញ និងថាតើផលប្រយោជន៍នឹងមានទំហំប៉ុនណា។ ពួកគេមានការចាប់យល់យ៉ាងប៉ិនប្រសប់អំពីរឿងទាំងនេះ ហើយពួកគេអាចបត់បែនទៅតាមស្ថានការណ៍ផ្សេងៗបាន។ ពួកគេគិតគូរពីកេរ្តិ៍ឈ្មោះ លាភសក្ការៈ និងឋានៈផ្ទាល់ខ្លួនរបស់ខ្លួនគ្រប់ពេលវេលា ហើយមិនបង្ហាញពីការគិតគូរណាមួយដល់ព្រះរាជបំណងរបស់ព្រះជាម្ចាស់ទាល់តែសោះ ហើយនៅក្នុងរឿងនេះ ពួកគេខកខានមិនបានអនុវត្តសេចក្ដីពិត និងប្រកាន់ខ្ជាប់នូវគោលការណ៍ឡើយ។ ពួកទទឹងនឹងព្រះគ្រីស្ទយកចិត្តទុកដាក់តែទៅលើកេរ្តិ៍ឈ្មោះ លាភសក្ការៈ ឋានៈ និងផលប្រយោជន៍ផ្ទាល់ខ្លួនរបស់ពួកគេប៉ុណ្ណោះ ហើយការដែលពួកគេមិនទទួលបានផលប្រយោជន៍ណាមួយ ឬមិនបានបង្ហាញខ្លួនឯង គឺជារឿងដែលមិនអាចទទួលយកបានឡើយ ហើយការអនុវត្តសេចក្ដីពិត គឺជារឿងដ៏លំបាកស្មុគស្មាញសម្រាប់ពួកគេ។ ប្រសិនបើការខិតខំប្រឹងប្រែងរបស់ពួកគេមិនត្រូវបានទទួលស្គាល់ទេ ហើយទោះបីជាពួកគេកំពុងធ្វើការនៅចំពោះមុខអ្នកដទៃក៏ដោយ ប៉ុន្តែកិច្ចការរបស់ពួកគេមិនត្រូវបានអ្នកដទៃមើលឃើញ នោះពួកគេនឹងមិនអនុវត្តសេចក្ដីពិតណាមួយទាល់តែសោះ។ ប្រសិនបើកិច្ចការនេះត្រូវបានរៀបចំដោយដំណាក់របស់ព្រះជាម្ចាស់ផ្ទាល់ ហើយពួកគេមិនមានជម្រើសអ្វីក្រៅពីធ្វើនោះ ពួកគេនៅតែពិចារណាថាតើកិច្ចការនេះនឹងផ្តល់ផលប្រយោជន៍ដល់ឋានៈ និងកេរ្តិ៍ឈ្មោះរបស់ពួកគេដែរឬអត់។ ប្រសិនបើកិច្ចការនេះល្អសម្រាប់ឋានៈរបស់ពួកគេ និងអាចកែលម្អកេរ្តិ៍ឈ្មោះរបស់ពួកគេបាន ពួកគេដាក់ចិត្តដាក់កាយធ្វើកិច្ចការនេះ ហើយធ្វើកិច្ចការនេះឱ្យបានល្អទៀតផង ពួកគេមានអារម្មណ៍ថា ខ្លួនកំពុងមានព្រួញមួយបាញ់បានសត្វពីរ។ ប្រសិនបើវាគ្មានផលប្រយោជន៍ដល់កេរ្តិ៍ឈ្មោះ លាភសក្ការៈ និងឋានៈរបស់ពួកគេទេ ហើយការធ្វើកិច្ចការនោះមិនបានល្អអាចធ្វើឱ្យពួកគេខូចឈ្មោះ នោះពួកគេនឹងគិតរកវិធី ឬលេសដើម្បីគេចវេះពីវា។ មិនថាពួកទទឹងនឹងព្រះគ្រីស្ទបំពេញភារកិច្ចអ្វីនោះទេ ក៏ពួកគេតែងតែប្រកាន់ខ្ជាប់នូវគោលការណ៍តែមួយគត់គឺ៖ ពួកគេត្រូវតែទទួលបានផលចំណេញខ្លះទាក់ទងនឹងកេរ្តិ៍ឈ្មោះ ឋានៈ ឬផលប្រយោជន៍របស់ពួកគេ ហើយពួកគេមិនត្រូវរងការខាតបង់ណាមួយជាដាច់ខាត។ ប្រភេទកិច្ចការដែលពួកទទឹងនឹងព្រះគ្រីស្ទចូលចិត្តបំផុតនោះគឺនៅពេលដែលពួកគេមិនចាំបាច់រងទុក្ខ ឬលះបង់អ្វីឡើយ ហើយវាមានផលប្រយោជន៍ដល់កេរ្តិ៍ឈ្មោះ និងឋានៈរបស់ពួកគេ។ សរុបមក មិនថាពួកគេកំពុងធ្វើអ្វីក៏ដោយ ក៏ជាដំបូង ពួកទទឹងនឹងព្រះគ្រីស្ទគិតគូរតែពីប្រយោជន៍ផ្ទាល់ខ្លួន ហើយពួកគេធ្វើសកម្មភាពតែនៅពេលដែលពួកគេបានគិតឃើញពីលទ្ធភាពអាចធ្វើទៅកើតប៉ុណ្ណោះ។ ពួកគេមិនចុះចូលនឹងសេចក្តីពិតដោយស្មោះត្រង់ និងពិតប្រាកដដោយគ្មានការសម្រុះសម្រួលនោះឡើយ ប៉ុន្តែធ្វើតាមជម្រើស និងតាមលក្ខខណ្ឌវិញ។ តើនេះជាលក្ខខណ្ឌអ្វីទៅ? គឺថា ឋានៈ និងកេរ្តិ៍ឈ្មោះរបស់ពួកគេត្រូវតែបានការពារ និងមិនត្រូវរងការខាតបង់ណាមួយឡើយ។ ទាល់តែលក្ខខណ្ឌនេះត្រូវបានបំពេញ នោះទើបពួកគេនឹងសម្រេចចិត្ត ហើយជ្រើសរើសអ្វីដែលត្រូវធ្វើ។ មានន័យថា ពួកទទឹងនឹងព្រះគ្រីស្ទ ផ្ដល់ការពិចារណាដ៏ល្អិតល្អន់ទៅលើរបៀបក្នុងការប្រព្រឹត្តចំពោះគោលការណ៍សេចក្ដីពិត ការផ្ទុកផ្ដាក់របស់ព្រះជាម្ចាស់ និងកិច្ចការនៃដំណាក់របស់ព្រះជាម្ចាស់ ឬរបៀបក្នុងការដោះស្រាយជាមួយបញ្ហាអ្វីមួយដែលពួកគេប្រឈមមុខ។ ពួកគេមិនគិតគូរពីរបៀបបំពេញតាមបំណងព្រះហឫទ័យរបស់ព្រះជាម្ចាស់ របៀបនៅឱ្យឆ្ងាយពីការបំផ្លាញផលប្រយោជន៍នៃដំណាក់ព្រះជាម្ចាស់ របៀបផ្គាប់តាមបំណងព្រះហឫទ័យព្រះជាម្ចាស់ ឬរបៀបផ្ដល់ផលប្រយោជន៍ដល់បងប្អូនប្រុសស្រីឡើយ។ ពួកគេពុំបានគិតពិចារណាអំពីរឿងទាំងអស់នេះទេ។ តើពួកទទឹងនឹងព្រះគ្រីស្ទពិចារណាអំំពីអ្វី? គឺថាតើឋានៈ និងកេរ្ដិ៍ឈ្មោះផ្ទាល់ខ្លួនរបស់ពួកគេ នឹងទទួលរងផលប៉ះពាល់ឬអត់ និងថាតើកិត្យានុភាពរបស់ពួកគេ នឹងធ្លាក់ចុះឬអត់។ ប្រសិនបើការធ្វើអ្វីមួយស្របតាមគោលការណ៍សេចក្ដីពិត ផ្តល់ផលប្រយោជន៍ដល់កិច្ចការរបស់ពួកជំនុំ និងដល់បងប្អូនប្រុសស្រី ប៉ុន្តែនឹងប៉ះពាល់ដល់កេរ្ដិ៍ឈ្មោះផ្ទាល់ខ្លួនរបស់ពួកគេ និងធ្វើឱ្យមនុស្សជាច្រើនស្គាល់ពីកម្ពស់ពិតរបស់ពួកគេ និងដឹងថាតើពួកគេមានសារជាតិធម្មជាតិបែបណានោះ ពួកគេប្រាកដជានឹងមិនប្រព្រឹត្តទៅតាមគោលការណ៍សេចក្ដីពិតឡើយ។ ប្រសិនបើការធ្វើកិច្ចការជាក់ស្ដែងមួយចំនួននឹងធ្វើឱ្យមនុស្សកាន់តែច្រើនស្ញប់ស្ញែងពួកគេ គោរពពួកគេ និងកោតសរសើរពួកគេ អាចឱ្យពួកគេទទួលបានកិត្យានុភាពកាន់តែធំធេង ឬអាចធ្វើឱ្យពាក្យសម្ដីរបស់ពួកគេមានសិទ្ធិអំណាច និងធ្វើឱ្យមនុស្សកាន់តែច្រើនចុះចូលនឹងពួកគេ នោះពួកគេនឹងជ្រើសរើសធ្វើវាដោយរបៀបនោះឯង។ បើមិនដូច្នោះទេ ពួកគេនឹងមិនជ្រើសរើសបដិសេធប្រយោជន៍របស់ខ្លួន ចេញពីការគិតគូរដើម្បីផលប្រយោជន៍នៃដំណាក់ព្រះជាម្ចាស់ ឬផលប្រយោជន៍របស់បងប្អូនប្រុសស្រីឡើយ។ នេះហើយគឺជាសារជាតិធម្មជាតិរបស់ពួកទទឹងនឹងព្រះគ្រីស្ទ។ តើនេះមិនអាត្មានិយម និងគួរឱ្យស្អប់ខ្ពើមទេឬ? នៅក្នុងស្ថានភាពណាក៏ដោយ ក៏ពួកទទឹងនឹងព្រះគ្រីស្ទចាត់ទុកឋានៈ និងកេរ្តិ៍ឈ្មោះរបស់ពួកគេជារឿងសំខាន់បំផុត។ គ្មាននរណាម្នាក់អាចប្រកួតប្រជែងនឹងពួកគេបានឡើយ។ មិនថាត្រូវតម្រូវឱ្យប្រើវិធីសាស្ត្របែបណានោះទេ ដរាបណាវាអាចអូសទាញមនុស្ស និងធ្វើឱ្យអ្នកដទៃថ្វាយបង្គំពួកគេ នោះពួកទទឹងនឹងព្រះគ្រីស្ទនឹងធ្វើវា។ ប្រសិនបើមាននរណាម្នាក់ផ្សេងទៀតត្រូវបានរាស្ដ្ររើសតាំងរបស់ព្រះជាម្ចាស់គោរព និងយល់ព្រមគាំទ្រ ដោយសារតែការធ្វើបន្ទាល់ថ្វាយព្រះជាម្ចាស់ នោះពួកទទឹងនឹងព្រះគ្រីស្ទក៏នឹងប្រើប្រាស់វិធីសាស្ត្រនេះដើម្បីអូសទាញមនុស្សដែរ។ ប៉ុន្តែ ពួកទទឹងនឹងព្រះគ្រីស្ទមិនមានសេចក្ដីពិត ឬបទពិសោធជាក់ស្ដែងឡើយ ដូច្នេះ ពួកគេខិតខំប្រឹងប្រែងគិតរកគ្រប់វិធីដើម្បីបង្កើតទ្រឹស្ដីមួយឈុតដែលធ្វើបន្ទាល់ថ្វាយព្រះជាម្ចាស់ ដោយផ្អែកលើការស្រមើស្រមៃរបស់មនុស្ស ដោយនិយាយអំពីភាពអស្ចារ្យរបស់ព្រះជាម្ចាស់ អំពីទំហំនៃក្ដីស្រឡាញ់ដែលព្រះជាម្ចាស់មានចំពោះមនុស្ស អំពីរបៀបដែលព្រះជាម្ចាស់លះបង់ដើម្បីសង្គ្រោះមនុស្ស និងអំពីទំហំដែលព្រះជាម្ចាស់បន្ទាបអង្គទ្រង់ និងលាក់កំបាំងអង្គទ្រង់។ បន្ទាប់ពីពួកគេធ្វើបន្ទាល់ថ្វាយព្រះជាម្ចាស់តាមរបៀបនេះ លទ្ធផលដែលពួកគេសម្រេចបាន គឺមនុស្សកាន់តែគោរពពួកគេ និងមានកន្លែងសម្រាប់ពួកគេកាន់តែច្រើននៅក្នុងចិត្តរបស់ខ្លួន ហើយគ្មានកន្លែងសម្រាប់ព្រះជាម្ចាស់ឡើយ។ ប្រសិនបើពួកគេឃើញថា ការនិយាយអំពីការស្គាល់ខ្លួនឯងអាចធ្វើឱ្យមនុស្សកាន់តែច្រើនទុកចិត្ត ស្ញប់ស្ញែង និងគោរពពួកគេ នោះពួកគេនឹងឧស្សាហ៍និយាយអំពីការស្គាល់ខ្លួនឯង ហើយនឹងឧស្សាហ៍វែកញែកពីខ្លួនឯង។ ពួកគេនឹងវែកញែកពីការពិតដែលថា ពួកគេគឺជាអារក្ស ថាពួកគេមិនមែនជាមនុស្ស ថាពួកគេគ្មានវិចារណញ្ញាណ ថាពួកគេមិនដេញតាមសេចក្ដីពិត និងថាពួកគេមិនមានសេចក្ដីពិត។ ពួកគេនឹងប្រកបគ្នាអំពីប្រធានបទដែលស្ដាប់ទៅហាក់ដូចជាត្រឹមត្រូវតែតាមពិតខុស និងមិនសំខាន់មួយចំនួន ដើម្បីបំភាន់អ្នកដទៃ អូសទាញយកទំនុកចិត្តរបស់អ្នកដទៃ និងធ្វើឱ្យមនុស្សកាន់តែច្រើនសរសើរ និងស្ញប់ស្ញែងពួកគេ។ នេះគឺជារបៀបដែលពួកទទឹងនឹងព្រះគ្រីស្ទប្រព្រឹត្ត។ ប្រសិនបើវិធីសាស្ត្រជាក់លាក់ណាមួយនៃការចែករំលែកទីបន្ទាល់តាមរយៈបទពិសោធ នឹងអាចឱ្យពួកគេទទួលបានការពេញចិត្ត និងការកោតសរសើរពីអ្នកដទៃ នោះពួកគេនឹងមិនស្ទាក់ស្ទើរក្នុងការប្រើប្រាស់វាឡើយ។ ពួកគេនឹងពិតជាផ្ដោតអារម្មណ៍ ខិតខំប្រឹងប្រែង និងប្រើប្រាស់ខួរក្បាលរិះគិតយ៉ាងខ្លាំងទៅលើវិធីសាស្ត្រនេះ។ សរុបមក គោលដៅ និងចេតនាបង្កប់របស់ពួកគេក្នុងការធ្វើរឿងទាំងអស់នេះ គឺវិលជុំវិញតែកេរ្តិ៍ឈ្មោះ និងឋានៈប៉ុណ្ណោះ គ្មានអ្វីផ្សេងឡើយ។ មិនថាវាជាភាសា វិធីសាស្ត្រ ឥរិយាបថយាខាងក្រៅរបស់ពួកគេ ឬជាប្រភេទនៃគំនិត ទស្សនៈ ឬវិធីសាស្ត្រនៃការដេញតាមនោះទេ ក៏រឿងទាំងនេះសុទ្ធតែវិលជុំវិញកេរ្តិ៍ឈ្មោះ និងឋានៈ។ នេះហើយគឺជារបៀបដែលពួកទទឹងនឹងព្រះគ្រីស្ទធ្វើការ។

សម្រាប់ពួកទទឹងនឹងព្រះគ្រីស្ទ ប្រសិនបើកេរ្តិ៍ឈ្មោះ ឬឋានៈរបស់ពួកគេត្រូវបានវាយប្រហារ និងដកហូតចេញ នោះវាជារឿងដែលធ្ងន់ធ្ងរជាងការប៉ុនប៉ងយកជីវិតរបស់ពួកគេទៅទៀត។ មិនថាពួកគេស្ដាប់សេចក្ដីអធិប្បាយច្រើនប៉ុនណា ឬអានព្រះបន្ទូលរបស់ព្រះជាម្ចាស់ច្រើនប៉ុនណានោះទេ ក៏ពួកគេនឹងមិនមានអារម្មណ៍សោកសៅ ឬស្ដាយក្រោយចំពោះការដែលមិនធ្លាប់បានអនុវត្តសេចក្ដីពិត និងការដើរលើផ្លូវរបស់ពួកទទឹងនឹងព្រះគ្រីស្ទឡើយ ហើយក៏មិនស្ដាយក្រោយចំពោះការដែលពួកគេមានសារជាតិធម្មជាតិជាពួកទទឹងនឹងព្រះគ្រីស្ទដែរ។ ផ្ទុយទៅវិញ ពួកគេតែងតែខិតខំប្រឹងប្រែងរិះគិតរកវិធីដើម្បីទទួលបានឋានៈ និងបង្កើនកេរ្តិ៍ឈ្មោះរបស់ពួកគេ។ អាចនិយាយបានថា គ្រប់យ៉ាងដែលពួកទទឹងនឹងព្រះគ្រីស្ទធ្វើ គឺធ្វើឡើងដើម្បីអួតសម្ញែងនៅចំពោះមុខអ្នកដទៃ ហើយមិនមែនធ្វើនៅចំពោះព្រះជាម្ចាស់ឡើយ។ ហេតុអ្វីបានជាខ្ញុំនិយាយបែបនេះ? គឺដោយសារតែមនុស្សបែបនេះស្រឡាញ់ឋានៈខ្លាំងពេក រហូតដល់ពួកគេចាត់ទុកវាជាជីវិតរបស់ខ្លួនផ្ទាល់ និងជាគោលដៅពេញមួយជីវិតរបស់ខ្លួន។ លើសពីនេះ ដោយសារតែពួកគេស្រឡាញ់ឋានៈខ្លាំងពេក ទើបពួកគេមិនដែលជឿលើអត្ថិភាពនៃសេចក្ដីពិតឡើយ ហើយថែមទាំងអាចនិយាយបានថា ពួកគេមិនមានជំនឿទាល់តែសោះទៅលើអត្ថិភាពរបស់ព្រះជាម្ចាស់។ ហេតុនេះ មិនថាពួកគេគិតគូរយ៉ាងណាដើម្បីទទួលបានកេរ្តិ៍ឈ្មោះ និងឋានៈ ហើយមិនថាពួកគេព្យាយាមប្រើប្រាស់រូបរាងក្លែងក្លាយដើម្បីបោកប្រាស់មនុស្ស និងព្រះជាម្ចាស់យ៉ាងណានោះទេ ក៏នៅក្នុងជម្រៅចិត្តរបស់ពួកគេ ពួកគេគ្មានការដឹងខ្លួន ឬការស្ដីបន្ទោសខ្លួនឯងឡើយ កុំថាឡើយមានក្ដីកង្វល់នោះ។ នៅក្នុងការដេញតាមកេរ្តិ៍ឈ្មោះ និងឋានៈយ៉ាងឥតឈប់ឈររបស់ពួកគេ ពួកគេក៏បដិសេធយ៉ាងគឃ្លើននូវអ្វីដែលព្រះជាម្ចាស់បានធ្វើផងដែរ។ ហេតុអ្វីបានជាខ្ញុំនិយាយបែបនេះ? នៅក្នុងជម្រៅចិត្តរបស់ពួកទទឹងនឹងព្រះគ្រីស្ទ ពួកគេជឿថា៖ «កេរ្តិ៍ឈ្មោះ និងឋានៈទាំងអស់ គឺបានមកតាមរយៈការខិតខំប្រឹងប្រែងរបស់ខ្លួនឯង។ មានតែតាមរយៈការទទួលបានកន្លែងឈរជើងដ៏រឹងមាំក្នុងចំណោមមនុស្ស និងការទទួលបានកេរ្តិ៍ឈ្មោះ និងឋានៈប៉ុណ្ណោះ ទើបពួកគេអាចទទួលបានព្រះពររបស់ព្រះជាម្ចាស់។ ជីវិតមានតម្លៃ លុះត្រាតែមនុស្សទទួលបានអំណាច និងឋានៈដាច់ខាត។ មានតែបែបនេះទេ ទើបហៅថារស់នៅដូចជាមនុស្ស។ ផ្ទុយទៅវិញ វានឹងគ្មានប្រយោជន៍ឡើយក្នុងការរស់នៅតាមរបៀបដែលបានថ្លែងនៅក្នុងព្រះបន្ទូលរបស់ព្រះជាម្ចាស់ ពោលគឺការចុះចូលនឹងអធិបតេយ្យភាព និងការរៀបចំចាត់ចែងរបស់ព្រះជាម្ចាស់នៅក្នុងគ្រប់កិច្ចការទាំងអស់ ការស្ម័គ្រចិត្តឈរនៅក្នុងឋានៈជាភាវៈដែលព្រះបានបង្កើត និងការរស់នៅដូចជាមនុស្សធម្មតា។ គ្មាននរណាម្នាក់នឹងស្ញប់ស្ញែងមនុស្សបែបនេះឡើយ។ ឋានៈ កេរ្តិ៍ឈ្មោះ និងសុភមង្គលរបស់មនុស្ស ត្រូវតែយកបានតាមរយៈការតស៊ូរបស់ពួកគេផ្ទាល់ របស់ទាំងនោះត្រូវតែត្រូវបានតស៊ូដណ្ដើមយក និងចាប់យកដោយអាកប្បរិយាវិជ្ជមាន និងបុរេសកម្ម។ គ្មាននរណាផ្សេងនឹងផ្ដល់របស់ទាំងនោះដល់អ្នកឡើយ។ ការរង់ចាំដោយអសកម្ម អាចត្រឹមតែនាំទៅរកភាពបរាជ័យប៉ុណ្ណោះ»។ នេះហើយគឺជារបៀបដែលពួកទទឹងនឹងព្រះគ្រីស្ទគិតគូរ។ នេះហើយគឺជានិស្ស័យរបស់ពួកទទឹងនឹងព្រះគ្រីស្ទ។ ប្រសិនបើអ្នកសង្ឃឹមថាពួកទទឹងនឹងព្រះគ្រីស្ទនឹងទទួលយកសេចក្ដីពិត ទទួលស្គាល់កំហុស និងមានការប្រែចិត្តដ៏ពិតប្រាកដ នោះវាជារឿងដែលមិនអាចទៅរួចឡើយ គឺពួកគេពិតជាមិនអាចធ្វើវាបានជាដាច់ខាត។ ពួកទទឹងនឹងព្រះគ្រីស្ទមានសារជាតិធម្មជាតិរបស់សាតាំង ហើយពួកគេស្អប់សេចក្ដីពិត ដូច្នេះ មិនថាពួកគេទៅទីណានោះទេ ទោះបីជាពួកគេទៅដល់ចុងបញ្ចប់នៃផែនដីក៏ដោយ ក៏មហិច្ឆតារបស់ពួកគេក្នុងការដេញតាមកេរ្តិ៍ឈ្មោះ និងឋានៈ នឹងមិនផ្លាស់ប្ដូរជាដាច់ខាត ហើយទស្សនៈរបស់ពួកគេចំពោះរឿងរ៉ាវ ឬផ្លូវដែលពួកគេដើរ ក៏មិនផ្លាស់ប្ដូរដែរ។ មនុស្សមួយចំនួននឹងនិយាយថា៖ «មានពួកទទឹងនឹងព្រះគ្រីស្ទមួយចំនួនតូចដែលអាចផ្លាស់ប្ដូរទស្សនៈរបស់ពួកគេអំពីរឿងនេះបាន»។ តើសេចក្ដីថ្លែងនេះត្រឹមត្រូវដែរឬទេ? ប្រសិនបើពួកគេពិតជាអាចផ្លាស់ប្ដូរបានមែន តើពួកគេនៅតែជាពួកទទឹងនឹងព្រះគ្រីស្ទទៀតដែរឬទេ? អស់អ្នកដែលមានធម្មជាតិជាអាទទឹងនឹងព្រះគ្រីស្ទ នឹងមិនផ្លាស់ប្ដូរជាដាច់ខាត។ អស់អ្នកដែលមាននិស្ស័យជាអាទទឹងនឹងព្រះគ្រីស្ទ នឹងផ្លាស់ប្ដូរបាន លុះត្រាតែពួកគេដេញតាមសេចក្ដីពិតប៉ុណ្ណោះ។ មនុស្សមួយចំនួនដែលដើរលើផ្លូវរបស់បុគ្គលទទឹងនឹងព្រះគ្រីស្ទ ធ្វើសេចក្ដីអាក្រក់ខ្លះដែលរំខានដល់កិច្ចការរបស់ពួកជំនុំ ហើយទោះបីជាពួកគេត្រូវបានកំណត់លក្ខណៈថាជាពួកទទឹងនឹងព្រះគ្រីស្ទក៏ដោយ បន្ទាប់ពីពួកគេត្រូវបានដកហូតតំណែង ពួកគេមានអារម្មណ៍វិប្បដិសារីយ៉ាងពិតប្រាកដ ហើយពួកគេតាំងចិត្តកែប្រែខ្លួនជាថ្មី ហើយបន្ទាប់ពីរយៈពេលនៃការឆ្លុះបញ្ចាំងពីខ្លួនឯង ការស្គាល់ខ្លួនឯង និងការប្រែចិត្ត ពួកគេក៏ឆ្លងកាត់ការផ្លាស់ប្ដូរពិតប្រាកដមួយចំនួន។ ក្នុងករណីនេះ មនុស្សទាំងនេះមិនអាចត្រូវបានកំណត់លក្ខណៈថាជាពួកទទឹងនឹងព្រះគ្រីស្ទឡើយ ពួកគេគ្រាន់តែមាននិស្ស័យជាអាទទឹងនឹងព្រះគ្រីស្ទប៉ុណ្ណោះ។ ប្រសិនបើពួកគេដេញតាមសេចក្ដីពិត ពួកគេអាចផ្លាស់ប្ដូរបាន។ ទោះជាយ៉ាងនេះក្ដី គេអាចនិយាយបានយ៉ាងប្រាកដថា ភាគច្រើននៃអស់អ្នកដែលត្រូវបានកំណត់លក្ខណៈថាជាពួកទទឹងនឹងព្រះគ្រីស្ទ ត្រូវបានបោសសម្អាតចេញ ឬត្រូវបានបណ្ដេញចេញដោយពួកជំនុំ នឹងមិនប្រែចិត្ត ឬផ្លាស់ប្ដូរយ៉ាងពិតប្រាកដឡើយ។ ប្រសិនបើមាននរណាម្នាក់ក្នុងចំណោមពួកគេផ្លាស់ប្ដូរ អ្នកទាំងនោះគឺជាករណីកម្រ។ មនុស្សមួយចំនួននឹងសួរថា៖ «ចុះតើករណីកម្រទាំងនោះត្រូវបានកំណត់លក្ខណៈខុសមែនទេ?» នេះគឺជារឿងដែលមិនអាចទៅរួចឡើយ។ យ៉ាងណាមិញ ពួកគេពិតជាបានប្រព្រឹត្តសេចក្ដីអាក្រក់ខ្លះមែន ហើយរឿងនេះមិនអាចលុបចោលបានឡើយ។ ក៏ប៉ុន្តែ ប្រសិនបើពួកគេអាចប្រែចិត្តយ៉ាងពិតប្រាកដ ប្រសិនបើពួកគេស្ម័គ្រចិត្តបំពេញភារកិច្ច ហើយប្រសិនបើពួកគេមានទីបន្ទាល់ពិតប្រាកដនៃការប្រែចិត្តរបស់ខ្លួន នោះពួកជំនុំនៅតែអាចទទួលយកពួកគេបាន។ ប្រសិនបើមនុស្សទាំងនេះបដិសេធដាច់អហង្ការមិនព្រមទទួលស្គាល់កំហុស ឬមិនព្រមប្រែចិត្ត បន្ទាប់ពីត្រូវបានកំណត់លក្ខណៈថាជាពួកទទឹងនឹងព្រះគ្រីស្ទ ហើយពួកគេបន្តព្យាយាមដោះសាឱ្យខ្លួនឯងតាមគ្រប់មធ្យោបាយដែលអាចធ្វើទៅបាន នោះវាគឺជារឿងសុក្រឹត និងត្រឹមត្រូវទាំងស្រុងក្នុងការកំណត់លក្ខណៈពួកគេថាជាពួកទទឹងនឹងព្រះគ្រីស្ទ។ ប្រសិនបើពួកគេបានទទួលស្គាល់កំហុសរបស់ខ្លួន ហើយមានអារម្មណ៍វិប្បដិសារីយ៉ាងពិតប្រាកដនៅពេលនោះ តើពួកជំនុំម្ដេចនឹងអាចកំណត់លក្ខណៈពួកគេថាជាពួកទទឹងនឹងព្រះគ្រីស្ទទៅ? នោះគឺជារឿងដែលមិនអាចទៅរួចឡើយ។ មិនថាពួកគេជានរណា មិនថាពួកគេបានធ្វើសេចក្ដីអាក្រក់ច្រើនប៉ុនណា ឬកំហុសរបស់ពួកគេធ្ងន់ធ្ងរប៉ុនណានោះទេ ការដែលមនុស្សម្នាក់ត្រូវបានកំណត់ថាជាអាទទឹងនឹងព្រះគ្រីស្ទ ឬមាននិស្ស័យជាអាទទឹងនឹងព្រះគ្រីស្ទ គឺអាស្រ័យលើថាតើគេអាចទទួលយកសេចក្ដីពិត និងការត្រូវបានលួសកាត់ដែរឬទេ ហើយថាតើគេមានវិប្បដិសារីយ៉ាងពិតប្រាកដដែរឬទេ។ ប្រសិនបើគេអាចទទួលយកសេចក្ដីពិត និងទទួលយកការត្រូវបានលួសកាត់ ប្រសិនបើគេមានវិប្បដិសារីយ៉ាងពិតប្រាកដ ហើយប្រសិនបើគេស្ម័គ្រចិត្តចំណាយពេលពេញមួយជីវិតរបស់ខ្លួនធ្វើការដោយកម្លាំងថ្វាយព្រះជាម្ចាស់ នោះរឿងនេះពិតជាបង្ហាញពីការប្រែចិត្តបន្តិចបន្តួចមែន។ មនុស្សបែបនេះមិនអាចត្រូវបានកំណត់លក្ខណៈថាជាអាទទឹងនឹងព្រះគ្រីស្ទឡើយ។ តើពួកទទឹងនឹងព្រះគ្រីស្ទពិតប្រាកដទាំងនោះ ពិតជាអាចទទួលយកសេចក្ដីពិតបានដែរឬទេ? គឺមិនអាចជាដាច់ខាត។ គឺពិតជាដោយសារតែពួកគេមិនស្រឡាញ់សេចក្ដីពិត និងស្អប់ខ្ពើមសេចក្ដីពិតនេះហើយ ទើបពួកគេនឹងមិនអាចបោះបង់កេរ្តិ៍ឈ្មោះ និងឋានៈ ដែលទាក់ទងយ៉ាងស្អិតរមួតទៅនឹងជីវិតទាំងមូលរបស់ពួកគេបានជាដាច់ខាត។ ពួកទទឹងនឹងព្រះគ្រីស្ទជឿជាក់យ៉ាងមុតមាំនៅក្នុងចិត្តរបស់ខ្លួនថា មានតែកេរ្តិ៍ឈ្មោះ និងឋានៈប៉ុណ្ណោះ ទើបពួកគេមានសេចក្ដីថ្លៃថ្នូរ និងជាភាវៈដែលព្រះបានបង្កើតយ៉ាងពិតប្រាកដ ហើយថាមានតែឋានៈប៉ុណ្ណោះ ទើបពួកគេនឹងទទួលបានរង្វាន់ និងមកុដ មានលក្ខណៈសម្បត្តិគ្រប់គ្រាន់សម្រាប់ការសព្វព្រះទ័យរបស់ព្រះជាម្ចាស់ ទទួលបានអ្វីៗគ្រប់យ៉ាង និងក្លាយជាមនុស្សពិតប្រាកដម្នាក់។ តើពួកទទឹងនឹងព្រះគ្រីស្ទចាត់ទុកឋានៈជាអ្វី? ពួកគេចាត់ទុកវាជាសេចក្ដីពិត ពួកគេចាត់ទុកវាជាគោលដៅខ្ពស់បំផុតដែលមនុស្សត្រូវដេញតាម។ តើនោះមិនមែនជាបញ្ហាទេឬ? មនុស្សដែលអាចងប់ងល់នឹងឋានៈតាមរបៀបនេះ គឺជាពួកទទឹងនឹងព្រះគ្រីស្ទពិតប្រាកដ។ ពួកគេគឺជាមនុស្សប្រភេទដូចគ្នានឹងប៉ុលដែរ។ ពួកគេជឿថា ការដេញតាមសេចក្ដីពិត ការស្វែងរកការចុះចូលនឹងព្រះជាម្ចាស់ និងការស្វែងរកការធ្វើជាមនុស្សស្មោះត្រង់ សុទ្ធតែជាដំណើរការដែលនាំមនុស្សម្នាក់ទៅរកឋានៈខ្ពស់បំផុតដែលអាចធ្វើទៅបាន។ របស់ទាំងនោះគ្រាន់តែជាដំណើរការប៉ុណ្ណោះ មិនមែនជាគោលដៅ និងស្ដង់ដានៃការប្រព្រឹត្តខ្លួនឡើយ ហើយថារបស់ទាំងនោះត្រូវបានធ្វើឡើងទាំងស្រុងដើម្បីឱ្យព្រះជាម្ចាស់ទតមើលប៉ុណ្ណោះ។ ការយល់ដឹងនេះគឺមិនសមហេតុផល និងផ្ដេសផ្ដាសណាស់! មានតែមនុស្សខុសទំនងដែលស្អប់សេចក្ដីពិតប៉ុណ្ណោះ ទើបអាចបង្កើតគំនិតដ៏ផ្ដេសផ្ដាសបែបនេះបាន។

នៅពេលនិយាយដល់ពួកទទឹងនឹងព្រះគ្រីស្ទ មិនថាអ្នកប្រកបគ្នាអំពីទិដ្ឋភាពណាមួយនៃសេចក្ដីពិតនោះទេ ក៏វិធីសាស្ត្រនៃការស្វែងយល់ និងការយល់ដឹងរបស់ពួកគេ នឹងខុសពីមនុស្សដែលដេញតាមសេចក្ដីពិត។ បន្ទាប់ពីបានឮសេចក្ដីពិត មនុស្សដែលដេញតាមសេចក្ដីពិតគិតថា៖ «ខ្ញុំមិនមានទិដ្ឋភាពនៃសេចក្ដីពិតនេះទេ ហើយខ្ញុំអាចភ្ជាប់សភាពដែលព្រះជាម្ចាស់បានបើកសម្ដែងនេះមកខ្លួនខ្ញុំបាន។ ហេតុអ្វីបានជាបន្ទាប់ពីស្ដាប់វាហើយ ខ្ញុំមានអារម្មណ៍ពោរពេញដោយវិប្បដិសារី និងជំពាក់គុណព្រះជាម្ចាស់ខ្លាំងម្ល៉េះ? ខ្ញុំនៅតែខ្វះខាតយ៉ាងខ្លាំងក្នុងការដេញតាមសេចក្ដីពិត ហើយខ្ញុំនៅឆ្ងាយណាស់ពីការអាចចុះចូលយ៉ាងពិតប្រាកដ។ ខ្ញុំមានអារម្មណ៍ភ័យខ្លាចយ៉ាងខ្លាំង រឿងនេះបានបម្រើជាការដាស់តឿនដល់ខ្ញុំ។ ខ្ញុំបានគិតថា ថ្មីៗនេះខ្ញុំធ្វើបានល្អគួរសមហើយ ហើយខ្ញុំមិនដឹងសោះថា តាមពិតទៅខ្ញុំមិនមែនជាមនុស្សដែលអនុវត្តសេចក្ដីពិត ឬជាមនុស្សដែលផ្គាប់ព្រះហឫទ័យព្រះជាម្ចាស់ឡើយ។ ចាប់ពីពេលនេះតទៅ ខ្ញុំត្រូវតែប្រុងប្រយ័ត្ន និងម៉ត់ចត់ ហើយផ្ដោតលើការអធិដ្ឋាននៅចំពោះព្រះជាម្ចាស់ និងទូលអង្វរសូមការណែនាំ និងការស្រាយបំភ្លឺពីទ្រង់។ ខ្ញុំមិនត្រូវដើរតាមផ្លូវផ្ទាល់ខ្លួនរបស់ខ្ញុំជាដាច់ខាត។ ខ្ញុំនឹងចូលឱ្យបានស៊ីជម្រៅទៅក្នុងទិដ្ឋភាពនៃសេចក្ដីពិតនេះ ហើយខ្ញុំនៅតែមានឱកាសដើម្បីរីកចម្រើន។ ខ្ញុំសង្ឃឹមថា ព្រះជាម្ចាស់នឹងរៀបចំមជ្ឈដ្ឋានមួយដែលអាចអនុញ្ញាតឱ្យខ្ញុំធ្វើបានល្អជាងមុន និងថ្វាយនូវភាពស្មោះសរ និងភាពស្មោះត្រង់របស់ខ្ញុំ»។ នេះគឺជារបៀបដែលមនុស្សដែលដេញតាមសេចក្ដីពិតគិត។ ដូច្នេះ តើពួកទទឹងនឹងព្រះគ្រីស្ទស្វែងយល់សេចក្ដីពិតប្រភេទផ្សេងៗដោយរបៀបណា? បន្ទាប់ពីបានឮព្រះបន្ទូលរបស់ព្រះជាម្ចាស់ដែលស្ដីបន្ទោសមនុស្ស តើពួកគេគិតយ៉ាងណា? «ខ្ញុំធ្វើរឿងនោះមិនបានល្អសោះ ខ្ញុំបានភ្លាត់ស្នៀតនៅក្នុងសកម្មភាពរបស់ខ្ញុំ ហើយកំហុសក៏បានលេចឡើង។ តើមានមនុស្សប៉ុន្មាននាក់ដឹងពីរឿងនេះ? ព្រះបន្ទូលរបស់ព្រះជាម្ចាស់ត្រូវបានថ្លែងយ៉ាងច្បាស់ តើនោះមានន័យថា ព្រះជាម្ចាស់បានទតខ្ញុំធ្លុះហើយមែនទេ? អ៊ីចឹង នេះមិនមែនជាលទ្ធផលល្អទេ នេះមិនមែនជាអ្វីដែលខ្ញុំចង់បានឡើយ។ ប្រសិនបើព្រះជាម្ចាស់បានទតខ្ញុំធ្លុះហើយ តើមាននរណាម្នាក់ផ្សេងទៀតដឹងពីរឿងនេះដែរឬទេ? ប្រសិនបើមាននរណាម្នាក់បានដឹង នោះវានឹងកាន់តែអាក្រក់ទៅទៀត។ ប្រសិនបើមានតែព្រះជាម្ចាស់ប៉ុណ្ណោះដែលជ្រាប ហើយគ្មាននរណាម្នាក់ផ្សេងទៀតដឹងទេ នោះគឺមិនអីឡើយ។ ប្រសិនបើមនុស្សមួយចំនួនឮព្រះបន្ទូលរបស់ព្រះជាម្ចាស់ទាំងនេះដែលលាតត្រដាងមនុស្ស ហើយពួកគេភ្ជាប់ព្រះបន្ទូលទាំងនោះមកខ្ញុំ និងយកមកអនុវត្តលើខ្ញុំ នោះវានឹងធ្វើឱ្យខូចកេរ្តិ៍ឈ្មោះរបស់ខ្ញុំមិនខាន។ ខ្ញុំនឹងត្រូវគិតរកវិធីដើម្បីដោះស្រាយរឿងនេះ។ តើខ្ញុំអាចដោះស្រាយរឿងនេះដោយរបៀបណាទៅ?» ពួកទទឹងនឹងព្រះគ្រីស្ទរិះគិតតាមរបៀបនេះ។ ឧទាហរណ៍៖ បន្ទាប់ពីបានស្ដាប់ព្រះជាម្ចាស់ប្រកបគ្នាអំពីរបៀបដែលមនុស្សត្រូវតែធ្វើជាមនុស្សស្មោះត្រង់ អាទទឹងនឹងព្រះគ្រីស្ទនឹងគិតភ្លាមៗថា៖ «មានតែមនុស្សល្ងង់ទេដែលព្យាយាមធ្វើជាមនុស្សស្មោះត្រង់។ មនុស្សឆ្លាតដូចជាខ្ញុំ ម្ដេចនឹងអាចធ្វើជាមនុស្សស្មោះត្រង់បានទៅ? មនុស្សស្មោះត្រង់គឺជាមនុស្សល្ងង់ខ្លៅ និងមនុស្សភ្លីភ្លើ ពួកគេគិតអ្វីនៅក្នុងចិត្ត ក៏និយាយវាចេញមកទាំងអស់ ពួកគេប្រាប់អ្នកដទៃគ្រប់យ៉ាង និងអនុញ្ញាតឱ្យអ្នកដទៃយល់ពីអ្វីៗគ្រប់យ៉ាង។ ខ្ញុំនឹងមិនធ្វើបែបនោះជាដាច់ខាត! ការដែលព្រះជាម្ចាស់មានព្រះបន្ទូលថាយើងគួរតែធ្វើជាមនុស្សស្មោះត្រង់ គឺមិនមែនដាច់ខាតទេ ដូច្នេះ ខ្ញុំគ្រាន់តែធ្វើជាមនុស្សមានប្រាជ្ញាទៅគឺចប់រឿងហើយ។ ចំពោះការធ្វើជាមនុស្សស្មោះត្រង់ ខ្ញុំនឹងគ្រាន់តែជ្រើសរើសពេលដែលត្រូវធ្វើបែបនោះប៉ុណ្ណោះ។ ខ្ញុំនឹងបើកចំហអំពីរឿងមួយចំនួន ប៉ុន្តែខ្ញុំនឹងមិននិយាយអំពីអាថ៌កំបាំង និងរឿងលាក់កំបាំងទាំងអស់នោះ ដែលខ្ញុំលាក់ទុកនៅក្នុងជម្រៅចិត្តរបស់ខ្ញុំឡើយ ជារឿងដែលអាចធ្វើឱ្យមនុស្សមើលងាយខ្ញុំ ប្រសិនបើខ្ញុំនិយាយពីវា។ តើមានអត្ថប្រយោជន៍អ្វីខ្លះក្នុងការធ្វើជាមនុស្សស្មោះត្រង់? ខ្ញុំមិនគិតថាមានអត្ថប្រយោជន៍ណាមួយចំពោះរឿងនេះឡើយ។ មនុស្សមួយចំនួនតែងតែវែកញែកពីខ្លួនឯង ព្យាយាមធ្វើជាមនុស្សស្មោះត្រង់ និងនិយាយដោយស្មោះត្រង់ ហើយនាំយកនិស្ស័យពុករលួយរបស់ពួកគេមកលាតត្រដាង ប៉ុន្តែពួកគេមិនទទួលបានព្រះគុណរបស់ព្រះជាម្ចាស់ឡើយ ហើយនៅពេលពួកគេគួរតែត្រូវបានលួសកាត់ ពួកគេនៅតែត្រូវបានគេលួសកាត់ដដែល ព្រះជាម្ចាស់មិនប្រទានការលើកតម្កើងបន្ថែមណាមួយដល់ពួកគេឡើយ»។ ពួកគេរិះគិតចុះឡើងថា៖ «ខ្ញុំនឹងត្រូវជ្រើសរើសផ្លូវមួយទៀត។ នេះមិនមែនជាផ្លូវដែលខ្ញុំគួរដើរឡើយ ខ្ញុំនឹងទុកវាឱ្យអ្នកដទៃចុះ។ តើមនុស្សឆ្លាតដូចជាខ្ញុំ ម្ដេចនឹងអាចរស់នៅបែបនោះបានទៅ?» មិនថាអាទទឹងនឹងព្រះគ្រីស្ទឮទិដ្ឋភាពណាមួយនៃសេចក្ដីពិតនោះទេ តើគេធ្វើការគិតគូរបែបណានៅក្នុងចិត្តរបស់ខ្លួន? តើគេអាចស្វែងយល់ពីសេចក្ដីពិតនោះយ៉ាងបរិសុទ្ធបានដែរឬទេ? តើគេមានសមត្ថភាពទទួលយកវាជាសេចក្ដីពិតនៅក្នុងជម្រៅចិត្តរបស់ខ្លួនបានដែរឬទេ? មិនអាចជាដាច់ខាត។ គេតែងតែគិតគូរ និងរៀបផែនការ ហើយអង្កេតមើលជាបន្តបន្ទាប់។ តើទីបំផុតគេឆ្លើយតបយ៉ាងដូចម្ដេច? គេផ្លាស់ប្ដូរទៅតាមស្ថានការណ៍ គេបត់បែនទៅតាមស្ថានភាព គេមានភាពប៉ិនប្រសប់ និងក្រឡេចក្រឡុចនៅក្នុងការប្រាស្រ័យទាក់ទងជាមួយអ្នកដទៃ ហើយគេធ្វើសកម្មភាពដោយលាក់កំបាំងទាំងស្រុង។ មិនថាអាទទឹងនឹងព្រះគ្រីស្ទធ្វើអ្វី មិនថាគេកំពុងគិត ឬថ្លឹងថ្លែងអ្វីនៅក្នុងជម្រៅចិត្តនោះទេ គេមិនអាចឱ្យអ្នកដទៃដឹងឡើយ ហើយក៏មិនអាចឱ្យព្រះជាម្ចាស់ជ្រាបដែរ។ គេមិនអាចលាតត្រដាងរឿងទាំងនេះចំពោះព្រះជាម្ចាស់ឡើយ កុំថាឡើយប្រាស្រ័យទាក់ទងអំពីរឿងទាំងនោះឱ្យបានច្បាស់លាស់ជាមួយមនុស្សនោះ គេជឿថារឿងទាំងនេះគឺជាកិច្ចការផ្ទាល់ខ្លួនរបស់គេ។ ហេតុនេះ ពួកទទឹងនឹងព្រះគ្រីស្ទគឺជាប្រភេទមនុស្សដែលគ្មានសមត្ថភាពទាល់តែសោះក្នុងការអនុវត្តសេចក្ដីពិត។ ក្រៅពីមិនអនុវត្តសេចក្ដីពិតដោយខ្លួនឯង ពួកគេក៏មើលងាយមនុស្សដែលអនុវត្តសេចក្ដីពិតដែរ ហើយលើសពីនេះទៅទៀត ពួកគេចំអកឱ្យមនុស្សដែលត្រូវបានលួសកាត់ ដោយសារតែអ្នកទាំងនោះមានសេចក្ដីវៀចវេរមួយចំនួនក្នុងពេលអនុវត្តសេចក្ដីពិត ឬដោយសារតែអ្នកទាំងនោះបានដើរផ្លូវខុស ឬប្រព្រឹត្តកំហុសមួយចំនួន ហើយសើចចំអកឱ្យអ្នកទាំងនោះពីខាងក្រៅ។ ពួកទទឹងនឹងព្រះគ្រីស្ទមិនជឿលើសេចក្ដីសុចរិតរបស់ព្រះជាម្ចាស់ឡើយ កុំថាឡើយដល់ជឿថាវិធីសាស្ត្រផ្សេងៗដែលព្រះអង្គប្រព្រឹត្តចំពោះមនុស្ស មានសេចក្ដីពិត និងសេចក្ដីស្រឡាញ់របស់ទ្រង់នៅក្នុងនោះ ពួកទទឹងនឹងព្រះគ្រីស្ទមិនជឿរឿងទាំងនេះឡើយ។ តាមទស្សនៈរបស់ពួកគេ ពួកគេជឿថារឿងទាំងអស់នេះគឺជាពាក្យកុហកដែលមានបំណងបោកបញ្ឆោតមនុស្ស ពួកគេគិតថារឿងទាំងនោះគ្រាន់តែជាលេសមួយប្រភេទ ជាបណ្ដុំនៃពាក្យសម្ដីដែលស្ដាប់ទៅពីរោះប៉ុណ្ណោះ។ ហើយតើពួកគេតែងតែលួចត្រេកអរនឹងអ្វី? «សំណាងហើយ ដែលខ្ញុំមិនល្ងង់ដល់ថ្នាក់លះបង់អ្វីៗគ្រប់យ៉ាងនោះ។ សំណាងហើយ ដែលខ្ញុំមិនបាននិយាយពីរឿងដ៏ស្មោកគ្រោក និងអាក្រក់ទាំងនោះ ដែលខ្ញុំលាក់ទុកនៅក្នុងជម្រៅចិត្ត។ សំណាងហើយ ដែលខ្ញុំនៅតែប្រកាន់ខ្ជាប់នូវឋានៈ និងកេរ្តិ៍ឈ្មោះរបស់ខ្ញុំ ហើយខិតខំប្រឹងប្រែងឱ្យអស់ពីសមត្ថភាពដើម្បីដេញតាមរបស់ទាំងនោះ និងរត់ចុះរត់ឡើងដើម្បីរបស់ទាំងនោះ។ ប្រសិនបើខ្ញុំមិនរត់ចុះរត់ឡើងដើម្បីប្រយោជន៍ខ្លួនឯងទេ អ៊ីចឹងតើមាននរណានឹងគិតគូរដល់ខ្ញុំទៅ?» ពួកទទឹងនឹងព្រះគ្រីស្ទមិនត្រឹមតែបោកបញ្ឆោតប៉ុណ្ណោះទេ ប៉ុន្តែពួកគេក៏ទុច្ចរិត ពួកគេស្អប់ខ្ពើមសេចក្ដីពិត ហើយមាននិស្ស័យកាចសាហាវ ពោលគឺ គ្រប់ទិដ្ឋភាពទាំងអស់នៃនិស្ស័យពុករលួយដែលបង្ហាញចេញនៅក្នុងមនុស្សពុករលួយ ត្រូវបានបញ្ជាក់ និង «លើកកម្ពស់» ទៅមួយកម្រិតទៀតនៅក្នុងខ្លួនពួកទទឹងនឹងព្រះគ្រីស្ទ។ ប្រសិនបើអ្នកចង់មើលពីនិស្ស័យពុករលួយរបស់មនុស្សជាតិ ចូរស្វែងរកអាទទឹងនឹងព្រះគ្រីស្ទម្នាក់ដើម្បីវែកញែក និងប្រាស្រ័យទាក់ទងជាមួយចុះ នោះគឺជាវិធីដ៏ល្អបំផុតក្នុងការបង្ហាញឱ្យឃើញពីបញ្ហានេះ ហើយជាវិធីដ៏ល្អបំផុតដើម្បីមើលធ្លុះសារជាតិពុករលួយរបស់មនុស្សជាតិដ៏ពុករលួយ និងមុខមាត់របស់សាតាំង។ ប្រសិនបើអ្នកយកអាទទឹងនឹងព្រះគ្រីស្ទម្នាក់ធ្វើជាឧទាហរណ៍ដ៏សំខាន់ ហើយវែកញែក និងស្វែងយល់ពីគេ នោះអ្នកនឹងអាចយល់ពីរឿងទាំងនេះបានកាន់តែច្បាស់។

ការដេញតាមឋានៈ និងកេរ្តិ៍ឈ្មោះរបស់ពួកទទឹងនឹងព្រះគ្រីស្ទ គឺហួសឆ្ងាយពីមនុស្សធម្មតា ហើយបំណងប្រាថ្នារបស់ពួកគេចំពោះឋានៈ និងកេរ្តិ៍ឈ្មោះក៏ដូចគ្នាដែរ។ មនុស្សធម្មតាមិនមានបំណងប្រាថ្នាដ៏ធំធេងបែបនេះចំពោះឋានៈ និងកេរ្តិ៍ឈ្មោះឡើយ ចំណែកឯបំណងប្រាថ្នានោះនៅក្នុងខ្លួនពួកទទឹងនឹងព្រះគ្រីស្ទវិញ គឺខ្លាំងក្លា និងច្បាស់ក្រឡែតបំផុត។ នៅពេលដែលអ្នកបានប្រាស្រ័យទាក់ទងជាមួយអាទទឹងនឹងព្រះគ្រីស្ទ ហើយបាននិយាយជាមួយគេ និងចំណាយពេលជាមួយគេ នោះសារជាតិធម្មជាតិរបស់គេនឹងត្រូវបានលាតត្រដាងនៅចំពោះមុខអ្នក ហើយអ្នកនឹងមើលគេធ្លុះភ្លាមៗ។ នេះបញ្ជាក់ថាបំណងប្រាថ្នារបស់ពួកគេធំធេងប៉ុនណា។ នៅពេលដែលការប្រាស្រ័យទាក់ទងរបស់អ្នកជាមួយគេកាន់តែស៊ីជម្រៅ អ្នកនឹងមានអារម្មណ៍ខ្ពើមរអើមនឹងគេ ហើយបដិសេធគេ។ ទីបំផុត អ្នកមិនត្រឹមតែបដិសេធគេប៉ុណ្ណោះទេ ប៉ុន្តែអ្នកថែមទាំងថ្កោលទោស និងដាក់បណ្ដាសាគេទៀតផង។ ពួកទទឹងនឹងព្រះគ្រីស្ទមិនមែនជារបស់ល្អឡើយ ពួកគេគឺជាសត្រូវរបស់ព្រះជាម្ចាស់ ក៏ដូចជាសត្រូវរបស់មនុស្សគ្រប់គ្នាដែលដេញតាមសេចក្ដីពិត។ ពួកទទឹងនឹងព្រះគ្រីស្ទស្អប់ខ្ពើមសេចក្ដីពិតឡើយ ហើយមានសមត្ថភាពធ្វើរឿងអាក្រក់គ្រប់បែបយ៉ាង ដើម្បីជាប្រយោជន៍ដល់ឋានៈ និងកេរ្តិ៍ឈ្មោះ។ នៅក្នុងគ្រប់យ៉ាងដែលពួកគេធ្វើ ពួកគេនឹងបន្លំខ្លួន ត្រាប់តាម និងបត់បែនតាមស្ថានការណ៍ ដោយធ្វើការសម្រុះសម្រួលដើម្បីជាប្រយោជន៍ដល់ឋានៈ និងកេរ្តិ៍ឈ្មោះ។ ព្រលឹង និងសារជាតិរបស់មនុស្សបែបនេះ គឺស្មោកគ្រោកណាស់ ពួកគេគួរឱ្យស្អប់ខ្ពើមណាស់។ ពួកគេមិនមានក្ដីស្រឡាញ់សូម្បីតែបន្តិចចំពោះសេចក្ដីពិត ឬអ្វីៗដែលវិជ្ជមានឡើយ។ ក្នុងពេលជាមួយគ្នានេះ ពួកគេប្រើប្រាស់អ្វីៗដែលវិជ្ជមាន និងការអធិប្បាយនូវពាក្យពេចន៍ និងគោលលទ្ធិដែលត្រឹមត្រូវ ដើម្បីបំភាន់មនុស្ស ដូច្នេះទើបពួកគេអាចទទួលបានកេរ្តិ៍ឈ្មោះ និងឋានៈ ព្រមទាំងបំពេញបំណងប្រាថ្នា និងមហិច្ឆតារបស់ខ្លួន។ នេះហើយគឺជាឥរិយាបថ និងសារជាតិរបស់ពួកទទឹងនឹងព្រះគ្រីស្ទ។ អ្នកមិនអាចមើលឃើញថាសាតាំងមានរូបរាងយ៉ាងណា ថាតើសាតាំងប្រព្រឹត្តខ្លួននៅក្នុងលោកីយ៍ និងប្រាស្រ័យទាក់ទងជាមួយមនុស្សដោយរបៀបណា និងថាតើសាតាំងមានសារជាតិធម្មជាតិបែបណានោះទេ។ អ្នកមិនដឹងថាតាមពិតសាតាំងគឺជាអ្វីឱ្យប្រាកដឡើយនៅក្នុងព្រះនេត្ររបស់ព្រះជាម្ចាស់។ នេះមិនមែនជាបញ្ហាទេ អ្វីដែលអ្នកត្រូវធ្វើគឺអង្កេត និងវែកញែកអាទទឹងនឹងព្រះគ្រីស្ទម្នាក់ នោះអ្នកនឹងឃើញរឿងទាំងអស់នេះហើយ ពោលគឺសារជាតិធម្មជាតិរបស់សាតាំង មុខមាត់ដ៏អាក្រក់របស់សាតាំង ព្រមទាំងសេចក្ដីទុច្ចរិត និងភាពកាចសាហាវរបស់សាតាំង រឿងទាំងអស់នេះនឹងអាចមើលឃើញសម្រាប់អ្នក។ ពួកទទឹងនឹងព្រះគ្រីស្ទគឺជាសាតាំងរស់ ពួកគេគឺជាពួកអារក្សរស់។

១. របៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់

ពួកទទឹងនឹងព្រះគ្រីស្ទលាក់ទុកនូវមហិច្ឆតា និងបំណងប្រាថ្នាធំធេងណាស់ នៅពេលនិយាយដល់ឋានៈ និងកេរ្តិ៍ឈ្មោះ ហើយអ្នកដទៃយល់ថា នេះជារឿងដែលគួរឱ្យខ្ពើមរអើម និងស្អប់ខ្ពើមខ្លាំងបំផុត។ នេះគឺគ្រប់គ្រាន់ដើម្បីបញ្ជាក់ថា សារជាតិធម្មជាតិរបស់អាទទឹងនឹងព្រះគ្រីស្ទ គឺអាក្រក់មើល និងទុច្ចរិតខ្លាំងណាស់។ ដូច្នេះ តើមានការបង្ហាញចេញជាក់លាក់អ្វីខ្លះ ដែលបញ្ជាក់ពីសារជាតិធម្មជាតិរបស់អាទទឹងនឹងព្រះគ្រីស្ទ? ជាដំបូង សូមយើងគិតអំពីរបៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់។ (ពួកគេស្អប់ការលួសកាត់នេះ ហើយមិនទទួលយកវាឡើយ។) តើពួកគេស្អប់វាតាមរបៀបណា? សូមនិយាយឱ្យបានលម្អិតមក។ (មានអាទទឹងនឹងព្រះគ្រីស្ទម្នាក់ដែលបានប្រព្រឹត្តសេចក្ដីអាក្រក់ជាច្រើន ហើយនៅពេលដែលបងប្អូនប្រុសស្រីបានទៅលាតត្រដាងពីការបង្ហាញចេញមួយចំនួនរបស់គាត់ គាត់មិនបានប្រែចិត្តទាល់តែសោះ គាត់មានចិត្តរឹងទទឹងខ្លាំងណាស់ ហើយមិនមានអារម្មណ៍វិប្បដិសារីសូម្បីតែបន្តិច។ គាត់ថែមទាំងមានអារម្មណ៍ថា គាត់រងភាពអយុត្តិធម៌ទៀតផង។ នេះគឺជាប្រភេទនៃការបង្ហាញចេញដែលខ្ញុំធ្លាប់បានឃើញ។) នេះហើយគឺជាការបង្ហាញចេញជាតួយ៉ាងរបស់ពួកទទឹងនឹងព្រះគ្រីស្ទ។ អាកប្បកិរិយាដើមរបស់ពួកទទឹងនឹងព្រះគ្រីស្ទចំពោះការលួសកាត់ គឺការបដិសេធដាច់អហង្ការមិនទទួលយក ឬមិនទទួលស្គាល់។ មិនថាពួកគេប្រព្រឹត្តអំពើអាក្រក់ប៉ុនណា ឬបង្កគ្រោះថ្នាក់ប៉ុនណាដល់កិច្ចការដំណាក់របស់ព្រះជាម្ចាស់ និងការចូលក្នុងជីវិតរបស់រាស្ត្ររើសតាំងរបស់ព្រះជាម្ចាស់នោះទេ។ ក៏ពួកគេមិនមានអារម្មណ៍ស្ដាយក្រោយបន្ដិចសោះឡើយ ឬថាពួកគេជំពាក់អ្វីដែរ។ តាមទស្សនៈនេះ តើពួកទទឹងនឹងព្រះគ្រីស្ទមានភាពជាមនុស្សដែរទេ? ដាច់ខាតមិនមានទេ។ ពួកគេបង្កការខូចខាតគ្រប់ប្រភេទដល់រាស្ដ្ររើសតាំងរបស់ព្រះជាម្ចាស់ ហើយនាំមកនូវគ្រោះថ្នាក់ដល់កិច្ចការពួកជំនុំ ពោលគឺ រាស្ដ្ររើសតាំងរបស់ព្រះជាម្ចាស់អាចមើលឃើញបញ្ហានេះច្បាស់ក្រឡែត ហើយពួកគេអាចឃើញអំពើអាក្រក់ជាបន្តបន្ទាប់របស់ពួកទទឹងនឹងព្រះគ្រីស្ទ។ ប៉ុន្តែពួកទទឹងនឹងព្រះគ្រីស្ទមិនទទួលយក ឬទទួលស្គាល់ការពិតនេះទេ។ ពួកគេចចេសបដិសេធមិនទទួលស្គាល់ថាពួកគេមានកំហុសក្នុងរឿងនេះទេ ឬថាពួកគេត្រូវទទួលខុសត្រូវនោះឡើយ។ តើនេះមិនមែនជាការបង្ហាញថាពួកគេមិនពេញចិត្តនឹងសេចក្ដីពិតទេឬ? ពួកទទឹងនឹងព្រះគ្រីស្ទមិនពេញចិត្តនឹងសេចក្ដីពិតដល់កម្រិតនេះឯង ពោលគឺទោះបីជាពួកគេធ្វើអំពើអាក្រក់ច្រើនយ៉ាងណាក៏ដោយ ក៏ពួកគេបដិសេធដោយរឹងរូសមិនព្រមទទួលស្គាល់ដែរ ហើយពួកគេនៅតែមិនព្រមចុះចាញ់រហូតដល់ទីបញ្ចប់។ ការណ៍នេះបញ្ជាក់យ៉ាងគ្រប់គ្រាន់ថា ពួកទទឹងនឹងព្រះគ្រីស្ទមិនដែលយកចិត្តទុកដាក់លើកិច្ចការនៃដំណាក់របស់ព្រះជាម្ចាស់ ឬទទួលយកសេចក្ដីពិតនោះឡើយ។ ពួកគេមិនបានមកជឿលើព្រះជាម្ចាស់ទេ ពួកគេគឺជាអ្នកបម្រើរបស់សាតាំង ដែលមកដើម្បីរំខាននិងបង្អាក់កិច្ចការនៃដំណាក់របស់ព្រះជាម្ចាស់។ នៅក្នុងដួងចិត្តរបស់ពួកទទឹងនឹងព្រះគ្រីស្ទ មានតែកេរ្តិ៍ឈ្មោះនិងឋានៈប៉ុណ្ណោះ។ ពួកគេជឿថា ប្រសិនបើពួកគេទទួលស្គាល់កំហុសរបស់ពួកគេ នោះពួកគេនឹងត្រូវទទួលយកការទទួលខុសត្រូវ ហើយបន្ទាប់មក ឋានៈនិងកេរ្តិ៍ឈ្មោះរបស់ពួកគេនឹងត្រូវប៉ះពាល់យ៉ាងធ្ងន់ធ្ងរ។ ជាលទ្ធផល ពួកគេទាស់ទទឹងដោយមានឥរិយាបថ «បដិសេធរហូតដល់ស្លាប់»។ ទោះបីជាមនុស្សលាតត្រដាងឬវែកញែកពីពួកគេយ៉ាងណាក៏ដោយ ក៏ពួកគេខិតខំអស់ពីសមត្ថភាពដើម្បីបដិសេធវាដែរ។ ម្យ៉ាង ទោះបីជាការបដិសេធរបស់ពួកគេធ្វើឡើងដោយចេតនាឬអត់ក៏ដោយ ក៏សរុបមក ឥរិយាបថទាំងនេះបានលាតត្រដាងសារជាតិធម្មជាតិរបស់ពួកទទឹងនឹងព្រះគ្រីស្ទ ដែលមិនពេញចិត្តនិងស្អប់សេចក្ដីពិត។ ម្យ៉ាងទៀត វាបង្ហាញថាពួកទទឹងនឹងព្រះគ្រីស្ទស្រឡាញ់ថែរក្សាឋានៈ កេរ្តិ៍ឈ្មោះ និងផលប្រយោជន៍ផ្ទាល់ខ្លួនរបស់ពួកគេខ្លាំងប៉ុនណា។ ចុះចំណែកឥរិយារបស់ពួកគេចំពោះកិច្ចការនិងផលប្រយោជន៍របស់ពួកជំនុំវិញយ៉ាងណា? គឺជាអាកប្បកិរិយាមើលងាយនិងគ្មានការទទួលខុសត្រូវ។ ពួកគេខ្វះសតិសម្បជញ្ញៈនិងហេតុផលទាំងស្រុង។ តើការគេចវេះពីការទទួលខុសត្រូវរបស់ពួកទទឹងនឹងព្រះគ្រីស្ទមិនបានបង្ហាញពីបញ្ហាទាំងនេះទេឬ? ម្យ៉ាង ការគេចវេះពីការទទួលខុសត្រូវបញ្ជាក់ពីសារជាតិធម្មជាតិរបស់ពួកគេដែលមិនពេញចិត្តនិងស្អប់សេចក្ដីពិត ចំណែកឯម្យ៉ាងទៀត វាបង្ហាញពីការខ្វះសតិសម្បជញ្ញៈ ហេតុផល និងភាពជាមនុស្សរបស់ពួកគេ។ ទោះបីជាការចូលក្នុងជីវិតរបស់បងប្អូនប្រុសស្រីត្រូវបានខូចខាតដោយសារការរំខាននិងអំពើអាក្រក់របស់ពួកគេច្រើនយ៉ាងណាក៏ដោយ ក៏ពួកគេមិនមានអារម្មណ៍ស្ដីបន្ទោសខ្លួនឯង ហើយក៏មិនដែលមានអារម្មណ៍មិនល្អចំពោះរឿងនេះដែរ។ តើនេះជាភាវៈប្រភេទអ្វីទៅ? សូម្បីតែការទទួលស្គាល់កំហុសរបស់ពួកគេបន្តិចបន្តួច ក៏រាប់ថាពួកគេមានសតិសម្បជញ្ញៈនិងហេតុផលបន្តិចដែរ ប៉ុន្តែពួកទទឹងនឹងព្រះគ្រីស្ទមិនមានសូម្បីតែភាពជាមនុស្សបន្តិចបន្តួចនោះឡើយ។ ដូច្នេះ តើអ្នករាល់គ្នានឹងនិយាយថាពួកគេជាអ្វី? ពួកទទឹងនឹងព្រះគ្រីស្ទគឺជាអារក្សនៅក្នុងសារជាតិរបស់ពួកគេ។ ទោះបីជាពួកគេបង្កការខូចខាតដល់ផលប្រយោជន៍នៃដំណាក់របស់ព្រះជាម្ចាស់ច្រើនយ៉ាងណាក៏ដោយ ក៏ពួកគេមិនបានមើលឃើញវាដែរ។ ពួកគេមិនមានអារម្មណ៍សោកសៅចំពោះរឿងនេះនៅក្នុងដួងចិត្តរបស់ពួកគេសូម្បីតែបន្តិចឡើយ ហើយក៏មិនស្ដីបន្ទោសខ្លួនឯងដែរ កុំថាឡើយមានអារម្មណ៍ជំពាក់អ្វីនោះ។ នេះពិតជាមិនមែនជាអ្វីដែលគួរមានក្នុងខ្លួនមនុស្សធម្មតានោះទេ។ ពួកគេគឺជាអារក្ស ហើយអារក្សគឺគ្មានសតិសម្បជញ្ញៈឬហេតុផលណាមួយឡើយ។ មិនថាពួកគេធ្វើរឿងអាក្រក់ច្រើនយ៉ាងណាក៏ដោយ ហើយមិនថាពួកគេនាំមកនូវការខាតបង់ធំធេងយ៉ាងណាដល់កិច្ចការរបស់ពួកជំនុំក៏ដោយ ក៏ពួកគេបដិសេធយ៉ាងដាច់អហង្ការមិនព្រមទទួលស្គាល់រឿងនេះដែរ។ ពួកគេជឿថា ការទទួលស្គាល់វានឹងមានន័យថាពួកគេបានធ្វើរឿងអ្វីមួយខុស។ ពួកគេគិតថា៖ «តើខ្ញុំអាចធ្វើរឿងខុសបានដែរឬទេ? ខ្ញុំមិនដែលធ្វើរឿងខុសឡើយ! ប្រសិនបើគេតម្រូវឱ្យខ្ញុំទទួលស្គាល់កំហុសរបស់ខ្លួន តើនោះនឹងមិនមែនជាការប្រមាថដល់ចរិតលក្ខណៈរបស់ខ្ញុំទេឬ? ទោះបីជាខ្ញុំពាក់ព័ន្ធនៅក្នុងហេតុការណ៍នោះក៏ដោយ ក៏ខ្ញុំមិនមែនជាអ្នកបង្កឱ្យវាកើតឡើងដែរ ហើយខ្ញុំក៏មិនមែនជាអ្នកទទួលខុសត្រូវចម្បងនោះដែរ។ អ្នកចង់ទៅរកអ្នកណាក៏ទៅរកចុះ ប៉ុន្តែអ្នកមិនគួរមករកខ្ញុំឡើយ។ ទោះជាយ៉ាងណាក៏ដោយ ក៏ខ្ញុំមិនអាចទទួលស្គាល់កំហុសនេះដែរ។ ខ្ញុំមិនអាចរ៉ាប់រងការទទួលខុសត្រូវនេះបានឡើយ!» ពួកគេគិតថា ពួកគេនឹងត្រូវបានថ្កោលទោស ផ្ដន្ទាទោសប្រហារជីវិត ហើយបញ្ជូនចុះទៅនរក ព្រមទាំងបឹងភ្លើង និងស្ពាន់ធ័រ ប្រសិនបើពួកគេទទួលស្គាល់កំហុសរបស់ខ្លួន។ ចូរប្រាប់ខ្ញុំមកមើល៍ តើមនុស្សបែបនេះអាចទទួលយកសេចក្ដីពិតបានដែរឬទេ? តើគេអាចរំពឹងចង់បានការប្រែចិត្តដ៏ពិតប្រាកដរបស់មនុស្សបែបនេះបានដែរឬទេ? មិនថាអ្នកដទៃប្រកបគ្នាអំពីសេចក្ដីពិតយ៉ាងណាក៏ដោយ ក៏ពួកទទឹងនឹងព្រះគ្រីស្ទនៅតែទាស់ទទឹងនឹងសេចក្ដីពិត តាំងខ្លួនប្រឆាំងនឹងវា ហើយទាស់នឹងវាចេញពីទីជម្រៅចិត្តរបស់ពួកគេ។ សូម្បីតែបន្ទាប់ពីពួកគេត្រូវបានដកហូតតំណែងក៏ដោយ ក៏ពួកគេនៅតែមិនទទួលស្គាល់កំហុសរបស់ខ្លួនដែរ ហើយពួកគេមិនបង្ហាញការសម្ដែងចេញនៃការប្រែចិត្តទាល់តែសោះ។ នៅពេលរឿងនេះត្រូវបានលើកឡើង ១០ ឆ្នាំក្រោយមក ពួកគេនៅតែមិនស្គាល់ខ្លួនឯង ហើយមិនទទួលស្គាល់ថាពួកគេបានប្រព្រឹត្តកំហុសឡើយ។ នៅពេលរឿងនេះត្រូវបានលើកឡើង ២០ ឆ្នាំក្រោយមក ពួកគេនៅតែមិនស្គាល់ខ្លួនឯង ហើយពួកគេនៅតែព្យាយាមដោះសា និងការពារខ្លួនឯងដដែល។ ហើយអ្វីដែលគួរឱ្យស្អប់ខ្ពើមជាងនេះទៅទៀតនោះគឺ នៅពេលរឿងនេះត្រូវបានលើកឡើង ៣០ ឆ្នាំក្រោយមក ពួកគេនៅតែមិនស្គាល់ខ្លួនឯង ហើយពួកគេនៅតែព្យាយាមប្រកែក និងដោះសាឱ្យខ្លួនឯង ដោយនិយាយថា៖ «ខ្ញុំមិនបានប្រព្រឹត្តកំហុសទេ ដូច្នេះខ្ញុំមិនអាចទទួលស្គាល់កំហុសបានឡើយ។ វាមិនមែនជាការទទួលខុសត្រូវរបស់ខ្ញុំទេ ខ្ញុំមិនគួរទទួលរ៉ាប់រងវាឡើយ»។ ហើយអ្វីដែលធ្វើឱ្យគ្រប់គ្នាភ្ញាក់ផ្អើលនោះគឺ រយៈពេល ៣០ ឆ្នាំបន្ទាប់ពីពួកគេត្រូវបានដកហូតតំណែង ពួកទទឹងនឹងព្រះគ្រីស្ទទាំងនេះនៅតែរក្សាទុកអាកប្បកិរិយាទាស់ទទឹងចំពោះរបៀបដែលពួកជំនុំបានចាត់ការពួកគេ។ សូម្បីតែបន្ទាប់ពីរយៈពេល ៣០ ឆ្នាំក៏ដោយ ក៏ពួកគេមិនបានផ្លាស់ប្ដូរទាល់តែសោះ។ ដូច្នេះ តើពួកគេបានចំណាយពេល ៣០ ឆ្នាំនោះយ៉ាងដូចម្ដេចទៅ? តើអាចទេដែលថាពួកគេមិនបានអានព្រះបន្ទូលរបស់ព្រះជាម្ចាស់ ឬឆ្លុះបញ្ចាំងពីខ្លួនឯងនោះ? តើអាចទេដែលថាពួកគេមិនបានអធិស្ឋាន ឬបើកចំហចិត្តទូលព្រះជាម្ចាស់នោះ? តើអាចទេដែលថាពួកគេមិនបានស្ដាប់សេចក្ដីអធិប្បាយ និងការប្រកបគ្នានោះ? តើអាចទេដែលថាពួកគេគ្មានគំនិត មិនមិនមានការគិតនៃភាពជាមនុស្សធម្មតានោះ? ថាតើពួកគេបានចំណាយពេល ៣០ ឆ្នាំនោះយ៉ាងដូចម្ដេច គឺពិតជាអាថ៌កំបាំងមែនទែន។ រយៈពេលសាមសិបឆ្នាំបន្ទាប់ពីហេតុការណ៍នោះបានកើតឡើង ពួកគេនៅតែពោរពេញដោយការថ្នាំងថ្នាក់ចិត្ត ដោយគិតថាបងប្អូនប្រុសស្រីបានធ្វើខុសចំពោះពួកគេ ថាព្រះជាម្ចាស់មិនយល់ពីពួកគេ ថាដំណាក់របស់ព្រះជាម្ចាស់បានធ្វើបាបពួកគេ បង្កបញ្ហាដល់ពួកគេ ធ្វើឱ្យរឿងរ៉ាវលំបាកសម្រាប់ពួកគេ និងទម្លាក់កំហុសលើពួកគេដោយអយុត្តិធម៌។ ចូរប្រាប់ខ្ញុំមកមើល៍ តើមនុស្សបែបនេះអាចផ្លាស់ប្ដូរបានដែរឬទេ? ពួកគេមិនអាចផ្លាស់ប្ដូរបានជាដាច់ខាត។ ដួងចិត្តរបស់ពួកគេពោរពេញដោយភាពប្រទូសរ៉ាយចំពោះអ្វីៗដែលវិជ្ជមាន ព្រមទាំងការទាស់ទទឹង និងការប្រឆាំង។ ពួកគេជឿថា តាមរយៈការលាតត្រដាងអំពើអាក្រក់របស់ពួកគេ និងការលួសកាត់ពួកគេ អ្នកដទៃបានបំផ្លាញចរិតលក្ខណៈរបស់ពួកគេ ធ្វើឱ្យអាប់ឱនដល់កេរ្តិ៍ឈ្មោះរបស់ពួកគេ និងបង្កការខូចខាតយ៉ាងធំធេងដល់កេរ្តិ៍ឈ្មោះ និងឋានៈរបស់ពួកគេ។ ពួកទទឹងនឹងព្រះគ្រីស្ទទាំងនេះនឹងមិនមកចំពោះព្រះជាម្ចាស់ ដើម្បីអធិដ្ឋាន ស្វែងរក និងទទួលស្គាល់កំហុសរបស់ខ្លួននៅក្នុងរឿងនេះជាដាច់ខាត ហើយពួកគេនឹងមិនមានអាកប្បកិរិយានៃការប្រែចិត្ត ឬការទទួលស្គាល់កំហុសរបស់ខ្លួនជាដាច់ខាត។ ពួកគេរឹតតែមិនទទួលយកការជំនុំជម្រះ និងការវាយផ្ចាលនៃព្រះបន្ទូលរបស់ព្រះជាម្ចាស់ទៅទៀត។ សព្វថ្ងៃនេះ ពួកគេនៅតែរក្សាទុកការមិនស្ដាប់បង្គាប់ ការមិនពេញចិត្ត និងសេចក្ដីត្អូញត្អែរ ខណៈដែលពួកគេដោះសាឱ្យខ្លួនឯងចំពោះព្រះជាម្ចាស់ ហើយទូលសូមឱ្យព្រះជាម្ចាស់រកយុត្តិធម៌ឱ្យពួកគេ បើកសម្ដែងរឿងនេះ និងជំនុំជម្រះថាតើនរណាត្រូវ និងនរណាខុសឱ្យប្រាកដ រហូតដល់ថ្នាក់ពួកគេថែមទាំងសង្ស័យ និងបដិសេធសេចក្ដីសុចរិតរបស់ព្រះជាម្ចាស់ដោយសារតែរឿងនេះទៀតផង ហើយសង្ស័យ និងបដិសេធការពិតដែលថា ដំណាក់របស់ព្រះជាម្ចាស់ត្រូវបានគ្រប់គ្រងដោយសេចក្ដីពិត និងព្រះជាម្ចាស់។ នេះហើយគឺជាលទ្ធផលចុងក្រោយនៃពួកទទឹងនឹងព្រះគ្រីស្ទដែលត្រូវបានលួសកាត់។ តើពួកគេទទួលយកសេចក្ដីពិតដែរឬទេ? ពួកគេមិនទទួលយកសេចក្ដីពិតទាល់តែសោះ ពួកគេប្រឆាំងដាច់អហង្ការមិនទទួលយកវាឡើយ។ តាមរយៈការណ៍នេះ យើងអាចមើលឃើញថា សារជាតិធម្មជាតិរបស់ពួកទទឹងនឹងព្រះគ្រីស្ទ គឺស្អប់ខ្ពើម និងស្អប់សេចក្ដីពិត។

ដោយសារពួកទទឹងនឹងព្រះគ្រីស្ទមិនទទួលយកការត្រូវបានលួសកាត់ តើពួកគេមានការយល់ដឹងពីការត្រូវបានលួសកាត់ដែរឬទេ? នៅពេលពួកគេប្រកបគ្នាអំពីទិដ្ឋភាពនៃសេចក្ដីពិតនេះ តើពួកគេនិយាយអ្វីខ្លះ? តើពួកគេបង្រៀនអ្វីខ្លះដល់អ្នកដទៃ? ពួកគេនិយាយថា៖ «ការលួសកាត់មនុស្ស គឺជាវិធីសាស្ត្រមួយដែលព្រះជាម្ចាស់ប្រើដើម្បីប្រោសពួកគេឱ្យគ្រប់លក្ខណ៍។ វាធ្វើឱ្យមនុស្សស្គាល់ខ្លួនឯងកាន់តែច្បាស់។ នៅពេលមនុស្សត្រូវបានលួសកាត់ ពួកគេគួរតែទទួលយកវា ហើយចុះចូលនឹងវាដោយគ្មានលក្ខខណ្ឌ។ អស់អ្នកដែលមិនទទួលយកការត្រូវបានលួសកាត់ គឺជាមនុស្សដែលបះបោរទាស់នឹងព្រះជាម្ចាស់ ហើយមិនស្រឡាញ់សេចក្ដីពិតឡើយ។ ប្រសិនបើអ្នកចង់អនុវត្តសេចក្ដីពិត ជាដំបូង អ្នកត្រូវតែទទួលយកការត្រូវបានលួសកាត់សិន។ នេះជារបៀបដែលព្រះជាម្ចាស់ប្រោសមនុស្សឱ្យគ្រប់លក្ខណ៍ ហើយបុគ្គលគ្រប់រូបត្រូវតែឆ្លងកាត់បទពិសោធនេះ។ គេអាចនិយាយបានថា ការទទួលយកការត្រូវបានលួសកាត់ គឺជាផ្លូវដ៏ល្អបំផុតមួយនៃការអនុវត្តសម្រាប់មនុស្សដើម្បីយល់សេចក្ដីពិត ហើយតាមរយៈនោះ ក៏អាចសម្រេចបាននូវការស្គាល់ខ្លួនឯង និងបំពេញព្រះហឫទ័យព្រះជាម្ចាស់។ មិនថាអ្នកជានរណានោះទេ ទោះជាអ្នកដឹកនាំ ឬជាអ្នកជឿធម្មតាក៏ដោយ ហើយមិនថាអ្នកកំពុងបំពេញភារកិច្ចអ្វីនោះទេ ក៏អ្នកត្រូវតែត្រៀមខ្លួនដើម្បីត្រូវបានលួសកាត់។ ប្រសិនបើអ្នកមិនអាចទទួលយកការត្រូវបានលួសកាត់បានទេ នោះវាបញ្ជាក់ថា អ្នកគឺជាមនុស្សដែលគ្មានកម្ពស់ ជាកូនក្មេងម្នាក់។ គ្រប់គ្នាដែលអាចទទួលយកការត្រូវបានលួសកាត់ គឺជាមនុស្សពេញវ័យដែលចាស់ទុំ ដែលមានជីវិត និងអាចត្រូវបានប្រោសឱ្យគ្រប់លក្ខណ៍បាន»។ ពាក្យសម្ដីធំដុំទាំងនេះ បន្លឺចេញពីមាត់របស់ពួកទទឹងនឹងព្រះគ្រីស្ទ ដូចជាការវាយដោយញញួរអ៊ីចឹង ហើយវាស្ដាប់ទៅពីរោះណាស់! ប៉ុន្តែ តើពាក្យសម្ដីទាំងនេះជាអ្វីទៅ? តើមានមួយឃ្លាណាដែលពួកគេនិយាយចេញមក ជាសេចក្ដីពិតដែរឬទេ? តើអ្នករាល់គ្នាអាចញែកដឹងពីរឿងនេះបានដែរឬទេ? អ្នករាល់គ្នាក៏ឧស្សាហ៍និយាយរឿងបែបនេះដែរ តើមែនទេ? (មែនហើយ។) ចូរប្រាប់ខ្ញុំមកមើល៍ តើពាក្យសម្ដីទាំងនេះជាអ្វីទៅ? (ជាគោលលទ្ធិ។) ចូរប្រើឃ្លាធម្មតាមួយដើម្បីសង្ខេប និងកំណត់និយមន័យថាតើគោលលទ្ធិជាអ្វី។ (ជាពាក្យស្លោក។) តើអ្នកអាចគិតឃើញឃ្លាអ្វីផ្សេងទៀតដែរឬទេ? (ជាពាក្យសម្ដីបែបទ្រឹស្ដីដែលគ្មានប្រយោជន៍។) មានអ្វីផ្សេងទៀតទេ? (វាសុទ្ធតែជារឿងឥតប្រយោជន៍ និងជាពាក្យសម្ដីអត់បានការ។) ត្រូវហើយ និយមន័យនេះគឺចំចំណុច ហើយវាដូចនឹងជីវិតពិត។ នេះហៅថាភាសាប្រចាំថ្ងៃ៖ គោលលទ្ធិ សុទ្ធតែជាពាក្យសម្ដីអត់បានការ។ តើពាក្យ «ពាក្យសម្ដីអត់បានការ» មានអត្ថន័យបង្កប់យ៉ាងដូចម្ដេច? គឺជាពាក្យសម្ដីទទេសូន្យ។ តាមការពិត តើយើងកំណត់លក្ខណៈវាយ៉ាងដូចម្ដេច? គឺកំណត់ថាជាពាក្យពេចន៍ និងគោលលទ្ធិ។ ពាក្យសម្ដីទាំងនេះដែលពួកទទឹងនឹងព្រះគ្រីស្ទនិយាយ គ្រាន់តែជាពាក្យពេចន៍ និងគោលលទ្ធិប៉ុណ្ណោះ។ នៅពេលនិយាយដល់ប្រធានបទនៃការត្រូវបានលួសកាត់ ពួកគេអាចនិយាយគោលលទ្ធិបែបនេះចេញមកយ៉ាងញឹកញាប់ ប៉ុន្តែ តើវាបញ្ជាក់ថាពួកគេមានការយល់ដឹង និងការស្វែងយល់ដ៏ពិតប្រាកដអំពីវាដែរឬទេ? ពេលដែលអ្នករាល់គ្នាឮពួកគេនិយាយពាក្យសម្ដីទាំងនេះភ្លាម អ្នករាល់គ្នាដឹងហើយថា ពួកគេមិនមានការយល់ដឹងពិតប្រាកដណាមួយអំពីការត្រូវបានលួសកាត់ឡើយ។ សមត្ថភាពរបស់ពួកគេក្នុងការនិយាយរឿងឥតប្រយោជន៍មួយគំនរបែបនេះ បង្ហាញថា ពួកគេមិនដេញតាមសេចក្ដីពិតឡើយ។ ប្រសិនបើពួកគេពិតជាត្រូវបានលួសកាត់មែននោះ គ្មានផ្លូវដែលពួកគេទទួលយកវាជាដាច់ខាត។ អាកប្បកិរិយារបស់អាទទឹងនឹងព្រះគ្រីស្ទចំពោះការត្រូវបានលួសកាត់ គឺជាភាពប្រទូសរ៉ាយ និងការទាស់ទទឹង។ ពួកគេដាច់ខាតមិនទទួលយកវា ឬចុះចូលនឹងវាជាសេចក្ដីពិតឡើយ។ សម្រាប់ពួកគេ ការធ្វើបែបនេះ នឹងជាការប្រមាថដល់ចរិតលក្ខណៈ និងសេចក្ដីថ្លៃថ្នូររបស់ពួកគេ។

តើអ្នករាល់គ្នាមានឧទាហរណ៍អ្វីផ្សេងទៀត ទាក់ទងនឹងរបៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់ដែរឬទេ? (ពួកទទឹងនឹងព្រះគ្រីស្ទមួយចំនួន នៅពេលប្រឈមមុខនឹងការត្រូវបានលួសកាត់ ពួកគេអាចនឹងមើលពីសំបកក្រៅទៅហាក់ដូចជាកំពុងស្គាល់ខ្លួនឯង ប៉ុន្តែនៅពីក្រោយពាក្យសម្ដីរបស់ពួកគេ គឺនឹងមានការដោះសា និងមានលក្ខណៈនៃការព្យាយាមបំភាន់មនុស្សនៅក្នុងរឿងនេះ។ ជួនកាល ប្រសិនបើពួកគេបានប្រព្រឹត្តកំហុស ពួកគេនឹងនិយាយថា៖ «ព្រះជាម្ចាស់បានអនុញ្ញាតឱ្យរឿងនេះកើតឡើង គ្រប់គ្នាគួរតែចុះចូលនឹងអធិបតេយ្យភាពរបស់ព្រះជាម្ចាស់»។ ជួនកាល ពួកទទឹងនឹងព្រះគ្រីស្ទថែមទាំងធ្វើការចោទប្រកាន់បកវិញទាំងបំពាន ដោយនិយាយថា៖ «អ្នកមិនត្រូវព្យាយាមចាប់កំហុសអ្នកដឹកនាំ និងអ្នកធ្វើការឡើយ ឬមានការទាមទារខ្ពស់ពេកពីពួកគេនោះទេ»។ ពួកទទឹងនឹងព្រះគ្រីស្ទនិយាយរឿងបែបនេះ ក្នុងកិច្ចខិតខំប្រឹងប្រែងដើម្បីបំភាន់មនុស្ស និងរារាំងមនុស្សមិនឱ្យញែកដឹងពីពួកគេ។) នេះគឺជាការបង្ហាញចេញមួយ ពោលគឺ ពួកទទឹងនឹងព្រះគ្រីស្ទកាឡៃរឿងខុសឱ្យទៅជារឿងត្រូវ ពួកគេត្រឡប់សទៅជាខ្មៅ។ ដោយភ័យខ្លាចថាមនុស្សនឹងមើលធ្លុះបញ្ហារបស់ខ្លួន ពួកទទឹងនឹងព្រះគ្រីស្ទប្រញាប់ប្រញាល់ធ្វើការដោះសារ និងប្រើល្បិចពាក្យសម្ដីគ្រប់បែបយ៉ាងដើម្បីបំភាន់មនុស្ស រំខានដល់គំនិតរបស់មនុស្ស និងបិទបាំងការមើលឃើញរបស់មនុស្ស ដើម្បីកុំឱ្យមនុស្សមានការយល់ដឹង ឬការញែកដឹងណាមួយអំពីរឿងនានាដែលពួកគេបានធ្វើ ហើយតាមរយៈនោះ ក៏អាចរក្សាឋានៈខ្ពស់ និងកេរ្តិ៍ឈ្មោះល្អរបស់ពួកគេនៅក្នុងចិត្តរបស់មនុស្សបាន។ នេះគឺជាប្រភេទដូចគ្នានៃអាកប្បកិរិយា ដែលយើងបាននិយាយកាលពីអម្បាញ់មិញ ទាក់ទងនឹងរបៀបដែលពួកទទឹងនឹងព្រះគ្រីស្ទដាច់ខាតមិនព្រមកែប្រែខ្លួន នៅពេលពួកគេត្រូវបានលួសកាត់ ឬនៅពេលពួកគេបានប្រព្រឹត្តកំហុស ឬដើរផ្លូវខុស។ តើមានឧទាហរណ៍អ្វីផ្សេងទៀតទេ? (ពួកទទឹងនឹងព្រះគ្រីស្ទគុំកួននឹងអ្នកណាដែលលួសកាត់ពួកគេ ហើយក្រោយមក ពួកគេថែមទាំងអាចនឹងស្វែងរកឱកាសដើម្បីសងសឹក និងវាយប្រហារអ្នកទាំងនោះទៀតផង។) ការវាយប្រហារ និងការសងសឹក គឺជាការបង្ហាញចេញមួយទៀត។ តើការណ៍នេះទាក់ទងនឹងការដែលពួកទទឹងនឹងព្រះគ្រីស្ទការពារឋានៈ និងកេរ្តិ៍ឈ្មោះផ្ទាល់ខ្លួនរបស់ពួកគេយ៉ាងដូចម្ដេច? ហេតុអ្វីបានជាពួកគេចង់វាយប្រហារ និងសងសឹក? (អ្នកណាក៏ដោយដែលបានលួសកាត់ពួកគេ គឺបានលាតត្រដាងសេចក្ដីអាក្រក់ទាំងអស់ដែលពួកគេបានធ្វើ និងការពិតជាក់ស្ដែងនៃរឿងនេះ។ អ្នកទាំងនោះបានធ្វើឱ្យខូចខាតដល់ឋានៈ និងកេរ្តិ៍ឈ្មោះរបស់ពួកគេ ហើយបានបំផ្លាញរូបភាពរបស់ពួកគេដែលមាននៅក្នុងចិត្តរបស់មនុស្ស ដូច្នេះហើយទើបពួកគេគុំកួននឹងអ្នកទាំងនោះ។) ត្រូវហើយ ទំនាក់ទំនងគឺស្ថិតនៅត្រង់ហ្នឹងឯង។ ពួកគេគិតថា មនុស្សដែលបានលួសកាត់ពួកគេ បានធ្វើឱ្យប៉ះពាល់ដល់អំនួតរបស់ពួកគេ ធ្វើឱ្យពួកគេស្ថិតក្នុងស្ថានភាពដ៏គួរឱ្យខ្មាសអៀន បំផ្លាញកេរ្តិ៍ឈ្មោះរបស់ពួកគេ និងធ្វើឱ្យឋានៈរបស់ពួកគេនៅក្នុងចិត្តរបស់អ្នកដទៃធ្លាក់ចុះយ៉ាងខ្លាំង តាមរយៈការលាតត្រដាងពួកគេនៅចំពោះមុខមនុស្សជាច្រើន។ នេះហើយគឺជាមូលហេតុសម្រាប់ការសងសឹករបស់ពួកគេ។ នៅក្នុងរឿងនេះ កេរ្តិ៍ឈ្មោះ និងឋានៈរបស់ពួកគេត្រូវបានខូចខាត ហើយដើម្បីបញ្ចេញសេចក្ដីថ្នាំងថ្នាក់ចិត្ត និងសេចក្ដីស្អប់នៅក្នុងដួងចិត្តរបស់ពួកគេ ពួកគេក៏ស្វែងរកឱកាសដើម្បីវាយប្រហារ និងសងសឹកនឹងមនុស្សដែលបានលាតត្រដាង និងលួសកាត់ពួកគេ។ តើពួកទទឹងនឹងព្រះគ្រីស្ទបង្ហាញការសម្ដែងចេញអ្វីផ្សេងទៀត? (ពួកទទឹងនឹងព្រះគ្រីស្ទមួយចំនួនក៏មានល្បិចកលជាពិសេសផងដែរ។ នៅពេលនរណាម្នាក់លួសកាត់ពួកគេ ពួកគេប្រហែលជាមិនប្រកែកនឹងអ្នកទាំងនោះ ឬមិនបញ្ចេញប្រតិកម្មអ្វីនៅសំបកក្រៅឡើយ ហើយតាមពិត ពួកគេអាចនឹងមើលទៅហាក់ដូចជាបានយល់ដឹងអ្វីមួយអំពីខ្លួនឯង ប៉ុន្តែក្រោយមក ពួកគេនឹងបន្តប្រព្រឹត្តសេចក្ដីអាក្រក់ដដែលដូចដែលពួកគេធ្លាប់ធ្វើពីមុន ហើយមិនដែលប្រែចិត្តពិតប្រាកដឡើយ។ ពួកគេប្រើរូបភាពក្លែងក្លាយបែបនោះដើម្បីបំភាន់មនុស្ស។) នេះគឺជាការបង្ហាញចេញមួយទៀត។ ពួកទទឹងនឹងព្រះគ្រីស្ទប្រភេទខ្លះ ធ្វើបែបនេះឯង។ ពួកគេគិតក្នុងចិត្តថា៖ «មានជីវិត គឺមានក្ដីសង្ឃឹម។ ខ្ញុំនឹងអត់ធ្មត់មួយរយៈសិន ហើយមិនបណ្ដោយឱ្យអ្នកមើលខ្ញុំធ្លុះឡើយ។ ប្រសិនបើខ្ញុំប្រកែកនឹងអ្នកយ៉ាងចំហ ហើយបដិសេធមិនទទួលយកការត្រូវបានលួសកាត់ទេ អ្នកនឹងនិយាយថា ខ្ញុំជាមនុស្សដែលមិនអនុវត្ត ឬមិនស្រឡាញ់សេចក្ដីពិត ហើយប្រសិនបើរឿងនោះលេចឮចេញក្រៅ វានឹងមានផលប៉ះពាល់ដល់កេរ្តិ៍ឈ្មោះរបស់ខ្ញុំ។ ប្រសិនបើបងប្អូនប្រុសស្រីរបស់យើងបានដឹង ពួកគេច្បាស់ជាបដិសេធមិនទទួលយកការដឹកនាំរបស់មនុស្សដែលមិនស្រឡាញ់សេចក្ដីពិតទាល់តែសោះជាមិនខាន។ ខ្ញុំត្រូវតែបង្កើតរូបភាពដ៏ល្អមួយជាមុនសិន។ នៅពេលខ្ញុំប្រឈមមុខនឹងការត្រូវបានលួសកាត់ ហើយមាននរណាម្នាក់កំពុងលាតត្រដាងពីកំហុស ឬអំពើរំលងណាមួយដែលខ្ញុំបានប្រព្រឹត្ត ខ្ញុំនឹងញញឹមទទួលយកទាំងបង្ខំចិត្ត ដោយធ្វើពុតជាទទួលយកវា ហើយងក់ក្បាលទទួលស្គាល់ ដោយមិនបណ្ដោយឱ្យនរណាម្នាក់មើលខ្ញុំធ្លុះ ឬដឹងពីអ្វីដែលខ្ញុំកំពុងគិតពិតប្រាកដឡើយ។ បន្ទាប់មក ខ្ញុំអាចបង្ហាញរូបភាពក្លែងក្លាយ សម្រក់ទឹកភ្នែកបន្តិចបន្តួច ហើយនិយាយរឿងខ្លះអំពីការមានអារម្មណ៍ជំពាក់គុណចំពោះព្រះជាម្ចាស់ ហើយធ្វើឱ្យរឿងនេះចប់សព្វគ្រប់ទៅ។ តាមរបៀបនោះ បងប្អូនប្រុសស្រីនឹងគិតថា ខ្ញុំជាមនុស្សម្នាក់ដែលទទួលយកសេចក្ដីពិត ហើយខ្ញុំអាចបន្តធ្វើជាអ្នកដឹកនាំយ៉ាងត្រឹមត្រូវ បន្ទាប់មក កេរ្តិ៍ឈ្មោះ និងឋានៈរបស់ខ្ញុំនឹងត្រូវបានរក្សាទុក តើមែនទេ?» អ្វីគ្រប់យ៉ាងដែលពួកគេធ្វើ គឺជារូបភាពក្លែងក្លាយ។ អ្នករាល់គ្នាសាកនិយាយមើល តើមនុស្សបែបនេះងាយនឹងមើលធ្លុះដែរឬទេ? (ពួកគេមិនងាយនឹងមើលធ្លុះឡើយ។) វាទាមទារឱ្យមានរយៈពេលនៃការអង្កេត និងការប្រាស្រ័យទាក់ទងជាមួយពួកគេ ដើម្បីមើលថាតើពួកគេការពារផលប្រយោជន៍នៃដំណាក់របស់ព្រះជាម្ចាស់ដែរឬទេ នៅពេលជួបប្រទះនឹងបញ្ហា ហើយថាតើពួកគេពិតជាអនុវត្តស្របតាមគោលការណ៍សេចក្ដីពិតដែរឬក៏អត់។ មិនថាពួកគេអាចនិយាយបានល្អ ឬត្រឹមត្រូវពីសំបកក្រៅយ៉ាងណាក៏ដោយ នោះគ្រាន់តែជារឿងបណ្ដោះអាសន្នប៉ុណ្ណោះ។ មិនយូរមិនឆាប់ របៀបដែលពួកគេគិតពិតប្រាកដ នឹងត្រូវលាតត្រដាងជាមិនខាន។ ទោះបីជាព្រះជាម្ចាស់មិនបើកសម្ដែងពួកគេក៏ដោយ តើពួកទទឹងនឹងព្រះគ្រីស្ទអាចលាក់បាំងគំនិតពិត និងសារជាតិធម្មជាតិរបស់ខ្លួនបានជិតឈឹងដែរឬទេ? តើពួកគេអាចបិទបាំងវាអស់មួយជីវិតរបស់ខ្លួនបានដែរឬទេ? នោះជារឿងមិនអាចទៅរួចឡើយ មិនយូរមិនឆាប់ រឿងទាំងនេះនឹងត្រូវលាតត្រដាងជាមិនខាន។ ហេតុដូច្នេះហើយ មិនថាពួកទទឹងនឹងព្រះគ្រីស្ទទុច្ចរិត ឬមានល្បិចកលយ៉ាងណាក៏ដោយ ដរាបណាពួកគេមានបំណង និងចេតនាបង្កប់ ហើយប្រព្រឹត្តទាស់នឹងសេចក្ដីពិតនៅក្នុងសកម្មភាពរបស់ខ្លួ​ន នៅទីបំផុត ពួកគេនឹងត្រូវបានញែកដឹង និងមើលធ្លុះដោយមនុស្សដែលយល់សេចក្ដីពិតជាមិនខាន។ ពួកទទឹងនឹងព្រះគ្រីស្ទដូចជាអ្នកទាំងនេះ គឺមានល្បិចកលជាងគេបំផុត។ ពីសំបកក្រៅ ពួកគេហាក់ដូចជាទទួលយកសេចក្ដីពិត និងអ្វីៗដែលវិជ្ជមាន ប៉ុន្តែតាមពិតទៅ នៅក្នុងទីជម្រៅចិត្ត និងនៅក្នុងសារជាតិរបស់ពួកគេ ពួកគេមិនស្រឡាញ់សេចក្ដីពិតឡើយ ហើយពួកគេថែមទាំងស្អប់ខ្ពើមអ្វីៗដែលវិជ្ជមាន និងសេចក្ដីពិតទៀតផង។ ដោយសារតែពួកគេប្រសប់វោហារ មនុស្សភាគច្រើនមិនអាចញែកដឹងពីពួកគេបានឡើយ ហើយមានតែមនុស្សដែលយល់សេចក្ដីពិតប៉ុណ្ណោះ ទើបអាចញែកដឹង និងមើលមនុស្សប្រភេទនេះធ្លុះបាន។ តើមានឧទាហរណ៍អ្វីផ្សេងទៀតដែរឬទេ? (មានអាទទឹងនឹងព្រះគ្រីស្ទម្នាក់ ដែលបានឃើញថា អ្នករួមការងាររបស់គាត់មានគុណសម្បត្តិល្អជាងគាត់ ហើយពូកែធ្វើកិច្ចការជាងគាត់។ ដើម្បីរក្សាឋានៈរបស់ខ្លួន គាត់បានកាឡៃការពិតដោយសម្ងាត់ ហើយបានធ្វើការវិនិច្ឆ័យលើអ្នករួមការងារ និងដៃគូរបស់គាត់ ដោយបំភាន់មនុស្ស អូសទាញពួកគេ និងធ្វើឱ្យពួកគេស្ដាប់តាមគាត់។ ការណ៍នេះបាននាំឱ្យមានការមិនទុកចិត្តគ្នាទៅវិញទៅមក ក្នុងចំណោមអ្នករួមការងាររបស់គាត់។ ពួកគេលែងសហការគ្នាដោយចុះសម្រុងទៀតហើយ ហើយគ្មានលទ្ធផលណាមួយត្រូវសម្រេចបានឡើយ នៅក្នុងគ្រប់ទិដ្ឋភាពនៃកិច្ចការ។ នៅពេលអំពើអាក្រក់របស់អាទទឹងនឹងព្រះគ្រីស្ទនោះត្រូវបានលាតត្រដាង គាត់មិនត្រឹមតែបដិសេធមិនទទួលយកវាប៉ុណ្ណោះទេ គាត់ថែមទាំងបានផ្ដល់លេស និងព្យាយាមគេចវេះពីការទទួលខុសត្រូវទៀតផង។ វាច្បាស់ណាស់ថា គាត់ហ៊ានធ្វើអ្វីៗទាំងអស់ដើម្បីតែកេរ្តិ៍ឈ្មោះ និងឋានៈរបស់គាត់។ មិនថាគាត់បានធ្វើបាបបងប្អូនប្រុសស្រីប៉ុន្មាននាក់ក៏ដោយ ហើយមិនថាគាត់បានរំខាន និងបង្អាក់កិច្ចការនៃដំណាក់របស់ព្រះជាម្ចាស់ធ្ងន់ធ្ងរយ៉ាងណាក៏ដោយ ក៏គាត់មិនខ្វល់អ្វីឡើយ កុំថាឡើយមានអារម្មណ៍ពិបាកចិត្ត ឬមានកំហុសនោះ។ គាត់មិនមានភាពជាមនុស្ស ឬវិចារណញ្ញាណសូម្បីតែបន្តិចសោះឡើយ។) សរុបមក ពួកទទឹងនឹងព្រះគ្រីស្ទមិនញញើតនឹងការលះបង់ផលប្រយោជន៍របស់អ្នកណាម្នាក់ដើម្បីការពារកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេឡើយ។ ទោះបីជាពួកគេត្រូវជាន់ឈ្លីមនុស្សគ្រប់គ្នា ដើម្បីរក្សាឋានៈផ្ទាល់ខ្លួនរបស់ពួកគេក៏ដោយ ក៏ពួកគេនឹងមិនស្ទាក់ស្ទើរក្នុងការធ្វើបែបនេះឡើយ។ នៅពេលនិយាយដល់ការការពារកេរ្តិ៍ឈ្មោះ និងឋានៈរបស់ពួកគេ ពួកគេមិនខ្វល់ថាអ្នកដទៃរស់ ឬស្លាប់ឡើយ ហើយកិច្ចការនៃដំណាក់របស់ព្រះជាម្ចាស់ និងផលប្រយោជន៍របស់ពួកជំនុំ គឺមិនមាននៅក្នុងគំនិតរបស់ពួកគេទាល់តែសោះ ហើយក៏មិនស្ថិតនៅក្នុងដែននៃការពិចារណារបស់ពួកគេទាល់តែសោះដែរ។ តាមរយៈសកម្មភាពទាំងនេះ យើងអាចមើលឃើញថា ពួកទទឹងនឹងព្រះគ្រីស្ទមិនមែនជាមនុស្សនៃដំណាក់របស់ព្រះជាម្ចាស់ឡើយ ពួកគេគឺជាអ្នកគ្មានជំនឿដែលបានលួចបន្លំចូលមក។ ដំណាក់របស់ព្រះជាម្ចាស់មិនមែនជាផ្ទះរបស់ពួកគេទេ ដូច្នេះ គ្មានផលប្រយោជន៍ណាមួយរបស់ដំណាក់នេះ មានការពាក់ព័ន្ធនឹងពួកគេឡើយ។ ពួកគេគ្រាន់តែចង់សម្រេចគោលដៅរបស់ខ្លួនក្នុងការក្ដោបក្ដាប់អំណាច និងគ្រប់គ្រងមនុស្ស ហើយបំពេញមហិច្ឆតា និងបំណងប្រាថ្នាផ្ទាល់ខ្លួនរបស់ពួកគេ នៅក្នុងដំណាក់របស់ព្រះជាម្ចាស់ប៉ុណ្ណោះ។ ដោយសារនេះគឺជាប្រភេទនៃសារជាតិធម្មជាតិដែលពួកទទឹងនឹងព្រះគ្រីស្ទមាន ពួកគេដាច់ខាតនឹងមិនទទួលយកការត្រូវបានលួសកាត់ឡើយ ហើយពួកគេក៏នឹងមិនទទួលយកទិដ្ឋភាពណាមួយនៃសេចក្ដីពិតដែរ។

តាមរយៈឧទាហរណ៍ដែលយើងទើបតែបានលើកឡើង អ្នកអាចមើលឃើញថា មហិច្ឆតា និងបំណងប្រាថ្នារបស់ពួកទទឹងនឹងព្រះគ្រីស្ទ ក្នុងការដេញតាមកេរ្តិ៍ឈ្មោះ និងឋានៈ គឺមានពីកំណើត។ ពួកទទឹងនឹងព្រះគ្រីស្ទកើតមកបែបនោះឯង ដោយមានប្រភេទនៃសារជាតិធម្មជាតិបែបនោះ។ ពួកគេដាច់ខាតមិនបានរៀនរឿងនេះ បន្ទាប់ពីពួកគេកើតមកឡើយ ហើយវាក៏មិនមែនជាផលវិបាកនៃមជ្ឈដ្ឋានរបស់ពួកគេដែរ។ វាប្រៀបដូចជាអ្នកជំងឺមួយចំនួនអ៊ីចឹង ដែលមិនបានឆ្លងជំងឺរបស់ពួកគេបន្ទាប់ពីពួកគេកើតមកនោះទេ ប៉ុន្តែផ្ទុយទៅវិញគឺពួកគេទទួលបានជំងឺនោះពីកំណើត។ ជំងឺប្រភេទនេះគឺមិនអាចព្យាបាលជាសះស្បើយឡើយ។ ពួកទទឹងនឹងព្រះគ្រីស្ទកើតមកជាមួយនឹងមហិច្ឆតាក្នុងការដេញតាមកេរ្តិ៍ឈ្មោះ និងឋានៈ ហើយពួកគេមិនខុសពីការចាប់ជាតិជាថ្មីនៃពួកស្ដេចអារក្សឡើយ។ ពួកទទឹងនឹងព្រះគ្រីស្ទស្អប់ខ្ពើម និងស្អប់សេចក្ដីពិត ហើយពួកគេមិនទទួលយកការជំនុំជម្រះ និងការវាយផ្ចាលរបស់ព្រះជាម្ចាស់ទាល់តែសោះ។ ដូច្នេះ មិនថាពួកគេជួបប្រទះនឹងការលួសកាត់ប្រភេទណានោះទេ ពួកគេនឹងមិនទទួលយកវាឡើយ។ ប្រសិនបើបងប្អូនប្រុសស្រីធម្មតាលួសកាត់ពួកគេ ពួកគេនឹងរឹតតែមិនចង់ទទួលយកវាទៅទៀត។ ពួកគេជឿថា៖ «អ្នកមិនមានលក្ខណៈសម្បត្តិគ្រប់គ្រាន់ដើម្បីលួសកាត់ខ្ញុំទេ អ្នកមិនស័ក្តិសមឡើយ! តើអ្នកបានក្លាយជាអ្នកជឿប៉ុន្មានថ្ងៃហើយ? ពេលដែលខ្ញុំបានក្លាយជាអ្នកជឿ អ្នកមិនទាន់ទាំងកើតមកផង! ពេលដែលខ្ញុំបានក្លាយជាអ្នកដឹកនាំ អ្នកមិនទាន់ទាំងបានចាប់ផ្ដើមជឿលើព្រះជាម្ចាស់ផង!» នោះគឺជាអាកប្បកិរិយាដែលពួកគេមាន ចំពោះបងប្អូនប្រុសស្រីដែលលួសកាត់ពួកគេ។ ពួកគេផ្ដោតលើលក្ខណៈសម្បត្តិ និងអតីតភាពការងារ ហើយបដិសេធមិនទទួលយកការត្រូវបានលួសកាត់ ដោយផ្អែកលើហេតុផលទាំងនេះ។ ដូច្នេះ តើពួកគេអាចទទួលយកវាបានដែរឬទេ នៅពេលខាងលើលួសកាត់ពួកគេ? ដោយផ្អែកលើសារជាតិធម្មជាតិរបស់ពួកគេ ពួកគេក៏នឹងមិនទទួលយកវាដែរ។ ទោះបីជាពីសំបកក្រៅពួកគេប្រហែលជាមិននិយាយអ្វីក៏ដោយ ក៏ដួងចិត្តរបស់ពួកគេប្រាកដជានឹងទាស់ទទឹង និងបដិសេធវាជាមិនខាន។ នេះជារឿងដែលមិនគួរឱ្យសង្ស័យឡើយ។ នៅពេលពួកគេពិតជាប្រឈមមុខនឹងការលួសកាត់របស់ខាងលើ ការបង្ហាញចេញទូទៅបំផុតរបស់ពួកទទឹងនឹងព្រះគ្រីស្ទ គឺការខំប្រឹងប្រកែកយកត្រូវ និងដោះសាឱ្យខ្លួនឯង ដើម្បីគេចវេះពីការទទួលខុសត្រូវ ថែមទាំងបោកប្រាស់ខាងលើ និងលាក់បាំងរឿងរ៉ាវពីអ្នកខាងក្រោម ដើម្បីឱ្យពួកគេអាចរួចខ្លួនដោយគ្មានទោសកំហុសទៀតផង។ ពួកទទឹងនឹងព្រះគ្រីស្ទឧស្សាហ៍ប្រើវិធីសាស្ត្របោកប្រាស់ខាងលើ និងលាក់បាំងរឿងរ៉ាវពីអ្នកខាងក្រោម ដើម្បីជៀសវាងការត្រូវបានលួសកាត់ដោយខាងលើ។ ឧទាហរណ៍៖ ប្រសិនបើមានបញ្ហាជាច្រើននៅក្នុងពួកជំនុំ ពួកគេមិនដែលរាយការណ៍ពីបញ្ហាទាំងនោះឡើយ។ ប្រសិនបើបងប្អូនប្រុសស្រីរបស់ពួកគេចង់រាយការណ៍ពីបញ្ហាទាំងនោះ ពួកទទឹងនឹងព្រះគ្រីស្ទមិនអនុញ្ញាតឱ្យបងប្អូនប្រុសស្រីរាយការណ៍ឡើយ ហើយអ្នកណាក៏ដោយដែលធ្វើបែបនេះ គឺជួបប្រទះនឹងការគាបសង្កត់ និងការផាត់ចេញពីពួកគេ។ ជាលទ្ធផល មនុស្សភាគច្រើនត្រូវបានបង្ខំឱ្យនៅក្រៅរឿងនេះ ទុកបញ្ហាចោលដោយមិនដោះស្រាយ និងធ្វើខ្លួនជាមនុស្សផ្គាប់ចិត្តអ្នកដទៃ។ ពួកទទឹងនឹងព្រះគ្រីស្ទបិទបាំងបញ្ហាទាំងអស់របស់ពួកជំនុំ ដោយលាក់វាជាការសម្ងាត់យ៉ាងជិតឈឹង ហើយពួកគេមិនអនុញ្ញាតឱ្យខាងលើលូកដៃចូល ឬសួរនាំឡើយ។ ពួកទទឹងនឹងព្រះគ្រីស្ទក៏ឃាត់ទុកការរៀបចំចាត់ចែងកិច្ចការរបស់ខាងលើតាមដែលអាចធ្វើទៅបានផងដែរ ហើយមិនបញ្ជូនវាទៅក្រោម ឬអនុវត្តវាឡើយ។ ប្រសិនបើការរៀបចំចាត់ចែងកិច្ចការរបស់ខាងលើមិនប៉ះពាល់ដល់កេរ្តិ៍ឈ្មោះ ឬឋានៈផ្ទាល់ខ្លួនរបស់ពួកគេទាល់តែសោះ ពួកគេប្រហែលជាធ្វើការប្រកាសឱ្យតែល្អមើលពីសំបកក្រៅ និងធ្វើឱ្យតែរួចពីដៃ ប៉ុន្តែពួកគេប្រាកដជានឹងមិនអនុវត្តវាជាក់ស្ដែងឡើយ។ ប្រសិនបើការរៀបចំចាត់ចែងកិច្ចការរបស់ខាងលើបង្កការគំរាមកំហែង ឬមានផលប៉ះពាល់ជាក់លាក់ណាមួយដល់កេរ្តិ៍ឈ្មោះ និងឋានៈរបស់ពួកគេ នោះពួកទទឹងនឹងព្រះគ្រីស្ទត្រូវតែគិតហើយ។ ពួកគេត្រូវគិតគូរថាតើត្រូវធ្វើសកម្មភាពដោយរបៀបណា ត្រូវធ្វើសកម្មភាពលើនរណា និងត្រូវធ្វើសកម្មភាពនៅពេលណា។ ពួកគេត្រូវតែថ្លឹងថ្លែងយ៉ាងប្រុងប្រយ័ត្នបំផុតចំពោះរឿងទាំងនេះ ដោយគិតគូរពីវាម្ដងហើយម្ដងទៀតនៅក្នុងគំនិតរបស់ពួកគេ។ ប្រសិនបើបញ្ហាមួយចំនួនលេចឡើងនៅក្នុងកិច្ចការរបស់ពួកជំនុំ ពួកទទឹងនឹងព្រះគ្រីស្ទដឹងថា ពួកគេប្រាកដជានឹងត្រូវបានលួសកាត់ ឬថែមទាំងត្រូវដកហូតតំណែងទៀតផង នៅពេលខាងលើដឹងអំពីបញ្ហាទាំងនោះ ដូច្នេះ ពួកគេឃាត់បញ្ហាទាំងនោះទុក ហើយមិនរាយការណ៍ទៅខាងលើឡើយ។ ពួកគេមិនខ្វល់ទាល់តែសោះអំពីផលប៉ះពាល់ ឬការខូចខាតដែលបញ្ហាទាំងនោះនឹងនាំមកលើកិច្ចការនៃដំណាក់របស់ព្រះជាម្ចាស់ ប្រសិនបើវាមិនត្រូវបានដោះស្រាយ។ ពួកគេព្រងើយកន្តើយចំពោះការខាតបង់ណាមួយ ដែលកិច្ចការនៃដំណាក់របស់ព្រះជាម្ចាស់នឹងត្រូវទទួលរង។ ពួកគេមិនគិតពីសកម្មភាពណាដែលនឹងផ្ដល់ផលប្រយោជន៍ដល់កិច្ចការនៃដំណាក់របស់ព្រះជាម្ចាស់ ឬបំពេញព្រះហឫទ័យព្រះជាម្ចាស់ឡើយ ពួកគេគិតគូរតែពីកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ របៀបដែលខាងលើនឹងមើលមក និងប្រព្រឹត្តចំពោះពួកគេ ព្រមទាំងរបៀបការពារកេរ្តិ៍ឈ្មោះ និងឋានៈរបស់ពួកគេ ដើម្បីកុំឱ្យរងផលប៉ះពាល់ប៉ុណ្ណោះ។ នេះជារបៀបដែលពួកទទឹងនឹងព្រះគ្រីស្ទមើលរឿងរ៉ាវ និងគិតអំពីបញ្ហា ហើយវាតំណាងឱ្យនិស្ស័យរបស់ពួកគេទាំងស្រុង។ ហេតុដូច្នេះហើយ ពួកទទឹងនឹងព្រះគ្រីស្ទដាច់ខាតនឹងមិនរាយការណ៍តាមការពិត អំពីបញ្ហាដែលមាននៅក្នុងពួកជំនុំ ឬដែលកើតឡើងនៅក្នុងកិច្ចការរបស់ខ្លួនឡើយ។ មិនថាពួកគេធ្វើកិច្ចការអ្វី មិនថាពួកគេប្រឈមមុខនឹងការលំបាកអ្វីនោះទេ ឬប្រសិនបើពួកគេជួបប្រទះនឹងស្ថានការណ៍ដែលពួកគេមិនដឹងថាត្រូវចាត់ចែងដោយរបៀបណា ឬក្នុងស្ថានភាពដែលពួកគេមិនដឹងថាត្រូវធ្វើការជ្រើសរើសបែបណា ក្នុងពេលកំពុងអនុវត្តកិច្ចការនោះទេ ពួកគេនឹងបិទបាំង និងលាក់វាទុក ដោយខ្លាចថាខាងលើនឹងនិយាយថា គុណសម្បត្តិរបស់ពួកគេអន់ពេក ឬដឹងពីស្ថានភាពពិតរបស់ពួកគេ ឬលួសកាត់ពួកគេ ដោយសារតែពួកគេមិនបានចាត់ចែង និងដោះស្រាយការលំបាក ឬស្ថានការណ៍ទាំងនោះឱ្យបានទាន់ពេលវេលា។ ពួកទទឹងនឹងព្រះគ្រីស្ទមិនអើពើនឹងផលប្រយោជន៍នៃដំណាក់របស់ព្រះជាម្ចាស់ និងកិច្ចការរបស់ពួកជំនុំឡើយ ដើម្បីជៀសវាងការត្រូវបានលួសកាត់ដោយខាងលើ។ ពួកគេមិនស្ទាក់ស្ទើរក្នុងការលះបង់កិច្ចការ និងផលប្រយោជន៍របស់ពួកជំនុំ ដើម្បីរក្សាឋានៈ និងជីវភាពរស់នៅរបស់ពួកគេ ព្រមទាំងដើម្បីធានាថា ខាងលើមានចំណាប់អារម្មណ៍ល្អចំពោះពួកគេឡើយ។ ពួកគេមិនខ្វល់ពីការពន្យារពេល ឬផលប៉ះពាល់ដល់ដំណើរការនៃកិច្ចការរបស់ពួកជំនុំនោះទេ ហើយពួកគេរឹតតែមិនខ្វល់អំពីការចូលទៅក្នុងជិវិតនៃរាស្ដ្ររើសតាំងរបស់ព្រះជាម្ចាស់ទៅទៀត។ មិនថាបងប្អូនប្រុសស្រីជួបប្រទះនឹងការលំបាកអ្វីក៏ដោយ ឬមានបញ្ហាអ្វីទាក់ទងនឹងការចូលទៅក្នុងជិវិតរបស់បងប្អូនប្រុសស្រីក៏ដោយ ក៏ពួកទទឹងនឹងព្រះគ្រីស្ទមិនអាចដោះស្រាយវាបានដែរ ហើយពួកគេក៏នឹងមិនស្វែងរកពីខាងលើឡើយ។ ពួកគេដឹងយ៉ាងច្បាស់ថា ការឃាត់បញ្ហាទុក និងការទុកវាចោលដោយមិនដោះស្រាយ នឹងពន្យារពេល និងប៉ះពាល់ដល់ដំណើរការនៃកិច្ចការរបស់ពួកជំនុំ ព្រមទាំងបង្កការខាតបង់ដល់ជីវិតរបស់បងប្អូនប្រុសស្រី ប៉ុន្តែពួកគេមិនអើពើនឹងរឿងទាំងនេះទេ ហើយមិនខ្វល់ពីវាឡើយ។ មិនថាមានបញ្ហាធំៗអ្វីកើតឡើងនៅក្នុងពួកជំនុំនោះទេ ក៏ពួកគេមិនដែលរាយការណ៍ពីបញ្ហាទាំងនោះឡើយ ផ្ទុយទៅវិញ ពួកគេខិតខំអស់ពីសមត្ថភាពដើម្បីបិទបាំង និងលាក់វាយ៉ាងជិតឈឹង។ ប្រសិនបើបងប្អូនប្រុសស្រីរកឃើញអំពើអាក្រក់របស់ពួកគេ ហើយសរសេរសំបុត្ររាយការណ៍ពីពួកគេ ពួកទទឹងនឹងព្រះគ្រីស្ទរឹតតែព្យាយាមខ្លាំងឡើងដើម្បីឃាត់ទុក និងលាក់សំបុត្រទាំងនោះយ៉ាងជិតឈឹង។ តើគោលដៅរបស់ពួកគេក្នុងការឃាត់ទុក និងលាក់សំបុត្រទាំងនោះយ៉ាងជិតឈឹង គឺជាអ្វី? គឺដើម្បីរក្សាឋានៈរបស់ពួកគេ ការពារកេរ្តិ៍ឈ្មោះ និងកិត្យានុភាពរបស់ពួកគេ ព្រមទាំងរក្សាទុកនូវអ្វីៗគ្រប់យ៉ាងដែលពួកគេមាននៅពេលនោះ។ សម្រាប់ពួកគេ ការត្រូវបានដកហូតតំណែង ឬការដែលខាងលើវាយតម្លៃថាពួកគេមិនស័ក្តិសមនឹងកិច្ចការរបស់ពួកគេ គឺប្រៀបដូចជាការបាត់បង់ជីវិតរបស់ខ្លួន និងត្រូវបានផ្ដន្ទាទោសប្រហារជីវិតអ៊ីចឹង វាប្រៀបដូចជាការឈានដល់ទីបញ្ចប់នៃផ្លូវ នៅក្នុងជំនឿរបស់ពួកគេលើព្រះជាម្ចាស់។ ដូច្នេះ មិនថាយ៉ាងណាក៏ដោយ ក៏ពួកគេមិនដែលស្វែងរកពីខាងលើឡើយ។ ផ្ទុយទៅវិញ ពួកគេគិតរកវិធីដើម្បីបិទបាំងបញ្ហាទាំងអស់ដែលមាននៅក្នុងកិច្ចការរបស់ខ្លួន ហើយរារាំងខាងលើមិនឱ្យរកឃើញបញ្ហាទាំងនោះ។ តើទង្វើបែបនេះរបស់ពួកគេ មិនគួរឱ្យស្អប់ខ្ពើមណាស់ទេឬ? ពួកគេជឿថា អ្នកដឹកនាំដ៏ល្អម្នាក់នៅក្នុងព្រះនេត្ររបស់ព្រះជាម្ចាស់ និងខាងលើ ត្រូវតែជានរណាម្នាក់ដែលមិនដែលមានបញ្ហា ឬការលំបាកណាមួយ ដែលអាចចាត់ចែងរឿងរ៉ាវទាំងអស់បានយ៉ាងល្អ និងស័ក្តិសមសម្រាប់កិច្ចការគ្រប់ប្រភេទ។ ពួកគេគិតថា អ្នកដឹកនាំដ៏ល្អម្នាក់មិនដែលត្អូញត្អែរអំពីការលំបាក ឬស្វែងរកលើបញ្ហាឡើយ ហើយថាអ្នកដឹកនាំដ៏ល្អម្នាក់ដាច់ខាតត្រូវតែជាមនុស្សគ្រប់លក្ខណ៍ និងល្អឥតខ្ចោះនៅក្នុងគំនិតរបស់ព្រះជាម្ចាស់ និងខាងលើ ដែលអាចបំពេញកិច្ចការបានយ៉ាងល្អ ដោយមិនចាំបាច់ឱ្យខាងលើលួសកាត់ពួកគេឡើយ។ ហេតុដូច្នេះហើយ ពួកគេការពារឋានៈរបស់ខ្លួនយ៉ាងខ្លាំងក្លា ដោយសង្ឃឹមថានឹងអាចបង្កើតចំណាប់អារម្មណ៍ល្អចំពោះខាងលើ និងធ្វើឱ្យខាងលើយល់ច្រឡំថា ពួកគេស័ក្តិសមនឹងកិច្ចការរបស់ខ្លួន ថាពួកគេអាចទទួលរ៉ាប់រងកិច្ចការរបស់ពួកគេបាន ហើយថានឹងគ្មានបញ្ហាធំដុំណាមួយកើតឡើងឡើយ ហើយតាមរយៈនោះ ធ្វើឱ្យខាងលើគិតថា មិនចាំបាច់សួរនាំដោយផ្ទាល់អំពីកិច្ចការរបស់ពួកគេ ឬផ្ដល់ការចង្អុលបង្ហាញដល់ពួកគេឡើយ ហើយប្រាកដណាស់ថា មិនចាំបាច់លួសកាត់ពួកគេនោះទេ។ ពួកទទឹងនឹងព្រះគ្រីស្ទចង់បង្កើតរូបភាពបែបនេះសម្រាប់ខ្លួនឯង ដើម្បីធ្វើឱ្យអ្នកដទៃយល់ច្រឡំថា ព្រះជាម្ចាស់ជឿជាក់លើពួកគេ ហើយផ្ទុកផ្ដាក់អ្វីៗគ្រប់យ៉ាងដល់ពួកគេ ថាព្រះអង្គផ្ទុកផ្ដាក់ភារកិច្ចសំខាន់ៗដល់ពួកគេ និងមានការទុកព្រះហឫទ័យយ៉ាងខ្លាំងលើពួកគេ រហូតដល់ថ្នាក់ទ្រង់ស្ទាក់ស្ទើរក្នុងការលួសកាត់ពួកគេទៀតផង ដោយខ្លាចថា ការដែលពួកគេក្លាយជាអវិជ្ជមាន និងខ្ជិលច្រអូស នឹងប៉ះពាល់ដល់កិច្ចការ។ ពួកទទឹងនឹងព្រះគ្រីស្ទធ្វើឱ្យបងប្អូនប្រុសស្រីគិតថា ពួកគេគឺជាមនុស្សមានប្រជាប្រិយភាពនៅក្នុងដំណាក់របស់ព្រះជាម្ចាស់ និងពួកជំនុំ ហើយជាបុគ្គលសំខាន់នៅក្នុងដំណាក់របស់ព្រះជាម្ចាស់។ ហេតុអ្វីបានជាពួកគេចង់បញ្ជ្រាបការភាន់ច្រឡំ និងរូបភាពក្លែងក្លាយបែបនេះទៅកាន់បងប្អូនប្រុសស្រី? គឺដើម្បីឱ្យពួកគេអាចធ្វើឱ្យមនុស្សគោរព និងថ្វាយបង្គំពួកគេ ដើម្បីឱ្យពួកគេអាចសោយសុខនឹងផលប្រយោជន៍នៃឋានៈនៅក្នុងពួកជំនុំ ព្រមទាំងឋានៈខ្ពស់ និងការប្រព្រឹត្តដ៏ល្អចំពោះពួកគេ រហូតដល់ថ្នាក់ពួកគេអាចនឹងដណ្ដើមកន្លែងរបស់ព្រះជាម្ចាស់បានទៀតផង។ ពួកគេឧស្សាហ៍និយាយទៅកាន់បងប្អូនប្រុសស្រីថា៖ «ព្រះជាម្ចាស់មិនអាចមានព្រះបន្ទូលទៅកាន់អ្នករាល់គ្នាដោយផ្ទាល់បានទេ ទ្រង់មិនអាចចុះមកដល់កម្រិតរបស់អ្នករាល់គ្នា ហើយបំពេញកិច្ចការដោយផ្ទាល់បានឡើយ ហើយទ្រង់ក៏មិនអាចមានព្រះជន្មរស់នៅក្បែរអ្នករាល់គ្នា និងណែនាំអ្នករាល់គ្នានៅក្នុងរឿងរ៉ាវផ្សេងៗទាំងអស់ ដែលអ្នករាល់គ្នាជួបប្រទះនៅក្នុងជីវិតប្រចាំថ្ងៃបានជាដាច់ខាត។ ដូច្នេះ តើនរណានឹងបំពេញភារកិច្ចជាក់លាក់ទាំងនេះ? តើមិនមែនជាអ្នកដឹកនាំ និងអ្នកធ្វើការដូចជាពួកយើងទេឬ?» ខណៈពេលដែលពួកគេខិតខំអស់ពីសមត្ថភាពដើម្បីការពារឋានៈរបស់ខ្លួន ពួកគេឧស្សាហ៍និយាយរឿងបែបនេះ និងសម្ដែងចេញគំនិតបែបនេះ ដើម្បីឱ្យបងប្អូនប្រុសស្រីជឿជាក់ និងទុកចិត្តលើពួកគេទាំងស្រុង និងដោយគ្មានការសង្ស័យឡើយ។ តើទង្វើបែបនេះរបស់ពួកគេ មានធម្មជាតិជាអ្វី? តើវាមិនមែនជាការកុហកបោកប្រាស់ខាងលើ និងលាក់បាំងរឿងរ៉ាវពីអ្នកខាងក្រោមទេឬ? (មែនហើយ។) នេះគឺជាចំណុចឆ្លាតវៃនៃវិធីសាស្ត្ររបស់ពួកគេ។ មនុស្សភាគច្រើនមានគុណសម្បត្តិអន់ ពួកគេមិនយល់សេចក្ដីពិត មិនអាចញែកដឹងពីពួកទទឹងនឹងព្រះគ្រីស្ទបានឡើយ ហើយអាចត្រឹមតែត្រូវបានពួកទទឹងនឹងព្រះគ្រីស្ទបំភាន់ និងប្រើប្រាស់ប៉ុណ្ណោះ។ ប្រសិនបើពួកទទឹងនឹងព្រះគ្រីស្ទព្យាយាមបំភាន់មនុស្សដោយផ្ទាល់ ដោយនិយាយថា៖ «ខាងលើពិតជាជឿជាក់លើខ្ញុំមែន ពួកគេស្ដាប់ខ្ញុំគ្រប់រឿងទាំងអស់» នោះមនុស្សប្រហែលជាមានការប្រុងប្រយ័ត្នបន្តិច និងមានការញែកដឹងពីពួកគេបន្តិចបន្តួចជាមិនខាន ប៉ុន្តែពួកទទឹងនឹងព្រះគ្រីស្ទមិននិយាយដោយចំៗបែបនេះឡើយ។ ពួកគេប្រើរបៀបនិយាយជាក់លាក់ណាមួយដើម្បីបំភាន់មនុស្ស ហើយធ្វើឱ្យមនុស្សយល់ច្រឡំថា ខាងលើច្បាស់ជាជឿជាក់ និងទុកចិត្តលើពួកគេហើយ ទើបបានផ្ទុកផ្ដាក់ការងារដឹកនាំដល់ពួកគេបែបនេះ។ មនុស្សល្ងង់ខ្លៅដែលខ្វះការញែកដឹង និងមិនដេញតាមសេចក្ដីពិត ក៏ចាញ់បោកពួកគេ ហើយដើរតាមពួកគេ។ ហើយនៅពេលមានរឿងអ្វីមួយកើតឡើង ពួកមនុស្សល្ងង់ខ្លៅទាំងនោះមិនអធិដ្ឋានទៅកាន់ព្រះជាម្ចាស់ ឬស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់ឡើយ ផ្ទុយទៅវិញ ពួកគេមកចំពោះពួកទទឹងនឹងព្រះគ្រីស្ទ សុំឱ្យពួកទទឹងនឹងព្រះគ្រីស្ទបង្ហាញផ្លូវដល់ពួកគេ និងជ្រើសរើសផ្លូវសម្រាប់ពួកគេ។ នេះគឺជាគោលដៅដែលពួកទទឹងនឹងព្រះគ្រីស្ទចង់សម្រេចបាន តាមរយៈសកម្មភាពរបស់ពួកគេ។ ប្រសិនបើគ្មានមនុស្សមួយចំនួនដែលយល់សេចក្ដីពិតនៅក្នុងពួកជំនុំដើម្បីញែកដឹង និងលាតត្រដាងពួកទទឹងនឹងព្រះគ្រីស្ទទេ នោះមនុស្សភាគច្រើននឹងជឿពួកគេទាំងងងឹតងងល់ ថ្វាយបង្គំ និងដើរតាមពួកគេ ព្រមទាំងរស់នៅក្រោមការគ្រប់គ្រងរបស់ពួកគេជាមិនខាន។ នេះគឺជារឿងដ៏គ្រោះថ្នាក់ណាស់! ប្រសិនបើនរណាម្នាក់ត្រូវបានពួកទទឹងនឹងព្រះគ្រីស្ទបំភាន់ និងគ្រប់គ្រងអស់រយៈពេលបីឆ្នាំ ឬប្រាំឆ្នាំ នោះជីវិតរបស់ពួកគេនឹងរងការខាតបង់យ៉ាងធំធេង។ ប្រសិនបើពួកគេត្រូវបានពួកទទឹងនឹងព្រះគ្រីស្ទបំភាន់ និងគ្រប់គ្រងអស់រយៈពេលប្រាំបីឆ្នាំ ឬ ១០ ឆ្នាំ នោះពួកគេនឹងត្រូវវិនាសហិនហោចទាំងស្រុង ទោះបីជាពួកគេចង់លោះកំហុសរបស់ខ្លួនឯងវិញ ក៏ពួកគេនឹងគ្មានឱកាសដែរ។

ពួកទទឹងនឹងព្រះគ្រីស្ទឧស្សាហ៍បំភាន់មនុស្ស អូសទាញពួកគេ និងគ្រប់គ្រងពួកគេ ដោយអះអាងថា ពួកគេគឺជាមនុស្សមានប្រជាប្រិយភាពនៅក្នុងដំណាក់របស់ព្រះជាម្ចាស់ ដែលត្រូវបានព្រះជាម្ចាស់តែងតាំងឱ្យកាន់តំណែងយ៉ាងសំខាន់ ហើយដែលព្រះជាម្ចាស់ឱ្យតម្លៃ និងទុកព្រហឫទ័យ ក្នុងការខិតខំប្រឹងប្រែងដើម្បីសម្រេចគោលដៅរបស់ពួកគេក្នុងការសោយសុខនឹងឋានៈជានិច្ច និងមានអំណាចសម្រេចចុងក្រោយជារៀងរហូត។ តើពួកទទឹងនឹងព្រះគ្រីស្ទខ្លាចអ្វីជាងគេ? ពួកគេខ្លាចបំផុតក្នុងការបាត់បង់ឋានៈរបស់ខ្លួន និងការមានកេរ្តិ៍ឈ្មោះមិនល្អ។ ពួកគេខ្លាចបងប្អូនប្រុសស្រីនឹងគិតថា ពួកគេមិនដេញតាមសេចក្ដីពិត ថាពួកគេមានគុណសម្បត្តិអន់ខ្លាំង ហើយថាពួកគេគ្មានការយល់ដឹងខាងវិញ្ញាណ ឬមិនបានបំពេញកិច្ចការជាក់ស្ដែងណាមួយឡើយ ហើយថាពួកគេគ្មានសមត្ថភាពក្នុងការបំពេញកិច្ចការជាក់ស្ដែងណាមួយឡើយ។ ទាំងនេះជារឿងដែលពួកទទឹងនឹងព្រះគ្រីស្ទភ័យខ្លាចឮបំផុត។ នៅពេលដែលពួកទទឹងនឹងព្រះគ្រីស្ទឮពាក្យសម្ដី និងការវាយតម្លៃបែបនេះ ពួកគេក៏ភ័យស្លន់ស្លោ ហើយថែមទាំងខឹងសម្បា ជួនកាលឈានដល់ការរករឿងឡូឡា ដោយនិយាយថា៖ «ខ្ញុំមានគុណសម្បត្តិអន់ ដូច្នេះ អ្នកចង់ប្រើអ្នកណាក៏ប្រើអ្នកនោះចុះ យ៉ាងណាក៏ខ្ញុំមិនអាចធ្វើកិច្ចការនេះបានដែរ! តើព្រះជាម្ចាស់មិនសុចរិតទេឬ? ខ្ញុំបានជឿលើទ្រង់អស់រយៈពេលជាច្រើនឆ្នាំមកហើយ បានលះបង់គ្រួសារ និងអាជីពរបស់ខ្ញុំដើម្បីទ្រង់ ហើយបានពុះពារយ៉ាងច្រើនដើម្បីអ្នករាល់គ្នា ជាបងប្អូនប្រុសស្រីរបស់ខ្ញុំ។ ហេតុអ្វីបានជាអ្នកមិនអាចសូម្បីតែនិយាយពាក្យយុត្តិធម៌មួយម៉ាត់អំពីខ្ញុំផងអ៊ីចឹង?» ពួកគេលែងអាចយកចិត្តទុកដាក់លើកេរ្តិ៍ឈ្មោះ និងឋានៈរបស់ខ្លួនទៀតហើយ ក៏មិនព្យាយាមលាក់បាំងខ្លួនឯង ឬធ្វើពុតទៀតដែរ ភាពគួរឱ្យស្អប់ខ្ពើមរបស់ពួកគេ ត្រូវបានលាតត្រដាងយ៉ាងពេញលេញ។ បន្ទាប់ពីបញ្ចេញកំហឹងរួច ពួកគេជូតទឹកភ្នែក ហើយគិតថា៖ «វីវរហើយ! ខ្ញុំបានធ្វើឱ្យខ្លួនឯងអាម៉ាស់មុខហើយ។ ខ្ញុំត្រូវតែស្រោចស្រង់ឡើងវិញ!» បន្ទាប់មក ពួកគេបន្តធ្វើពុត ពួកគេបន្តរៀនពាក្យស្លោក និងគោលលទ្ធិល្អៗ ហើយបន្តស្ដាប់ អាន អធិប្បាយ និងបំភាន់មនុស្ស។ ពួកគេមានអារម្មណ៍ថា ពួកគេត្រូវតែស្រោចស្រង់កេរ្តិ៍ឈ្មោះ និងឋានៈរបស់ខ្លួនឡើងវិញ ហើយពួកគេសង្ឃឹមថា ថ្ងៃណាមួយ នៅពេលដល់ពេលបោះឆ្នោត បងប្អូនប្រុសស្រីនឹងនៅតែនឹកឃើញដល់ពួកគេ នឹកឃើញរឿងល្អៗដែលពួកគេបានធ្វើ ចងចាំពីតម្លៃដែលពួកគេបានលះបង់ និងរឿងដែលពួកគេបាននិយាយ។ នេះពិតជាគ្មានភាពអៀនខ្មាសទាល់តែសោះ តើមែនទេ? ធម្មជាតិចាស់របស់ពួកគេនោះ មិនបានផ្លាស់ប្ដូរទាល់តែសោះ តើមែនទេ? ហេតុអ្វីបានជាពួកទទឹងនឹងព្រះគ្រីស្ទមិនដែលផ្លាស់ប្ដូរសោះដូច្នេះ? ការណ៍នេះត្រូវបានកំណត់ដោយសារជាតិធម្មជាតិរបស់ពួកគេ ពួកគេមិនអាចផ្លាស់ប្ដូរបានឡើយ នេះហើយជាលក្ខណៈរបស់ពួកគេ។ នៅពេលមហិច្ឆតា និងបំណងប្រាថ្នារបស់ពួកគេបានរលាយបាត់អស់ទាំងស្រុង ពួកគេក៏រករឿងឡូឡា ហើយបន្ទាប់មក ពួកគេក៏មានឥរិយាបថស្លូតបូតជាងមុនជាខ្លាំង។ ថ្មីៗនេះ ខ្ញុំបានសួរពីសុខទុក្ខរបស់មនុស្សម្នាក់ ហើយបងប្អូនប្រុសស្រីខ្លះបាននិយាយថា គាត់មានឥរិយាបថស្លូតបូតណាស់។ តើពាក្យ «ឥរិយាបថស្លូតបូត» មានន័យដូចម្ដេច? វាមានន័យថា ថ្មីៗនេះគាត់មានឥរិយាបថល្អជាងមុនច្រើនណាស់ ហើយបានប្រព្រឹត្តល្អជាងមុនច្រើនណាស់។ គាត់លែងបង្កបញ្ហា វាយប្រហារអ្នកដទៃ ឬដណ្ដើមឋានៈទៀតហើយ ហើយគាត់បានរៀនពីរបៀបនិយាយជាមួយមនុស្សកាន់តែទន់ភ្លន់ សុភាពរាបសា និងតិចៗ។ ហើយគាត់បានប្រើពាក្យសម្ដីត្រឹមត្រូវដើម្បីជួយអ្នកដទៃ ហើយនៅក្នុងជីវិតប្រចាំថ្ងៃរបស់គាត់ គាត់បានបង្ហាញការខ្វល់ខ្វាយ និងការយកចិត្តទុកដាក់ជាពិសេសចំពោះអ្នកដទៃ។ វាហាក់ដូចជាគាត់បានប្រែខ្លួនទៅជាមនុស្សថ្មីស្រឡាងម្នាក់អ៊ីចឹង។ ប៉ុន្តែ តើគាត់ពិតជាបានផ្លាស់ប្ដូរមែនឬ? អត់ទេ គឺមិនមែនទេ។ ដូច្នេះ តើទង្វើទាំងនោះជាអ្វីទៅ? (ឥរិយាបថល្អពីខាងក្រៅ។)

បន្ទាប់ពីពួកទទឹងនឹងព្រះគ្រីស្ទខ្លះត្រូវបានបើកសម្ដែង ហើយអំពើអាក្រក់ទាំងអស់របស់ពួកគេត្រូវបានលាតត្រដាង នៅពេលពួកគេឃើញបងប្អូនប្រុសស្រី ពួកគេនិយាយថា៖ «ខ្ញុំមានអារម្មណ៍ថា ថ្មីៗនេះ ខ្ញុំត្រូវបានព្រះជាម្ចាស់បំភ្លឺ និងស្រាយបំភ្លឺ ហើយខ្ញុំស្ថិតក្នុងសភាពល្អប្រសើរណាស់។ ខ្ញុំមានអារម្មណ៍ថាមានសេចក្ដីស្អប់យ៉ាងជ្រាលជ្រៅចំពោះទង្វើពីមុនរបស់ខ្ញុំ ហើយខ្ញុំនឹងមិនអាចបំភ្លេច ឬកាត់ចិត្តពីការខាតបង់ដែលខ្ញុំបានបង្កឱ្យបងប្អូនប្រុសស្រីទទួលរងនោះបានជាដាច់ខាត។ ខ្ញុំមានអារម្មណ៍សោកសៅខ្លាំងណាស់»។ ពេលពួកគេនិយាយបែបនេះ ពួកគេក៏ស្រក់ទឹកភ្នែក ហើយថែមទាំងផ្ដួចផ្ដើមសុំឱ្យបងប្អូនប្រុសស្រីលួសកាត់ពួកគេទៀតផង ដោយនិយាយថា៖ «កុំបារម្ភពីភាពទន់ខ្សោយរបស់ខ្ញុំអី។ ប្រសិនបើអ្នកឃើញខ្ញុំធ្វើអ្វីខុស នោះសូមលួសកាត់ខ្ញុំចុះ ខ្ញុំអាចទទួលយកវាបាន ខ្ញុំអាចទទួលយកវាពីព្រះជាម្ចាស់បាន។ ខ្ញុំនឹងមិនចងគំនុំនឹងអ្នករាល់គ្នាឡើយ»។ ពួកគេបានផ្លាស់ប្ដូរពីការបដិសេធយ៉ាងរឹងរូស ការទាស់ទទឹង និងការប្រឆាំងនឹងការត្រូវបានលួសកាត់ដោយបងប្អូនប្រុសស្រី ការដោះសា និងប្រកែតតវ៉ាដើម្បីការពារខ្លួនឯង និងការពោរពេញដោយការថ្នាំងថ្នាក់ចិត្ត មកជាការស្វែងរកការលួសកាត់យ៉ាងសកម្មវិញ។ នេះគឺជាការផ្លាស់ប្ដូរអាកប្បកិរិយាដ៏លឿនមួយ តើមែនទេ? តើនេះមានន័យថា ពួកគេមានវិប្បដិសារីមែនទេ? ដោយផ្អែកលើអាកប្បកិរិយានេះ មើលទៅហាក់ដូចជាពួកគេបានកែប្រែខ្លួនហើយ ដូច្នេះ អ្នកគួរតែលួសកាត់ពួកគេ។ ការធ្វើបែបនេះអាចជួយឱ្យពួកគេដឹងពីកំហុសដែលពួកគេបានប្រព្រឹត្តកាលពីអតីតកាល និងជួយឱ្យពួកគេបានស្គាល់ខ្លួនឯង។ នៅពេលនោះ អ្នកគួរតែជួយពួកគេដោយបង្ហាញភាពស្មោះសរខ្លះ ហើយនិយាយថា៖ «ខ្ញុំឃើញថា ថ្មីៗនេះ អ្នកមានឥរិយាបថល្អគួរសម។ ខ្ញុំនឹងនិយាយចេញពីចិត្តទៅកាន់អ្នក។ ប្រសិនបើរឿងដែលខ្ញុំនិយាយមិនត្រឹមត្រូវ ហើយអ្នកមិនអាចទទួលយកវាបានទេ នោះកុំប្រកាន់អី។ ប្រសិនបើអ្នកជឿថាអ្វីដែលខ្ញុំនិយាយគឺត្រឹមត្រូវ នោះសូមទទួលយកវាពីព្រះជាម្ចាស់ចុះ។ បំណងរបស់ខ្ញុំគឺចង់ជួយអ្នក មិនមែនចង់ជាន់ពន្លិចពេលអ្នកកំពុងធ្លាក់ចុះ ឬវាយប្រហារអ្នកឡើយ។ ចូរយើងបើកចំហចិត្តដាក់គ្នាទៅវិញទៅមក ហើយប្រកបគ្នា។ កាលពីពេលដែលអ្នកបម្រើការជាអ្នកដឹកនាំ អ្នកតែងធ្វើឫកធំ ហើយបដិសេធមិនទទួលស្គាល់កំហុសរបស់អ្នកឡើយ។ ទោះបីជាអ្នកបានទទួលស្គាល់កំហុសមួយចំនួនតែសំបកក្រៅក៏ដោយ ក៏អ្នកមិនបានទទួលស្គាល់កំហុសចេញពីជម្រៅចិត្តពិតប្រាកដដែរ ហើយក្រោយមក នៅពេលអ្នកជួបប្រទះនឹងបញ្ហាដដែលនេះ អ្នកនៅតែប្រព្រឹត្តដូចដែលអ្នកធ្លាប់ធ្វើពីមុនដដែល។ ចូរយើងនិយាយអំពីហេតុការណ៍ចុងក្រោយនោះជាឧទាហរណ៍។ ដោយសារតែអ្នកគ្មានការទទួលខុសត្រូវ ទើបមានរឿងខុសឆ្គងកើតឡើង ហើយការខាតបង់យ៉ាងធំធេងត្រូវបានធ្លាក់ទៅលើទ្រព្យសម្បត្តិនៃដំណាក់របស់ព្រះជាម្ចាស់។ ភាពគ្មានការទទួលខុសត្រូវរបស់អ្នក ក៏បានបណ្ដាលឱ្យបងប្អូនប្រុសស្រីជាច្រើននាក់ត្រូវបានចាប់ខ្លួន និងដាក់ពន្ធនាគារ ព្រមទាំងលះបង់ចំពោះរឿងនេះផងដែរ។ តើអ្នកមិនគិតថា អ្នកគួរតែទទួលខុសត្រូវចំពោះរឿងនោះទេឬ? អ្នកគឺជាបុគ្គលដែលទទួលខុសត្រូវដោយផ្ទាល់ចំពោះហេតុការណ៍នោះ ដូច្នេះ អ្នកគួរតែមកចំពោះព្រះជាម្ចាស់ លន់តួបាបរបស់អ្នក ហើយប្រែចិត្ត។ តាមពិតទៅ ប្រសិនបើអ្នកទទួលស្គាល់កំហុសរបស់ខ្លួន ព្រះជាម្ចាស់នឹងចាត់ទុកវាត្រឹមតែជាអំពើរំលងប៉ុណ្ណោះ ហើយវានឹងមិនប៉ះពាល់ដល់ការដេញតាមសេចក្ដីពិតរបស់អ្នកនាពេលអនាគតឡើយ។ បងប្អូនប្រុសស្រីក៏នឹងអាចប្រព្រឹត្តចំពោះអ្នកយ៉ាងត្រឹមត្រូវ និងចាត់ទុកអ្នកជាសមាជិកនៃដំណាក់របស់ព្រះជាម្ចាស់ផងដែរ។ ពួកគេនឹងមិនផាត់អ្នកចេញ ឬវាយប្រហារអ្នកឡើយ។ វាជារឿងពិតដែលថា អ្វីៗគ្រប់យ៉ាងអំពីមនុស្សម្នាក់គឺស្ថិតនៅក្នុងព្រះហស្តរបស់ព្រះជាម្ចាស់ ប៉ុន្តែប្រសិនបើអ្នកមិនដែលដេញតាមសេចក្ដីពិតទេ នោះអ្នកប្រាកដជាត្រូវបានព្រះជាម្ចាស់ស្អប់ខ្ពើម និងបោះបង់ចោលមិនខាន ដែលនៅពេលនោះ អ្នកនឹងក្លាយជាគោលដៅសម្រាប់សេចក្ដីហិនវិនាស។ ប្រសិនបើអ្នកទទួលយក និងចុះចូលនឹងកិច្ចការរបស់ព្រះជាម្ចាស់ ហើយអាចប្រែចិត្តយ៉ាងពិតប្រាកដ ព្រះជាម្ចាស់នឹងមិននឹកចាំពីអំពើរំលងកាលពីអតីតកាលរបស់អ្នកឡើយ ហើយអ្នកនឹងនៅតែជាមនុស្សដែលដេញតាមសេចក្ដីពិតនៅចំពោះព្រះជាម្ចាស់ដដែល។ យើងមិនសូមការលើកលែងទោស ឬការអភ័យទោសពីទ្រង់ឡើយ ប៉ុន្តែយ៉ាងហោចណាស់ យើងត្រូវតែធ្វើអ្វីដែលមនុស្សគួរធ្វើ។ នេះគឺជាការទទួលខុសត្រូវ និងជាភារកិច្ចរបស់ភាវៈដែលព្រះបានបង្កើតគ្រប់រូប ហើយវាគឺជាផ្លូវដែលយើងទាំងអស់គ្នាគួរតែដើរ»។ ទាំងនេះគឺជាពាក្យសម្ដីពិត តើមែនទេ? តើមានការចំអក ឬការប្រើល្បិចកលណាមួយនៅក្នុងពាក្យសម្ដីទាំងនោះដែរឬទេ? តើមានការបញ្ចើចបញ្ចើ ឬការឡកឡឺយណាមួយនៅក្នុងពាក្យសម្ដីទាំងនោះដែរឬទេ? (មិនមានទេ។) ទាំងនេះគ្រាន់តែជាពាក្យសម្ដីចេញពីចិត្ត ដែលនិយាយយ៉ាងស្ងប់ស្ងាត់ និងស្របតាមគោលការណ៍នៃការជួយ និងស្អាងមនុស្សប៉ុណ្ណោះ។ ពាក្យសម្ដីទាំងនេះគឺត្រឹមត្រូវ នៅក្នុងពាក្យទាំងនោះ មានផ្លូវនៃការអនុវត្ត ក៏ដូចជាសេចក្ដីពិតដែលត្រូវស្វែងរកផងដែរ។ ទោះជាយ៉ាងនេះក្ដី តើពួកទទឹងនឹងព្រះគ្រីស្ទអាចទទួលយកពាក្យសម្ដីទាំងនេះបានដែរឬទេ? តើពួកគេអាចយល់ដឹង និងអនុវត្តពាក្យសម្ដីទាំងនោះជាសេចក្ដីពិតបានដែរឬទេ? (ពួកគេមិនអាចឡើយ។) តើពួកគេនឹងឆ្លើយតបចំពោះពាក្យសម្ដីទាំងនេះយ៉ាងដូចម្ដេច? «សូម្បីតែពេលនេះ អ្នករាល់គ្នាសុទ្ធតែបន្តចាប់កំហុសរបស់ខ្ញុំ ដោយមិនព្រមលែងសោះ មែនទេ? សូម្បីតែព្រះជាម្ចាស់ក៏មិននឹកចាំពីអំពើរំលងរបស់មនុស្សដែរ ចុះហេតុអ្វីបានជាអ្នករាល់គ្នាតែងតែតាមស៊ើបរកអំពើរំលងរបស់ខ្ញុំដូច្នេះ? អ្នកនិយាយថា អ្នកចង់បើកចំហចិត្តនឹងចិត្តនិយាយជាមួយខ្ញុំ ហើយថាអ្នកកំពុងជួយខ្ញុំ។ តើនេះជាការជួយប្រភេទអ្វីទៅ? នេះច្បាស់ក្រឡែតណាស់ថាជាការប៉ុនប៉ងរំឭករឿងអតីតកាល និងទាមទារឱ្យខ្ញុំទទួលខុសត្រូវ។ អ្នកគ្រាន់តែព្យាយាមធ្វើឱ្យខ្ញុំទទួលខុសត្រូវប៉ុណ្ណោះ តើមែនទេ? តើខ្ញុំម្នាក់ឯងទេឬដែលទទួលខុសត្រូវចំពោះហេតុការណ៍នោះ? អ្វីៗគ្រប់យ៉ាងគឺស្ថិតនៅក្នុងព្រហស្ដរបស់ព្រះជាម្ចាស់ ដែលមានន័យថា ទ្រង់គឺជាអង្គដែលត្រូវទទួលខុសត្រូវ។ នៅពេលដែលហេតុការណ៍នោះកើតឡើង ហេតុអ្វីបានជាព្រះជាម្ចាស់មិនផ្ដល់តម្រុយណាមួយដល់ពួកយើងសោះអ៊ីចឹង? តើនេះមិនមែនជារឿងដែលព្រះជាម្ចាស់បានរៀបចំទេឬ? បើដូច្នេះមែន តើអ្នករាល់គ្នាម្ដេចនឹងអាចបន្ទោសខ្ញុំបានទៅ?» នេះគឺជាការនិយាយចេញពីចិត្តរបស់ពួកគេ តើមែនទេ? តើបញ្ហារបស់ពួកគេស្ថិតនៅត្រង់ណា? មើលពីសំបកក្រៅ ពួកគេហាក់ដូចជាបានកែប្រែខ្លួន និងក្លាយជាមនុស្សដែលចេះបន្ទាបខ្លួនជាងមុន ពួកគេមើលទៅហាក់ដូចជាមានឥរិយាបថល្អជាងមុនច្រើនណាស់ ហាក់ដូចជាពួកគេលែងដេញតាមឋានៈ និងកេរ្តិ៍ឈ្មោះទៀតហើយ ហើយហាក់ដូចជាពួកគេអាចអង្គុយចុះយ៉ាងស្ងប់ស្ងាត់ និយាយជាមួយនរណាម្នាក់ និងជជែកគ្នាបើកចំហចិត្តនឹងចិត្តបាន។ ដូច្នេះ តើពួកគេនៅតែអាចនិយាយរឿងបែបនេះបានយ៉ាងដូចម្ដេច? តើអាចមើលឃើញបញ្ហាអ្វីខ្លះនៅក្នុងរឿងនេះ? (របៀបដែលពួកគេបានប្រព្រឹត្ត គ្រាន់តែជាការបំភាន់ភ្នែកដែលពួកគេបានបង្កើតឡើង ដើម្បីឱ្យពួកគេអាចងើបឡើងវិញបានប៉ុណ្ណោះ។) តើមានអ្វីទៀត? (ពួកគេមិនស្គាល់ខ្លួនឯងយ៉ាងពិតប្រាកដទាល់តែសោះ ហើយទាំងនោះមិនមែនជាការបង្ហាញពីការប្រែចិត្តពិតប្រាកដឡើយ។ ពួកវាគ្រាន់តែជាការអនុវត្តបែបពុតត្បុតមួយប្រភេទប៉ុណ្ណោះ។ នៅពេលអ្នកដទៃប្រកបគ្នាជាមួយពួកគេអំពីបញ្ហារបស់ពួកគេ ពួកគេនៅតែគ្មានសមត្ថភាពទទួលយកសេចក្ដីពិតដដែល។ វាច្បាស់ណាស់ថា សារជាតិធម្មជាតិរបស់ពួកគេគឺប្រទូសរ៉ាយនឹងសេចក្ដីពិត។) មានចំណុចពីរយ៉ាងច្បាស់លាស់នៅក្នុងរឿងនេះ។ ចំណុចទីមួយគឺ នៅពេលអាទទឹងនឹងព្រះគ្រីស្ទបាត់បង់ឋានៈរបស់គេ សភាពមួយរបស់គេគឺ «មានជីវិត គឺមានក្ដីសង្ឃឹម» ពោលគឺគេតែងតែត្រៀមខ្លួនជានិច្ចដើម្បីងើបឡើងវិញ។ ចំណុចទីពីរគឺថា ទាក់ទងនឹងផ្លូវខុសឆ្គងដែលពួកគេធ្លាប់ដើរពីមុន និងអំពើរំលងដែលពួកគេបានប្រព្រឹត្ត ពួកទទឹងនឹងព្រះគ្រីស្ទនឹងមិនឆ្លុះបញ្ចាំងពីខ្លួនឯងយ៉ាងពិតប្រាកដជាដាច់ខាត។ ពួកគេនឹងមិនទទួលស្គាល់កំហុសរបស់ខ្លួន ឬទទួលយកសេចក្ដីពិតឡើយ ហើយពួកគេនឹងរឹតតែមិនអាចយល់ពីសារជាតិរបស់ខ្លួនចេញពីការពិតនៃការប្រព្រឹត្តអំពើអាក្រក់របស់ពួកគេ ឬរិះរកវិធីអនុវត្តស្របតាមសេចក្ដីពិតទៅទៀត។ នៅពេលពួកគេត្រូវបានដកហូតតំណែង និងបាត់បង់ឋានៈរបស់ខ្លួន ពួកគេមិនគិតថា៖ «តើខ្ញុំបានធ្វើអ្វីខុសឱ្យប្រាកដទៅ? តើខ្ញុំគួរប្រែចិត្តដោយរបៀបណា? ប្រសិនបើរឿងបែបនេះកើតឡើងម្ដងទៀត តើខ្ញុំគួរប្រព្រឹត្តបែបណា ទើបខ្ញុំអាចស្របតាមបំណងព្រះហឫទ័យរបស់ព្រះជាម្ចាស់?» នោះទេ។ ពួកគេមិនមានអាកប្បកិរិយាកែប្រែខ្លួនបែបនេះឡើយ។ ទោះបីជាពួកគេត្រូវបានលួសកាត់ ហើយទោះបីជាពួកគេត្រូវបានដកហូតតំណែងក៏ដោយ ក៏ពួកគេនឹងនៅតែមិនងាកក្រោយ ហើយដេញតាមសេចក្ដីពិត ស្វែងរកផ្លូវនៃការអនុវត្ត ឬផ្លាស់ប្ដូរទិសដៅនៃការដេញតាមរបស់ខ្លួនឡើយ។ មិនថាពួកគេនាំមកនូវការខាតបង់យ៉ាងធំធេងដល់ដំណាក់របស់ព្រះជាម្ចាស់យ៉ាងណាក៏ដោយ ហើយមិនថាពួកគេដួលរលំយ៉ាងធ្ងន់ធ្ងរប៉ុនណាក៏ដោយ ក៏ពួកគេនឹងមិនលន់តួបាបរបស់ខ្លួនជាដាច់ខាត។ បរាជ័យរបស់ពួកគេ នឹងមិនធ្វើឱ្យពួកគេដេញតាម និងស្វែងរកសេចក្ដីពិតនៅពេលបន្ទាប់ឡើយ ផ្ទុយទៅវិញ ពួកគេនឹងគិតគូរតែពីអ្វីដែលពួកគេអាចធ្វើបាន ដើម្បីស្រោចស្រង់អ្វីៗគ្រប់យ៉ាង និងយកឋានៈដែលពួកគេបានបាត់បង់នោះត្រឡប់មកវិញប៉ុណ្ណោះ។ ទាំងនេះគឺជាចំណុចទាំងពីរនោះ។ ចំណុចទីមួយ គឺជាប្រភេទនៃសភាពដែលពួកគេមាន បន្ទាប់ពីបាត់បង់ឋានៈរបស់ពួកគេ ដែលតែងតែត្រៀមខ្លួនជានិច្ចដើម្បីងើបឡើងវិញ។ ចំណុចទីពីរ គឺការបដិសេធរបស់ពួកគេមិនទទួលស្គាល់ ឬយល់ពីផ្លូវខុសឆ្គងដែលពួកគេធ្លាប់ដើរឡើយ។ នៅក្នុងចំណុចទីពីរនេះ ការមិនយល់ពីផ្លូវខុសឆ្គងដែលពួកគេធ្លាប់ដើរ គឺជាផ្នែកមួយនៃចំណុចនេះ។ បន្ថែមពីលើនេះ ពួកគេនឹងមិនប្រែចិត្តយ៉ាងពិតប្រាកដជាដាច់ខាត ហើយពួកគេក៏នឹងមិនទទួលយកសេចក្ដីពិតដែរ ហើយពួកគេប្រាកដជានឹងមិនប៉ះប៉ូវចំពោះការខូចខាតដែលពួកគេបានធ្វើចំពោះដំណាក់របស់ព្រះជាម្ចាស់ ដោយចិត្តវិប្បដិសារីឡើយ។ ពួកគេនឹងមិនគិតអំពីរបៀបផ្លាស់ប្ដូរ អំពីរបៀបកែប្រែពីមនុស្សដែលមិនដេញតាមសេចក្ដីពិត ទៅជាមនុស្សដែលដេញតាម និងអនុវត្តសេចក្ដីពិតជាដាច់ខាត។ ចំណុចទាំងពីរនេះធ្វើឱ្យឃើញយ៉ាងជាក់ច្បាស់ថា ពួកទទឹងនឹងព្រះគ្រីស្ទគឺស្អប់ខ្ពើមសេចក្ដីពិត និងមានធម្មជាតិទុច្ចរិត។ ពួកគេពូកែជាពិសេសខាងក្លែងបន្លំខ្លួនឯង និងសម្របខ្លួនទៅនឹងមជ្ឈដ្ឋានរបស់ពួកគេ ដូចជាសត្វបង្គួយប្ដូរពណ៌អ៊ីចឹង។ ពួកគេមានសារជាតិត្រឡប់ត្រឡិន ហើយនៅក្នុងជម្រៅចិត្តរបស់ពួកគេ ការដេញតាមឋានៈរបស់ពួកគេ ព្រមទាំងមហិច្ឆតា និងបំណងប្រាថ្នារបស់ពួកគេ មិនដែលថមថយឡើយ ហើយវាក៏នឹងមិនផ្លាស់ប្ដូរដែរ។ គ្មាននរណាម្នាក់អាចផ្លាស់ប្ដូរមនុស្សទាំងនោះបានឡើយ។ ដោយមើលទៅលើការបង្ហាញចេញទាំងនេះ តើសារជាតិធម្មជាតិនៃមនុស្សប្រភេទនេះជាអ្វីទៅ? តើអាទទឹងនឹងព្រះគ្រីស្ទជាបងប្អូនប្រុស ឬក៏បងប្អូនស្រី? តើអាទទឹងនឹងព្រះគ្រីស្ទជាមនុស្សពិតប្រាកដឬទេ? (មិនមែនទេ។) ប្រសិនបើអ្នករាល់គ្នាចាត់ទុកមនុស្សទាំងនេះជាបងប្អូនប្រុសស្រី តើវាមិនមានន័យថាអ្នកល្ងង់ខ្លៅខ្លាំងណាស់ទេឬ? ការបង្ហាញចេញទាំងនេះ គឺជាការបញ្ចេញឱ្យឃើញពីសារជាតិនៃអាទទឹងនឹងព្រះគ្រីស្ទ។ នៅពេលពួកទទឹងនឹងព្រះគ្រីស្ទគ្មានឋានៈ នេះគឺជាប្រភេទនៃសភាពដែលពួកគេមាន។ ការគិតគូរនៅក្នុងចិត្តរបស់ពួកគេ អ្វីដែលពួកគេបញ្ចេញឱ្យឃើញ និងរបៀបដែលពួកគេប្រព្រឹត្តនៅខាងក្រៅ ព្រមទាំងប្រភេទនៃអាកប្បកិរិយាដែលពួកគេមាននៅក្នុងជម្រៅចិត្តរបស់ពួកគេចំពោះសេចក្ដីពិត និងចំពោះអំពើរំលងរបស់ពួកគេ គឺបែបនេះឯង ហើយទស្សនៈរបស់ពួកគេនឹងមិនផ្លាស់ប្ដូរឡើយ។ មិនថាអ្នកប្រកបគ្នាអំពីសេចក្ដីពិត ឬនិយាយអំពីផ្លូវនៃការអនុវត្តដ៏ត្រឹមត្រូវ និងវិជ្ជមានច្រើនប៉ុនណាក៏ដោយ ក៏ពួកគេនឹងមិនទទួលយកវាពីជម្រៅចិត្តពិតប្រាកដជាដាច់ខាត ផ្ទុយទៅវិញ ពួកគេនឹងទាស់ទទឹងនឹងវា។ ពួកគេនឹងថែមទាំងជឿថា៖ «អ៊ីចឹង ខ្ញុំគ្មានឋានៈទៀតទេ ដូច្នេះអ្វីដែលខ្ញុំនិយាយគឺគ្មានន័យឡើយ។ គ្មាននរណាម្នាក់គាំទ្រខ្ញុំទៀតទេ អ្នករាល់គ្នាគ្រាន់តែចង់ឡកឡាយឱ្យខ្ញុំ និងបង្រៀនមេរៀនដល់ខ្ញុំប៉ុណ្ណោះ។ តើអ្នកមានលក្ខណៈសម្បត្តិគ្រប់គ្រាន់ដើម្បីបង្រៀនមេរៀនដល់ខ្ញុំដែរឬទេ? តើអ្នកគិតថាអ្នកជានរណា? ពេលខ្ញុំក្លាយជាអ្នកដឹកនាំ អ្នកនៅមិនទាន់ចេះដើរផង! តើអ្នកមិនបានរៀនរឿងពីរបីម៉ាត់ដែលអ្នកនិយាយនោះ ពីខ្ញុំទេឬ? ហើយអ្នកកំពុងព្យាយាមបង្រៀនមេរៀនដល់ខ្ញុំទៀត។ អ្នកពិតជាមិនប្រមាណខ្លួនមែន!» ពួកគេគិតថាមនុស្សត្រូវការឋានៈចាស់វស្សាជាក់លាក់ណាមួយ ដើម្បីអាចលួសកាត់ពួកគេ និយាយជាមួយពួកគេ ជជែកជាមួយពួកគេ ឬបើកចំហចិត្តនឹងចិត្តជាមួយពួកគេបាន។ តើមនុស្សទាំងនេះជាមនុស្សប្រភេទអ្វីទៅ? មានតែពួកទទឹងនឹងព្រះគ្រីស្ទប៉ុណ្ណោះដែលមានសមត្ថភាពនិយាយរឿងបែបនេះ មនុស្សធម្មតា និងមនុស្សដែលមានក្ដីអៀនខ្មាស និងមានភាពមានវិចារណញាណបន្តិចបន្តួច នឹងមិននិយាយរឿងទាំងនេះជាដាច់ខាត។ ប្រសិនបើនរណាម្នាក់កំពុងអធិប្បាយសេចក្ដីអធិប្បាយដល់អ្នករាល់គ្នា សន្ទនាដោយបើកចំហចិត្តនឹងចិត្តជាមួយអ្នករាល់គ្នាយ៉ាងស្ងប់ស្ងាត់ ហើយចង្អុលបង្ហាញពីបញ្ហាដែលអ្នករាល់គ្នាមាន ព្រមទាំងផ្ដល់យោបល់ខ្លះៗដល់អ្នករាល់គ្នា តើអ្នករាល់គ្នាអាចទទួលយកវាបានដែរឬទេ? ឬមួយក៏អ្នកនឹងមានផ្នត់គំនិតដូចគ្នានឹងពួកទទឹងនឹងព្រះគ្រីស្ទដែរ? ឧទាហរណ៍៖ ឧបមាថា អ្នកបានជឿអស់រយៈពេល ១០ ឆ្នាំមកហើយ ប៉ុន្តែមិនដែលបម្រើការជាអ្នកដឹកនាំឡើយ។ មនុស្សម្នាក់ទៀតទើបតែជឿបានពីរឆ្នាំប៉ុណ្ណោះ ប៉ុន្តែមានឋានៈខ្ពស់ជាងអ្នក ហើយអ្នកមានអារម្មណ៍មិនសប្បាយចិត្តចំពោះរឿងនេះទេ។ ឧបមាថា អ្នកបានជឿលើព្រះជាម្ចាស់អស់រយៈពេល ២០ ឆ្នាំ មុនពេលក្លាយជាអ្នកដឹកនាំប្រចាំស្រុកមួយ។ អ្នកផ្សេងទៀតក្លាយជាអ្នកដឹកនាំប្រចាំតំបន់ បន្ទាប់ពីជឿបានត្រឹមតែប្រាំឆ្នាំ ហើយចាប់ផ្ដើមដឹកនាំអ្នក ហើយអ្នកយល់ថារឿងនេះពិបាកនឹងទទួលយកណាស់។ ប្រសិនបើពួកគេលួសកាត់អ្នក អ្នកមានអារម្មណ៍មិនស្រួលចិត្ត ហើយទោះបីជាពួកគេត្រឹមត្រូវហើយដែលលួសកាត់អ្នកក៏ដោយ ក៏អ្នកនៅតែមិនចង់ទទួលយកវាដែរ។ តើអ្នករាល់គ្នាធ្លាប់មានអាកប្បកិរិយា ឬការបង្ហាញចេញប្រភេទនេះដែរឬទេ? (ធ្លាប់។) នេះជានិស្ស័យរបស់អាទទឹងនឹងព្រះគ្រីស្ទ។ តើអ្នកគិតថា មានតែពួកទទឹងនឹងព្រះគ្រីស្ទទេឬ ដែលមាននិស្ស័យជាអាទទឹងនឹងព្រះគ្រីស្ទនោះ? អ្នកណាដែលមាននិស្ស័យជាអាទទឹងនឹងព្រះគ្រីស្ទ គឺកំពុងស្ថិតក្នុងគ្រោះថ្នាក់ ពួកគេអាចនឹងឈានជើងចូលទៅក្នុងផ្លូវរបស់បុគ្គលទទឹងនឹងព្រះគ្រីស្ទ ហើយនិស្ស័យនេះអាចនឹងបំផ្លាញពួកគេ។ រឿងគឺបែបនេះឯង។ នៅពេលយើងប្រកបគ្នា និងវិភាគពីសារជាតិនៃអាទទឹងនឹងព្រះគ្រីស្ទ នេះក៏រាប់បញ្ចូលទាំងមនុស្សដែលមាននិស្ស័យជាអាទទឹងនឹងព្រះគ្រីស្ទផងដែរ។ តើអ្នករាល់គ្នានឹងនិយាយថា មនុស្សដែលត្រូវបានរាប់បញ្ចូលក្នុងរឿងនេះ គឺជាភាគតិច ឬក៏ភាគច្រើន? ឬមួយក៏រាប់បញ្ចូលមនុស្សគ្រប់គ្នា? (រាប់បញ្ចូលមនុស្សគ្រប់គ្នា។) ត្រូវហើយ ពីព្រោះនិស្ស័យរបស់អាទទឹងនឹងព្រះគ្រីស្ទ ជានិស្ស័យរបស់សាតាំង ហើយមនុស្សពុករលួយទាំងអស់ សុទ្ធតែមាននិស្ស័យរបស់សាតាំង។ ឥឡូវនេះ យើងបានប្រកបគ្នាបន្តិចបន្តួចអំពីប្រធានបទ របៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់។ ដើម្បីលម្អិតបន្ថែមទៀត ឧទាហរណ៍ជាក់ស្ដែងមួយចំនួនអាចត្រូវបានលើកឡើង។ ខ្ញុំនឹងទុកឱ្យអ្នករាល់គ្នាប្រកបគ្នាអំពីរឿងនោះ ក្នុងអំឡុងការជួបជុំរបស់អ្នករាល់គ្នាចុះ។ ខណៈពេលដែលអ្នករាល់គ្នាកំពុងប្រកបគ្នា ចូរកុំតែងតែនិយាយអំពីថាអ្នកដទៃយ៉ាងម៉េចអី។ ជាការពិតណាស់ ការប្រកបគ្នាអំពីការបង្ហាញចេញរបស់អ្នកដទៃ គឺជារឿងដែលមិនអាចជៀសវាងបានឡើយ ប៉ុន្តែអ្នករាល់គ្នាគួរតែប្រកបគ្នាជាចម្បងអំពីការបង្ហាញចេញរបស់អ្នករាល់គ្នាផ្ទាល់។ ប្រសិនបើអ្នករាល់គ្នាអាចស្វែងរកឃើញការបង្ហាញចេញ ឬការបញ្ចេញឱ្យឃើញមួយចំនួនដែលទាក់ទងនឹងនិស្ស័យរបស់អាទទឹងនឹងព្រះគ្រីស្ទនៅក្នុងខ្លួនអ្នករាល់គ្នា នោះវានឹងមានប្រយោជន៍ និងផ្ដល់ផលល្អដល់ការស្គាល់ខ្លួនឯងរបស់អ្នករាល់គ្នា ហើយវានឹងជួយអ្នករាល់គ្នាក្នុងការកម្ចាត់និស្ស័យនោះចេញពីខ្លួនអ្នករាល់គ្នា។

យើងធ្លាប់បានប្រកបគ្នាអំពីប្រធានបទនៃការបង្ហាញចេញផ្សេងៗនៃនិស្ស័យរបស់អាទទឹងនឹងព្រះគ្រីស្ទពីមុនមក តើពេលនេះ អ្នករាល់គ្នាអាចយកខ្លួនឯងទៅផ្ទឹមនឹងការបង្ហាញចេញទាំងនោះ ដើម្បីប្រៀបធៀបបានដែរឬទេ? តើអ្នកអាចទទួលបានការយល់ដឹងខ្លះដែរឬទេ? តើអ្នកអាចដោះស្រាយបញ្ហាជាក់ស្ដែងមួយចំនួនបានដែរឬទេ? មិនថាអ្នកផ្លាស់ប្ដូរទិដ្ឋភាពណាមួយនៃនិស្ស័យពុករលួយរបស់ខ្លួនក៏ដោយ ក៏វាសុទ្ធតែសម្រេចបាននៅលើមូលដ្ឋាននៃការយល់សេចក្ដីពិត ការយកខ្លួនឯងទៅផ្ទឹមនឹងសេចក្ដីពិតដើម្បីប្រៀបធៀប ហើយបន្ទាប់មកឈានដល់ការស្គាល់ខ្លួនឯង។ ហេតុដូច្នេះហើយ ការមានសមត្ថភាពក្នុងការញែកដឹង និងវិភាគពីការបង្ហាញចេញផ្សេងៗនៃនិស្ស័យពុករលួយ គឺជាផ្លូវដែលអ្នករាល់គ្នាត្រូវតែដើរ នៅពេលនិយាយដល់ការស្គាល់ខ្លួនឯង និងការសម្រេចបាននូវការផ្លាស់ប្ដូរនិស្ស័យ។ តើអ្នករាល់គ្នាបានយល់ពីចំណុចនេះហើយឬនៅ? អ្នករាល់គ្នាមួយចំនួនប្រហែលជាមិនទាន់យល់ទេ ហើយកំពុងគិតថា៖ «ព្រះអង្គតែងតែប្រកបគ្នាអំពីប្រធានបទ និងរឿងរ៉ាវកំប៉ិកកំប៉ុកទាំងនេះ ព្រះអង្គមិនដែលមានព្រះបន្ទូលអំពីសេចក្ដីពិតដ៏ជ្រាលជ្រៅណាមួយ ឬបើកសម្ដែងពីអាថ៌កំបាំងដ៏ជ្រាលជ្រៅណាមួយឡើយ។ នេះពិតជាគួរឱ្យធុញទ្រាន់ និងនឿយណាយណាស់! តើរឿងដែលព្រះអង្គកំពុងប្រកបគ្នាទាំងនេះ មានពាក់ព័ន្ធអ្វីនឹងពួកទូលបង្គំក្នុងការចូលទៅក្នុងនគរស្ថានសួគ៌ ការទទួលបានព្រះពរដ៏ធំធេង និងការត្រូវបានប្រោសឱ្យគ្រប់លក្ខណ៍នាពេលអនាគតទៅ?» មនុស្សទាំងនេះមិនដែលយល់ឡើយ ពួកគេងងុយដេកនៅពេលពួកគេស្ដាប់រឿងទាំងនេះ។ មនុស្សដែលគ្មានការយល់ដឹងខាងវិញ្ញាណ គឺមិនយល់រឿងនេះទេ ពួកគេមិនយល់ពីសភាពផ្សេងៗរបស់មនុស្សដែលសេចក្ដីពិតនីមួយៗបានពាក់ព័ន្ធ ឬទំនាក់ទំនងរវាងសេចក្ដីពិតផ្សេងៗនោះឡើយ។ ពួកគេមិនយល់រឿងទាំងនេះទេ។ អ្នកកាន់តែពន្យល់លម្អិតដល់ពួកគេ ពួកគេកាន់តែច្របូកច្របល់ ហើយកាន់តែមិនអាចស្រូបយកបាន ដូច្នេះ ពួកគេតែងតែងងុយដេកជានិច្ច។ នៅពេលការជួបជុំទើបតែចាប់ផ្ដើម ពួកគេច្រៀង និងរាំ ហើយមិនងងុយដេកឡើយ មិនថាបទប្បញ្ញត្តិ និងពិធីសាសនាទាំងនោះគួរឲ្យធុញទ្រាន់ ឬច្រំដែលយ៉ាងណាក៏ដោយ។ ក៏ប៉ុន្តែ ពេលដែលអ្នកប្រកបគ្នាអំពីសេចក្ដីពិត និងសភាពផ្សេងៗរបស់មនុស្សភ្លាម ពួកគេក៏ចាប់ផ្ដើមងោកភ្លាម។ តើមានរឿងអ្វីកើតឡើងចំពោះមនុស្សដែលតែងតែងងុយដេកបែបនេះ? តើពួកគេមិនត្រូវបានបើកសម្ដែងទេឬ? នេះគឺជាការបង្ហាញចេញនៃការមិនស្រឡាញ់សេចក្ដីពិត តើមែនទេ? នៅពេលនិយាយដល់ព័ត៌មានលម្អិតនៃសេចក្ដីពិតផ្សេងៗដែលទាក់ទងនឹងការចូលទៅក្នុងជីវិត មនុស្សដែលដេញតាមសេចក្ដីពិតយ៉ាងពិតប្រាកដ និងមានគុណសម្បត្តិជាក់លាក់ គឺកាន់តែស្ដាប់ កាន់តែយល់ច្បាស់ពីរឿងទាំងនោះ ចំណែកឯអស់អ្នកដែលមិនស្រឡាញ់សេចក្ដីពិត និងគ្មានការយល់ដឹងខាងវិញ្ញាណវិញ គឺកាន់តែស្ដាប់ កាន់តែច្របូកច្របល់។ ពួកគេកាន់តែស្ដាប់ ពួកគេកាន់តែយល់ថារឿងទាំងនោះគួរឱ្យធុញទ្រាន់ ហើយមិនថាពួកគេស្ដាប់ច្រើនប៉ុនណានោះទេ ក៏ពួកគេនៅតែមានអារម្មណ៍ដដែល ពួកគេមិនអាចស្ដាប់ឮផ្លូវណាមួយនៅក្នុងរឿងទាំងនោះឡើយ។ ពួកគេមានអារម្មណ៍ថា រឿងដែលទាក់ទងនឹងការចូលទៅក្នុងជីវិត តាមពិតមិនសូវស្មុគស្មាញនោះទេ ដូច្នេះ មិនចាំបាច់ប្រកបគ្នាអំពីរឿងទាំងនោះច្រើនពេកឡើយ។ នេះហើយជាលក្ខណៈរបស់មនុស្សដែលគ្មានការយល់ដឹងខាងវិញ្ញាណ។ ការផ្លាស់ប្ដូរនិស្ស័យ ពាក់ព័ន្ធនឹងសេចក្ដីពិតយ៉ាងច្រើន។ ប្រសិនបើនៅលើផ្លូវនៃការស្វែងរកការផ្លាស់ប្ដូរនិស្ស័យរបស់ពួកគេ មនុស្សមិនចំណាយពេល និងការខិតខំប្រឹងប្រែងទៅលើសេចក្ដីពិតនីមួយៗ សម្រេចបាននូវយល់ ការជ្រួតជ្រាប និងចំណេះដឹងអំពីសេចក្ដីពិតនីមួយៗ ព្រមទាំងស្វែងរកឃើញផ្លូវនៃការអនុវត្តទេ នោះពួកគេប្រាកដជានឹងមិនអាចចូលទៅក្នុងសេចក្ដីពិតណាមួយបានជាដាច់ខាត។ តើផ្លូវដែលមនុស្សអាចឈានទៅស្គាល់ព្រះជាម្ចាស់ គឺជាអ្វីទៅ? គឺតាមរយៈការយល់ និងការចូលទៅក្នុងសេចក្ដីពិតផ្សេងៗទាំងអស់ នេះគឺជាផ្លូវតែមួយគត់។ លើសពីនេះទៅទៀត សេចក្ដីពិតនីមួយៗមិនមែនជាប្រភេទនៃទ្រឹស្ដី ឬជាប្រភេទនៃចំណេះដឹង ឬទស្សនវិជ្ជាណាមួយឡើយ វាពាក់ព័ន្ធនឹងជីវិតរបស់មនុស្ស និងស្ថានភាពនៃអត្ថិភាពរបស់ពួកគេ សភាពដែលពួកគេកំពុងស្ថិតនៅ និងរឿងរ៉ាវដែលពួកគេគិតជារៀងរាល់ថ្ងៃ ព្រមទាំងការគិត គំនិត ចេតនា និងអាកប្បកិរិយាផ្សេងៗដែលពួកគេបង្កើតឡើង ក្រោមការត្រួតត្រានៃសារជាតិពុករលួយរបស់ខ្លួន។ ដូច្នេះ ទាំងនេះគឺជាប្រធានបទដែលយើងកំពុងនិយាយ។ នៅពេលដែលអ្នកបានយល់ច្បាស់ពីប្រធានបទទាំងនេះ ភ្ជាប់ពួកវាទៅនឹងខ្លួនអ្នករាល់គ្នា រកឃើញគោលការណ៍នៃការអនុវត្ត និងឈានដល់ការស្គាល់ពីសភាព និងទស្សនៈផ្សេងៗដែលនិស្ស័យខុសៗគ្នារបស់អ្នកបង្កើតឡើង នោះអ្នកនឹងយល់យ៉ាងពិតប្រាកដពីសេចក្ដីពិតដែលទាក់ទងនឹងរឿងទាំងនោះ ហើយមានតែពេលនោះទេ ទើបអ្នកអាចអនុវត្តបានយ៉ាងត្រឹមត្រូវ ស្របតាមគោលការណ៍សេចក្ដីពិត។ ប្រសិនបើអ្នកត្រឹមតែយល់ពាក្យសម្ដីតាមន័យត្រង់ ហើយនៅពេលអ្នកឃើញការលាតត្រដាងរបស់ព្រះជាម្ចាស់អំពីភាពអាត្មានិយម និងគួរឱ្យស្អប់ខ្ពើមនៃពួកទទឹងនឹងព្រះគ្រីស្ទ អ្នកគិតថា៖ «ពួកទទឹងនឹងព្រះគ្រីស្ទគឺអាត្មានិយម និងគួរឱ្យស្អប់ខ្ពើម ប៉ុន្តែរូបខ្ញុំផ្ទាល់គឺមិនអាត្មានិយមទាល់តែសោះ ខ្ញុំមានក្ដីស្រឡាញ់យ៉ាងច្រើនសម្រាប់ផ្ដល់ឱ្យ ខ្ញុំជាមនុស្សចេះអត់ឱន ខ្ញុំកើតក្នុងត្រកូលអ្នកប្រាជ្ញ ខ្ញុំទទួលបានការអប់រំខ្ពស់ ហើយខ្ញុំរងឥទ្ធិពលពីបុគ្គលល្បីៗ និងស្នាដៃឯកនានា ខ្ញុំមិនមែនជាមនុស្សអាត្មានិយមនោះទេ»។ តើការនិយាយរឿងទាំងនេះ គឺជាការទទួលយកសេចក្ដីពិតឬទេ? តើវាជាការស្គាល់ខ្លួនឯងឬទេ? វាច្បាស់ក្រឡែតណាស់ថា អ្នកមិនយល់សេចក្ដីពិតជាក់លាក់នេះ ឬសភាពផ្សេងៗដែលសេចក្ដីពិតជាក់លាក់នេះបានគ្របដណ្ដប់ឡើយ។ នៅពេលអ្នកយល់សភាពផ្សេងៗដែលព្រះជាម្ចាស់បានមានព្រះបន្ទូល និងបានលាតត្រដាង ដែលត្រូវបានគ្របដណ្ដប់ដោយសេចក្ដីពិតណាមួយ ហើយអាចយកខ្លួនឯងទៅផ្ទឹមនឹងសភាពទាំងនោះដើម្បីប្រៀបធៀប ព្រមទាំងស្វែងរកឃើញគោលការណ៍នៃការអនុវត្តដ៏ច្បាស់លាស់ នោះអ្នកនឹងបានឈានជើងចូលទៅក្នុងផ្លូវនៃការអនុវត្តសេចក្ដីពិត ហើយអ្នកនឹងបានចូលទៅក្នុងតថភាពនៃសេចក្ដីពិត។ ប្រសិនបើអ្នកមិនបានធ្វើបែបនេះទេ នោះអ្នកគ្រាន់តែយល់គោលលទ្ធិប៉ុណ្ណោះ អ្នកមិនបានយល់សេចក្ដីពិតឡើយ។ វាប្រៀបដូចជាប្រធានបទដែលយើងទើបតែបាននិយាយអ៊ីចឹង អំពីរបៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់។ សភាព ការបង្ហាញចេញ និងការបញ្ចេញឱ្យឃើញផ្សេងៗដែលយើងបានប្រកបគ្នា សុទ្ធតែពាក់ព័ន្ធនឹងសារជាតិធម្មជាតិ និងនិស្ស័យរបស់អាទទឹងនឹងព្រះគ្រីស្ទ។ តើអ្នកយល់ពីរឿងទាំងនេះបានប៉ុន្មាន? តើអ្នកបានយកខ្លួនឯងទៅផ្ទឹមនឹងរឿងទាំងនោះដើម្បីប្រៀបធៀបបានប៉ុន្មាន? តើសេចក្ដីថ្លែង ព័ត៌មានលម្អិត និងសភាពដែលរួមបញ្ចូលនៅក្នុងប្រធានបទនេះ ដែលអ្នកបានចាប់យល់គឺទាក់ទងនឹងអ្នកដទៃ ឬទាក់ទងនឹងអ្នក? តើខ្លួនអ្នកផ្ទាល់មានទំនាក់ទំនងណាមួយនឹងសភាពទាំងនេះដែរឬទេ? តើអ្នកពិតជាបានភ្ជាប់រឿងទាំងនោះមកខ្លួនអ្នកមែន ឬមួយក៏អ្នកគ្រាន់តែទទួលស្គាល់ និងយល់ស្របនឹងរឿងទាំងនោះទាំងបង្ខំចិត្ត? នេះអាស្រ័យលើការយល់ដឹងរបស់អ្នក និងអាកប្បកិរិយារបស់អ្នកចំពោះសេចក្ដីពិត។ ការភ្ជាប់សភាពទាំងនេះមកខ្លួនអ្នក គ្រាន់តែជាលក្ខខណ្ឌជាមុនមួយ ដើម្បីឱ្យអ្នកអាចអនុវត្តសេចក្ដីពិតបានប៉ុណ្ណោះ វាមិនមានន័យថា អ្នកបានចាប់ផ្ដើមអនុវត្តវារួចហើយនោះទេ។ ក៏ប៉ុន្តែ ប្រសិនបើអ្នកមិនអាចភ្ជាប់សភាពទាំងនេះមកខ្លួនអ្នកបានទេ នោះអ្នកនឹងគ្មានពាក់ព័ន្ធអ្វីទាល់តែសោះជាមួយនឹងការអនុវត្តសេចក្ដីពិត។ បើដូច្នេះមែន នៅពេលដែលអ្នកស្ដាប់សេចក្ដីអធិប្បាយ តើអ្នកនឹងឮអ្វីទៅ? អ្នកនឹងគ្រាន់តែធ្វើពុតប៉ុណ្ណោះ វានឹងមើលទៅហាក់ដូចជាអ្នកជឿលើព្រះជាម្ចាស់ ប៉ុន្តែតាមពិត អ្នកនឹងមិនអនុវត្តតាមព្រះបន្ទូលរបស់ទ្រង់ឡើយ ហើយអ្នកនឹងមិនអាចចូលទៅក្នុងតថភាពនៃព្រះបន្ទូលរបស់ទ្រង់បានទេ។ អ្នកនឹងគ្រាន់តែជាអ្នកក្រៅ ជាវត្ថុបម្រើ និងជាមនុស្សបន្ទាប់បន្សំប៉ុណ្ណោះ។ នៅពេលនិយាយដល់របៀបដែលអ្នកគួរយកខ្លួនឯងទៅផ្ទឹមនឹងសភាពទាំងនេះដើម្បីប្រៀបធៀប និងរបៀបដែលអ្នកគួរវិភាគពីសភាពផ្សេងៗដែលទាក់ទងនឹងរឿងដែលខ្ញុំបាននិយាយ នេះគឺអាស្រ័យលើចំណេះដឹងរបស់អ្នករាល់គ្នាផ្ទាល់។ អ្វីដែលខ្ញុំអាចធ្វើបាន គឺប្រាប់អ្នករាល់គ្នានូវពាក្យសម្ដីទាំងនេះ និងផ្គត់ផ្គង់ពាក្យសម្ដីទាំងនេះដល់អ្នករាល់គ្នា ចំណែកឯរឿងដែលនៅសល់ អ្នករាល់គ្នាត្រូវខិតខំប្រឹងប្រែងដោយខ្លួនឯង។ ថាតើអ្នកអាចទទួលយកពាក្យសម្ដីទាំងនេះបាន ឬមិនបាន គឺអាស្រ័យលើអាកប្បកិរិយារបស់អ្នករាល់គ្នា។ មនុស្សមួយចំនួនមានចិត្តរឹងទទឹង ពួកគេតែងតែធ្វើពុត និងព្យាយាមការពារឋានៈ និងកេរ្តិ៍ឈ្មោះរបស់ខ្លួន។ ពួកគេច្បាស់ណាស់ថាមានបញ្ហា ប៉ុន្តែពួកគេមិនអាចមើលឃើញបញ្ហាទាំងនេះ និងមិនទទួលស្គាល់ឡើយ ហើយពួកគេថែមទាំងតាំងខ្លួនឯងទៅលាតត្រដាង និងវិភាគអ្នកដទៃទៀតផង។ ជាលទ្ធផល អ្នកដទៃទាំងនោះបែរជាទទួលបានផលប្រយោជន៍ពីរឿងនេះទៅវិញ ខណៈដែលពួកគេខ្លួនឯងមិនទទួលបានអ្វីសោះ។ មនុស្សទាំងនេះគឺជាមនុស្សល្ងង់ខ្លៅ តើមែនទេ? នេះគឺជាឥរិយាបថដ៏ល្ងង់ខ្លៅ។ គោលបំណងនៃការស្ដាប់សេចក្ដីអធិប្បាយ មិនមែនដើម្បីរៀនពីរបៀបញែកដឹងពីអ្នកដទៃឡើយ ហើយក៏មិនមែនដើម្បីស្ដាប់ជំនួសអ្នកដទៃដែរ គឺដើម្បីឱ្យខ្លួនអ្នកផ្ទាល់អាចស្ដាប់ឮអ្វីដែលបាននិយាយ និងទទួលបានវា។ អ្នកស្ដាប់ព្រះបន្ទូលរបស់ព្រះជាម្ចាស់ សេចក្ដីពិត និងសេចក្ដីអធិប្បាយ ហើយពីរឿងទាំងអស់នេះ អ្នកឈានដល់ការយល់សេចក្ដីពិត ទទួលបានជីវិត និងសម្រេចបាននូវការផ្លាស់ប្ដូរនិស្ស័យ។ តើរឿងនេះមានពាក់ព័ន្ធអ្វីនឹងអ្នកដទៃដែរឬទេ? ពាក្យសម្ដីទាំងនេះគឺពាក់ព័ន្ធនឹងអ្នក។ ប្រសិនបើអ្នកប្រកាន់យកអាកប្បកិរិយាបែបនេះ នោះពាក្យសម្ដីទាំងនេះប្រហែលជាអាចផ្លាស់ប្ដូរអ្នក ក្លាយជាតថភាពរបស់អ្នក និងអាចឲ្យអ្នកសម្រេចបាននូវការផ្លាស់ប្ដូរនិស្ស័យ។

នៅក្នុងប្រធានបទទីមួយនេះ យើងបាននិយាយអំពីការបង្ហាញចេញផ្សេងៗនៃរបៀបដែលពួកទទឹងនឹងព្រះគ្រីស្ទប្រព្រឹត្តចំពោះការត្រូវបានលួសកាត់។ ក្នុងទិដ្ឋភាពម្យ៉ាង ការប្រកបគ្នាអំពីប្រធានបទនេះ ជួយអ្នកឱ្យយល់ពីប្រភេទនៃអាកប្បកិរិយាដែលពួកទទឹងនឹងព្រះគ្រីស្ទមាន និងការបញ្ចេញឱ្យឃើញពីសារជាតិធម្មជាតិរបស់ពួកគេ នៅពេលនិយាយដល់រឿងនេះ។ ក្នុងទិដ្ឋភាពម្យ៉ាងទៀត វាផ្ដល់ឱ្យអ្នករាល់គ្នានូវការណែនាំ និងការព្រមានជាវិជ្ជមានមួយចំនួន។ អ្នករាល់គ្នាអាចប្រកបគ្នា និងដោះស្រាយបញ្ហាដែលនៅសេសសល់ដោយខ្លួនឯងបាន វាជារឿងផ្ទាល់ខ្លួនរបស់អ្នករាល់គ្នា។

២. របៀបដែលពួកទទឹងនឹងព្រះគ្រីស្ទប្រព្រឹត្តចំពោះអ្នកដែលខ្លាំងជាងពួកគេ

នៅពេលនិយាយដល់បំណងប្រាថ្នារបស់ពួកទទឹងនឹងព្រះគ្រីស្ទក្នុងការការពារកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ ពួកគេមិនត្រឹមតែបង្ហាញ និងបញ្ចេញឱ្យឃើញនូវសារជាតិធម្មជាតិរបស់ពួកគេ នៅពេលដែលពួកគេត្រូវបានលួសកាត់ប៉ុណ្ណោះទេ ពួកទទឹងនឹងព្រះគ្រីស្ទក៏ជួបប្រទះនឹងស្ថានការណ៍ និងបញ្ហាជាច្រើនប្រភេទផ្សេងទៀតផងដែរ។ ហេតុដូច្នេះហើយ ប្រធានបទទីពីរដែលយើងនឹងប្រកបគ្នា គឺអំពីរបៀបដែលពួកទទឹងនឹងព្រះគ្រីស្ទរក្សាឋានៈ និងកេរ្តិ៍ឈ្មោះរបស់ពួកគេនៅក្នុងចំណោមក្រុមមនុស្ស។ ខណៈពេលស្ថិតនៅក្នុងក្រុមមនុស្ស តើពួកទទឹងនឹងព្រះគ្រីស្ទបង្ហាញឥរិយាបថអ្វីខ្លះ ដែលអាចបញ្ជាក់ថា នៅក្នុងគ្រប់យ៉ាងដែលពួកគេធ្វើ ពួកគេកំពុងព្យាយាមការពារកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ? តើប្រធានបទនេះច្បាស់លាស់ដែរឬទេ? តើវិសាលភាពរបស់វាធំ ឬតូច? តើវាមានលក្ខណៈតំណាងដែរឬទេ? (វាមានលក្ខណៈតំណាង។) ប្រធានបទនេះទាក់ទងផ្ទាល់ទៅនឹងសារជាតិធម្មជាតិរបស់ពួកទទឹងនឹងព្រះគ្រីស្ទ។ តើពួកទទឹងនឹងព្រះគ្រីស្ទមានការបង្ហាញចេញអ្វីខ្លះ ខណៈពេលរស់នៅក្នុងចំណោមក្រុមមនុស្ស? តើពួកគេមានអាកប្បកិរិយាបែបណា និងធ្វើសកម្មភាពអ្វីខ្លះ ដើម្បីការពារកេរ្តិ៍ឈ្មោះ និងឋានៈរបស់ពួកគេ? ជាដំបូង ប្រសិនបើពួកទទឹងនឹងព្រះគ្រីស្ទគ្មានឋានៈ តើពួកគេនៅតែជាពួកទទឹងនឹងព្រះគ្រីស្ទដែរឬទេ? (នៅតែជាពួកទទឹងនឹងព្រះគ្រីស្ទ។) អ្នកត្រូវមានការយល់ដឹងច្បាស់លាស់អំពីគោលគំនិតនេះ។ ចូរកុំគិតថា មានតែមនុស្សដែលមានឋានៈប៉ុណ្ណោះ ទើបអាចមានសារជាតិរបស់ពួកទទឹងនឹងព្រះគ្រីស្ទ និងជាពួកទទឹងនឹងព្រះគ្រីស្ទបាននោះ ឬគិតថាមនុស្សធម្មតាដែលគ្មានឋានៈ មិនមែនជាពួកទទឹងនឹងព្រះគ្រីស្ទនោះឡើយ។ តាមពិត វិសាលភាពនេះគឺធំទូលាយណាស់។ បុគ្គលណាក៏ដោយដែលមានសារជាតិរបស់ពួកទទឹងនឹងព្រះគ្រីស្ទ គឺនៅតែជាអាទទឹងនឹងព្រះគ្រីស្ទដដែល មិនថាពួកគេមានឋានៈ ឬអត់នោះទេ ហើយមិនថាពួកគេជាអ្នកដឹកនាំ ឬជាអ្នកជឿធម្មតានោះឡើយ រឿងនេះត្រូវបានកំណត់ដោយសារជាតិរបស់ពួកគេ។ ដូច្នេះ តើមនុស្សដែលមានសារជាតិរបស់ពួកទទឹងនឹងព្រះគ្រីស្ទ មានការបង្ហាញចេញអ្វីខ្លះ ខណៈពេលដែលពួកគេជាអ្នកដើរតាមធម្មតា? តើការបញ្ចេញឱ្យឃើញនូវសារជាតិធម្មជាតិមួយណា ដែលបម្រើជាភស្តុតាងគ្រប់គ្រាន់បញ្ជាក់ថា តាមពិតទៅ ពួកគេគឺជាពួកទទឹងនឹងព្រះគ្រីស្ទ? ជាដំបូង ចូរយើងមើលពីរបៀបដែលពួកគេរស់នៅក្នុងចំណោមក្រុមមនុស្ស របៀបដែលពួកគេប្រព្រឹត្តចំពោះអ្នកដទៃ និងដោះស្រាយបញ្ហានានា ព្រមទាំងអាកប្បកិរិយាដែលពួកគេមានចំពោះសេចក្ដីពិត។ អ្វីដែលយើងគួរប្រកបគ្នាអំពីបំផុតនោះ មិនមែនជារឿងថាពួកទទឹងនឹងព្រះគ្រីស្ទហូបអ្វី ស្លៀកពាក់អ្វី រស់នៅទីណា ឬធ្វើដំណើរដោយរបៀបណានោះទេ ប៉ុន្តែគឺជារបៀបដែលពួកគេការពារកេរ្តិ៍ឈ្មោះ និងឋានៈរបស់ខ្លួន ខណៈពេលស្ថិតនៅក្នុងក្រុមមនុស្ស។ ទោះបីជាពួកគេជាអ្នកជឿធម្មតាក៏ដោយ ក៏ពួកគេនៅតែព្យាយាមការពារកេរ្តិ៍ឈ្មោះ និងឋានៈរបស់ពួកគេជាប់ជានិច្ច ដោយបញ្ចេញឱ្យឃើញជាប្រចាំនូវប្រភេទនៃនិស្ស័យ និងសារជាតិបែបនេះ ព្រមទាំងធ្វើរឿងរ៉ាវបែបនេះផងដែរ។ ហេតុដូច្នេះហើយ ការណ៍នេះធ្វើឱ្យយើងអាចឈានមួយជំហានទៅមុខទៀត ក្នុងការយល់ដឹងរបស់យើងអំពីនិស្ស័យ និងសារជាតិរបស់ពួកទទឹងនឹងព្រះគ្រីស្ទ។ មិនថាពួកទទឹងនឹងព្រះគ្រីស្ទមានឋានៈ ឬអត់នោះទេ ហើយមិនថាពួកគេនៅទីណា ឬនៅពេលណានោះឡើយ ក៏និស្ស័យ និងសារជាតិរបស់ពួកទទឹងនឹងព្រះគ្រីស្ទ តែងតែត្រូវបានបញ្ចេញឱ្យឃើញ និងបង្ហាញចេញនៅក្នុងពួកគេជានិច្ច។ រឿងនេះមិនត្រូវបានកម្រិតដោយលំហ ភូមិសាស្ត្រ ឬមនុស្ស ព្រឹត្តិការណ៍ និងរបស់ផ្សេងៗណាមួយឡើយ។

នៅពេលដែលពួកទទឹងនឹងព្រះគ្រីស្ទបំពេញភារកិច្ច មិនថាជាភារកិច្ចអ្វី ហើយមិនថាពួកគេស្ថិតនៅក្នុងក្រុមណាក៏ដោយ ក៏ពួកគេបង្ហាញនូវទម្រង់នៃឥរិយាបថដ៏ច្បាស់ប្លែកពីគេមួយ នោះគឺនៅក្នុងគ្រប់យ៉ាងទាំងអស់ ពួកគេតែងតែចង់លេចធ្លោ និងបង្ហាញពីខ្លួនឯង ពួកគេតែងតែមានទំនោរចង់រឹតត្បិតមនុស្ស និងគ្រប់គ្រងមនុស្ស ពួកគេតែងតែចង់ដឹកនាំមនុស្ស និងជាអ្នកមានសិទ្ធិសម្រេច ពួកគេតែងតែចង់ក្លាយជាចំណុចចាប់អារម្មណ៍ ពួកគេតែងតែចង់ទាក់ទាញក្រសែភ្នែក និងការចាប់អារម្មណ៍របស់មនុស្សមករកពួកគេ ហើយពួកគេចង់បានការកោតសរសើរពីមនុស្សគ្រប់គ្នា។ រាល់ពេលដែលពួកទទឹងនឹងព្រះគ្រីស្ទចូលរួមក្នុងក្រុមណាមួយ មិនថាមានចំនួនប៉ុន្មាន មិនថាសមាជិកនៃក្រុមនោះជានរណា ឬមានវិជ្ជាជីវៈ ឬអត្តសញ្ញាណអ្វីនោះទេ ជាដំបូង ពួកទទឹងនឹងព្រះគ្រីស្ទសង្កេតមើលស្ថានភាព ដើម្បីមើលថាតើអ្នកណាមានឫកពាអស្ចារ្យ និងលេចធ្លោ អ្នកណាពូកែវោហារ អ្នកណាគួរឱ្យកោតសរសើរ ហើយអ្នកណាមានលក្ខណៈសម្បត្តិគ្រប់គ្រាន់ ឬមានកិត្យានុភាព។ ពួកគេវាយតម្លៃថា តើអ្នកណាដែលពួកគេអាចយកឈ្នះបាន និងអ្នកណាដែលពួកគេមិនអាចយកឈ្នះបាន ព្រមទាំងអ្នកណាដែលពូកែជាងពួកគេ និងអ្នកណាដែលអន់ជាងពួកគេ។ ទាំងនេះគឺជារឿងដំបូងដែលពួកគេសម្លឹងមើល។ បន្ទាប់ពីវាយតម្លៃស្ថានភាពយ៉ាងរហ័សរួចមក ពួកគេចាប់ផ្ដើមធ្វើសកម្មភាព ដោយទុកមួយឡែកសិន និងមិនអើពើចំពោះអស់អ្នកដែលអន់ជាងពួកគេជាបណ្ដោះអាសន្ន។ ពួកគេទៅរកអ្នកដែលពួកគេជឿថាពូកែជាងគេមុនគេ ជាអ្នកដែលមានកិត្យានុភាព និងឋានៈខ្លះ ឬអ្នកដែលមានអំណោយទាន និងទេពកោសល្យ។ ទាំងនេះគឺជាមនុស្សដែលពួកគេវាស់ស្ទង់ប្រៀបធៀបនឹងខ្លួនឯងមុនគេ។ ប្រសិនបើមាននរណាម្នាក់ក្នុងចំណោមមនុស្សទាំងនេះ ទទួលបានការគោរពកោតសរសើរពីបងប្អូនប្រុសស្រី ឬជាអ្នកដែលបានជឿលើព្រះជាម្ចាស់ជាយូរមកហើយ និងមានកេរ្តិ៍ឈ្មោះល្អ នោះអ្នកទាំងនោះនឹងក្លាយជាគោលដៅនៃការច្រណែនឈ្នានីសរបស់ពួកទទឹងនឹងព្រះគ្រីស្ទ ហើយជាការពិតណាស់ អ្នកទាំងនោះក៏ត្រូវបានចាត់ទុកថាជាគូប្រជែង។ បន្ទាប់មក ពួកទទឹងនឹងព្រះគ្រីស្ទលួចប្រៀបធៀបខ្លួនឯងដោយស្ងាត់ៗទៅនឹងមនុស្សទាំងនេះ ដែលមានកិត្យានុភាព មានឋានៈ និងទទួលបានការកោតសរសើរពីបងប្អូនប្រុសស្រី។ ពួកគេចាប់ផ្ដើមរិះគិតអំពីមនុស្សបែបនេះ ដោយពិនិត្យពិច័យថាតើអ្នកទាំងនោះអាចធ្វើអ្វីបានខ្លះ និងអ្វីដែលអ្នកទាំងនោះបានស្ទាត់ជំនាញ ព្រមទាំងមូលហេតុដែលមនុស្សមួយចំនួនគោរពកោតសរសើរអ្នកទាំងនោះ។ តាមរយៈការតាមដាន និងអង្កេតមើល ពួកទទឹងនឹងព្រះគ្រីស្ទដឹងថា មនុស្សទាំងនេះគឺជាអ្នកជំនាញក្នុងវិជ្ជាជីវៈជាក់លាក់ណាមួយ ព្រមទាំងការពិតដែលថាមនុស្សគ្រប់គ្នាគោរពកោតសរសើរអ្នកទាំងនេះយ៉ាងខ្លាំង ពីព្រោះមនុស្សទាំងនេះបានជឿលើព្រះជាម្ចាស់យូរជាង ហើយអ្នកទាំងនេះអាចចែករំលែកទីបន្ទាល់តាមរយៈបទពិសោធខ្លះៗបាន។ ពួកទទឹងនឹងព្រះគ្រីស្ទចាត់ទុកមនុស្សបែបនេះថាជា «ចំណី» និងទទួលស្គាល់អ្នកទាំងនោះថាជាគូប្រជែង ហើយបន្ទាប់មក ពួកគេក៏បង្កើតផែនការសកម្មភាពមួយ។ តើជាផែនការសកម្មភាពអ្វី? ពួកគេសម្លឹងមើលទិដ្ឋភាពដែលពួកគេមិនអាចប្រៀបផ្ទឹមនឹងគូប្រជែងរបស់ខ្លួនបាន ហើយបន្ទាប់មកក៏ចាប់ផ្ដើមធ្វើការលើទិដ្ឋភាពទាំងនេះ។ ឧទាហរណ៍៖ ប្រសិនបើពួកគេមិនពូកែខាងវិជ្ជាជីវៈជាក់លាក់ណាមួយដូចអ្នកទាំងនោះទេ ពួកគេនឹងសិក្សាពីវិជ្ជាជីវៈនោះ ដោយអានសៀវភៅឱ្យបានច្រើន ស្វែងរកព័ត៌មានគ្រប់ប្រភេទឱ្យបានច្រើន និងសួរនាំអ្នកដទៃដោយបន្ទាបខ្លួនដើម្បីសុំការណែនាំឱ្យបានច្រើន។ ពួកគេនឹងចូលរួមក្នុងគ្រប់កិច្ចការទាំងអស់ដែលទាក់ទងនឹងវិជ្ជាជីវៈនោះ ដោយសន្សំបទពិសោធបន្តិចម្ដងៗ និងបណ្ដុះអំណាចផ្ទាល់ខ្លួនរបស់ពួកគេ។ ហើយនៅពេលពួកគេជឿថា ពួកគេមានដើមទុនដើម្បីប្រកួតប្រជែងជាមួយគូប្រជែងរបស់ខ្លួនហើយ ពួកគេឧស្សាហ៍ចេញមុខមកបញ្ចេញ «ទស្សនៈដ៏ឈ្លាសវៃ» ផ្ទាល់ខ្លួនរបស់ពួកគេ ហើយជារឿយៗតែងតែច្រានចោល និងបន្ទាបបន្ថោកគូប្រជែងរបស់ពួកគេដោយចេតនា ដើម្បីធ្វើឱ្យអ្នកទាំងនោះអាម៉ាស់មុខ និងធ្វើឱ្យអ្នកទាំងនោះខូចឈ្មោះ ហើយតាមរយៈនោះ ពួកគេអាចរំលេចឱ្យឃើញថាពួកគេឆ្លាត និងមិនធម្មតាប៉ុនណា ព្រមទាំងបង្ក្រាបគូប្រជែងរបស់ពួកគេ។ មនុស្សដែលមានការយល់ដឹងច្បាស់លាស់អាចមើលឃើញរឿងទាំងអស់នេះបាន មានតែអ្នកដែលល្ងង់ខ្លៅ អវិជ្ជា និងខ្វះការញែកដឹងប៉ុណ្ណោះដែលមិនអាចមើលឃើញ។ មនុស្សភាគច្រើនគ្រាន់តែមើលឃើញពីភាពក្លៀវក្លា ការដេញតាម ការរងទុក្ខ ការលះបង់ និងឥរិយាបថល្អពីសំបកក្រៅរបស់ពួកទទឹងនឹងព្រះគ្រីស្ទប៉ុណ្ណោះ ប៉ុន្តែស្ថានភាពពិត ត្រូវបានលាក់បាំងយ៉ាងជ្រៅនៅក្នុងដួងចិត្តរបស់ពួកទទឹងនឹងព្រះគ្រីស្ទ។ តើគោលបំណងស្នូលរបស់ពួកគេគឺជាអ្វី? គឺដើម្បីទទួលបានឋានៈ។ គោលដៅដែលកិច្ចការទាំងអស់របស់ពួកគេ ការពុះពារទាំងអស់របស់ពួកគេ និងការលះបង់ទាំងអស់របស់ពួកគេផ្តោតទៅលើនោះ គឺជារឿងដែលពួកគេគោរពបូជាបំផុតនៅក្នុងដួងចិត្តរបស់ខ្លួន៖ នោះគឺឋានៈ និងអំណាច។

ដើម្បីទទួលបានអំណាច និងឋានៈ រឿងដំបូងដែលពួកទទឹងនឹងព្រះគ្រីស្ទធ្វើនៅក្នុងពួកជំនុំ គឺព្យាយាមធ្វើឱ្យអ្នកដទៃទុកចិត្ត និងកោតសរសើរពួកគេ ដើម្បីឱ្យពួកគេអាចបញ្ចុះបញ្ចូលមនុស្សកាន់តែច្រើន និងធ្វើឱ្យមនុស្សកាន់តែច្រើនសម្លឹងមើលទៅលើ និងថ្វាយបង្គំពួកគេ ដោយហេតុនេះ ពួកគេសម្រេចបាននូវគោលដៅរបស់ខ្លួនក្នុងការមានសិទ្ធិសម្រេចចុងក្រោយ និងក្ដាប់អំណាចនៅក្នុងពួកជំនុំ។ នៅពេលនិយាយដល់ការទទួលបានអំណាច ពួកគេជំនាញបំផុតក្នុងការប្រជែង និងតយុទ្ធជាមួយអ្នកដទៃ។ អស់អ្នកដែលដេញតាមសេចក្ដីពិត អ្នកដែលមានកិត្យានុភាពនៅក្នុងពួកជំនុំ និងអ្នកដែលបងប្អូនប្រុសស្រីស្រឡាញ់ គឺជាគូប្រជែងចម្បងរបស់ពួកគេ។ មនុស្សណាក៏ដោយដែលបង្កការគំរាមកំហែងដល់ឋានៈរបស់ពួកគេ គឺជាគូប្រជែងរបស់ពួកគេ។ ពួកគេប្រជែងជាមួយអ្នកដែលខ្លាំងជាងពួកគេដោយមិនរារែក ហើយពួកគេប្រជែងនឹងអ្នកដែលខ្សោយជាងពួកគេ ដោយគ្មានអារម្មណ៍អាណិតសូម្បីបន្តិច។ ចិត្តរបស់ពួកគេពោរពេញទៅដោយទស្សនវិជ្ជានៃការប្រជែង និងការតយុទ្ធ។ ពួកគេជឿថា ប្រសិនបើមនុស្សមិនប្រជែង និងតយុទ្ធទេ នោះពួកគេនឹងមិនអាចទទួលបានផលប្រយោជន៍អ្វីឡើយ ហើយថាពួកគេអាចទទួលបានអ្វីដែលពួកគេចង់បាន តែតាមរយៈការប្រជែង និងការតយុទ្ធប៉ុណ្ណោះ។ ដើម្បីទទួលបានឋានៈ និងដើម្បីយកតំណែងដ៏ខ្ពង់ខ្ពស់បំផុតនៅក្នុងចំណោមក្រុមមនុស្ស ពួកគេធ្វើអ្វីគ្រប់យ៉ាងដែលចាំបាច់ដើម្បីប្រជែងជាមួយនរណាក៏ដោយ ហើយពួកគេមិនលើកលែងឱ្យមនុស្សម្នាក់ណាដែលបង្កការគំរាមកំហែងដល់ឋានៈរបស់ពួកគេឡើយ។ មិនថាពួកគេទាក់ទងជាមួយនរណាក៏ដោយ ការទាក់ទងទាំងនេះពោរពេញទៅដោយការប្រជែង និងការតយុទ្ធ ហើយពួកគេនៅតែបន្តប្រជែង និងតយុទ្ធរហូតដល់វ័យចាស់។ ពួកគេតែងតែនិយាយថា៖ «តើខ្ញុំអាចយកឈ្នះមនុស្សម្នាក់នោះបានទេ ប្រសិនបើខ្ញុំតយុទ្ធនឹងពួកគេ?» អ្នកណាដែលមានវោហារ ហើយអាចនិយាយដោយសមហេតុផល មានរចនាសម្ព័ន្ធ និងមានរបៀបរៀបរយ ក្លាយជាគោលដៅនៃការច្រណែន និងការត្រាប់តាមរបស់ពួកគេ។ លើសពីនេះទៅទៀត អ្នកទាំងនោះក្លាយជាគូប្រជែងរបស់ពួកគេ។ អ្នកណាដែលដេញតាមសេចក្ដីពិត និងមានសេចក្ដីជំនឿ ហើយអាចជួយ និងគាំទ្របងប្អូនប្រុសស្រីបានញឹកញាប់ និងធ្វើឱ្យពួកគេអាចងើបចេញពីភាពអវិជ្ជមាន និងភាពទន់ខ្សោយ ក៏ក្លាយជាគូប្រជែងរបស់ពួកគេដែរ ដូចគ្នានឹងនរណាម្នាក់ដែលមានជំនាញក្នុងវិជ្ជាជីវៈជាក់លាក់ណាមួយ ហើយទទួលបានការកោតសរសើរពីបងប្អូនប្រុសស្រីក្នុងកម្រិតណាមួយដែរ។ អ្នកណាដែលទទួលបានលទ្ធផលក្នុងការងាររបស់ខ្លួន និងទទួលបានការទទួលស្គាល់ពីខាងលើ នោះជាធម្មតាជៀសមិនរួចក្លាយជាគូប្រជែងកាន់តែធំសម្រាប់ពួកគេ។ តើអ្វីទៅជាបាវចនារបស់ពួកទទឹងនឹងព្រះគ្រីស្ទ មិនថាពួកគេស្ថិតនៅក្នុងក្រុមណាក៏ដោយ? សូមចែករំលែកគំនិតរបស់អ្នករាល់គ្នា។ (ការប្រយុទ្ធជាមួយមនុស្សដទៃ និងជាមួយស្ថានសួគ៌ គឺជាប្រភពនៃភាពសប្បាយរីករាយគ្មានទីបញ្ចប់។) តើនេះមិនមែនឆ្កួតទេឬ? នេះគឺឆ្កួតមែនហើយ។ តើមានអ្វីផ្សេងទៀតទេ? (ឱព្រះជាម្ចាស់ តើពួកគេមិនគិតថា៖ «នៅក្នុងសកលលោកទាំងមូល មានតែខ្ញុំម្នាក់ប៉ុណ្ណោះដែលសោយរាជ្យខ្ពស់ឧត្តម» ទេឬ? ពោលគឺ ពួកគេចង់ក្លាយជាអ្នកខ្ពង់ខ្ពស់បំផុត ហើយមិនថាពួកគេនៅជាមួយនរណាទេ ពួកគេតែងតែចង់យកឈ្នះអ្នកទាំងនោះជានិច្ច។) នេះគឺជាគំនិតមួយក្នុងចំណោមគំនិតនានារបស់ពួកគេ។ តើមានអ្វីផ្សេងទៀតទេ? (ឱព្រះជាម្ចាស់ ខ្ញុំនឹកឃើញពាក្យមួយឃ្លាថា៖ «អ្នកឈ្នះគឺជាស្ដេច»។ ខ្ញុំគិតថា ពួកគេតែងតែចង់ខ្ពង់ខ្ពស់ជាងអ្នកដទៃ និងលេចធ្លោ មិនថាពួកគេនៅទីណាក៏ដោយ ហើយពួកគេខិតខំប្រឹងប្រែងដើម្បីក្លាយជាអ្នកខ្ពង់ខ្ពស់បំផុត។) អ្វីភាគច្រើនដែលអ្នករាល់គ្នាបាននិយាយ សុទ្ធតែជាប្រភេទនៃគំនិត ចូរសាកល្បងយកប្រភេទនៃឥរិយាបថមកពណ៌នាពួកគេវិញមើល៍។ ពួកទទឹងនឹងព្រះគ្រីស្ទមិនប្រាកដថាចង់កាន់កាប់តំណែងខ្ពស់បំផុត មិនថាពួកគេនៅទីណានោះទេ។ រាល់ពេលដែលពួកគេទៅកន្លែងណាមួយ ពួកគេមាននិស្ស័យ និងផ្នត់គំនិតមួយដែលជំរុញឱ្យពួកគេធ្វើសកម្មភាព។ តើផ្នត់គំនិតនេះគឺជាអ្វី? វាគឺ «ខ្ញុំត្រូវតែប្រកួតប្រជែង! ប្រកួតប្រជែង! ប្រកួតប្រជែង!» ហេតុអ្វីបានជាមានពាក្យ «ប្រកួតប្រជែង» ដល់ទៅបីដង ហេតុអ្វីមិនប្រើពាក្យ «ប្រកួតប្រជែង» តែម្ដងទៅ? (ការប្រកួតប្រជែងបានក្លាយជាជីវិតរបស់ពួកគេ វាគឺជាអ្វីដែលពួកគេពឹងផ្អែកដើម្បីរស់។) នេះជានិស្ស័យរបស់ពួកគេ។ ពួកគេកើតមកមាននិស្ស័យដែលក្រអឺតក្រទមយ៉ាងខ្លាំង និងពិបាកនឹងទប់ស្កាត់ ពោលគឺ ចាត់ទុកខ្លួនឯងថាគ្មាននរណាប្រៀបផ្ទឹមបាន និងលើកតម្កើងខ្លួនឯងជ្រុលហួសហេតុ។ គ្មាននរណាម្នាក់អាចទប់ស្កាត់និស្ស័យដ៏ក្រអឺតក្រទមយ៉ាងខ្លាំងរបស់ពួកគេនេះបានឡើយ សូម្បីតែពួកគេផ្ទាល់ក៏មិនអាចគ្រប់គ្រងវាបានដែរ។ ដូច្នេះ ជីវិតរបស់ពួកគេគឺមានតែការប្រយុទ្ធ និងការប្រកួតប្រជែងប៉ុណ្ណោះ។ តើពួកគេប្រយុទ្ធ និងប្រកួតប្រជែងដើម្បីអ្វី? ច្បាស់ណាស់ ពួកគេប្រកួតប្រជែងដើម្បីកេរ្តិ៍ឈ្មោះ លាភសក្ការៈ ឋានៈ មុខមាត់ និងផលប្រយោជន៍ផ្ទាល់ខ្លួនរបស់ពួកគេ។ មិនថាពួកគេត្រូវប្រើវិធីសាស្ត្រអ្វីក៏ដោយ ដរាបណាមនុស្សគ្រប់គ្នាចុះចូលនឹងពួកគេ ហើយដរាបណាពួកគេទទួលបានផលប្រយោជន៍ និងឋានៈសម្រាប់ខ្លួនឯង នោះពួកគេបានសម្រេចគោលដៅរបស់ពួកគេហើយ។ ឆន្ទៈរបស់ពួកគេក្នុងការប្រកួតប្រជែង មិនមែនជាការសប្បាយបណ្ដោះអាសន្នឡើយ វាគឺជាប្រភេទនៃនិស្ស័យដែលកើតចេញពីធម្មជាតិបែបសាតាំង។ វាប្រៀបដូចជានិស្ស័យរបស់នាគដ៏ធំមានសម្បុរក្រហម ដែលប្រយុទ្ធជាមួយស្ថានសួគ៌ ប្រយុទ្ធជាមួយផែនដី និងប្រយុទ្ធជាមួយមនុស្សអ៊ីចឹង។ ចុះនៅពេលដែលពួកទទឹងនឹងព្រះគ្រីស្ទប្រយុទ្ធ និងប្រកួតប្រជែងជាមួយអ្នកដទៃនៅក្នុងពួកជំនុំ តើពួកគេចង់បានអ្វី? ដោយគ្មានការសង្ស័យឡើយ គឺពួកគេកំពុងប្រកួតប្រជែងដើម្បីកេរ្តិ៍ឈ្មោះ និងឋានៈ។ ប៉ុន្តែ ប្រសិនបើពួកគេទទួលបានឋានៈ តើវាមានប្រយោជន៍អ្វីដល់ពួកគេ? តើវាមានប្រយោជន៍អ្វីដល់ពួកគេ ប្រសិនបើអ្នកដទៃស្ដាប់តាម កោតសរសើរ និងថ្វាយបង្គំពួកគេនោះ? សូម្បីតែពួកទទឹងនឹងព្រះគ្រីស្ទខ្លួនឯង ក៏មិនអាចពន្យល់ពីរឿងនេះបានដែរ។ តាមការពិត ពួកគេចូលចិត្តសោយសុខនឹងកេរ្តិ៍ឈ្មោះ និងឋានៈ ចូលចិត្តឱ្យមនុស្សគ្រប់គ្នាញញឹមដាក់ពួកគេ ហើយទទួលបានការស្វាគមន៍ដោយការបញ្ជោរ និងការអែបអប។ ដូច្នេះ រាល់ពេលដែលអាទទឹងនឹងព្រះគ្រីស្ទទៅកាន់ពួកជំនុំណាមួយ គេធ្វើរឿងតែមួយគត់៖ គឺប្រយុទ្ធ និងប្រកួតប្រជែងនឹងអ្នកដទៃ។ ទោះបីជាគេដណ្ដើមបានអំណាច និងឋានៈក៏ដោយ ក៏គេមិនទាន់បញ្ចប់ត្រឹមនេះដែរ។ ដើម្បីការពារឋានៈរបស់គេ និងធានាឱ្យបាននូវអំណាចរបស់គេ គេបន្តប្រយុទ្ធ និងប្រកួតប្រជែងនឹងអ្នកដទៃ។ គេនឹងធ្វើបែបនេះរហូតដល់គេស្លាប់។ ដូច្នេះ ទស្សនវិជ្ជារបស់ពួកទទឹងនឹងព្រះគ្រីស្ទគឺ «ដរាបណាអ្នកនៅមានជីវិត កុំឈប់ប្រយុទ្ធឱ្យសោះ»។ ប្រសិនបើមានមនុស្សអាក្រក់បែបនេះនៅក្នុងពួកជំនុំ តើវានឹងរំខានដល់បងប្អូនប្រុសស្រីដែរឬទេ? ឧទាហរណ៍៖ ឧបមាថាមនុស្សគ្រប់គ្នាកំពុងហូប និងផឹកព្រះបន្ទូលរបស់ព្រះជាម្ចាស់ និងប្រកបគ្នាអំពីសេចក្ដីពិតយ៉ាងស្ងៀមស្ងាត់ ហើយបរិយាកាសមានភាពស្ងប់ស្ងាត់ និងមានអារម្មណ៍រីករាយ។ នៅពេលនេះ អាទទឹងនឹងព្រះគ្រីស្ទនឹងពុះកញ្ជ្រោលដោយសេចក្ដីមិនពេញចិត្ត។ គេនឹងក្លាយជាច្រណែននឹងអស់អ្នកដែលកំពុងប្រកបគ្នាអំពីសេចក្ដីពិត ហើយស្អប់អ្នកទាំងនោះ។ គេនឹងចាប់ផ្ដើមវាយប្រហារ និងធ្វើការវិនិច្ឆ័យលើអ្នកទាំងនោះ។ តើនេះមិនមែនជាការរំខានដល់បរិយាកាសដ៏ស្ងប់ស្ងាត់នេះទេឬ? គេគឺជាមនុស្សអាក្រក់ដែលមកដើម្បីរំខាន និងធ្វើឱ្យអ្នកដទៃខ្ពើមរអើម។ នេះហើយជាលក្ខណៈរបស់ពួកទទឹងនឹងព្រះគ្រីស្ទ។ ជួនកាល ពួកទទឹងនឹងព្រះគ្រីស្ទមិនមែនកំពុងស្វែងរកការបំផ្លាញ ឬការយកឈ្នះលើអស់អ្នកដែលពួកគេប្រកួតប្រជែង និងបង្ក្រាបនោះទេ ដរាបណាពួកគេទទួលបានកេរ្តិ៍ឈ្មោះ ឋានៈ ភាពអំនួត និងមោទនភាព ហើយធ្វើឱ្យមនុស្សកោតសរសើរពួកគេ នោះពួកគេបានសម្រេចគោលដៅរបស់ខ្លួនហើយ។ ខណៈពេលដែលពួកគេកំពុងប្រកួតប្រជែង ពួកគេបញ្ចេញឱ្យឃើញនូវប្រភេទនៃនិស្ស័យបែបសាតាំងយ៉ាងច្បាស់។ តើនេះជានិស្ស័យអ្វី? នោះគឺ មិនថាពួកគេបង្ហាញខ្លួននៅក្នុងពួកជំនុំណាក៏ដោយ ក៏ពួកគេតែងតែចង់ប្រកួតប្រជែង និងតយុទ្ធជាមួយអ្នកដទៃ ពួកគេតែងតែចង់ប្រកួតប្រជែងដើម្បីកេរ្តិ៍ឈ្មោះ លាភសក្ការៈ និងឋានៈ ហើយពួកគេមានអារម្មណ៍ថាពួកគេបានសម្រេចគោលដៅរបស់ខ្លួន លុះត្រាតែពេលដែលពួកជំនុំធ្លាក់ចូលទៅក្នុងភាពវឹកវរ និងភាពចលាចល នៅពេលដែលពួកគេទទួលបានឋានៈ ហើយមនុស្សគ្រប់គ្នាចុះញ៉មនឹងពួកគេ។ នេះហើយគឺជាធម្មជាតិរបស់ពួកទទឹងនឹងព្រះគ្រីស្ទ ពោលគឺ ពួកគេប្រើប្រាស់ការប្រកួតប្រជែង និងការតយុទ្ធ ដើម្បីសម្រេចគោលដៅរបស់ខ្លួន។

តើអ្វីជាបាវចនារបស់ពួកទទឹងនឹងព្រះគ្រីស្ទ មិនថាពួកគេជាក្រុមអ្វីក៏ដោយ? «ខ្ញុំត្រូវតែប្រកួតប្រជែង! ប្រកួតប្រជែង! ប្រកួតប្រជែង! ខ្ញុំត្រូវតែប្រកួតប្រជែងដើម្បីឱ្យបានខ្ពស់បំផុត និងអស្ចារ្យបំផុត»។ នេះគឺជានិស្ស័យរបស់ពួកទទឹងនឹងព្រះគ្រីស្ទ។ នៅគ្រប់ទីកន្លែងដែលពួកគេទៅ ពួកគេប្រកួតប្រជែង និងព្យាយាមសម្រេចគោលបំណងរបស់ពួកគេ។ ពួកគេជាអ្នកបម្រើសាតាំង ហើយពួកគេរំខានដល់កិច្ចការរបស់ពួកជំនុំ។ និស្ស័យរបស់ពួកទទឹងនឹងព្រះគ្រីស្ទគឺបែបនេះឯង៖ ដំបូងឡើយ ពួកគេចាប់ផ្ដើមសង្កេតមើលជុំវិញពួកជំនុំ ដើម្បីមើលថា តើអ្នកណាបានជឿលើព្រះជាម្ចាស់អស់រយៈពេលជាច្រើនឆ្នាំ និងមានដើមទុន អ្នកណាមានអំណោយទាន ឬទេពកោសល្យខ្លះ អ្នកណាដែលបានផ្ដល់ផលប្រយោជន៍ដល់បងប្អូនប្រុសស្រី នៅក្នុងការចូលទៅក្នុងជីវិតរបស់ពួកគេ អ្នកណាមានកិត្យានុភាពច្រើនជាង អ្នកណាជាអ្នកជឿចាស់វស្សា អ្នកណាដែលបងប្អូនប្រុសស្រីនិយាយសរសើរពី និងអ្នកណាមានលក្ខណៈវិជ្ជមានច្រើនជាង។ មនុស្សទាំងនោះហើយ ដែលជាគោលដៅនៃការប្រកួតប្រជែងរបស់ពួកគេ។ សរុបមក រាល់ពេលដែលពួកទទឹងនឹងព្រះគ្រីស្ទស្ថិតក្នុងចំណោមក្រុមមនុស្ស នេះគឺជាអ្វីដែលពួកគេតែងតែធ្វើ៖ ពួកគេប្រកួតប្រជែងដើម្បីឋានៈ ប្រកួតប្រជែងដើម្បីទទួលបានកេរ្ដិ៍ឈ្មោះល្អ ប្រកួតប្រជែងដើម្បីមានអំណាចសម្រេចចិត្តលើបញ្ហា និងសិទ្ធិក្នុងការសម្រេចចិត្តនៅក្នុងក្រុម ដែលនៅពេលពួកគេទទួលបានវា ធ្វើឱ្យពួកគេសប្បាយរីករាយ។ តើពួកគេអាចធ្វើកិច្ចការជាក់ស្ដែងបានដែរឬទេ បន្ទាប់ពីពួកគេដណ្ដើមបានរបស់ទាំងនេះ? ពិតជាមិនអាចឡើយ ពួកគេមិនបានប្រកួតប្រជែង និងតស៊ូដើម្បីធ្វើកិច្ចការជាក់ស្ដែងនោះទេ។ គោលបំណងរបស់ពួកគេគឺដើម្បីមានអំណាចលើអ្នកដទៃទាំងអស់។ «ខ្ញុំមិនខ្វល់ថាអ្នកសុខចិត្តចុះចាញ់ខ្ញុំឬអត់នោះទេ បើនិយាយពីដើមទុនវិញ ខ្ញុំគឺអស្ចារ្យបំផុត បើនិយាយពីជំនាញនិយាយស្ដីវិញ ខ្ញុំគឺពូកែបំផុត ហើយបើនិយាយពីអំណោយទាន និងទេពកោសល្យវិញ ខ្ញុំមានច្រើនជាងគេបំផុត»។ មិនថានៅក្នុងផ្នែកណាក៏ដោយ ពួកគេតែងតែចង់ប្រជែងដណ្ដើមយកតំណែងលេខមួយជានិច្ច។ ប្រសិនបើបងប្អូនប្រុសស្រីជ្រើសរើសពួកគេឱ្យធ្វើជាអ្នកមើលការខុសត្រូវ ពួកគេនឹងប្រជែងជាមួយដៃគូរបស់ខ្លួន ដើម្បីមានអំណាចសម្រេចចិត្ត និងសិទ្ធិសម្រេចចិត្ត។ ប្រសិនបើពួកជំនុំដាក់ឱ្យពួកគេទទួលខុសត្រូវលើកិច្ចការណាមួយ ពួកគេនឹងទទូចទាមទារសម្រេចពីរបៀបដែលកិច្ចការនោះត្រូវបានអនុវត្ត។ ពួកគេនឹងចង់ខិតខំប្រឹងប្រែងធ្វើឱ្យអ្វីគ្រប់យ៉ាងដែលពួកគេនិយាយ និងអ្វីគ្រប់យ៉ាងដែលពួកគេសម្រេចចិត្តនោះទទួលបានជោគជ័យ និងក្លាយជាការពិត។ ប្រសិនបើបងប្អូនប្រុសស្រីទទួលយកគំនិតរបស់អ្នកដទៃ តើរឿងនេះអាចឆ្លងផុតពីពួកគេបានដែរឬទេ? (ទេ) នោះមានន័យថាមានបញ្ហាហើយ។ ប្រសិនបើអ្នកមិនស្ដាប់ពួកគេ ពួកគេនឹងផ្ដល់មេរៀនឱ្យអ្នក ធ្វើឱ្យអ្នកមានអារម្មណ៍ថា អ្នកមិនអាចខ្វះពួកគេបាន និងបង្ហាញឱ្យអ្នកឃើញពីផលវិបាកដែលនឹងកើតមាន ប្រសិនបើអ្នកមិនស្ដាប់បង្គាប់ពួកគេ។ នោះគឺជានិស្ស័យរបស់ពួកទទឹងនឹងព្រះគ្រីស្ទ ដែលមានអំនួត គួរឱ្យស្អប់ខ្ពើម និងគ្មានហេតុផលបែបនេះឯង។ ពួកគេគ្មានទាំងសតិសម្បជញ្ញៈ ឬវិចារណញាណ ហើយក៏គ្មានសេចក្ដីពិតសូម្បីតែបន្តិចសោះដែរ។ គេអាចមើលឃើញតាមរយៈសកម្មភាព និងទង្វើរបស់បុគ្គលទទឹងនឹងព្រះគ្រីស្ទថា អ្វីដែលពួកគេធ្វើគឺគ្មានវិចារណញាណដូចមនុស្សធម្មតាឡើយ ហើយទោះបីជាគេអាចប្រកបគ្នាអំពីសេចក្ដីពិតជាមួយពួកគេក៏ដោយ ក៏ពួកគេមិនទទួលយកដែរ។ ទោះបីជាអ្វីដែលអ្នកនិយាយគឺត្រឹមត្រូវយ៉ាងណាក៏ដោយ ក៏វាគ្មានប្រសិទ្ធភាពចំពោះពួកគេដែរ។ រឿងតែមួយគត់ដែលពួកគេចូលចិត្តដេញតាមគឺ កេរ្តិ៍ឈ្មោះ និងឋានៈ ដែលពួកគេលើកតម្កើង។ ដរាបណាពួកគេអាចរីករាយនឹងផលប្រយោជន៍នៃឋានៈបាន នោះពួកគេក៏ពេញចិត្តហើយ។ ពួកគេជឿជាក់ថា នេះគឺជាតម្លៃនៃជីវិតរស់នៅរបស់ពួកគេ។ មិនថាពួកគេស្ថិតក្នុងក្រុមមនុស្សអ្វីក៏ដោយ ពួកគេត្រូវបង្ហាញដល់មនុស្សអំពី «ពន្លឺ» និង «ភាពកក់ក្តៅ» ដែលពួកគេផ្តល់ឱ្យ ទេពកោសល្យរបស់ពួកគេ និងលក្ខណៈពិសេសរបស់ពួកគេ។ ហើយដោយសារតែពួកគេជឿថាពួកគេគឺពិសេស អីចឹងហើយបានជាពួកគេគិតថាពួកគេគួរតែត្រូវបានគេប្រព្រឹត្តចំពោះខ្លួនល្អជាងមនុស្សធម្មតា ដែលពួកគេគួរតែទទួលបានការគាំទ្រ និងការកោតសរសើរពីមនុស្ស ដែលថាមនុស្សគួរតែគោរពកោតសរសើរពួកគេ ថ្វាយបង្គំពួកគេ។ ពួកគេគិតថាអ្វីៗទាំងអស់នេះគឺជារបស់ពួកគេ។ តើមនុស្សបែបនេះមិនមែនជាមនុស្សមុខក្រាស់ និងឥតអៀនខ្មាសទេឬ? តើការមានមនុស្សបែបនេះនៅក្នុងពួកជំនុំ មិនមែនជារឿងនាំបញ្ហាទេឬ? នៅពេលមានរឿងអ្វីមួយកើតឡើង តាមហេតុផលទូទៅ មនុស្សគួរតែស្ដាប់អ្នកណាដែលនិយាយត្រឹមត្រូវ ចុះចូលនឹងអ្នកណាដែលផ្ដល់យោបល់ដែលមានប្រយោជន៍ដល់កិច្ចការរបស់ដំណាក់របស់ព្រះជាម្ចាស់ និងទទួលយកយោបល់របស់អ្នកណាដែលស្របតាមគោលការណ៍នៃសេចក្ដីពិត។ ប្រសិនបើពួកទទឹងនឹងព្រះគ្រីស្ទនិយាយអ្វីមួយដែលមិនស្របតាមគោលការណ៍ អ្នកដទៃទៀតប្រហែលជាមិនស្ដាប់ពួកគេ ឬទទួលយកយោបល់របស់ពួកគេឡើយ។ ក្នុងករណីនោះ តើពួកទទឹងនឹងព្រះគ្រីស្ទនឹងធ្វើអ្វី? ពួកគេនឹងបន្តព្យាយាមការពារ និងដោះសាឱ្យខ្លួនឯង ហើយគិតរកវិធីដើម្បីបញ្ចុះបញ្ចូលអ្នកដទៃ និងធ្វើឱ្យបងប្អូនប្រុសស្រីស្ដាប់ពួកគេ និងទទួលយកយោបល់របស់ពួកគេ។ ពួកគេនឹងមិនពិចារណាពីផលប៉ះពាល់អ្វីដែលអាចនឹងកើតមានដល់កិច្ចការរបស់ពួកជំនុំឡើយ ប្រសិនបើយោបល់របស់ពួកគេត្រូវបានទទួលយក។ នេះមិនស្ថិតនៅក្នុងរង្វង់នៃការពិចារណារបស់ពួកគេឡើយ។ តើអ្វីទៅជារឿងតែមួយគត់ដែលពួកគេនឹងពិចារណា? «ប្រសិនបើយោបល់របស់ខ្ញុំមិនត្រូវបានគេទទួលយក តើឱ្យខ្ញុំយកមុខទៅទុកឯណា? ដូច្នេះ ខ្ញុំត្រូវតែប្រជែង និងខិតខំប្រឹងប្រែងដើម្បីឱ្យយោបល់របស់ខ្ញុំត្រូវបានគេទទួលយក»។ រាល់ពេលដែលមានរឿងអ្វីមួយកើតឡើង នេះគឺជារបៀបដែលពួកគេគិត និងប្រព្រឹត្ត។ ពួកគេមិនដែលឆ្លុះបញ្ចាំងថាតើការធ្វើបែបនេះស្របតាមគោលការណ៍ឬអត់នោះទេ ហើយពួកគេក៏មិនដែលទទួលយកសេចក្ដីពិតដែរ។ នេះគឺជានិស្ស័យរបស់ពួកទទឹងនឹងព្រះគ្រីស្ទ។

តើអ្វីទៅជាការបង្ហាញចេញចម្បងនៃការខ្វះវិចារណញ្ញាណទាំងស្រុងរបស់ពួកទទឹងនឹងព្រះគ្រីស្ទ? ពួកគេជឿថាពួកគេមានអំណោយទាន ថាពួកគេមានសមត្ថភាព មានគុណសម្បត្តិល្អ ហើយថាពួកគេគួរតែត្រូវបានអ្នកដទៃថ្វាយបង្គំ និងគាំទ្រ ព្រមទាំងត្រូវបានដំណាក់របស់ព្រះជាម្ចាស់ដាក់ក្នុងតំណែងដ៏សំខាន់មួយ។ លើសពីនេះទៅទៀត ពួកគេជឿថាដំណាក់របស់ព្រះជាម្ចាស់គួរតែទទួលយក និងលើកស្ទួយរាល់យោបល់ និងគំនិតទាំងអស់ដែលពួកគេបានលើកឡើង ហើយប្រសិនបើដំណាក់របស់ព្រះជាម្ចាស់មិនទទួលយកទេ ពួកគេនឹងក្លាយជាខឹងសម្បាយ៉ាងខ្លាំង តាំងខ្លួនឯងជាសត្រូវនឹងដំណាក់របស់ព្រះជាម្ចាស់ ហើយបង្កើតនគរឯករាជ្យផ្ទាល់ខ្លួនរបស់ពួកគេ។ តើការបញ្ចេញឱ្យឃើញនូវនិស្ស័យ និងសារជាតិរបស់ពួកទទឹងនឹងព្រះគ្រីស្ទនេះ មិនបង្កឱ្យមានការបង្អាក់ និងការរំខាននៅក្នុងពួកជំនុំទេឬ? គេអាចនិយាយបានថា រាល់សកម្មភាពទាំងអស់របស់ពួកទទឹងនឹងព្រះគ្រីស្ទ បង្កឱ្យមានការបង្អាក់ និងការរំខានយ៉ាងធំធេងដល់កិច្ចការរបស់ពួកជំនុំ និងការចូលទៅក្នុងជិវិតនៃស្ដ្ររើសតាំងរបស់ព្រះជាម្ចាស់។ នៅពេលដែលពួកទទឹងនឹងព្រះគ្រីស្ទប្រកួតប្រជែងដណ្ដើមតំណែងជាអ្នកដឹកនាំពួកជំនុំ និងកិត្យានុភាពនៅក្នុងចំណោមរាស្ដ្ររើសតាំងរបស់ព្រះជាម្ចាស់ ពួកគេប្រើប្រាស់គ្រប់មធ្យោបាយដែលពួកគេអាចធ្វើបាន ដើម្បីវាយប្រហារអ្នកដទៃ និងលើកតម្កើងខ្លួនឯង។ ពួកគេមិនពិចារណាឡើយថា តើពួកគេអាចធ្វើឱ្យប៉ះពាល់យ៉ាងធ្ងន់ធ្ងរប៉ុនណាដល់កិច្ចការនៃដំណាក់របស់ព្រះជាម្ចាស់ និងការចូលទៅក្នុងជិវិតនៃរាស្ដ្ររើសតាំងរបស់ព្រះជាម្ចាស់នោះ។ ពួកគេគ្រាន់តែពិចារណាថា តើមហិច្ឆតា និងបំណងប្រាថ្នារបស់ពួកគេអាចត្រូវបានបំពេញដែរឬទេ ហើយថាតើឋានៈ និងកេរ្តិ៍ឈ្មោះផ្ទាល់ខ្លួនរបស់ពួកគេអាចត្រូវបានធានាដែរឬទេ។ តួនាទីរបស់ពួកគេនៅក្នុងពួកជំនុំ និងនៅក្នុងចំណោមរាស្ដ្ររើសតាំងរបស់ព្រះជាម្ចាស់ គឺធ្វើជាពួកអារក្ស ជាមនុស្សអាក្រក់ គឺធ្វើជាអ្នកបម្រើសាតាំង។ ពួកគេពិតជាមិនមែនជាមនុស្សដែលជឿលើព្រះជាម្ចាស់ដោយពិតប្រាកដទាល់តែសោះ ហើយពួកគេក៏មិនមែនជាអ្នកដើរតាមព្រះជាម្ចាស់ដែរ កុំថាឡើយជាមនុស្សដែលស្រឡាញ់ និងទទួលយកសេចក្ដីពិតនោះ។ នៅពេលដែលចេតនា និងគោលដៅរបស់ពួកគេមិនទាន់សម្រេចបាន ពួកគេមិនដែលឆ្លុះបញ្ចាំង និងស្គាល់ខ្លួនឯងឡើយ ពួកគេមិនដែលឆ្លុះបញ្ចាំងថាតើចេតនា និងគោលដៅរបស់ពួកគេស្របតាមសេចក្ដីពិតឬអត់នោះទេ ពួកគេមិនដែលស្វែងរកពីរបៀបដើរលើផ្លូវនៃការដេញតាមសេចក្ដីពិត ដើម្បីសម្រេចបានសេចក្ដីសង្គ្រោះឡើយ។ ពួកគេមិនមែនជឿលើព្រះជាម្ចាស់ និងជ្រើសរើសផ្លូវដែលពួកគេគួរដើរ ដោយមានសភាពចិត្តចុះចូលនោះទេ។ ផ្ទុយទៅវិញ ពួកគេខិតខំប្រឹងប្រែងគិតយ៉ាងខ្លាំង ដោយគិតថា៖ «តើខ្ញុំអាចចូលកាន់តំណែងជាអ្នកដឹកនាំ ឬជាអ្នកធ្វើការដោយរបៀបណា? តើខ្ញុំអាចប្រកួតប្រជែងនឹងអ្នកដឹកនាំ និងអ្នកធ្វើការនៃពួកជំនុំដោយរបៀបណា? តើខ្ញុំអាចបំភាន់ និងគ្រប់គ្រងរាស្ដ្ររើសតាំងរបស់ព្រះជាម្ចាស់ ហើយធ្វើឱ្យព្រះគ្រីស្ទក្លាយជាទីងមោងដោយរបៀបណា? តើខ្ញុំអាចធានាកន្លែងមួយសម្រាប់ខ្លួនឯងនៅក្នុងពួកជំនុំដោយរបៀបណា? តើខ្ញុំអាចធ្វើឱ្យប្រាកដថា ខ្ញុំមានជំហររឹងមាំនៅក្នុងពួកជំនុំ និងទទួលបានឋានៈ ធានាថាខ្ញុំជោគជ័យ និងមិនបរាជ័យ ហើយទីបំផុតសម្រេចបាននូវគោលដៅរបស់ខ្ញុំក្នុងការគ្រប់គ្រងរាស្ដ្ររើសតាំងរបស់ព្រះជាម្ចាស់ និងបង្កើតនគរផ្ទាល់ខ្លួនរបស់ខ្ញុំដោយរបៀបណា?» ទាំងនេះគឺជារឿងដែលពួកទទឹងនឹងព្រះគ្រីស្ទចំណាយពេលទាំងយប់ទាំងថ្ងៃដើម្បីគិត។ តើនេះជានិស្ស័យ និងធម្មជាតិអ្វីទៅ? ឧទាហរណ៍៖ នៅពេលដែលបងប្អូនប្រុសស្រីធម្មតាសរសេរអត្ថបទទីបន្ទាល់ ពួកគេគិតអំពីរបៀបសម្ដែងចេញនូវបទពិសោធ និងការយល់ដឹងរបស់ពួកគេដោយស្មោះត្រង់ជាលាយលក្ខណ៍អក្សរ។ ដូច្នេះ ពួកគេអធិដ្ឋាននៅចំពោះព្រះជាម្ចាស់ ដោយសង្ឃឹមថា ព្រះអង្គនឹងប្រទានការបំភ្លឺដល់ពួកគេកាន់តែច្រើនទាក់ទងនឹងសេចក្ដីពិត ហើយធ្វើឱ្យពួកគេទទួលបានការយល់ដឹងកាន់តែធំធេង និងកាន់តែស៊ីជម្រៅអំពីវា។ ចំណែកឯនៅពេលដែលពួកទទឹងនឹងព្រះគ្រីស្ទសរសេរអត្ថបទវិញ ពួកគេខិតខំប្រឹងប្រែងគិតយ៉ាងខ្លាំង ដោយរិះគិតពីវិធីសរសេរក្នុងរបៀបមួយដែលនឹងធ្វើឱ្យមនុស្សកាន់តែច្រើនយល់ពីពួកគេ ស្គាល់ពួកគេ និងកោតសរសើរពួកគេ ហើយតាមរយៈនោះ ទទួលបានឋានៈនៅក្នុងដួងចិត្តរបស់មនុស្សកាន់តែច្រើន។ ពួកគេចង់ប្រើប្រាស់រឿងដ៏សាមញ្ញ និងតូចតាចបំផុតនេះ ដើម្បីបង្កើនកេរ្តិ៍ឈ្មោះរបស់ខ្លួន។ ពួកគេមិនអាចសូម្បីតែបណ្ដោយឱ្យឱកាសបែបនេះកន្លងផុតទៅឡើយ។ តើពួកគេជាមនុស្សប្រភេទណាទៅ? ពួកទទឹងនឹងព្រះគ្រីស្ទមួយចំនួន ពេលឃើញអ្នកដទៃអាចសរសេរអត្ថបទទីបន្ទាល់តាមរយៈបទពិសោធបាន ពួកគេក៏ចង់សរសេរអ្វីមួយដែលអស្ចារ្យជាងទីបន្ទាល់តាមរយៈបទពិសោធរបស់អ្នកដទៃ នៅក្នុងកិច្ចខិតខំប្រឹងប្រែងដើម្បីប្រកួតប្រជែងនឹងអ្នកទាំងនោះ ដើម្បីឋានៈ និងកិត្យានុភាព។ ដូច្នេះហើយ ពួកគេប្រឌិត និងលួចចម្លងរឿងរ៉ាវ។ ពួកគេថែមទាំងហ៊ានធ្វើរឿងដូចជាការធ្វើទីបន្ទាល់ក្លែងក្លាយទៀតផង។ ដើម្បីបង្កើតកេរ្តិ៍ឈ្មោះសម្រាប់ខ្លួនឯង ដើម្បីធ្វើឱ្យមនុស្សកាន់តែច្រើនស្គាល់ពួកគេ និងផ្សព្វផ្សាយឈ្មោះរបស់ពួកគេ ពួកទទឹងនឹងព្រះគ្រីស្ទមិនស្ទាក់ស្ទើរក្នុងការធ្វើរឿងគួរឱ្យខ្មាសអៀនគ្រប់ប្រភេទឡើយ។ ពួកគេនឹងមិនរំលងសូម្បីតែឱកាសដ៏តូចតាចបំផុត ដើម្បីក្លាយជាមនុស្សល្បីល្បាញ ដើម្បីទទួលបានឋានៈ និងដើម្បីទទួលបានការគោរពកោតសរសើរនៅក្នុងចំណោមក្រុមមនុស្ស ព្រមទាំងត្រូវបានអ្នកដទៃមើលមកដោយការគោរពជាពិសេសនោះឡើយ។ តើការត្រូវបានអ្នកដទៃមើលមកដោយការគោរពជាពិសេស មានគោលបំណងអ្វី? តើពួកទទឹងនឹងព្រះគ្រីស្ទចង់សម្រេចបាននូវលទ្ធផល និងគោលដៅអ្វីខ្លះ? ពួកទទឹងនឹងព្រះគ្រីស្ទចង់ឱ្យអ្នកដទៃមើលមកពួកគេថាជាមនុស្សមិនធម្មតា ជាមនុស្សដែលខ្ពង់ខ្ពស់ជាងអ្នកដទៃទាំងអស់ និងជាអ្នកដែលពូកែលើផ្នែកជាក់លាក់ណាមួយ។ ពួកគេចង់បន្សល់ទុកនូវចំណាប់អារម្មណ៍ល្អនៅក្នុងចិត្តគំនិតរបស់អ្នកដទៃ ជាចំណាប់អារម្មណ៍ដ៏ជ្រាលជ្រៅ ហើយថែមទាំងធ្វើឱ្យអ្នកដទៃច្រណែន កោតសរសើរ និងគោរពស្ញប់ស្ញែងពួកគេបន្តិចម្ដងៗទៀតផង។ ខណៈពេលកំពុងខិតខំប្រឹងប្រែងអស់ពីសមត្ថភាពដើម្បីសម្រេចគោលដៅនេះ ពួកគេក៏បន្តដើរលើផ្លូវដដែលដូចដែលពួកគេធ្លាប់ដើរពីមុនមកដែរ។

ទោះបីជាពួកគេស្ថិតក្នុងក្រុមមនុស្សណាក៏ដោយ មិនថាពួកគេកំពុងធ្វើពុត ឬពុះពារធ្វើការធ្ងន់នោះទេ អ្វីដែលលាក់កំបាំងនៅក្នុងជម្រៅចិត្តរបស់ពួកទទឹងនឹងព្រះគ្រីស្ទ គឺគ្មានអ្វីក្រៅពីបំណងប្រាថ្នាចង់បានឋានៈឡើយ។ សារជាតិដែលពួកគេបញ្ចេញឱ្យឃើញ និងបង្ហាញចេញមក គឺគ្មានអ្វីក្រៅពីការដណ្ដើម និងការប្រជែងឡើយ។ មិនថាពួកទទឹងនឹងព្រះគ្រីស្ទធ្វើអ្វីនោះទេ ក៏ពួកគេកំពុងប្រកួតប្រជែងនឹងអ្នកដទៃដើម្បីឋានៈ មុខមាត់ និងផលប្រយោជន៍ដែរ។ ការបង្ហាញចេញដែលឃើញញឹកញាប់បំផុតអំពីរឿងនេះ គឺការប្រជែងយកឈ្មោះល្អ ការវាយតម្លៃល្អ និងឋានៈនៅក្នុងគំនិតរបស់មនុស្ស ដើម្បីឱ្យមនុស្សគោរពសរសើរ និងថ្វាយបង្គំពួកគេ ហើយវិលជុំវិញ និងចាត់ទុកពួកគេជាចំណុចកណ្ដាល។ នេះគឺជាផ្លូវដែលពួកទទឹងនឹងព្រះគ្រីស្ទដើរ។ នេះគឺជាអ្វីដែលពួកទទឹងនឹងព្រះគ្រីស្ទប្រជែងយក។ ទោះបីជាព្រះបន្ទូលរបស់ព្រះជាម្ចាស់ថ្កោលទោស និងវែកញែកពីរឿងទាំងនេះយ៉ាងណាក៏ដោយ ក៏ពួកទទឹងនឹងព្រះគ្រីស្ទនឹងមិនទទួលយកសេចក្ដីពិត ឬទទួលយកការជំនុំជម្រះ និងការវាយផ្ចាលនៃព្រះបន្ទូលរបស់ព្រះជាម្ចាស់ ឬបោះបង់ចោលរឿងទាំងនេះដែលត្រូវបានព្រះជាម្ចាស់ជំនុំជម្រះ និងថ្កោលទោសនោះឡើយ។ ផ្ទុយទៅវិញ ព្រះជាម្ចាស់កាន់តែលាតត្រដាងពីរឿងទាំងនេះ ពួកទទឹងនឹងព្រះគ្រីស្ទកាន់តែមានល្បិចកល។ ពួកគេប្រើមធ្យោបាយកាន់តែលាក់កំបាំង និងក្រឡេចក្រឡុច ដើម្បីដេញតាមរឿងទាំងនេះ ដើម្បីកុំឱ្យមនុស្សអាចមើលឃើញពីអ្វីដែលពួកគេកំពុងធ្វើ ហើយជឿទាំងយល់ច្រឡំថា ពួកគេបានបោះបង់រឿងទាំងនេះចោលហើយ។ ព្រះជាម្ចាស់កាន់តែលាតត្រដាងពីរឿងទាំងនេះ ពួកទទឹងនឹងព្រះគ្រីស្ទកាន់តែរកផ្លូវប្រើវិធីសាស្ត្រដែលកាន់តែវៀចវេរ និងឆ្លាតវៃជាងមុន ដើម្បីដេញតាម និងទទួលបានរឿងទាំងនោះ។ លើសពីនេះទៅទៀត ពួកគេប្រើពាក្យសម្ដីពីរោះស្ដាប់ដើម្បីបិទបាំងចេតនាបង្កប់ដ៏លាក់កំបាំងរបស់ពួកគេ។ សរុបសេចក្ដីមក ពួកទទឹងនឹងព្រះគ្រីស្ទដាច់ខាតមិនទទួលយកសេចក្ដីពិត មិនឆ្លុះបញ្ចាំងពីឥរិយាបថរបស់ពួកគេ ឬមកចំពោះព្រះជាម្ចាស់ដើម្បីអធិដ្ឋាន និងស្វែងរកសេចក្ដីពិតឡើយ។ ផ្ទុយទៅវិញ នៅក្នុងចិត្តរបស់ពួកគេ ពួកគេកាន់តែមិនពេញចិត្តចំពោះការលាតត្រដាង និងការជំនុំជម្រះរបស់ព្រះជាម្ចាស់ រហូតដល់ថ្នាក់ពួកគេប្រកាន់យកអាកប្បកិរិយាប្រទូសរ៉ាយចំពោះរឿងទាំងនេះទៀតផង។ ពួកគេមិនត្រឹមតែមិនបោះបង់ការដេញតាមកេរ្តិ៍ឈ្មោះ និងឋានៈរបស់ខ្លួនប៉ុណ្ណោះទេ ពួកគេថែមទាំងស្រឡាញ់ថ្នាក់ថ្នមរឿងទាំងនេះកាន់តែខ្លាំង ហើយគិតរកវិធីលាក់បាំង និងបិទបាំងការដេញតាមនេះ ព្រមទាំងរារាំងមនុស្សមិនឱ្យមើលធ្លុះ និងដឹងទាន់ពីរឿងនេះទៀតផង។ មិនថាក្នុងស្ថានការណ៍ណាក៏ដោយ ពួកទទឹងនឹងព្រះគ្រីស្ទមិនត្រឹមតែបរាជ័យក្នុងការអនុវត្តសេចក្ដីពិតប៉ុណ្ណោះទេ នៅពេលដែលមុខមាត់ពិតរបស់ពួកគេត្រូវបានបញ្ចេញឱ្យឃើញ ពោលគឺនៅពេលដែលពួកគេចៃដន្យបញ្ចេញឱ្យឃើញនូវមហិច្ឆតា និងបំណងប្រាថ្នាទាំងនេះរបស់ពួកគេ ពួកគេមានអារម្មណ៍កាន់តែព្រួយបារម្ភថា អ្នកដទៃនឹងមើលធ្លុះសារជាតិ និងមុខមាត់ពិតរបស់ពួកគេ ដោយផ្អែកលើព្រះបន្ទូលរបស់ព្រះជាម្ចាស់ និងសេចក្ដីពិត ដូច្នេះ ពួកគេព្យាយាមបិទបាំងរឿងនេះ ហើយខិតខំអស់ពីសមត្ថភាពដើម្បីដោះសាការពារខ្លួនឯង។ តើគោលបំណងរបស់ពួកគេនៃការបិទបាំងរឿងនេះគឺជាអ្វី? គឺដើម្បីការពារឋានៈ និងកេរ្តិ៍ឈ្មោះរបស់ពួកគេកុំឱ្យរងការខាតបង់ និងដើម្បីរក្សាកម្លាំងរបស់ពួកគេសម្រាប់ការប្រយុទ្ធលើកក្រោយ។ នេះគឺជាសារជាតិរបស់ពួកទទឹងនឹងព្រះគ្រីស្ទ។ មិនថានៅពេលណា ឬក្នុងស្ថានការណ៍ណាក៏ដោយ គោលដៅ និងទិសដៅនៃការប្រព្រឹត្តខ្លួនរបស់ពួកគេនឹងមិនផ្លាស់ប្ដូរឡើយ គោលដៅពេញមួយជីវិតរបស់ពួកគេ ឬគោលការណ៍នៅពីក្រោយសកម្មភាពរបស់ពួកគេ ឬបំណងប្រាថ្នា មហិច្ឆតា និងគោលបំណងនៅក្នុងជម្រៅចិត្តរបស់ពួកគេក្នុងការដេញតាមឋានៈ ក៏មិនផ្លាស់ប្ដូរដែរ។ ពួកគេមិនត្រឹមតែនឹងខិតខំអស់ពីសមត្ថភាពដើម្បីតស៊ូដណ្ដើមយកឋានៈប៉ុណ្ណោះទេ ពួកគេក៏នឹងបង្កើនការខិតខំប្រឹងប្រែងរបស់ខ្លួនដើម្បីទទួលបានវាទៀតផង។ ដំណាក់របស់ព្រះជាម្ចាស់កាន់តែប្រកបគ្នាអំពីសេចក្ដីពិត នោះពួកគេក៏នឹងកាន់តែគេចវេះយ៉ាងឆ្លាតវៃពីការប្រើប្រាស់ឥរិយាបថ និងការបង្ហាញចេញដ៏ច្បាស់ក្រឡែតមួយចំនួន ដែលអ្នកដទៃអាចមើលធ្លុះ និងញែកដឹង។ ពួកគេនឹងប្ដូរទៅប្រើវិធីសាស្ត្រប្រភេទផ្សេង ហើយយំសោកយ៉ាងជូរចត់ ខណៈដែលពួកគេទទួលស្គាល់កំហុសរបស់ពួកគេ និងថ្កោលទោសខ្លួនឯង ដើម្បីអូសទាញការអាណិតអាសូរពីមនុស្ស ដោយធ្វើឱ្យមនុស្សជឿទាំងយល់ច្រឡំថា ពួកគេបានប្រែចិត្ត និងផ្លាស់ប្ដូរហើយ ព្រមទាំងធ្វើឱ្យមនុស្សកាន់តែពិបាកក្នុងការញែកដឹងពីពួកគេ។ តើសារជាតិរបស់ពួកទទឹងនឹងព្រះគ្រីស្ទនេះគឺជាអ្វី? តើវាមិនរាងវៀចវេរបន្តិចទេឬ? (មែនហើយ។) នៅពេលដែលមនុស្សវៀចវេរបែបនេះ ពួកគេគឺជាពួកអារក្សហើយ។ តើពួកអារក្សអាចប្រែចិត្តយ៉ាងពិតប្រាកដបានទេ? តើពួកគេពិតជាអាចទុកមហិច្ឆតា និងបំណងប្រាថ្នារបស់ខ្លួនក្នុងការដេញតាមឋានៈចោលមួយឡែកបានយ៉ាងពិតប្រាកដដែរឬទេ? ពួកអារក្សសុខចិត្តស្លាប់ ជាជាងទុកមហិច្ឆតានេះចោលមួយឡែក។ មិនថាអ្នកប្រកបគ្នាងអំពីសេចក្ដីពិតជាមួយពួកគេយ៉ាងណានោះទេ ក៏វានឹងគ្មានប្រយោជន៍ដែរ ពួកគេនឹងមិនលះបង់មហិច្ឆតានេះឡើយ។ ប្រសិនបើ ក្នុងស្ថានភាពនេះ ពួកគេចាញ់ការប្រយុទ្ធ ហើយត្រូវបានបងប្អូនប្រុសស្រីលាតត្រដាង ក៏ពួកគេនឹងនៅតែបន្តប្រយុទ្ធ និងប្រកួតប្រជែងដណ្ដើមឋានៈ មុខមាត់ សិទ្ធិសម្រេចចុងក្រោយ និងសិទ្ធិក្នុងការសម្រេចចិត្តដែរ នៅពេលពួកគេផ្លាស់ទៅក្រុមបន្ទាប់។ ពួកគេនឹងប្រកួតប្រជែងដណ្ដើមរឿងទាំងនេះ។ មិនថាក្នុងស្ថានភាពណា ឬពួកគេស្ថិតក្នុងក្រុមមនុស្សណាក៏ដោយ ក៏គោលការណ៍ដែលពួកគេតែងតែប្រកាន់ខ្ជាប់ គឺការប្រកួតប្រជែង៖ «មានតែខ្ញុំទេដែលអាចដឹកនាំបាន គ្មានអ្នកណាផ្សេងអាចដឹកនាំខ្ញុំបានឡើយ!» ពួកគេមិនសុខចិត្តធ្វើជាអ្នកដើរតាមធម្មតា ឬទទួលយកការដឹកនាំ ឬជំនួយពីអ្នកដទៃជាដាច់ខាត។ នេះហើយគឺជាសារជាតិរបស់ពួកទទឹងនឹងព្រះគ្រីស្ទ។

នៅក្នុងពួកជំនុំ តើមានអស់អ្នកដែលបានជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែមិនដេញតាមសេចក្ដីពិតទាល់តែសោះ ហើយតែងតែដេញតាមឋានៈ និងកេរ្តិ៍ឈ្មោះដែរឬទេ? តើការបង្ហាញចេញរបស់មនុស្សបែបនេះមានអ្វីខ្លះ? តើអ្នករាល់គ្នានឹងនិយាយថា មនុស្សដែលតែងតែបង្ហាញខ្លួនឯងឱ្យគេឃើញ ដែលងាយនឹងបញ្ចេញគំនិតប្លែកៗពីគេ និងនិយាយគំនិតដែលស្ដាប់ទៅខ្ពង់ខ្ពស់ គឺជាមនុស្សបែបនេះដែរឬទេ? តើពួកគេឧស្សាហ៍ធ្វើរឿងអ្វីខ្លះ? (មនុស្សម្នាក់បញ្ចេញទស្សនៈរបស់គេ ហើយចំពោះអ្នកផ្សេងទៀត វាហាក់ដូចជាត្រឹមត្រូវ ប៉ុន្តែដើម្បីបង្ហាញថាគេឆ្លាតវៃប៉ុនណា បុគ្គលនេះក៏បញ្ចេញទស្សនៈផ្សេងមួយទៀត ដែលមនុស្សនឹងមានអារម្មណ៍ថាកាន់តែត្រឹមត្រូវ ហើយជាទស្សនៈដែលនឹងបដិសេធទស្សនៈរបស់បុគ្គលទីមួយ ហេតុនេះ ទើបបង្ហាញថាគេឆ្លាតវៃប៉ុនណា។) នេះហៅថាការអួតសម្ញែង។ ពួកគេបដិសេធទស្សនៈរបស់អ្នកដទៃ ហើយបន្ទាប់មកបញ្ចេញទស្សនៈផ្ទាល់ខ្លួនដ៏ពិសេសខុសគេមួយ ដែលសូម្បីតែពួកគេក៏មិនមានអារម្មណ៍ថាវាប្រាកដនិយម ឬត្រឹមត្រូវដែរ ពោលគឺគ្រាន់តែជាពាក្យស្លោកមួយប៉ុណ្ណោះ ប៉ុន្តែពួកគេត្រូវតែបង្ហាញមនុស្សថាពួកគេឆ្លាតវៃប៉ុនណា ហើយធ្វើឱ្យមនុស្សគ្រប់គ្នាស្ដាប់តាមពួកគេ។ ពួកគេតែងតែត្រូវតែខុសពីគេ ពួកគេតែងតែត្រូវតែបញ្ចេញគំនិតប្លែកៗពីគេ ពួកគេតែងតែនិយាយគំនិតដែលស្ដាប់ទៅខ្ពង់ខ្ពស់ ហើយមិនថាអ្វីដែលអ្នកដទៃនិយាយអាចធ្វើទៅបាន និងអាចអនុវត្តបានកម្រិតណាក៏ដោយ ក៏ពួកគេត្រូវតែជំទាស់នឹងវាដែរ ហើយស្វែងរកហេតុផល និងលេសផ្សេងៗដើម្បីបដិសេធទស្សនៈរបស់អ្នកដទៃ។ ទាំងនេះគឺជាឥរិយាបថដែលឃើញញឹកញាប់បំផុតរបស់មនុស្សដែលព្យាយាមបញ្ចេញគំនិតប្លែកៗពីគេ និងនិយាយគំនិតដែលស្ដាប់ទៅខ្ពង់ខ្ពស់។ ទោះបីជាសកម្មភាពរបស់អ្នកណាម្នាក់ត្រឹមត្រូវ ឬសមរម្យយ៉ាងណាក៏ដោយ ក៏ពួកគេនឹងច្រានចោល និងមិនអើពើនឹងសកម្មភាពទាំងនោះដែរ។ ទោះបីជាពួកគេដឹងយ៉ាងច្បាស់ថា បុគ្គលនេះបានធ្វើប្រព្រឹត្តយ៉ាងសមរម្យក៏ដោយ ក៏ពួកគេនៅតែនិយាយថា សកម្មភាពរបស់គាត់មិនសមរម្យដែរ ហើយនិយាយធ្វើឱ្យស្ដាប់ទៅហាក់ដូចជាពួកគេអាចធ្វើបានល្អជាងនេះ និងថាពួកគេដាច់ខាតមិនចាញ់បុគ្គលនោះឡើយ។ មនុស្សបែបនេះគិតថា គ្មានអ្នកណាល្អដូចពួកគេទេ ថាពួកគេល្អជាងអ្នកដទៃគ្រប់ផ្នែកទាំងអស់។ ចំពោះពួកគេ អ្វីគ្រប់យ៉ាងដែលអ្នកដទៃនិយាយគឺមិនត្រឹមត្រូវឡើយ អ្នកដទៃគឺគ្មានតម្លៃ ហើយពួកគេខ្លួនឯងគឺល្អគ្រប់ផ្នែកទាំងអស់។ ទោះបីជាពួកគេធ្វើអ្វីមួយខុស ហើយត្រូវបានលួសកាត់ក៏ដោយ ក៏ពួកគេនឹងមិនសុខចិត្តចុះចូលដែរ ពួកគេនឹងមិនទទួលយកសេចក្ដីពិតទាល់តែសោះ ហើយពួកគេក៏អាចនឹងលើកយកលេសមួយគំនរមកនិយាយ ដែលធ្វើឱ្យអ្នកដទៃគិតថា ពួកគេមិនបានប្រព្រឹត្តកំហុសទេ ហើយថាពួកគេមិនគួរត្រូវបានលួសកាត់ឡើយ។ មនុស្សដែលចូលចិត្តបញ្ចេញគំនិតប្លែកៗពីគេ និងនិយាយគំនិតដែលស្ដាប់ទៅខ្ពង់ខ្ពស់ គឺក្រអឺតក្រទម និងរាប់ខ្លួនឯងជាសុចរិតតាមរបៀបនេះឯង។ តាមពិតទៅ មនុស្សទាំងនេះភាគច្រើនខ្វះទេពកោសល្យពិតប្រាកដ ហើយមិនអាចធ្វើអ្វីបានល្អឡើយ អ្វីក៏ដោយដែលពួកគេធ្វើ ក៏វាក្លាយជារឿងរញ៉េរញ៉ៃទាំងស្រុង។ ប៉ុន្តែ ពួកគេគ្មានការស្គាល់ខ្លួនឯងទេ ហើយពួកគេគិតថា ពួកគេប្រសើរជាងអ្នកដទៃ ហើយពួកគេហ៊ានជ្រៀតជ្រែក និងពាក់ព័ន្ធនឹងអ្វីក៏ដោយដែលអ្នកដទៃកំពុងធ្វើ ហើយចេះតែនិយាយគំនិតដែលស្ដាប់ទៅខ្ពង់ខ្ពស់ ដោយតែងតែចង់ឱ្យអ្នកដទៃគោរពសរសើរ និងស្ដាប់តាមពួកគេ។ មិនថាស្ថានការណ៍ណា ឬពួកគេស្ថិតក្នុងក្រុមណាក៏ដោយ ក៏ពួកគេចង់តែឱ្យអ្នកដទៃបម្រើ និងស្ដាប់តាមពួកគេប៉ុណ្ណោះ ពួកគេមិនចង់បម្រើ ឬស្ដាប់តាមអ្នកណាផ្សេងឡើយ។ តើទាំងនេះមិនមែនជាពួកទទឹងនឹងព្រះគ្រីស្ទទេឬ? នេះហើយជាភាពក្រអឺតក្រទម និងការរាប់ខ្លួនឯងជាសុចរិតរបស់ពួកទទឹងនឹងព្រះគ្រីស្ទ នេះហើយជាការខ្វះវិចារណញ្ញាណរបស់ពួកគេ។ ពួកគេនិយាយតែអំពីគោលលទ្ធិដែលស្ដាប់ទៅហាក់ដូចជាត្រឹមត្រូវតែខុសប៉ុណ្ណោះ ហើយប្រសិនបើអ្នកដទៃចង្អុលបង្ហាញពីកំហុសរបស់ពួកគេ ពួកគេត្រូវតែបំភ្លៃពាក្យសម្ដី និងភាពសមហេតុផល ហើយនិយាយតាមរបៀបក្លែងក្លាយដែលពីរោះស្ដាប់ ដើម្បីធ្វើឱ្យមនុស្សមានអារម្មណ៍ថាពួកគេត្រឹមត្រូវ។ មិនថាមតិរបស់អ្នកណាម្នាក់ផ្សេងត្រឹមត្រូវយ៉ាងណានោះទេ ក៏ពួកទទឹងនឹងព្រះគ្រីស្ទនឹងប្រើរបៀបនិយាយដោយវោហារយ៉ាងប៉ិនប្រសប់ ដើម្បីធ្វើឱ្យវាស្ដាប់ទៅមិនត្រឹមត្រូវ ហើយធ្វើឱ្យមនុស្សគ្រប់គ្នាទទួលយកមតិរបស់ពួកគេផ្ទាល់។ ពួកទទឹងនឹងព្រះគ្រីស្ទគឺជាមនុស្សប្រភេទនេះឯង ពួកគេមានសមត្ថភាពយ៉ាងពិសេសក្នុងការបំភាន់អ្នកដទៃ ពួកគេអាចបំភាន់អ្នកដទៃរហូតដល់ថ្នាក់ធ្វើឱ្យអ្នកទាំងនោះធ្លាក់ចូលទៅក្នុងភាពច្របូកច្របល់ វង្វេងស្មារតី និងលែងដឹងខុសត្រូវទៀត។ នៅទីបំផុត អស់អ្នកដែលខ្វះការញែកដឹង នឹងត្រូវបានពួកទទឹងនឹងព្រះគ្រីស្ទទាំងនេះបំភាន់ និងចាប់ជាឈ្លើយទាំងស្រុង។ មានមនុស្សដែលបំភាន់អ្នកដទៃបែបនេះនៅក្នុងពួកជំនុំភាគច្រើន។ នៅពេលដែលរាស្ដ្ររើសតាំងរបស់ព្រះជាម្ចាស់កំពុងប្រកបគ្នាអំពីសេចក្ដីពិត ឬចែករំលែកទីបន្ទាល់តាមរយៈបទពិសោធរបស់ខ្លួន ពួកទទឹងនឹងព្រះគ្រីស្ទតែងតែក្រោកឈរឡើង ហើយបញ្ចេញទស្សនៈផ្ទាល់ខ្លួនរបស់ពួកគេ។ ពួកគេមិនបើកចំហចិត្តដើម្បីប្រកបគ្នាអំពីចំណេះដឹងតាមរយៈបទពិសោធរបស់ពួកគេតាមបែបស្មោះត្រង់ឡើយ ផ្ទុយទៅវិញ ពួកគេតែងតែចាំចាប់កំហុស និងនិយាយរិះគន់ដោយមិនទទួលខុសត្រូវចំពោះចំណេះដឹងតាមរយៈបទពិសោធរបស់អ្នកដទៃ ដើម្បីអួតសម្ញែងថាពួកគេឆ្លាតវៃប៉ុនណា និងសម្រេចគោលបំណងរបស់ពួកគេក្នុងការធ្វើឱ្យអ្នកដទៃគោរពសរសើរពួកគេ។ ពួកទទឹងនឹងព្រះគ្រីស្ទជំនាញបំផុតខាងនិយាយអំពីពាក្យពេចន៍ និងគោលលទ្ធិ ពួកគេមិនដែលអាចចែករំលែកទីបន្ទាល់តាមរយៈបទពិសោធពិតប្រាកដបានឡើយ ហើយពួកគេមិនដែលនិយាយអំពីការស្គាល់ខ្លួនឯងនោះទេ។ ផ្ទុយទៅវិញ ពួកគេតែងតែស្វែងរកបញ្ហានៅក្នុងអ្នកដទៃ ហើយធ្វើឱ្យបញ្ហាទាំងនោះក្លាយជារឿងធំដុំ។ អ្នកមិនដែលឃើញពួកទទឹងនឹងព្រះគ្រីស្ទទទួលយកមតិរបស់អ្នកដទៃដោយចិត្តបើកចំហ ឬប្រកបគ្នាយ៉ាងសកម្មអំពីនិស្ស័យពុករលួយផ្ទាល់ខ្លួនរបស់ពួកគេ ហើយលាតត្រដាងខ្លួនឯងប្រាប់អ្នកដទៃឡើយ។ អ្នកប្រាកដជាមិនឃើញពួកគេប្រកបគ្នាអំពីទស្សនៈខុសឆ្គង និងមិនសមហេតុផលដែលពួកគេលាក់ទុក និងរបៀបដែលពួកគេបានកែប្រែទស្សនៈទាំងនោះឡើយ ហើយអ្នកដាច់ខាតមិនឮពួកគេទទួលស្គាល់កំហុសដែលពួកគេបានប្រព្រឹត្ត ឬចំណុចខ្វះខាតរបស់ពួកគេឡើយ...។ ទោះបីជាពួកទទឹងនឹងព្រះគ្រីស្ទប្រាស្រ័យទាក់ទងជាមួយអ្នកដទៃយូរប៉ុនណាក៏ដោយ ក៏ពួកគេតែងតែធ្វើឱ្យអ្នកដទៃមានអារម្មណ៍ថា ពួកគេមិនមានសេចក្ដីពុករលួយអ្វីឡើយ ថាពួកគេកើតមកគ្រប់លក្ខណ៍ និងបរិសុទ្ធ ហើយថាអ្នកដទៃគួរតែថ្វាយបង្គំពួកគេ។ មនុស្សដែលមានវិចារណញ្ញាណពិតប្រាកដ មិនសុខចិត្តឱ្យអ្នកដទៃគោរពសរសើរ ឬថ្វាយបង្គំពួកគេឡើយ។ ប្រសិនបើអ្នកដទៃពិតជាគោរពសរសើរ និងថ្វាយបង្គំពួកគេមែន ពួកគេយល់ថានេះថាជារឿងគួរឱ្យខ្មាសអៀន ពីព្រោះពួកគេដឹងថា ពួកគេគឺជាមនុស្សពុករលួយដែលមាននិស្ស័យពុករលួយ ហើយថាពួកគេមិនមានតថភាពនៃសេចក្ដីពិតឡើយ។ ពួកគេដឹងពីកម្រិតរបស់ខ្លួនឯង ដូច្នេះ សេចក្ដីពុករលួយអ្វីក៏ដោយដែលពួកគេបញ្ចេញឱ្យឃើញ និងទស្សនៈខុសឆ្គងអ្វីក៏ដោយដែលពួកគេបង្កើតឡើង គឺពួកគេអាចប្រកបគ្នាអំពីរឿងទាំងនេះដោយស្មោះត្រង់ និងឱ្យអ្នកដទៃដឹងពីរឿងទាំងនោះ ហើយការធ្វើបែបនេះធ្វើឱ្យពួកគេមានអារម្មណ៍ធូរស្រាល មានសេរីភាព និងសប្បាយចិត្តយ៉ាងខ្លាំង។ ពួកគេមិនមានអារម្មណ៍ថា វាពិបាកក្នុងការធ្វើបែបនេះទាល់តែសោះ។ ទោះបីជាអ្នកដទៃវិនិច្ឆ័យពួកគេ មើលងាយពួកគេ ហៅពួកគេថាល្ងង់ ឬស្អប់ខ្ពើមពួកគេក៏ដោយ ក៏ពួកគេមិនមានអារម្មណ៍ពិបាកចិត្តខ្លាំងដែរ។ ផ្ទុយទៅវិញ ពួកគេមានអារម្មណ៍ថា នេះជារឿងធម្មតាណាស់ ហើយពួកគេអាចប្រឈមមុខនឹងរឿងនេះបានយ៉ាងត្រឹមត្រូវ។ ដោយសារមនុស្សមាននិស្ស័យពុករលួយ ពួកគេនឹងបញ្ចេញឱ្យឃើញសេចក្ដីពុករលួយដោយឯកឯង។ មិនថាតើអ្នកទទួលស្គាល់វាឬអត់ក៏ដោយ ក៏នេះគឺជាការពិត។ ប្រសិនបើអ្នកអាចទទួលស្គាល់សេចក្ដីពុករលួយផ្ទាល់ខ្លួនរបស់អ្នក នោះជារឿងដ៏ល្អមួយ ហើយវាកាន់តែប្រសើរប្រសិនបើអ្នកដទៃអាចមើលឃើញវាយ៉ាងច្បាស់ តាមរបៀបនោះ ពួកគេនឹងមិនថ្វាយបង្គំ ឬគោរពសរសើរអ្នកឡើយ។ មនុស្សដែលយល់សេចក្ដីពិត និងមានវិចារណញ្ញាណបន្តិចបន្តួច អាចបើកចំហចិត្តរបស់ពួកគេ និងប្រកបគ្នាអំពីការស្គាល់ខ្លួនឯងបាន ពួកគេមិនយល់ថាវាជារឿងពិបាកឡើយ។ ប៉ុន្តែ នេះគឺជារឿងពិបាកខ្លាំងណាស់សម្រាប់ពួកទទឹងនឹងព្រះគ្រីស្ទ។ ពួកគេចាត់ទុកអស់អ្នកដែលបើកចំហដោយបរិសុទ្ធថាជាមនុស្សល្ងីល្ងើ ហើយចាត់ទុកអស់អ្នកដែលនិយាយអំពីការស្គាល់ខ្លួនឯង និងនិយាយដោយស្មោះត្រង់ថាជាមនុស្សល្ងង់ខ្លៅ។ ហេតុដូច្នេះហើយ ពួកទទឹងនឹងព្រះគ្រីស្ទមើលងាយមនុស្សទាំងនោះទាំងស្រុង។ ប្រសិនបើមាននរណាម្នាក់អាចយល់សេចក្ដីពិត ហើយមនុស្សគ្រប់គ្នាពេញចិត្តនឹងបុគ្គលនោះជាពិសេស នោះពួកទទឹងនឹងព្រះគ្រីស្ទនឹងចាត់ទុកបុគ្គលនោះថាជាបន្លាក្នុងភ្នែក និងជាឆ្អឹងទទឹងករបស់ពួកគេ ហើយពួកគេនឹងវិនិច្ឆ័យ និងថ្កោលទោសបុគ្គលនោះ។ ពួកគេនឹងបដិសេធការអនុវត្តដ៏ត្រឹមត្រូវ និងអ្វីៗដែលវិជ្ជមានដែលបុគ្គលនោះមាន ហើយធ្វើឱ្យរឿងទាំងនោះស្ដាប់ទៅហាក់ដូចជាការយល់ដឹងដែលមិនត្រឹមត្រូវ និងវៀចវេរ។ មិនថាអ្នកណាធ្វើអ្វីមួយដែលផ្ដល់ផលប្រយោជន៍ដល់ពួកជំនុំ ឬបងប្អូនប្រុសស្រីនោះទេ ក៏ពួកទទឹងនឹងព្រះគ្រីស្ទនឹងគិតរកវិធីដើម្បីបន្ទាបបន្ថោក ចំអក និងឡកឡាយអ្នកនោះ។ មិនថារឿងដែលពួកគេបានធ្វើនោះល្អកម្រិតណា ឬផ្ដល់ផលប្រយោជន៍ដល់មនុស្សច្រើនប៉ុនណាក៏ដោយ ក៏ពួកទទឹងនឹងព្រះគ្រីស្ទនឹងមិនគិតថាវាជារឿងសមនឹងឱ្យលើកយកមកនិយាយដែរ ហើយពួកគេនឹងធ្វើឱ្យរឿងនោះក្លាយជារឿងកំប៉ិកកំប៉ុក និងមិនសំខាន់ ដោយបន្ទាបតម្លៃវារហូតដល់ថ្នាក់មើលទៅហាក់ដូចជាគ្មានតម្លៃទាល់តែសោះ។ ផ្ទុយទៅវិញ ប្រសិនបើពួកទទឹងនឹងព្រះគ្រីស្ទធ្វើរឿងល្អបន្តិចបន្តួច ពួកគេនឹងខិតខំអស់ពីសមត្ថភាពដើម្បីបំផ្លើស និងពង្រីករឿងនោះ ដើម្បីឱ្យមនុស្សគ្រប់គ្នាមើលឃើញ ដើម្បីឱ្យគ្រប់គ្នាដឹងថាពួកគេជាអ្នកធ្វើរឿងនោះ ហើយថាវាគឺជាស្នាដៃដ៏គួរឱ្យសរសើររបស់ពួកគេ ដើម្បីឱ្យបងប្អូនប្រុសស្រីចាត់ទុកពួកគេដោយការគោរពជាពិសេស ចងចាំពួកគេទុកក្នុងចិត្តជានិច្ច មានអារម្មណ៍ដឹងគុណពួកគេយ៉ាងខ្លាំង និងចងចាំពីរឿងល្អៗរបស់ពួកគេ។ ពួកទទឹងនឹងព្រះគ្រីស្ទទាំងអស់សុទ្ធតែមានសមត្ថភាពប្រព្រឹត្តតាមរបៀបនេះ ដូចគ្នាទៅនឹងអស់អ្នកដែលមាននិស្ស័យជាពួកទទឹងនឹងព្រះគ្រីស្ទដែរ។ ក្នុងន័យនេះ ពួកទទឹងនឹងព្រះគ្រីស្ទមិនខុសពីពួកផារិស៊ីដែលពុតត្បុតឡើយ តាមពិត ពួកគេអាក្រក់ជាងពួកផារិស៊ីទៅទៀត។ ទាំងនេះគឺជាការបង្ហាញចេញដ៏ជាក់លាក់ ដែលឃើញញឹកញាប់ និងច្បាស់ក្រឡែតបំផុតរបស់ពួកទទឹងនឹងព្រះគ្រីស្ទ។

តើពួកទទឹងនឹងព្រះគ្រីស្ទមានអាកប្បកិរិយាបែបណានៅពេលដែលពួកគេធ្វើរឿងអ្វីមួយ? ពួកគេចង់ធ្វើរឿងល្អនៅចំពោះមុខអ្នកដទៃ ហើយពួកគេចង់ធ្វើរឿងអាក្រក់ដោយសម្ងាត់។ ពួកគេចង់ឱ្យមនុស្សគ្រប់គ្នាដឹងពីរឿងល្អដែលពួកគេធ្វើ ហើយបិទបាំងរឿងអាក្រក់ទាំងអស់ ដើម្បីកុំឱ្យមានអ្នកណាដឹងពីរឿងទាំងនោះ រហូតដល់ថ្នាក់មិនឱ្យបែកធ្លាយពាក្យសូម្បីតែមួយម៉ាត់ ហើយពួកគេមានអារម្មណ៍ថាត្រូវតែខិតខំធ្វើឱ្យអស់ពីសមត្ថភាពដើម្បីលាក់បាំងរឿងទាំងនោះ។ និស្ស័យរបស់ពួកទទឹងនឹងព្រះគ្រីស្ទនេះពិតជាគួរឱ្យស្អប់ខ្ពើមណាស់ តើមែនទេ? តើគោលបំណងរបស់ពួកទទឹងនឹងព្រះគ្រីស្ទក្នុងការប្រព្រឹត្តបែបនេះគឺជាអ្វី? (គឺដើម្បីការពារកេរ្តិ៍ឈ្មោះ និងឋានៈរបស់ពួកគេ។) ត្រឹមត្រូវហើយ។ មើលពីសំបកក្រៅ ពួកគេហាក់ដូចជាមិនកំពុងប្រកួតប្រជែងដណ្ដើមឋានៈ ឬនិយាយអ្វីមួយដើម្បីតែឋានៈឡើយ ប៉ុន្តែអ្វីគ្រប់យ៉ាងដែលពួកគេធ្វើ និងនិយាយ គឺដើម្បីការពារ និងរក្សាឋានៈរបស់ពួកគេ ហើយដើម្បីទទួលបានកិត្យានុភាពខ្ពង់ខ្ពស់ និងឈ្មោះល្អ។ ជួនកាល ពួកគេថែមទាំងតស៊ូដណ្ដើមឋានៈនៅក្នុងក្រុមមួយ ដោយមិនឱ្យអ្នកណាម្នាក់មើលឃើញថាពួកគេកំពុងធ្វើបែបនោះទៀតផង។ ទោះបីជាពួកគេធ្វើការណែនាំនរណាម្នាក់ ពោលគឺការអនុវត្តរឿងមួយចំនួនដែលពួកគេគួរតែធ្វើក៏ដោយ ក៏ពួកគេចង់ធ្វើឱ្យបុគ្គលដែលពួកគេបានណែនាំនោះ មានអារម្មណ៍ដឹងគុណពួកគេយ៉ាងខ្លាំង ហើយធ្វើឱ្យបុគ្គលនោះដឹងថា ខ្លួនមានឱកាសបំពេញភារកិច្ចនេះ ក៏ដោយសារតែការណែនាំរបស់ពួកគេប៉ុណ្ណោះ។ ពួកទទឹងនឹងព្រះគ្រីស្ទនឹងមិនមើលរំលងឱកាសបែបនេះឡើយ។ ពួកគេគិតថា៖ «ទោះបីជាខ្ញុំបានណែនាំអ្នកក៏ដោយ ក៏ខ្ញុំនៅតែជាអ្នកដឹកនាំរបស់អ្នកដែរ ដូច្នេះ អ្នកមិនអាចពូកែជាងខ្ញុំបានឡើយ»។ ភាពងប់ងល់របស់ពួកទទឹងនឹងព្រះគ្រីស្ទចំពោះឋានៈ និងកេរ្តិ៍ឈ្មោះ គឺច្បាស់ក្រឡែតណាស់។ ដើម្បីប្រកួតប្រជែងដណ្ដើម និងការពារឋានៈ ពួកគេមិនមើលរំលងសូម្បីតែការចោលកន្ទុយភ្នែក ឬពាក្យសម្ដីអចេតនាមួយម៉ាត់របស់អ្នកណាម្នាក់ឡើយ រឹតតែមិនមើលរំលងរឿងរ៉ាវដែលកើតឡើងនៅតាមជ្រុងណាមួយទៅទៀត។ ពួកទទឹងនឹងព្រះគ្រីស្ទកត់សម្គាល់រឿងទាំងអស់នេះ មិនថាធំឬតូចឡើយ ហើយពាក្យសម្ដីដែលអ្នកដទៃបាននិយាយ គឺលាន់ឮសាចុះសាឡើងនៅក្នុងគំនិតរបស់ពួកគេ។ តើគោលបំណងរបស់ពួកគេក្នុងការធ្វើបែបនេះគឺជាអ្វី? តើពួកគេចូលចិត្តនិយាយដើមគេឬ? អត់ទេ គឺដោយសារពួកគេចង់ស្វែងរកវិធី និងឱកាសនៅក្នុងរឿងទាំងអស់នេះ ដើម្បីការពារឋានៈផ្ទាល់ខ្លួនរបស់ពួកគេ។ ពួកគេមិនចង់ឱ្យឋានៈ ឬឈ្មោះរបស់ពួកគេរងការខាតបង់ ដោយសារតែការធ្វេសប្រហែស ឬការមិនប្រុងប្រយ័ត្នមួយពេលនោះឡើយ។ ដើម្បីតែឋានៈ ពួកគេបានរៀនពីរបៀបដើម្បីទទួលបាន «ការយល់ដឹងស៊ីជម្រៅ» ទៅលើអ្វីៗគ្រប់យ៉ាង។ រាល់ពេលដែលបងប្អូនប្រុសស្រីនិយាយអ្វីមួយដែលពួកគេមានអារម្មណ៍ថាមិនគោរព ឬបញ្ចេញមតិដែលផ្ទុយពីមតិរបស់ពួកគេ ពួកគេមិនបណ្ដោយឱ្យរឿងនោះកន្លងផុតទៅឡើយ ពួកគេចាត់ទុករឿងនេះជារឿងសំខាន់ ដោយធ្វើការស្រាវជ្រាវយ៉ាងល្អិតល្អន់ និងការវិភាគយ៉ាងស៊ីជម្រៅ ហើយបន្ទាប់មក ស្វែងរកការឆ្លើយតបដែលសមស្របដើម្បីដោះស្រាយជាមួយនឹងអ្វីដែលអ្នកទាំងនោះបាននិយាយ រហូតដល់ថ្នាក់ឋានៈរបស់ពួកគេត្រូវបានបង្កើតឡើងយ៉ាងរឹងមាំនៅក្នុងគំនិតរបស់មនុស្សគ្រប់គ្នា និងមិនអាចរង្គោះរង្គើបានជាដាច់ខាត។ នៅពេលដែលឈ្មោះរបស់ពួកគេត្រូវខូចខាត ឬពួកគេឮពាក្យសម្ដីដែលប៉ះពាល់ដល់ឈ្មោះរបស់ខ្លួន ពួកគេនឹងប្រញាប់តាមដានរកប្រភពដើម ហើយព្យាយាមរកលេស និងភាពសមហេតុផលដើម្បីស្ដារមុខមាត់របស់ពួកគេឡើងវិញ។ ហេតុដូច្នេះហើយ មិនថាពួកទទឹងនឹងព្រះគ្រីស្ទកំពុងបំពេញភារកិច្ចអ្វីក៏ដោយ មិនថាពួកគេកំពុងធ្វើជាអ្នកដឹកនាំ និងអ្នកធ្វើការឬអត់នោះទេ ក៏រឿងគ្រប់យ៉ាងដែលពួកគេរវល់ធ្វើ និងពាក្យសម្ដីគ្រប់ម៉ាត់ដែលពួកគេនិយាយ គឺដើម្បីតែឋានៈរបស់ពួកគេប៉ុណ្ណោះ ហើយមិនអាចបំបែកចេញពីបំណងប្រាថ្នារបស់ពួកគេក្នុងការការពារផលប្រយោជន៍របស់ខ្លួនបានឡើយ។ នៅក្នុងជម្រៅចិត្តរបស់ពួកទទឹងនឹងព្រះគ្រីស្ទ ពួកគេមិនមានគោលគំនិតទាល់តែសោះអំពីការអនុវត្តសេចក្ដីពិត ឬការការពារផលប្រយោជន៍នៃដំណាក់របស់ព្រះជាម្ចាស់។ ហេតុដូច្នេះហើយ សារជាតិរបស់ពួកទទឹងនឹងព្រះគ្រីស្ទអាចត្រូវបានកំណត់ន័យយ៉ាងត្រឹមត្រូវដូចតទៅ៖ ពួកគេគឺជាសត្រូវរបស់ព្រះជាម្ចាស់ ពួកគេគឺជាហ្វូងនៃពួកអារក្ស និងពួកសាតាំងដែលបានមកដើម្បីរំខាន បង្អាក់ និងបំផ្លាញកិច្ចការនៃដំណាក់របស់ព្រះជាម្ចាស់។ ពួកគេគឺជាពួកអ្នកបម្រើសាតាំង ពួកគេមិនមែនជាមនុស្សដែលដើរតាមព្រះជាម្ចាស់ឡើយ ហើយពួកគេក៏មិនមែនជាសមាជិកនៃដំណាក់របស់ព្រះជាម្ចាស់ ឬជាគោលដៅនៃសេចក្ដីសង្គ្រោះរបស់ព្រះជាម្ចាស់ដែរ។

តើអ្នករាល់គ្នាមានអារម្មណ៍រំជួលចិត្តចំពោះរឿងណាមួយដែលពួកយើងបានប្រកបគ្នានៅថ្ងៃនេះដែរឬទេ? តើផ្នែកណាមួយដែលធ្វើឱ្យអ្នករាល់គ្នារំជួលចិត្ត? (គឺផ្នែកចុងក្រោយ ពោលគឺនៅពេលដែលព្រះជាម្ចាស់បានវែកញែកពីធម្មជាតិដ៏ប្រកួតប្រជែងរបស់ពួកទទឹងនឹងព្រះគ្រីស្ទ។) វាមិនមែនជារឿងល្អទេដែលតែងតែប្រកួតប្រជែងនោះ។ ឥរិយាបថនេះគឺផ្សារភ្ជាប់នឹងពួកទទឹងនឹងព្រះគ្រីស្ទ និងសេចក្ដីហិនវិនាស។ វាមិនមែនជាផ្លូវល្អឡើយ។ តើមនុស្សគួរធ្វើដូចម្ដេច នៅពេលដែលពួកគេមានការបង្ហាញចេញ និងការបញ្ចេញឱ្យឃើញទាំងនេះ? តើពួកគេគួរធ្វើការជ្រើសរើសបែបណាទៅ? តើពួកគេគួរចៀសវាងរឿងទាំងនេះដោយរបៀបណា? ទាំងនេះគឺជាបញ្ហាដែលមនុស្សគួរតែគិត និងត្រិះរិះឱ្យបានច្រើនបំផុតនៅពេលនេះ ហើយវាក៏ជាបញ្ហាដែលមនុស្សជួបប្រទះជារៀងរាល់ថ្ងៃផងដែរ។ តើពួកគេអាចទប់ចិត្តមិនឱ្យប្រកួតប្រជែងដោយរបៀបណា នៅពេលរឿងរ៉ាវកើតឡើង ហើយតើពួកគេគួរដោះស្រាយការឈឺចាប់ និងភាពមិនស្រួលនៅក្នុងចិត្តរបស់ពួកគេដោយរបៀបណាបន្ទាប់ពីពួកគេប្រកួតប្រជែងរួច នេះគឺជាបញ្ហាដែលមនុស្សគ្រប់រូបត្រូវតែប្រឈមមុខ។ មនុស្សមាននិស្ស័យពុករលួយ ដូច្នេះ ពួកគេសុទ្ធតែប្រកួតប្រជែងដណ្ដើមកិត្យានុភាព ផលចំណេញ និងមុខមាត់ ហើយវាជារឿងពិបាកសម្រាប់ពួកគេក្នុងការទប់ចិត្តមិនឱ្យប្រកួតប្រជែង។ ចុះប្រសិនបើមនុស្សម្នាក់មិនប្រកួតប្រជែង តើវាមានន័យថា គេបានកម្ចាត់និស្ស័យ និងសារជាតិរបស់ពួកទទឹងនឹងព្រះគ្រីស្ទហើយឬ? (អត់ទេ នោះគ្រាន់តែជាបាតុភូតនៅសំបកក្រៅប៉ុណ្ណោះ។ ប្រសិនបើនិស្ស័យខាងក្នុងរបស់ពួកគេមិនត្រូវបានដោះស្រាយទេ នោះបញ្ហានៃការដើរតាមផ្លូវរបស់ពួកទទឹងនឹងព្រះគ្រីស្ទ ក៏មិនអាចដោះស្រាយបានដែរ។) ដូច្នេះ តើបញ្ហានៃការដើរតាមផ្លូវរបស់ពួកទទឹងនឹងព្រះគ្រីស្ទ អាចដោះស្រាយបានដោយរបៀបណា? (ក្នុងទិដ្ឋភាពមួយ មនុស្សម្នាក់ត្រូវតែមានចំណេះដឹងអំពីរឿងនេះ ហើយមកចំពោះព្រះជាម្ចាស់ដើម្បីអធិស្ឋាន នៅពេលដែលពួកគេលេចចេញនូវគំនិត និងចេតនានៃការដណ្ដើមឋានៈ។ លើសពីនេះទៅទៀត ពួកគេត្រូវតែបើកចំហ និងលាតត្រដាងខ្លួនឯងចំពោះបងប្អូនប្រុសស្រី ហើយបន្ទាប់មក បះបោរទាស់នឹងគំនិត និងចេតនាមិនត្រឹមត្រូវទាំងនេះដោយដឹងខ្លួន។ ពួកគេក៏ត្រូវសុំឱ្យព្រះជាម្ចាស់ជំនុំជម្រះ វាយផ្ចាល លួសកាត់ និងប្រៀនប្រដៅពួកគេផងដែរ។ ទើបពួកគេអាចដើរលើផ្លូវដ៏ត្រឹមត្រូវបាន។) នោះគឺជាចម្លើយដ៏ល្អបង្គួរមួយ។ ទោះជាយ៉ាងណាក៏ដោយ រឿងនេះមិនងាយស្រួលនឹងសម្រេចបានឡើយ ជាពិសេសសម្រាប់អ្នកដែលស្រឡាញ់កេរ្តិ៍ឈ្មោះ និងឋានៈខ្លាំងពេក គឺកាន់តែពិបាកសម្រេចបានទៅទៀត។ ការលែងដៃពីកេរ្តិ៍ឈ្មោះ និងឋានៈ មិនមែនជារឿងងាយស្រួលទេ មនុស្សអាចសម្រេចវាបាន តែតាមរយៈការដេញតាមសេចក្ដីពិតប៉ុណ្ណោះ។ មានតែតាមរយៈការយល់ពីសេចក្ដីពិតប៉ុណ្ណោះ ទើបពួកគេអាចស្គាល់ខ្លួនឯង មើលឃើញយ៉ាងច្បាស់ពីភាពទទេស្អាតនៃការដេញតាមកេរ្តិ៍ឈ្មោះ ផលប្រយោជន៍ និងឋានៈ ហើយមើលឃើញយ៉ាងច្បាស់ពីការពិតនៃសេចក្ដីពុករលួយរបស់មនុស្សជាតិ។ មានតែនៅពេលដែលមនុស្សស្គាល់ខ្លួនឯងយ៉ាងពិតប្រាកដប៉ុណ្ណោះ ទើបពួកគេអាចបោះបង់ឋានៈ និងកេរ្តិ៍ឈ្មោះបាន។ វាមិនងាយស្រួលទេក្នុងការបោះបង់ចោលនិស្ស័យពុករលួយរបស់អ្នក។ ប្រសិនបើអ្នកបានទទួលស្គាល់ថា អ្នកមិនមានសេចក្ដីពិត ថាអ្នកមានចំណុចខ្វះខាតច្រើនពេក ហើយថាអ្នកបញ្ចេញឱ្យឃើញសេចក្ដីពុករលួយច្រើនពេក ប៉ុន្តែអ្នកមិនខិតខំប្រឹងប្រែងក្នុងការដេញតាមសេចក្ដីពិត ហើយអ្នកបន្លំខ្លួន និងប្រព្រឹត្តដោយពុតត្បុត បណ្ដាលឱ្យមនុស្សយល់ច្រឡំថា អ្នកអាចធ្វើអ្វីបានគ្រប់យ៉ាង នោះរឿងនេះនឹងធ្វើឱ្យអ្នកមានគ្រោះថ្នាក់ ហើយមិនយូរមិនឆាប់ អ្នកនឹងជួបផ្លូវទាល់ ហើយដួលរលំមិនខាន។ អ្នកត្រូវតែទទួលស្គាល់ថា អ្នកមិនមានសេចក្ដីពិត ហើយត្រូវក្លាហានហ៊ានប្រឈមមុខនឹងតថភាព។ អ្នកមានភាពទន់ខ្សោយ បញ្ចេញឱ្យឃើញសេចក្ដីពុករលួយ និងមានចំណុចខ្វះខាតគ្រប់បែបយ៉ាង។ នេះជារឿងធម្មតាទេ ពីព្រោះអ្នកគឺជាមនុស្សធម្មតា អ្នកមិនមែនជាមនុស្សដែលមានមហិទ្ធិឫទ្ធិវិសេស ឬមានមហិទ្ធិឫទ្ធិសព្វបែបយ៉ាងឡើយ ហើយអ្នកត្រូវតែទទួលស្គាល់រឿងនោះ។ នៅពេលដែលអ្នកដទៃមើលងាយ ឬចំអកដៀលត្មះឱ្យអ្នក ចូរកុំប្រញាប់មានប្រតិកម្មដោយសេចក្ដីស្អប់ខ្ពើមភ្លាមៗ ដោយសារតែអ្វីដែលពួកគេនិយាយមិនគួរឱ្យចង់ស្ដាប់ ឬទាស់ទទឹងនឹងរឿងនោះ ដោយសារតែអ្នកជឿថាខ្លួនឯងមានសមត្ថភាព និងគ្រប់លក្ខណ៍ឱ្យសោះ នេះមិនគួរជាអាកប្បកិរិយារបស់អ្នកចំពោះពាក្យសម្ដីបែបនេះឡើយ។ តើអាកប្បកិរិយារបស់អ្នកគួរតែបែបណា? អ្នកគួរតែនិយាយប្រាប់ខ្លួនឯងថា៖ «ខ្ញុំមានកំហុសរបស់ខ្ញុំ អ្វីៗគ្រប់យ៉ាងអំពីខ្ញុំគឺពុករលួយ និងមានចំណុចខ្វះខាត ហើយខ្ញុំគ្រាន់តែជាមនុស្សធម្មតាម្នាក់ប៉ុណ្ណោះ។ ទោះបីជាពួកគេមើលងាយ និងចំអកដៀលត្មះឱ្យខ្ញុំក៏ដោយ តើមានការពិតណាមួយនៅក្នុងរឿងនោះដែរឬទេ? ប្រសិនបើផ្នែកនៃអ្វីដែលពួកគេនិយាយគឺជាការពិត នោះខ្ញុំត្រូវតែទទួលយករឿងនេះពីព្រះជាម្ចាស់»។ ប្រសិនបើអ្នកមានអាកប្បកិរិយានេះ វាគឺជាភស្តុតាងបញ្ជាក់ថា អ្នកមានសមត្ថភាពក្នុងការដោះស្រាយនឹងឋានៈ កេរ្តិ៍ឈ្មោះ និងអ្វីដែលអ្នកដទៃនិយាយអំពីអ្នកបានយ៉ាងត្រឹមត្រូវ។ ឋានៈ និងកេរ្តិ៍ឈ្មោះ មិនងាយនឹងទុកចោលមួយឡែកឡើយ។ សម្រាប់អស់អ្នកដែលមានអំណោយទានខ្លះៗ មានគុណសម្បត្តិកម្រិតណាមួយ ឬមានបទពិសោធការងារខ្លះៗ ការទុករឿងទាំងនេះចោលមួយឡែក គឺកាន់តែពិបាកទៅទៀត។ ទោះបីជាជួនកាល ពួកគេអាចនឹងអះអាងថាបានទុករឿងទាំងនោះចោលមួយឡែកក៏ដោយ ក៏ពួកគេមិនអាចធ្វើបែបនោះនៅក្នុងចិត្តរបស់ខ្លួនបានឡើយ។ នៅពេលដែលស្ថានការណ៍អំណោយផល ហើយពួកគេមានឱកាសភ្លាម ពួកគេនឹងបន្តតស៊ូដណ្ដើមកេរ្តិ៍ឈ្មោះ លាភសក្ការៈ និងឋានៈដូចដែលពួកគេធ្លាប់ធ្វើពីមុនមក ពីព្រោះមនុស្សពុករលួយទាំងអស់សុទ្ធតែស្រឡាញ់រឿងទាំងនេះ គ្រាន់តែអស់អ្នកដែលមិនមានអំណោយទាន ឬទេពកោសល្យ មានបំណងប្រាថ្នាខ្សោយជាងបន្តិចក្នុងការដេញតាមឋានៈប៉ុណ្ណោះ។ អស់អ្នកដែលមានចំណេះដឹង ទេពកោសល្យ រូបរាងស្អាតបាត និងដើមទុនពិសេស មានបំណងប្រាថ្នាខ្លាំងក្លាជាពិសេសចំពោះកេរ្តិ៍ឈ្មោះ និងឋានៈ រហូតដល់ថ្នាក់ពួកគេពោរពេញទៅដោយមហិច្ឆតា និងបំណងប្រាថ្នានេះទៀតផង។ នេះគឺជារឿងដែលពិបាកទុកចោលមួយឡែកបំផុតសម្រាប់ពួកគេ។ នៅពេលពួកគេគ្មានឋានៈ បំណងប្រាថ្នារបស់ពួកគេគឺស្ថិតក្នុងដំណាក់កាលពន្លកនៅឡើយ។ នៅពេលពួកគេទទួលបានឋានៈ នៅពេលដំណាក់របស់ព្រះជាម្ចាស់ផ្ទុកផ្ដាក់ភារកិច្ចដ៏សំខាន់មួយចំនួនដល់ពួកគេ ហើយជាពិសេសប្រសិនបើពួកគេបានធ្វើការអស់រយៈពេលជាច្រើនឆ្នាំ និងមានបទពិសោធ ព្រមទាំងដើមទុនយ៉ាងច្រើន នោះបំណងប្រាថ្នានេះលែងស្ថិតក្នុងដំណាក់កាលពន្លកទៀតហើយ ប៉ុន្តែវាបានចាក់ឫសគល់ រីកដុះដាល និងហៀបនឹងបង្កើតផ្លែផ្កាទៅហើយ។ ប្រសិនបើមនុស្សម្នាក់មានបំណងប្រាថ្នា និងមហិច្ឆតាជានិច្ចក្នុងការធ្វើរឿងធំដុំ ដើម្បីក្លាយជាមនុស្សល្បីល្បាញ ដើម្បីក្លាយជាបុគ្គលអស្ចារ្យណាម្នាក់ នោះនៅពេលពួកគេប្រព្រឹត្តសេចក្ដីអាក្រក់ដ៏ធំ ហើយផលវិបាករបស់វាជះឥទ្ធិពលភ្លាម ពួកគេនឹងវិនាសទាំងស្រុង ហើយត្រូវបានជម្រុះចោល។ ដូច្នេះហើយ មុនពេលដែលរឿងនេះនាំទៅរកមហន្តរាយដ៏ធំសម្បើម ពួកគេត្រូវតែប្រញាប់កែប្រែស្ថានការណ៍នេះ ខណៈដែលនៅមានពេល។ រាល់ពេលអ្នកធ្វើអ្វីមួយ និងក្នុងបរិបទណាក៏ដោយ អ្នកត្រូវតែស្វែងរកសេចក្ដីពិត អនុវត្តការធ្វើជាមនុស្សស្មោះត្រង់ និងស្ដាប់បង្គាប់ព្រះជាម្ចាស់ ហើយទុកការដេញតាមឋានៈ និងកេរ្តិ៍ឈ្មោះចោលមួយឡែក។ នៅពេលអ្នកមានគំនិត និងបំណងប្រាថ្នាជានិច្ចក្នុងការប្រកួតប្រជែងដណ្ដើមឋានៈ នោះអ្នកត្រូវតែដឹងថា តើសភាពបែបនេះនឹងនាំទៅរកផលវិបាកអាក្រក់បែបណា ប្រសិនបើទុកចោលដោយមិនដោះស្រាយ។ ដូច្នេះ ចូរកុំបង្អង់ពេលក្នុងការស្វែងរកសេចក្ដីពិតឡើយ ចូរយកឈ្នះលើបំណងប្រាថ្នារបស់អ្នកក្នុងការប្រកួតប្រជែងដណ្ដើមឋានៈ ខណៈពេលដែលវាស្ថិតក្នុងដំណាក់កាលពន្លកនៅឡើយ ហើយជំនួសវាដោយការអនុវត្តសេចក្ដីពិតវិញ។ នៅពេលដែលអ្នកអនុវត្តសេចក្ដីពិត បំណងប្រាថ្នា និងមហិច្ឆតារបស់អ្នកក្នុងការប្រកួតប្រជែងដណ្ដើមឋានៈនឹងថយចុះ ហើយអ្នកនឹងមិនរំខានដល់កិច្ចការនៃពួកជំនុំឡើយ។ តាមរបៀបនេះ សកម្មភាពរបស់អ្នកនឹងត្រូវបានព្រះជាម្ចាស់ចងចាំ និងសព្វព្រះហឫទ័យ។ ដូច្នេះ តើខ្ញុំកំពុងព្យាយាមសង្កត់ធ្ងន់លើអ្វី? គឺរឿងនេះ៖ អ្នកត្រូវតែកម្ចាត់បំណងប្រាថ្នា និងមហិច្ឆតារបស់អ្នកចោល មុនពេលដែលចេញផ្កា បង្កើតផលផ្លែ និងនាំទៅរកមហន្តរាយដ៏ធំសម្បើម។ ប្រសិនបើអ្នកមិនដោះស្រាយរឿងទាំងនោះ ខណៈដែលវានៅតូចនៅឡើយទេ នោះអ្នកនឹងបាត់បង់ឱកាសដ៏ល្អបំផុតមួយ ហើយនៅពេលដែលវានាំទៅរកមហន្តរាយដ៏ធំសម្បើម វានឹងហួសពេលក្នុងការដោះស្រាយហើយ។ ប្រសិនបើអ្នកខ្វះសូម្បីតែការតាំងចិត្តក្នុងការបះបោរទាស់នឹងសាច់ឈាម នោះវានឹងពិបាកខ្លាំងណាស់សម្រាប់អ្នកក្នុងការឈានជើងចូលទៅក្នុងផ្លូវនៃការដេញតាមសេចក្ដីពិត។ ប្រសិនបើអ្នកជួបប្រទះនឹងឧបសគ្គ និងបរាជ័យក្នុងការដេញតាមកេរ្តិ៍ឈ្មោះ លាភសក្ការៈ និងឋានៈរបស់អ្នក ហើយអ្នកមិនភ្ញាក់រលឹកទេ នោះនេះគឺជាគ្រោះថ្នាក់៖ វាមានលទ្ធភាពដែលថាអ្នកនឹងត្រូវបានជម្រុះចោល។ នៅពេលអស់អ្នកដែលស្រឡាញ់សេចក្ដីពិត ជួបប្រទះបរាជ័យ និងឧបសគ្គមួយឬពីរដងទាក់ទងនឹងកេរ្តិ៍ឈ្មោះ និងឋានៈរបស់ពួកគេ ពួកគេអាចមើលឃើញយ៉ាងច្បាស់ថា កេរ្តិ៍ឈ្មោះ លាភសក្ការៈ និងឋានៈ គឺគ្មានតម្លៃទាល់តែសោះ។ ពួកគេអាចលះបង់ឋានៈ និងកេរ្តិ៍ឈ្មោះចោលទាំងស្រុង ហើយតាំងចិត្តថា ទោះបីជាពួកគេមិនដែលមានឋានៈក៏ដោយ ក៏ពួកគេនឹងនៅតែបន្តដេញតាមសេចក្ដីពិត និងបំពេញភារកិច្ចរបស់ខ្លួនឱ្យបានត្រឹមត្រូវ ព្រមទាំងចែករំលែកទីបន្ទាល់តាមរយៈបទពិសោធរបស់ពួកគេ ហើយតាមរយៈនោះ ក៏សម្រេចបាននូវលទ្ធផលនៃការធ្វើបន្ទាល់ថ្វាយព្រះជាម្ចាស់។ សូម្បីតែនៅពេលពួកគេជាអ្នកដើរតាមធម្មតាក៏ដោយ ក៏ពួកគេនៅតែមានសមត្ថភាពដើរតាមរហូតដល់ទីបញ្ចប់ដែរ ហើយអ្វីទាំងអស់ដែលពួកគេចង់បាន គឺទទួលបានការសព្វព្រះហឫទ័យពីព្រះជាម្ចាស់ប៉ុណ្ណោះ។ មានតែអ្នកទាំងនេះទេទើបជាមនុស្សដែលស្រឡាញ់សេចក្ដីពិតយ៉ាងពិតប្រាកដ និងមានការតាំងចិត្ត។ ដំណាក់របស់ព្រះជាម្ចាស់បានជម្រុះចោលពួកទទឹងនឹងព្រះគ្រីស្ទ និងមនុស្សអាក្រក់ជាច្រើន ហើយអ្នកខ្លះដែលដេញតាមសេចក្ដីពិត បន្ទាប់ពីបានឃើញបរាជ័យរបស់ពួកទទឹងនឹងព្រះគ្រីស្ទ ពួកគេក៏ឆ្លុះបញ្ចាំងពីផ្លូវដែលមនុស្សទាំងនោះបានដើរ ហើយក៏ឆ្លុះបញ្ចាំង និងស្គាល់ខ្លួនឯងផងដែរ។ តាមរយៈរឿងនេះ ពួកគេទទួលបានការយល់ដឹងអំពីបំណងព្រះហឫទ័យរបស់ព្រះជាម្ចាស់ តាំងចិត្តធ្វើជាអ្នកដើរតាមធម្មតា ហើយផ្ដោតលើការដេញតាមសេចក្ដីពិត និងការបំពេញភារកិច្ចរបស់ខ្លួនឱ្យបានល្អ។ ទោះបីជាព្រះជាម្ចាស់មានព្រះបន្ទូលថា ពួកគេគឺជាអ្នកបម្រើការ ឬជាមនុស្សទាបថោកដែលគ្មានអ្នកណាស្គាល់ក៏ដោយ ក៏ពួកគេមិនអីដែរ។ ពួកគេនឹងគ្រាន់តែព្យាយាមធ្វើជាមនុស្សទាបថោក និងជាអ្នកដើរតាមដ៏តូចតាច និងមិនសំខាន់នៅក្នុងព្រះនេត្ររបស់ព្រះជាម្ចាស់ប៉ុណ្ណោះ ដែលនៅទីបំផុត នឹងត្រូវបានព្រះជាម្ចាស់ហៅថាជាភាវៈដែលព្រះបានបង្កើតដែលត្រូវតាមស្ដង់ដា។ មនុស្សបែបនេះគឺជាមនុស្សល្អ និងជាអស់អ្នកដែលព្រះជាម្ចាស់សព្វព្រះហឫទ័យ។

ព្រះជាម្ចាស់សព្វព្រះហឫទ័យនឹងមនុស្សដែលដេញតាមសេចក្ដីពិត ហើយអ្វីដែលទ្រង់ស្អប់ខ្ពើមបំផុតនោះគឺ ការដែលមនុស្សដេញតាមកេរ្តិ៍ឈ្មោះ លាភសក្ការៈ និងឋានៈ។ មនុស្សមួយចំនួនពិតជាស្រឡាញ់ថ្នាក់ថ្នមឋានៈ និងកេរ្តិ៍ឈ្មោះ ពួកគេជាប់ជំពាក់នឹងរឿងទាំងនេះយ៉ាងខ្លាំង ហើយមិនដាច់ចិត្តបោះបង់វាចោលឡើយ។ ពួកគេតែងតែមានអារម្មណ៍ថា បើគ្មានឋានៈ និងកេរ្តិ៍ឈ្មោះទេ នោះគ្មានសេចក្ដីអំណរ ឬក្ដីសង្ឃឹមក្នុងការរស់នៅឡើយ ថាមានតែក្ដីសង្ឃឹមនៅក្នុងជីវិតនេះ លុះត្រាតែនៅពេលពួកគេរស់នៅដើម្បីឋានៈ និងកេរ្តិ៍ឈ្មោះប៉ុណ្ណោះ ហើយទោះបីជាពួកគេមានកិត្តិនាមបន្តិចបន្តួចក៏ដោយ ក៏ពួកគេនឹងបន្តតស៊ូ ដោយមិនបោះបង់ចោលជាដាច់ខាត។ ប្រសិនបើនេះគឺជាគំនិត និងទស្សនៈដែលអ្នកមាន ប្រសិនបើចិត្តរបស់អ្នកពោរពេញទៅដោយរឿងទាំងនេះ នោះអ្នកគ្មានសមត្ថភាពស្រឡាញ់ និងដេញតាមសេចក្ដីពិតឡើយ អ្នកខ្វះទិសដៅ និងគោលដៅដ៏ត្រឹមត្រូវនៅក្នុងសេចក្ដីជំនឿរបស់អ្នកលើព្រះជាម្ចាស់ ហើយគ្មានសមត្ថភាពដេញតាមការស្គាល់ខ្លួនឯង បោះបង់សេចក្ដីពុករលួយ និងសម្ដែងចេញនូវលក្ខណៈជាមនុស្សបានឡើយ។ អ្នកធ្វើឱ្យតែរួចពីដៃនៅពេលបំពេញភារកិច្ចរបស់អ្នក អ្នកគ្មានស្មារតីទទួលខុសត្រូវទាល់តែសោះ ហើយស្កប់ស្កល់ត្រឹមតែការមិនប្រព្រឹត្តសេចក្ដីអាក្រក់ មិនបង្កការរំខាន និងមិនត្រូវបានគេដកចេញប៉ុណ្ណោះ។ តើមនុស្សបែបនេះអាចបំពេញភារកិច្ចរបស់ខ្លួនក្នុងរបៀបមួយដែលត្រូវតាមស្ដង់ដាបានដែរឬទេ? ហើយតើពួកគេអាចត្រូវបានព្រះជាម្ចាស់សង្គ្រោះដែរឬទេ? គឺមិនអាចទៅរួចឡើយ។ នៅពេលដែលអ្នកធ្វើសកម្មភាពដើម្បីតែកេរ្តិ៍ឈ្មោះ និងឋានៈ អ្នកថែមទាំងគិតថា៖ «ដរាបណាអ្វីដែលខ្ញុំធ្វើមិនមែនជាអំពើអាក្រក់ និងមិនបង្កជាការរំខាន នោះទោះបីជាចេតនាបង្កប់របស់ខ្ញុំខុសក៏ដោយ ក៏គ្មានអ្នកណាអាចមើលឃើញ ឬថ្កោលទោសខ្ញុំបានដែរ»។ អ្នកមិនដឹងទេថា ព្រះជាម្ចាស់ពិនិត្យពិច័យអ្វីៗទាំងអស់។ ប្រសិនបើអ្នកមិនទទួលយក ឬអនុវត្តសេចក្ដីពិត ហើយត្រូវបានព្រះជាម្ចាស់ស្អប់ខ្ពើមនិងបដិសេធ នោះអ្វីៗនឹងចប់សព្វគ្រប់សម្រាប់អ្នកហើយ។ អស់អ្នកដែលមិនមានចិត្តកោតខ្លាចព្រះជាម្ចាស់ គិតថាខ្លួនឯងឆ្លាត តាមពិតទៅ ពួកគេមិនទាំងដឹងខ្លួនថាបានប្រមាថទ្រង់ពីពេលណាផង។ មនុស្សមួយចំនួនមើលមិនឃើញរឿងទាំងនេះច្បាស់ឡើយ ពួកគេគិតថា៖ «ខ្ញុំគ្រាន់តែដេញតាមកេរ្តិ៍ឈ្មោះ និងឋានៈ ដើម្បីធ្វើកិច្ចការឱ្យបានកាន់តែច្រើន និងទទួលខុសត្រូវឱ្យបានកាន់តែច្រើនប៉ុណ្ណោះ។ វាមិនបង្កជាការបង្អាក់ ឬការរំខានដល់កិច្ចការរបស់ពួកជំនុំឡើយ ហើយប្រាកដណាស់ថាវាក៏មិនធ្វើឱ្យខូចខាតដល់ផលប្រយោជន៍នៃដំណាក់របស់ព្រះជាម្ចាស់ដែរ។ វាមិនមែនជាបញ្ហាធំដុំទេ។ ខ្ញុំគ្រាន់តែស្រឡាញ់ឋានៈ និងការពារឋានៈរបស់ខ្ញុំប៉ុណ្ណោះ ប៉ុន្តែវាមិនមែនជាទង្វើអាក្រក់ឡើយ»។ មើលពីសំបកក្រៅ ការដេញតាមបែបនេះអាចនឹងហាក់ដូចជាមិនមែនជាទង្វើអាក្រក់ឡើយ ប៉ុន្តែតើនៅទីបំផុត វានាំទៅរកអ្វី? តើមនុស្សបែបនេះនឹងទទួលបានសេចក្ដីពិតដែរឬទេ? តើពួកគេនឹងសម្រេចបានសេចក្ដីសង្គ្រោះដែរឬទេ? ដាច់ខាតគឺមិនបានឡើយ។ ហេតុដូច្នេះហើយ ការដេញតាមកេរ្តិ៍ឈ្មោះ និងឋានៈ មិនមែនជាផ្លូវត្រឹមត្រូវឡើយ វាដើរផ្ទុយស្រឡះពីទិសដៅនៃការដេញតាមសេចក្ដីពិត។ សរុបសេចក្ដីមក ទោះបីជាទិសដៅ ឬគោលដៅនៃការដេញតាមរបស់អ្នកជាអ្វីក៏ដោយ ប្រសិនបើអ្នកមិនឆ្លុះបញ្ចាំងពីការដេញតាមឋានៈ និងកេរ្តិ៍ឈ្មោះ ហើយប្រសិនបើអ្នកយល់ថាវាពិបាកខ្លាំងណាស់ក្នុងការបោះបង់ចោលរឿងនេះ នោះវានឹងប៉ះពាល់ដល់ការចូលទៅក្នុងជីវិតរបស់អ្នក។ ដរាបណា ឋានៈមានកន្លែងនៅក្នុងចិត្តរបស់អ្នក នោះវានឹងអាចគ្រប់គ្រង និងមានឥទ្ធិពលយ៉ាងពេញលេញទៅលើទិសដៅជីវិតរបស់អ្នក និងគោលដៅនៃការដេញតាមរបស់អ្នក ដែលក្នុងករណីនោះ វានឹងពិបាកខ្លាំងណាស់សម្រាប់អ្នកក្នុងការចូលទៅក្នុងតថភាពនៃសេចក្ដីពិត មិនបាច់និយាយដល់ការសម្រេចបាននូវការផ្លាស់ប្ដូរនៅក្នុងនិស្ស័យរបស់អ្នកឡើយ។ មិនថានៅទីបំផុតអ្នកអាចទទួលបានការសព្វព្រះទ័យពីព្រះជាម្ចាស់ឬអត់ក៏ដោយក៏មិនចាំបាច់និយាយដែរ។ លើសពីនេះទៅទៀត ប្រសិនបើអ្នកមិនអាចបោះបង់ចោលការដេញតាមឋានៈរបស់អ្នកបានទេ នោះវានឹងប៉ះពាល់ដល់សមត្ថភាពរបស់អ្នកក្នុងការបំពេញភារកិច្ចរបស់អ្នកឱ្យស្របតាមស្ដង់ដា ដែលនឹងធ្វើឱ្យវាពិបាកខ្លាំងណាស់សម្រាប់អ្នកក្នុងការក្លាយជាភាវៈដែលបានបង្កើតមកដែលស្របតាមស្ដង់ដា។ ហេតុអ្វីបានជាខ្ញុំនិយាយបែបនេះ? ព្រះជាម្ចាស់ស្អប់ខ្ពើមបំផុតនៅពេលដែលមនុស្សដេញតាមឋានៈ ពីព្រោះការដេញតាមឋានៈគឺជានិស្ស័យរបស់សាតាំង វាជាផ្លូវខុស វាបានកើតចេញពីសេចក្ដីពុករលួយរបស់សាតាំង វាជាអ្វីមួយដែលព្រះជាម្ចាស់ផ្ដន្ទាទោស ហើយវាគឺជាអ្វីដែលព្រះជាម្ចាស់នឹងជំនុំជម្រះ និងបោសសម្អាត។ ព្រះជាម្ចាស់ស្អប់ខ្ពើមបំផុតនៅពេលដែលមនុស្សដេញតាមឋានៈ ប៉ុន្តែអ្នកនៅតែរឹងប្រជែងដណ្ដើមឋានៈ អ្នកឱ្យតម្លៃខ្ពស់លើវា និងការពារវាជានិច្ច ដោយតែងតែព្យាយាមយកវាធ្វើជារបស់ខ្លួន។ តើនៅក្នុងរឿងទាំងអស់នេះ មិនមានលក្ខណៈនៃការប្រឆាំងទាស់នឹងព្រះជាម្ចាស់បន្តិចបន្តួចទេឬ? ឋានៈមិនមែនជាអ្វីដែលព្រះជាម្ចាស់បានកំណត់ទុកសម្រាប់មនុស្សឡើយ។ ព្រះជាម្ចាស់ប្រទានសេចក្ដីពិត ផ្លូវ និងជីវិតដល់មនុស្ស ដើម្បីឱ្យនៅទីបំផុតពួកគេក្លាយជាភាវៈដែលបានបង្កើតមកដែលស្របតាមស្ដង់ដា ជាភាវៈដែលបានបង្កើតមកដ៏តូចតាច និងមិនសំខាន់ ពោលគឺមិនមែនជាអ្នកដែលមានឋានៈ និងកិត្យានុភាព ហើយត្រូវបានមនុស្សរាប់ពាន់នាក់លើកតម្កើងនោះទេ។ ដូច្នេះហើយ ទោះបីជាមើលពីទស្សនៈណាក៏ដោយ ការដេញតាមឋានៈគឺជាផ្លូវទៅសេចក្ដីវិនាស។ ទោះបីជាហេតុផលរបស់អ្នកសម្រាប់ការដេញតាមឋានៈសមហេតុផលយ៉ាងណាក៏ដោយ ផ្លូវនេះនៅតែជាផ្លូវខុស ហើយមិនត្រូវបានព្រះជាម្ចាស់សព្វព្រះទ័យឡើយ។ ទោះបីជាអ្នកព្យាយាមខ្លាំងប៉ុនណា ឬលះបង់តម្លៃធំប៉ុនណាក៏ដោយ ប្រសិនបើអ្នកប្រាថ្នាចង់បានឋានៈ ព្រះជាម្ចាស់មិនប្រទានវាមកអ្នកទេ នោះអ្នកនឹងបរាជ័យក្នុងការតស៊ូដើម្បីទទួលបានវា ហើយប្រសិនបើអ្នកបន្តតស៊ូ នោះនឹងមានលទ្ធផលតែមួយគត់៖ អ្នកនឹងត្រូវបានបើកសម្ដែងឱ្យឃើញ និងត្រូវបានជម្រុះចោល។ អ្នកនឹងនៅលើផ្លូវទៅកាន់សេចក្ដីវិនាស។ អ្នកយល់ពីរឿងនេះហើយមែនទេ?

ថ្ងៃទី ៧ ខែមីនា ឆ្នាំ ២០២០


ចំណុចទីប្រាំបួន៖ ពួកគេបំពេញភារកិច្ចដើម្បីតែធ្វើឱ្យខ្លួនឯងលេចធ្លោ និងបំពេញផលប្រយោជន៍ និងមហិច្ឆតាផ្ទាល់ខ្លួនប៉ុណ្ណោះ។ ពួកគេមិនដែលគិតគូរដល់ផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេថែមទាំងក្បត់ផលប្រយោជន៍ទាំងនោះ ដោយជួញដូរផលប្រយោជន៍ទាំងនោះដើម្បីកិត្តិយសផ្ទាល់ខ្លួនទៀតផង (ផ្នែកទីបួន)

II. ផលប្រយោជន៍របស់ពួកទទឹងនឹងព្រះគ្រីស្ទ

ថ្ងៃនេះ យើងនឹងបន្តប្រកបគ្នាអំពីប្រធានបទពីការជួបជុំលើកមុនរបស់យើង។ លើកមុន យើងបានប្រកបគ្នាអំពីផ្នែកទីពីរនៃផលប្រយោជន៍របស់ពួកទទឹងនឹងព្រះគ្រីស្ទ នៅក្នុងចំណុចទីប្រាំបួននៃការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ។ នៅក្នុងផ្នែកនេះ យើងបានប្រកបគ្នាអំពីកេរ្តិ៍ឈ្មោះ និងឋានៈផ្ទាល់ខ្លួនរបស់ពួកគេ តើមែនទេ? (មែនហើយ។) សូមរំលឹកឡើងវិញ ហើយធ្វើសេចក្ដីសង្ខេបត្រួសៗប្រាប់ខ្ញុំ។ តើយើងបានប្រកបគ្នាជាចម្បងប៉ុន្មានចំណុច ទាក់ទងនឹងកេរ្តិ៍ឈ្មោះ និងឋានៈផ្ទាល់ខ្លួនរបស់ពួកទទឹងនឹងព្រះគ្រីស្ទ? (ព្រះជាម្ចាស់បានប្រកបគ្នាពីរចំណុចកាលពីលើកមុន។ ទីមួយគឺអំពីអាកប្បកិរិយារបស់ពួកទទឹងនឹងព្រះគ្រីស្ទចំពោះការត្រូវបានលួសកាត់។ ពួកទទឹងនឹងព្រះគ្រីស្ទមិនដែលអាចទទួលយក ឬចុះចូលនឹងការត្រូវបានលួសកាត់ឡើយ ហើយពួកគេក៏មិនអាចទទួលយកវាជាសេចក្ដីពិតបានដែរ។ ទីពីរគឺអំពីរបៀបដែលពួកទទឹងនឹងព្រះគ្រីស្ទការពារកេរ្តិ៍ឈ្មោះ និងឋានៈរបស់ពួកគេនៅក្នុងក្រុមមនុស្ស និងថាតើពួកគេមានការបង្ហាញចេញអ្វីខ្លះ។ សារជាតិរបស់ពួកទទឹងនឹងព្រះគ្រីស្ទ គឺជាសារជាតិនៃការប្រកួតប្រជែង ហើយពួកគេត្រូវតែប្រកួតប្រជែងដើម្បីកេរ្តិ៍ឈ្មោះ និងឋានៈរបស់ពួកគេ។) ដូច្នេះ ចូរយើងបន្តប្រកបគ្នាអំពីរឿងនេះនៅថ្ងៃនេះ។ តើកិច្ចការផ្ទះអ្វីដែលខ្ញុំបានដាក់ឱ្យអ្នករាល់គ្នាកាលពីលើកមុន? តើខ្ញុំបានឱ្យអ្នករាល់គ្នារិះគិត និងប្រកបគ្នាអំពីអ្វី បន្ទាប់ពីការជួបជុំរបស់យើង? តើអ្នករាល់គ្នាចងចាំដែរឬទេ? (ព្រះជាម្ចាស់បានឱ្យពួកទូលបង្គំយកខ្លួនឯងទៅប្រៀបធៀបនឹងការប្រកបគ្នា និងការវែកញែកអំពីការបង្ហាញចេញរបស់ពួកទទឹងនឹងព្រះគ្រីស្ទ ដើម្បីមើលថាតើពួកទូលបង្គំមាននិស្ស័យណាខ្លះរបស់ពួកទទឹងនឹងព្រះគ្រីស្ទ និងដើម្បីមើលថាតើពួកទូលបង្គំពឹងផ្អែកលើធម្មជាតិណាខ្លះរបស់ពួកទទឹងនឹងព្រះគ្រីស្ទ ដើម្បីធ្វើរឿងរ៉ាវនានា។) នេះគឺជាប្រធានបទចម្បង។ តើប្រធានបទរងនិយាយអំពីអ្វី? (វាគឺអំពីធម្មជាតិបែបប្រកួតប្រជែងមួយណាដែលពួកទទឹងនឹងព្រះគ្រីស្ទបង្ហាញចេញ ក្នុងពេលការពារកេរ្តិ៍ឈ្មោះ និងឋានៈរបស់ពួកគេ ហើយយកខ្លួនយើងទៅប្រៀបធៀបនឹងចំណុចទាំងនេះ ដើម្បីមើលថាតើយើងបញ្ចេញវាឱ្យឃើញនៅក្នុងជីវិតពិតរបស់យើងយ៉ាងដូចម្ដេច និងរបៀបដែលយើងធ្វើរឿងរ៉ាវ អ្វីដែលយើងនិយាយ និងអ្វីដែលយើងធ្វើដើម្បីកេរ្តិ៍ឈ្មោះ និងឋានៈ និងការបង្ហាញចេញណាខ្លះនៃការដណ្ដើមកេរ្តិ៍ឈ្មោះ និងលាភសក្ការៈជាមួយបងប្អូនប្រុសស្រីដែលយើងបង្ហាញឱ្យឃើញ ដើម្បីការពារឋានៈរបស់យើង។) តើមានអ្នកណាផ្សេងអាចបន្ថែមលើចំណុចនេះបានទេ? (ព្រះជាម្ចាស់បានមានព្រះបន្ទូលប្រាប់ពួកទូលបង្គំកុំឱ្យតែងតែនិយាយអំពីថា តើអ្នកដទៃមានលក្ខណៈបែបណា ក្នុងពេលប្រកបគ្នាអំពីការបង្ហាញចេញទាំងនេះរបស់ពួកទទឹងនឹងព្រះគ្រីស្ទ ប៉ុន្តែផ្ទុយទៅវិញ ត្រូវយកខ្លួនឯងទៅប្រៀបធៀបនឹងចំណុចទាំងនោះ ហើយប្រកបគ្នាអំពីនិស្ស័យ និងការបញ្ចេញឱ្យឃើញណាខ្លះដែលយើងមាន ដែលដូចគ្នាទៅនឹងពួកទទឹងនឹងព្រះគ្រីស្ទ។) គឺប្រហែលជាប៉ុណ្ណឹងឯង។ តើអ្វីទៅជាបាវចនាសម្រាប់របៀបដែលពួកទទឹងនឹងព្រះគ្រីស្ទប្រព្រឹត្តនៅក្នុងក្រុមមនុស្ស ដែលយើងបានប្រកបគ្នាកាលពីលើកមុន? តើចំណុចនេះមិនបានបន្សល់ទុកនូវចំណាប់អារម្មណ៍ដល់អ្នករាល់គ្នាទេឬ? (បាវចនារបស់ពួកគេគឺ «ខ្ញុំត្រូវតែប្រកួតប្រជែង! ប្រកួតប្រជែង! ប្រកួតប្រជែង!») អ្នករាល់គ្នាចងចាំចំណុចនេះ។ ម្ដេចបានជាអ្នករាល់គ្នាអាចចងចាំចំណុចនេះបាន? (ពីព្រោះបាវចនារបស់ពួកទទឹងនឹងព្រះគ្រីស្ទ ដែលព្រះជាម្ចាស់បានមានព្រះបន្ទូលដល់នេះ «ខ្ញុំត្រូវតែប្រកួតប្រជែង! ប្រកួតប្រជែង! ប្រកួតប្រជែង!» គឺជារឿងដែលខ្លួនទូលបង្គំផ្ទាល់តែងតែបង្ហាញចេញ និងបញ្ចេញឱ្យឃើញជារឿយៗ។ លើសពីនេះ ទឹកដមសូរសៀងនៃការប្រកបគ្នារបស់ព្រះជាម្ចាស់គឺរស់រវើកណាស់ ហើយរបៀបដែលព្រះជាម្ចាស់បានសម្ដែងចេញនូវព្រះបន្ទូលទាំងនេះ គឺត្រូវទៅនឹងសភាពនៃដួងចិត្តរបស់ទូលបង្គំផ្ទាល់ ដូច្នេះ វាបានបន្សល់ទុកនូវចំណាប់អារម្មណ៍យ៉ាងជ្រាលជ្រៅដល់ទូលបង្គំ។) ជួនកាល នៅពេលដែលខ្ញុំប្រកបគ្នា និងវែកញែកអំពីការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ និងសារជាតិធម្មជាតិប្រភេទផ្សេងៗរបស់ពួកគេ ខ្ញុំប្រើប្រាស់ភាសាប្រចាំថ្ងៃមួយចំនួន ព្រមទាំងទឹកដមសូរសៀង និងវិធីសាស្ត្រជាក់លាក់ ដែលងាយស្រួលឱ្យមនុស្សទទួលយក និងដែលបន្សល់ទុកនូវចំណាប់អារម្មណ៍យ៉ាងជ្រាលជ្រៅដល់មនុស្ស ហើយខ្ញុំក៏ប្រើប្រាស់ឧទាហរណ៍មួយចំនួនដែលពិតជាកៀកកិតទៅនឹងជីវិតពិត។ ការធ្វើបែបនេះពិតជាជួយមនុស្សឱ្យស្គាល់ពីសារជាតិរបស់ពួកទទឹងនឹងព្រះគ្រីស្ទ និងឱ្យមនុស្សស្គាល់ពីខ្លួនឯង។ វាក៏មានប្រយោជន៍សម្រាប់មនុស្សក្នុងការស្គាល់ពីខ្លួនឯង និងដកបទពិសោធព្រះបន្ទូលរបស់ព្រះជាម្ចាស់នៅក្នុងជីវិតពិតរបស់ពួកគេ ហើយវាកាន់តែអំណោយផលសម្រាប់ពួកគេក្នុងការផ្លាស់ប្ដូរនិស្ស័យរបស់ពួកទទឹងនឹងព្រះគ្រីស្ទប្រភេទនេះ តើមែនទេ? (មែនហើយ។) អ្នករាល់គ្នាបានផ្ដល់នូវការរំលឹកឡើងវិញត្រួសៗអំពីការប្រកបគ្នាកាលពីលើកមុន ប៉ុន្តែសេចក្ដីលម្អិតគឺមានលើសពីរឿងទាំងនេះទៅទៀត គឺមានសេចក្ដីលម្អិតជាច្រើនទៀត។ អ្នករាល់គ្នាគួរតែធ្វើសេចក្ដីសង្ខេបមួយ បន្ទាប់ពីស្ដាប់ការប្រកបគ្នារួច។ យ៉ាងហោចណាស់ បន្ទាប់ពីស្ដាប់ការប្រកបគ្នារួច អ្នករាល់គ្នាគួរតែជួបជុំគ្នា ហើយស្ដាប់វាម្ដងទៀតឱ្យបានច្រើនដង រួចហើយអ្នកគ្រប់គ្នាអាចធ្វើសេចក្ដីសង្ខេបមួយរួមគ្នា។ បន្ទាប់ពីស្ដាប់ការរំលឹកឡើងវិញ និងសេចក្ដីសង្ខេបរបស់អ្នករាល់គ្នាអំពីការប្រកបគ្នាកាលពីលើកមុនរបស់យើង ខ្ញុំអាចដឹងថា អ្នករាល់គ្នាហាក់ដូចជាមិនសូវចាំ វាហាក់ដូចជាអ្នករាល់គ្នាបានស្ដាប់ការប្រកបគ្នានេះកាលពីមួយឆ្នាំ ឬពីរឆ្នាំមុនអ៊ីចឹង ហើយវាមិនបានបន្សល់ទុកនូវចំណាប់អារម្មណ៍ដល់អ្នករាល់គ្នាឡើយ។ អ្នករាល់គ្នាប្រហែលជានៅសល់គោលគំនិត និងចំណាប់អារម្មណ៍ខ្លះៗអំពីផ្នែកណាមួយ មួយប្រយោគ ឬពីរប្រយោគ ឬមួយរឿងឬពីររឿង ប៉ុន្តែវាហាក់ដូចជាមនុស្សភាគច្រើនគ្មានគោលគំនិត ឬចំណាប់អារម្មណ៍អំពីចំណេះដឹងដ៏ចាំបាច់ និងការវែកញែកបន្ថែមទៀតនៃការលាតត្រដាងពួកទទឹងនឹងព្រះគ្រីស្ទឡើយ។ ហេតុដូច្នេះហើយ អ្នករាល់គ្នាត្រូវតែរិះគិត និងប្រកបគ្នាបន្ថែមទៀតក្នុងចំណោមពួកអ្នករាល់គ្នា អំពីបញ្ហាដែលយើងបានពិភាក្សា។ ចូរកុំគ្រាន់តែស្ដាប់រឿងទាំងនោះ ហើយបន្ទាប់មកទុកវាចោលមួយឡែក ដោយមិនយកចិត្តទុកដាក់ទាល់តែសោះនោះឡើយ។ ប្រសិនបើអ្នករាល់គ្នាធ្វើដូច្នោះ នោះការចូលទៅក្នុងសេចក្ដីពិតរបស់អ្នករាល់គ្នានឹងយឺតយ៉ាវខ្លាំងណាស់ វាមិនកើតទេដែលមិនរិះគិតអំពីសេចក្ដីអធិប្បាយទាំងនេះ! ដូច្នេះ តើអ្នករាល់គ្នាអនុវត្តតាមសេចក្ដីអធិប្បាយទាំងនេះដោយរបៀបណានៅក្នុងជីវិតពួកជំនុំរបស់អ្នករាល់គ្នា? តើអ្នករាល់គ្នាប្រកបគ្នាអំពីសេចក្ដីអធិប្បាយទាំងនេះនៅឯការជួបជុំរបស់អ្នករាល់គ្នាជារៀងរាល់សប្ដាហ៍ដែរឬទេ? ឬមួយក៏អ្នករាល់គ្នាស្ដាប់សេចក្ដីអធិប្បាយ និងការប្រកបគ្នាថ្មីៗបំផុតឱ្យបានច្រើនដង ដើម្បីឱ្យអ្នករាល់គ្នាភាគច្រើនទទួលបានចំណាប់អារម្មណ៍ និងចំណេះដឹងស៊ីជម្រៅអំពីវា ហើយបន្ទាប់មកយល់សេចក្ដីពិតតាមរយៈរឿងទាំងនោះ? តើអ្នករាល់គ្នាធ្វើបែបនេះដែរឬទេ? (ឱព្រះជាម្ចាស់ នៅឯការជួបជុំរបស់ពួកទូលបង្គំជារៀងរាល់សប្ដាហ៍ ជាដំបូង ពួកទូលបង្គំហូប និងផឹកការប្រកបគ្នាថ្មីៗបំផុតរបស់ព្រះជាម្ចាស់។) អ្នកដឹកនាំពួកជំនុំ អ្នកអធិប្បាយ និងអស់អ្នកដែលទទួលបន្ទុកលើជីវិតពួកជំនុំនៅក្នុងក្រុមសម្រេចចិត្ត ត្រូវតែទទួលខុសត្រូវចំពោះរឿងនេះ មានតែតាមរបៀបនេះទេ ទើបកិច្ចការពួកជំនុំអាចធ្វើទៅបានល្អ។

គ. ការរិះរកល្បិចដើម្បីផលប្រយោជន៍ផ្ទាល់ខ្លួនរបស់ពួកគេ

១. ការកិបកេងទ្រព្យសម្បត្តិនៃដំណាក់របស់ព្រះជាម្ចាស់

ថ្ងៃនេះ យើងនឹងប្រកបគ្នាអំពីផ្នែកទីបីនៃផលប្រយោជន៍របស់ពួកទទឹងនឹងព្រះគ្រីស្ទ គឺអត្ថប្រយោជន៍។ តើអត្ថប្រយោជន៍គឺជាអ្វី? (ការទទួលបានព្រះពរ និងផលប្រយោជន៍។) នេះគឺជាការពន្យល់ដ៏សាមញ្ញណាស់ នេះគឺជាអត្ថន័យតាមន័យត្រង់។ សូមបន្ថែមបន្តិចទៀតទៅមើល៍ តើអត្ថប្រយោជន៍គឺជាអ្វី? (វាគឺជាផលប្រយោជន៍ខាងសម្ភារៈ និងមិនមែនខាងសម្ភារៈ របស់ដែលគួរឱ្យចង់បាន និងភាពងាយស្រួលដែលមនុស្សអាចទទួលបានពីការបំពេញភារកិច្ចរបស់ពួកគេ ឬពីការធ្វើការនៅក្នុងលោកីយ៍។) ការពន្យល់នេះគឺត្រឹមត្រូវហើយ។ អត្ថប្រយោជន៍គឺជាប្រភេទនៃការទំនុកបម្រុងដ៏ល្អ ដែលមនុស្សទទួលបានបន្ថែមលើប្រាក់ខែរបស់ពួកគេ ហើយរួមបញ្ចូលទាំងរបស់របរប្រើប្រាស់ប្រចាំថ្ងៃ អាហារ ឬប័ណ្ណបញ្ចុះតម្លៃជាដើម។ ពាក្យនេះក៏សំដៅទៅលើភាពងាយស្រួល និងការទំនុកបម្រុងខាងសម្ភារៈ ឬមិនមែនខាងសម្ភារៈដែលនរណាម្នាក់ទទួលបាន ក្នុងពេលបំពេញភារកិច្ចរបស់ខ្លួនផងដែរ រឿងទាំងអស់នេះគឺជាអត្ថប្រយោជន៍។ ឥឡូវនេះ ដោយសារខ្ញុំបានពន្យល់ពីអត្ថន័យនៃពាក្យនេះហើយ តើអ្នកទាំងអស់គ្នាដឹងពីផ្នែក ឧទាហរណ៍ និងការបង្ហាញចេញដែលយើងនឹងប្រកបគ្នានៅក្នុងផ្នែកនេះដែរឬទេ? ឥរិយាបថ និងសកម្មភាពរបស់មនុស្សមួយចំនួន កំពុងតែផុសឡើងនៅក្នុងគំនិតរបស់អ្នករាល់គ្នានៅពេលនេះ ក៏ដូចជាមនុស្សដែលមានសមត្ថភាពធ្វើរឿងទាំងនេះ តើមែនទេ? តើនរណាជាមនុស្សដំបូងគេដែលអ្នករាល់គ្នាគិតដល់? (មនុស្សដែលទាញយកប្រយោជន៍ពីឋានៈរបស់ពួកគេ ដើម្បីរស់នៅពឹងលើពួកជំនុំ។) នេះគឺជាមនុស្សមួយប្រភេទ។ មនុស្សទាំងនេះក៏បំពេញភារកិច្ចរបស់ពួកគេផងដែរ។ អ្នកខ្លះក្នុងចំណោមនោះមានឋានៈ ពួកគេគឺជាអ្នកដឹកនាំ និងអ្នកធ្វើការនៅតាមកម្រិតផ្សេងៗ ឬជាអ្នកមើលការខុសត្រូវ ចំណែកឯអ្នកផ្សេងទៀតបំពេញភារកិច្ចធម្មតា។ តើពួកគេទាំងអស់គ្នាមានការបង្ហាញចេញរួមអ្វីខ្លះ? ក្នុងពេលបំពេញភារកិច្ចរបស់ខ្លួនពួកគេបន្តធ្វើកិច្ចការមួយចំនួន និងធ្វើរឿងជាក់លាក់នានាដើម្បីសាច់ឈាមរបស់ពួកគេផ្ទាល់ ដើម្បីគ្រួសាររបស់ពួកគេ និងដើម្បីការសប្បាយផ្ទាល់ខ្លួនរបស់ពួកគេ។ ជារៀងរាល់ថ្ងៃ ពួកគេរត់ខ្វាត់ខ្វែង និងលះបង់ ហើយរឿងដែលពួកគេតែងតែចងចាំក្នុងចិត្តគឺថា តើរបស់ដែលគួរឱ្យចង់បានអ្វីខ្លះ ដែលពួកគេនឹងទទួលបានតាមរយៈការធ្វើកិច្ចការនេះ ឬការបំពេញភារកិច្ចនេះ។ ពួកគេតែងតែរៀបចំផែនការ និងគិតគូរអំពីភាពងាយស្រួល និងការទំនុកបម្រុងជាអាទិភាពអ្វីខ្លះ ដែលពួកគេអាចទទួលបានពីកិច្ចការនោះ។ នៅពេលដែលពួកគេដឹង ពួកគេនឹងធ្វើអ្វីគ្រប់យ៉ាងដើម្បីទទួលបានរឿងទាំងនេះ ហើយលើសពីនេះទៅទៀត ពួកគេប្រាកដជានឹងមិនរំលងឱកាសណាមួយ ដើម្បីទទួលបានភាពងាយស្រួល និងផលប្រយោជន៍ទាំងនេះសម្រាប់ខ្លួនឯងឡើយ។ នៅពេលនិយាយដល់បញ្ហានេះ អ្នកអាចនិយាយបានថា ពួកគេគ្មានក្ដីមេត្តា និងគ្មានមនោសញ្ចេតនាឡើយ ហើយពួកគេប្រាកដជាមិនគិតគូរដល់សេចក្ដីទៀងត្រង់ និងសេចក្ដីថ្លៃថ្នូររបស់ពួកគេផ្ទាល់ឡើយ។ ពួកគេមិនខ្លាចថាបងប្អូនប្រុសស្រីអាចនឹងមើលមកពួកគេយ៉ាងអវិជ្ជមានឡើយ ហើយពួកគេប្រាកដជាមិនបារម្ភអំពីរបៀបដែលព្រះជាម្ចាស់អាចនឹងវាយតម្លៃពួកគេដោយសារតែរឿងនេះឡើយ។ អ្វីទាំងអស់ដែលពួកគេធ្វើ គឺលួចរិះគិត និងរៀបផែនការអំពីរបៀបទាញយកប្រយោជន៍ពីភារកិច្ចដែលពួកគេកំពុងធ្វើ ដើម្បីអាចរីករាយនឹងការទំនុកបម្រុងដ៏មានប្រយោជន៍ទាំងអស់តាមដែលពួកគេអាចធ្វើបាន។ ហេតុនេះ មនុស្សដូចជាអ្នកទាំងនេះ មានគំនិត និងអំណះអំណាងមួយប្រភេទ ដែលមើលពីសំបកក្រៅ មិនអាចត្រូវបានចាត់ទុកថាខុសនោះទេ ពោលគឺ៖ «ដំណាក់របស់ព្រះជាម្ចាស់គឺជាគ្រួសាររបស់ខ្ញុំ ហើយគ្រួសាររបស់ខ្ញុំគឺជាដំណាក់របស់ព្រះជាម្ចាស់ អ្វីជារបស់ខ្ញុំគឺជារបស់ព្រះជាម្ចាស់ ហើយអ្វីជារបស់ព្រះជាម្ចាស់គឺជារបស់ខ្ញុំ។ ភារកិច្ចរបស់មនុស្សគឺជាការទទួលខុសត្រូវរបស់ពួកគេ ហើយអត្ថប្រយោជន៍ទាំងអស់ដែលពួកគេអាចរីករាយបានពីភារកិច្ចរបស់ពួកគេ គឺជាព្រះគុណដែលព្រះជាម្ចាស់ប្រទាន មនុស្សមិនអាចបដិសេធរឿងទាំងនោះបានទេ ហើយគួរតែទទួលយករឿងទាំងនោះពីទ្រង់។ ប្រសិនបើខ្ញុំមិនទទួលបានរឿងទាំងនោះទេ នោះអ្នកផ្សេងនឹងទទួលបាន ដូច្នេះ ខ្ញុំគួរតែទទួលយក និងរីករាយនឹងអត្ថប្រយោជន៍ទាំងនេះតែម្ដងទៅ ហើយមិនត្រូវធ្វើពុតជាបន្ទាបខ្លួនឡើយ ហើយប្រាកដណាស់ថាខ្ញុំមិនគួរបដិសេធដោយគួរសមចំពោះរឿងអ្វីនោះទេ។ ខ្ញុំគ្រាន់តែត្រូវខិតខំប្រឹងប្រែងដើម្បីអត្ថប្រយោជន៍ទាំងនេះ ហើយលូកដៃទទួលយករឿងទាំងនោះដោយដួងចិត្តចុះចូល និងអាកប្បកិរិយាស្មោះត្រង់ប៉ុណ្ណោះ»។ ពួកគេមើលឃើញអត្ថប្រយោជន៍បែបនេះថាជាប្រភេទនៃការទំនុកបម្រុងដែលពួកគេសមនឹងទទួលបានដោយឯកឯង និងគួរតែកាន់កាប់ ដូចជាមនុស្សម្នាក់ដែលធ្វើការ និងលះបង់ពេលវេលា ព្រមទាំងកម្លាំងពលកម្មរបស់គេ មានអារម្មណ៍ថាប្រាក់ខែ និងប្រាក់កម្រៃដែលគេទទួលបាន គឺជាចំណែកដ៏យុត្តិធម៌របស់គេអ៊ីចឹងដែរ។ ដូច្នេះ ទោះបីជាពួកគេបានកិបកេងរបស់ទាំងនេះ និងទទួលបានអត្ថប្រយោជន៍ទាំងនេះតាមរយៈការខិតខំប្រឹងប្រែងដើម្បីវាក៏ដោយ ក៏ពួកគេមើលមិនឃើញថាវាជារឿងខុសឆ្គង ឬជារឿងដែលព្រះជាម្ចាស់នឹងស្អប់ខ្ពើមនោះទេ កុំថាឡើយដល់ការខ្វល់ខ្វាយថាតើបងប្អូនប្រុសស្រីមានមតិយោបល់បែបណាចំពោះពួកគេនោះ។ ហាក់ដូចជាវាជារឿងត្រឹមត្រូវ និងសមហេតុសមផលឥតខ្ចោះក្នុងការធ្វើដូច្នេះ ពួកទទឹងនឹងព្រះគ្រីស្ទរីករាយនឹងរឿងទាំងអស់នេះ ពួកគេខិតខំប្រឹងប្រែងដើម្បីរឿងទាំងនេះ ហើយលើសពីនេះទៅទៀត ពួកគេរិះរកល្បិចដើម្បីរឿងទាំងអស់នេះនៅក្នុងដួងចិត្តរបស់ពួកគេជារៀងរាល់ថ្ងៃ។ នេះគឺជាស្ថានភាពធម្មតារបស់ពួកទទឹងនឹងព្រះគ្រីស្ទដែលកំពុងបំពេញភារកិច្ចរបស់ពួកគេ ហើយវាក៏ជាស្ថានភាពធម្មតារបស់ពួកទទឹងនឹងព្រះគ្រីស្ទដែលកំពុងរិះរកល្បិចដើម្បីផលប្រយោជន៍ផ្ទាល់ខ្លួនរបស់ពួកគេ ក្នុងពេលកំពុងបំពេញភារកិច្ចរបស់ខ្លួនផងដែរ។ ដូច្នេះ តើផ្នត់គំនិតរបស់ពួកទទឹងនឹងព្រះគ្រីស្ទគឺជាអ្វី? «ក្នុងពេលដែលមនុស្សបំពេញភារកិច្ចរបស់ខ្លួន ពួកគេត្រូវតែព្យាយាមទទួលបានអ្វីមួយត្រឡប់មកវិញ។ ដោយសារខ្ញុំបានលះបង់គ្រួសាររបស់ខ្ញុំ ដើម្បីបំពេញភារកិច្ចនេះ ហើយដោយសារខ្ញុំបានដាក់ការខិតខំប្រឹងប្រែង កម្លាំង និងពេលវេលារបស់ខ្ញុំដើម្បីព្រះជាម្ចាស់ និងដំណាក់របស់ទ្រង់ ហេតុដូច្នេះហើយ ខ្ញុំគួរតែទទួលបានការរីករាយនឹងការទំនុកបម្រុងដ៏ល្អទាំងអស់ដែលខ្ញុំចង់បាន»។ ពួកទទឹងនឹងព្រះគ្រីស្ទមើលឃើញរឿងទាំងអស់នេះថាជារឿងដែលពួកគេសមនឹងទទួលបានដោយឯកឯង ថាជារឿងដែលព្រះជាម្ចាស់គួរតែប្រទានដល់មនុស្ស ដោយមិនចាំបាច់ឱ្យពួកគេខិតខំប្រឹងប្រែងដើម្បីរឿងទាំងនោះឡើយ។ នេះគឺជាទស្សនៈដែលពួកទទឹងនឹងព្រះគ្រីស្ទមាន។ ដូច្នេះហើយ ក្នុងពេលកំពុងបំពេញភារកិច្ចរបស់ពួកគេ ពួកគេតែងតែខិតខំប្រឹងប្រែងដើម្បីអត្ថប្រយោជន៍ជានិច្ច ហើយតែងតែខ្លាចថាអ្នកណាម្នាក់ផ្សេងអាចនឹងយករឿងណាមួយនៃអត្ថប្រយោជន៍ទាំងនោះ ហើយបន្សល់ទុកឱ្យពួកគេនូវចំនួនតិចតួច។ នេះគឺជាស្ថានភាពរបស់ពួកទទឹងនឹងព្រះគ្រីស្ទដែលកំពុងបំពេញភារកិច្ចរបស់ពួកគេ។ តើនៅទីបំផុត ចេតនា គោលបំណង និងគោលដៅទាំងអស់របស់ពួកគេក្នុងការបំពេញភារកិច្ចរបស់ពួកគេ សរុបមកគឺជាអ្វី? រឿងទាំងនេះសរុបមកគឺពួកគេរិះរកល្បិចដើម្បីទទួលបានអត្ថប្រយោជន៍ទាំងអស់សម្រាប់ខ្លួនឯង ដោយគិតថា បើមិនដូច្នេះទេ ពួកគេនឹងគ្រាន់តែជាមនុស្សល្ងីល្ងើខ្លាំងម្នាក់ ហើយជីវិតនឹងគ្មានន័យឡើយ។ នេះហើយគឺជាផ្នត់គំនិតរបស់ពួកទទឹងនឹងព្រះគ្រីស្ទ។

មិនថាជាព្រះជាម្ចាស់លាតត្រដាងពីធម្មជាតិរបស់ពួកទទឹងនឹងព្រះគ្រីស្ទ ឬការបង្ហាញចេញរបស់ពួកគេដែលមិនស្រឡាញ់សេចក្ដីពិតយ៉ាងណាក៏ដោយ ក៏ពួកគេនឹងមិនបោះបង់ចោលចេតនា និងការដេញតាមរបស់ពួកគេទាំងនេះឡើយ ពួកគេបន្តខិតខំប្រឹងប្រែងដើម្បីអត្ថប្រយោជន៍ដដែល។ ឧទាហរណ៍៖ បន្ទាប់ពីមនុស្សមួយចំនួនចាប់ផ្ដើមបំពេញភារកិច្ចរៀបចំទទួលភ្ញៀវ ពួកជំនុំ ឬបងប្អូនប្រុសស្រីទិញអាហារ ឬគ្រឿងបរិក្ខារមួយចំនួន ឬថែមទាំងផ្ដល់ប្រាក់មួយចំនួនសម្រាប់លំនៅឋានទទួលភ្ញៀវ។ ប្រសិនបើបុគ្គលដែលបំពេញភារកិច្ចនេះគឺជាអាទទឹងនឹងព្រះគ្រីស្ទ នោះរបស់ដែលគួរឱ្យចង់បានដែលគេព្យាយាមទទួលបានសម្រាប់ខ្លួនឯង គឺមិនសាមញ្ញត្រឹមតែឈើគូសមួយដើម ឬស្លាបព្រាតូចមួយនោះទេ។ បុគ្គលនេះនិយាយថា៖ «ខ្ញុំផ្ដល់ផ្ទះរបស់ខ្ញុំដើម្បីទទួលបងប្អូនប្រុសស្រីទាំងនេះ ហើយបម្រើពួកគេក្នុងពេលដែលពួកគេបំពេញភារកិច្ចរបស់ពួកគេ ដូច្នេះ ជាការពិតណាស់ដំណាក់របស់ព្រះជាម្ចាស់គួរតែផ្ដល់សម្ភារៈ និងប្រាក់ទាំងអស់។ ខ្ញុំផ្ដល់ផ្ទះរបស់ខ្ញុំ និងចម្អិនអាហារសម្រាប់អ្នកទាំងអស់គ្នា ហើយធានាសុវត្ថិភាពរបស់អ្នករាល់គ្នា ធ្វើបានប៉ុណ្ណឹងគឺល្អណាស់ទៅហើយ។ ចំណែកឯរឿងនៅសល់ផ្សេងទៀត ដូចជាអ្វីដែលអ្នករាល់គ្នាហូប ផឹក និងប្រើប្រាស់ គួរតែត្រូវបានពួកជំនុំផ្ដល់ឱ្យនុំ»។ វាពិតជាមិនខុសទេដែលពួកជំនុំនឹងផ្ដល់របស់ទាំងនេះ ប៉ុន្តែអ្វីដែលខ្ញុំចង់ប្រកបគ្នានៅត្រង់នេះ គឺភាពខុសគ្នារវាងរបៀបដែលពួកទទឹងនឹងព្រះគ្រីស្ទបំពេញភារកិច្ចរៀបចំទទួលភ្ញៀវ និងរបៀបដែលអ្នកដទៃបំពេញភារកិច្ចនេះដោយស្មោះត្រង់។ នៅពេលដែលពួកទទឹងនឹងព្រះគ្រីស្ទបំពេញភារកិច្ចរៀបចំទទួលភ្ញៀវ សកម្មភាពនេះមិនអាចគ្រាន់តែវាយតម្លៃត្រឹមសំបកក្រៅនោះទេ ពួកគេមានចេតនាលាក់កំបាំង។ ពួកគេគិតថា៖ «ខ្ញុំកំពុងបំពេញភារកិច្ចរៀបចំទទួលភ្ញៀវនេះ ដូច្នេះ ខ្ញុំត្រូវរិះរកល្បិចដើម្បីទទួលបានអ្វីមួយពីវា។ ពួកជំនុំកំពុងផ្ដល់អាហារមួយចំនួន និងរបស់របរចាំបាច់ផ្សេងទៀត ដូច្នេះ សមាជិកគ្រួសាររបស់ខ្ញុំត្រូវហូបអាហារនោះជាមួយបងប្អូនប្រុសស្រី ហើយប្រើប្រាស់របស់ទាំងអស់នោះតាមចិត្តចង់ផងដែរ។ គ្រួសាររបស់ខ្ញុំគឺជារបស់ដំណាក់របស់ព្រះជាម្ចាស់ ដូច្នេះ អ្វីដែលជារបស់ដំណាក់របស់ព្រះជាម្ចាស់ ក៏ជារបស់គ្រួសារខ្ញុំដែរ»។ នេះគឺជាអាកប្បកិរិយាដែលពួកទទឹងនឹងព្រះគ្រីស្ទបំពេញភារកិច្ចរបស់ពួកគេ តើមែនទេ? (មែនហើយ។) ហេតុដូច្នេះហើយ នៅពេលមនុស្សមួយចំនួនចាប់ផ្ដើមបំពេញភារកិច្ចរៀបចំទទួលភ្ញៀវ ដួងចិត្តរបស់ពួកគេចាប់ផ្ដើមផ្លាស់ប្ដូរ ពួកគេតែងតែគិតអំពីរបស់របរខាងសម្ភារៈ និងប្រាក់ដែលត្រូវបានប្រើប្រាស់សម្រាប់ការទទួលបងប្អូនប្រុសស្រី ហើយប្រសិនបើគ្មាននរណាម្នាក់ពិនិត្យមើលរឿងទាំងនេះឱ្យបានដិតដល់ទេ នោះឱកាសសម្រាប់ពួកទទឹងនឹងព្រះគ្រីស្ទទាំងនេះក្នុងការទទួលបានអត្ថប្រយោជន៍ខ្លះបានមកដល់ហើយ។ តើជាឱកាសបែបណា? ពួកគេនឹងលួចគិតគូរថា៖ «នេះគឺជាចំនួនទឹកប្រាក់ដែលមនុស្សម្នាក់ចំណាយក្នុងមួយថ្ងៃ ដូច្នេះ ទោះសល់ប្រាក់ប៉ុន្មានក៏ដោយ ខ្ញុំនឹងមិនប្រគល់ឱ្យពួកជំនុំវិញទេ ខ្ញុំនឹងទុកវាសម្រាប់ខ្លួនឯង។ យ៉ាងហោចណាស់ នេះគឺជាប្រាក់ដែលខ្ញុំរកបាន ដូច្នេះ គ្មាននរណាម្នាក់អាចបន្ទោសខ្ញុំចំពោះការទុកវាឡើយ ជាការពិតណាស់ នេះត្រឹមតែជារឿងដែលខ្ញុំសមនឹងទទួលបានប៉ុណ្ណោះ!»។ បន្ទាប់មក ពួកគេនឹងដាក់ប្រាក់ដែលនៅសល់នោះចូលក្នុងហោប៉ៅរបស់ខ្លួន។ ពួកទទឹងនឹងព្រះគ្រីស្ទខ្លះនឹងស្វែងរកលេសគ្រប់បែបយ៉ាង ដើម្បីទុករបស់របរខាងសម្ភារៈមួយចំនួនដែលបានបរិច្ចាគដោយបងប្អូនប្រុសស្រី ឬរបស់ដែលផ្ដល់ដោយដំណាក់របស់ព្រះជាម្ចាស់ សម្រាប់ខ្លួនឯង។ នៅកន្លែងខ្លះ ពេលដែលបងប្អូនប្រុសស្រីទៅស្នាក់នៅទីនោះម្ដងទៀត ពូកនៅលើគ្រែបានបាត់ ខ្នើយ និងភួយក៏បានបាត់ សាច់ និងបន្លែបានបាត់អស់ ហើយនៅពេលបងប្អូនប្រុសស្រីសួរម្ចាស់ផ្ទះអំពីរឿងនេះ ពួកទទឹងនឹងព្រះគ្រីស្ទទាំងនេះនិយាយថា៖ «ប្រសិនបើអ្នកទុកអាហារយូរ វានឹងមានរសជាតិមិនសូវឆ្ងាញ់ទេ ដូច្នេះ ពួកយើងបានហូបវាអស់ហើយ»។ តើអ្នកទាំងនេះមិនមែនជាមនុស្សលោភលន់ទេឬ? (ជាមនុស្សលោភលន់។) នៅពេលរបស់របរខាងសម្ភារៈដែលផ្ដល់ដោយដំណាក់របស់ព្រះជាម្ចាស់ ក៏ដូចជារបស់របរដែលបងប្អូនប្រុសស្រីបានទិញសម្រាប់លំនៅឋានទទួលភ្ញៀវ ត្រូវបាននាំយកចូលទៅក្នុងកន្លែងរបស់ពួកទទឹងនឹងព្រះគ្រីស្ទទាំងនេះភ្លាម របស់ទាំងនោះក្លាយជារបស់ពួកគេ ពួកគេប្រើប្រាស់ ឬហូបរបស់ទាំងនោះតាមចិត្តចង់ ឬថែមទាំងចាត់ទុករបស់ទាំងនោះដោយផ្ទាល់ថាជាកម្មសិទ្ធិផ្ទាល់ខ្លួនរបស់ពួកគេ ហើយលាក់វាទុកទៀតផង។ នៅពេលដែលបងប្អូនប្រុសស្រីទៅទីនោះម្ដងទៀត របស់ទាំងនេះលែងនៅទៀតហើយ។ ប្រសិនបើពួកជំនុំត្រូវការប្រើប្រាស់កន្លែងស្នាក់នៅរបស់ពួកទទឹងនឹងព្រះគ្រីស្ទទាំងនេះម្ដងទៀត ពួកជំនុំត្រូវចំណាយប្រាក់ដើម្បីទិញរបស់ទាំងនោះម្ដងទៀត ហើយបងប្អូនប្រុសស្រីត្រូវតែនាំយករបស់ទាំងនោះទៅផ្ទះរបស់ពួកគេម្ដងទៀត។ ពេលឃើញដូច្នេះ ពួកទទឹងនឹងព្រះគ្រីស្ទក៏សប្បាយចិត្ត ដោយគិតថា៖ «ការជឿលើព្រះជាម្ចាស់ពិតជាអស្ចារ្យមែន! ខ្ញុំមិនអាចក្លាយជាអ្នកមានលឿនបែបនេះទេ បើធ្វើរឿងផ្សេង នេះគឺជាមធ្យោបាយដ៏ងាយស្រួលបំផុតដើម្បីទទួលបានរបស់របរ។ លើសពីនេះ គ្មាននរណាម្នាក់ហ៊ានរាយការណ៍ប្រាប់ប៉ូលិសថា របស់របររបស់ពួកជំនុំទាំងនេះបានបាត់បង់ឡើយ ប្រសិនបើអ្នកពិតជាព្យាយាមរាយការណ៍ពីខ្ញុំមែន នោះខ្ញុំនឹងរាយការណ៍ពីអ្នកមុនមិនខាន! ដូច្នេះ អ្វីទាំងអស់ដែលអ្នកអាចធ្វើបាន គឺបិទមាត់ ហើយទ្រាំទទួលយកវា អ្នកគ្មានកន្លែងណាដើម្បីត្អូញត្អែរអំពីរឿងនេះឡើយ។ ខ្ញុំបានកាន់កាប់របស់ទាំងនេះ និងបានហូបអាហារនេះហើយ។ តើអ្នកអាចធ្វើអ្វីខ្ញុំបានទៅ? ព្រះជាម្ចាស់មិនលម្អៀងឡើយ។ ខ្ញុំកំពុងផ្ដល់ផ្ទះរបស់ខ្ញុំសម្រាប់ការទទួលបងប្អូនប្រុសស្រី ដូច្នេះ នោះគឺជាការចូលរួមចំណែកដែលខ្ញុំបានធ្វើ ហើយព្រះជាម្ចាស់នឹងចងចាំខ្ញុំដោយសាររឿងនេះ។ តើមានអ្វីត្រូវខ្លាចទៅ ប្រសិនបើខ្ញុំយកបន្តិចបន្តួចនោះ? នេះត្រឹមតែជារឿងដែលខ្ញុំសមនឹងទទួលបានប៉ុណ្ណោះ! តើមានអ្វីត្រូវខ្លាចក្នុងការហូបអាហារនេះខ្លះទៅ? ម៉េចចុះអ្នករាល់គ្នាហូបបាន តែខ្ញុំហូបមិនបានឬ? អ្នករាល់គ្នាគឺជាសមាជិកនៃដំណាក់របស់ព្រះជាម្ចាស់ ប៉ុន្តែតើខ្ញុំមិនមែនជាសមាជិកម្នាក់ដែរទេឬ? ខ្ញុំមិនត្រឹមតែនឹងចំណេញពីស្ថានភាពនេះប៉ុណ្ណោះទេ ខ្ញុំនឹងហូបរបស់ទាំងនេះដោយខ្លួនឯង ហើយបរិភោគវាដោយម្នាក់ឯង!»។ នេះគឺជាអាកប្បកិរិយារបស់ពួកទទឹងនឹងព្រះគ្រីស្ទចំពោះភារកិច្ចរបស់ខ្លួន។ ក្នុងការបំពេញភារកិច្ចរបស់ពួកគេ គោលដៅរបស់ពួកទទឹងនឹងព្រះគ្រីស្ទគឺដើម្បីទទួលបានរបស់ទាំងនេះ ហើយពួកគេមើលឃើញរបស់ទាំងនោះថាជាអត្ថប្រយោជន៍ដ៏ធំបំផុត ដោយនិយាយថា៖ «ទាំងនេះគឺជាព្រះគុណដ៏ធំធេងបំផុតដែលព្រះជាម្ចាស់ប្រទាន គ្មានអ្វីដែលជាក់ស្ដែងជាងព្រះគុណនេះទេ ហើយគ្មានអ្វីដែលពិតប្រាកដ និងមានប្រយោជន៍ជាក់ស្ដែងជាងព្រះពរនេះឡើយ។ នេះពិតជាអស្ចារ្យណាស់! មនុស្សគ្រប់គ្នានិយាយថា ការជឿលើព្រះជាម្ចាស់មានន័យថា 'ទទួលបានមួយរយភាគនៅក្នុងជីវិតនេះ និងជីវិតអស់កល្បជានិច្ចនៅក្នុងបរលោក' ការណ៍នេះបានសម្រេចនូវពាក្យសម្ដីនោះហើយ។ ឥឡូវនេះ ខ្ញុំកំពុងភ្លក់រសជាតិជាមុននូវព្រះពរនេះហើយ។ នេះពិតជាព្រះគុណរបស់ព្រះជាម្ចាស់មែន!»។ ហេតុនេះ ពួកទទឹងនឹងព្រះគ្រីស្ទមិនមានការស្ទាក់ស្ទើរទាល់តែសោះ អំពីការកាន់កាប់របស់របរដែលជាកម្មសិទ្ធិដំណាក់របស់ព្រះជាម្ចាស់ ហើយយករបស់ទាំងនោះសម្រាប់ខ្លួនឯងដោយគ្មានក្ដីមេត្តា។ តើពួកទទឹងនឹងព្រះគ្រីស្ទមើលឃើញទ្រព្យសម្បត្តិនៃដំណាក់របស់ព្រះជាម្ចាស់ទាំងនេះយ៉ាងដូចម្ដេច? ពួកគេចាត់ទុកទ្រព្យសម្បត្តិទាំងនោះដូចជាទ្រព្យសម្បត្តិសាធារណៈនៅក្នុងពិភពដែលមិនជឿ ពួកគេសុទ្ធតែលោភលន់ ពួកគេសុទ្ធតែចង់យករបស់របរនៃដំណាក់របស់ព្រះជាម្ចាស់សម្រាប់ខ្លួនឯង ហើយយ៉ាងណាក្ដី ពួកគេនៅតែជឿថារឿងទាំងនេះគឺជាព្រះគុណ និងជាព្រះពរដែលពួកគេសមនឹងរីករាយ ដោយសារការបំពេញភារកិច្ចរបស់ពួកគេ។ លើសពីនេះទៅទៀត ពួកគេមិនដែលមានអារម្មណ៍វិប្បដិសារី ឬខ្មាសអៀនអំពីរឿងនេះឡើយ ហើយពួកគេក៏មិនទទួលស្គាល់ពីសេចក្ដីទុច្ចរិត ឬការខ្វះសេចក្ដីទៀងត្រង់របស់ពួកគេផ្ទាល់ដែរ។ ពួកទទឹងនឹងព្រះគ្រីស្ទមួយចំនួន ថែមទាំងកាន់តែមានភាពលោភលន់ និងមហិច្ឆតាកាន់តែខ្លាំងឡើងៗ។ ក្នុងពេលបំពេញភារកិច្ចរៀបចំទទួលភ្ញៀវរបស់ពួកគេ ពួកគេមិនដែលមានអារម្មណ៍ថាសកម្មភាពរបស់ខ្លួននឹងត្រូវបានព្រះជាម្ចាស់ស្អប់ខ្ពើម ឬថាសកម្មភាពរបស់ពួកគេនឹងប្រមាថដល់ទ្រង់ឡើយ។ ផ្ទុយទៅវិញ ពួកគេគ្រាន់តែបន្តគិតគូរ និងប្រៀបធៀបនៅក្នុងគំនិតរបស់ពួកគេ ដោយគិតថា៖ «គ្រួសារនោះបានបម្រើជាអ្នកទទួលភ្ញៀវ ហើយទទួលបានរបស់ទាំងនោះ។ ប្រសិនបើខ្ញុំទទួលមនុស្សដូចគ្នា នោះរបស់ទាំងនោះពិតជាគួរតែជារបស់ខ្ញុំដោយពេញសិទ្ធិ។ អ្នកទទួលភ្ញៀវនោះរស់នៅដោយមានផាសុកភាពជាងខ្ញុំ ហើយពួកគេក៏ហូបចុកបានល្អជាងផងដែរ។ ម្ដេចបានជាខ្ញុំមិនបានទាញយកប្រយោជន៍បែបនោះដែរអ៊ីចឹង?»។ ពួកគេក៏គិតគូរ និងដណ្ដើមគ្នាចំពោះរបស់ទាំងនេះផងដែរ។ នៅពេលឱកាសមកដល់ភ្លាម ពួកគេគ្មានភាពមេត្តាករុណាឡើយ ហើយប្រាកដជានឹងមិនរំលងវាចោលទេ។ ហេតុនេះ នៅពេលពួកទទឹងនឹងព្រះគ្រីស្ទកំពុងបំពេញភារកិច្ចរៀបចំទទួលភ្ញៀវ ពួកគេលោភលន់ចង់បាន និងព្យាយាមកាន់កាប់អ្វីៗគ្រប់យ៉ាងដែលពួកគេអាចធ្វើបាន ចាប់តាំងពីរបស់របរតូចតាចដូចជាទ្រនាប់ស្បែកជើងមួយគូ រហូតដល់របស់របរធំដុំដូចជាគ្រឿងបរិក្ខារដែលដំណាក់របស់ព្រះជាម្ចាស់ទិញ។ ពួកគេទាញយកប្រយោជន៍ពីឱកាសនៃការបំពេញភារកិច្ចរបស់ពួកគេ ដើម្បីស្វែងរកលេស និងវិធីគ្រប់បែបយ៉ាងដើម្បីយករបស់របរសម្រាប់ខ្លួនឯង ដោយប្រើប្រាស់ទ្រព្យសម្បត្តិនៃដំណាក់របស់ព្រះជាម្ចាស់ជាប្រយោជន៍ផ្ទាល់ខ្លួន ខណៈដែលនិយាយដោយគ្មានភាពខ្មាសអៀនថា ពួកគេធ្វើដូច្នេះដើម្បីតែការពារទ្រព្យសម្បត្តិនៃដំណាក់របស់ព្រះជាម្ចាស់ប៉ុណ្ណោះ ហើយថារបស់ទាំងនេះត្រឹមតែជារបស់ដែលពួកគេសមនឹងទទួលបាន ដោយសារការបំពេញភារកិច្ចរបស់ពួកគេប៉ុណ្ណោះ។ រឿងទាំងនេះកើតឡើងក្នុងចំណោមមនុស្សដែលជឿ និងដើរតាមព្រះជាម្ចាស់។

ក្នុងពេលដែលពួកទទឹងនឹងព្រះគ្រីស្ទកំពុងបំពេញភារកិច្ចរៀបចំទទួលភ្ញៀវរបស់ពួកគេ ពួកគេអាចនឹងបង្ហាញខ្លួនពីសំបកក្រៅហាក់ដូចជាពួកគេមិនលោភលន់ចង់បាន ឬមិនព្យាយាមយករបស់របរនោះទេយ ដោយបដិសេធមិនទទួលយកប្រាក់កម្រៃណាមួយសម្រាប់ការទទួលបងប្អូនប្រុសស្រីឡើយ ហើយនៅពេលពួកគេឃើញរបស់របរដែលគ្មានតម្លៃមួយចំនួន ពួកគេនឹងប្រញាប់ប្រញាល់ទុកដាក់វាឱ្យមានសុវត្ថិភាព។ ក៏ប៉ុន្តែ នៅពេលនិយាយដល់របស់មានតម្លៃដែលជាកម្មសិទ្ធិដំណាក់របស់ព្រះជាម្ចាស់ ពួកគេប្រាកដជានឹងមិនបណ្ដោយឱ្យរបស់ទាំងនោះរបូតពីដៃបែបនេះឡើយ។ ពួកគេប្រហែលជានឹងប្រគល់របស់ដែលមានតម្លៃមួយយ័ន ប៉ុន្តែចំពោះរបស់ណាដែលមានតម្លៃមួយរយយ័ន មួយពាន់យ័ន មួយម៉ឺនយ័ន ឬរបស់ដែលមានតម្លៃលើសពីនេះទៅទៀតនោះ ពួកគេនឹងញាត់វាចូលទៅក្នុងកាបូបលុយរបស់ពួកគេយ៉ាងណែន ហើយទុកវាសម្រាប់ខ្លួនឯង។ ចំពោះមនុស្សមួយចំនួន ស្ថានភាពគ្រោះថ្នាក់កើតឡើងតាមមូលដ្ឋាន ក្នុងពេលដែលពួកគេកំពុងមើលការខុសត្រូវលើទ្រព្យសម្បត្តិនៃដំណាក់របស់ព្រះជាម្ចាស់ ហើយមនុស្សដែលដឹងថាពួកគេកំពុងធ្វើរឿងនេះ ប្រហែលជារត់គេចទៅកន្លែងផ្សេង ឬត្រូវបានចាប់ខ្លួន ដូច្នេះ គ្មាននរណាម្នាក់ក្រៅពីពួកគេដឹងអំពីទ្រព្យសម្បត្តិទាំងនេះដែលពួកគេកំពុងរក្សាទុកឱ្យមានសុវត្ថិភាពឡើយ គឺនៅក្នុងស្ថានភាពបែបនេះហើយដែលមនុស្សត្រូវបានល្បងល។ អស់អ្នកដែលពិតជាជឿលើព្រះជាម្ចាស់ ដែលស្រឡាញ់សេចក្ដីពិត និងមានចិត្តកោតខ្លាចព្រះជាម្ចាស់ អាចប្រកាន់ខ្ជាប់នូវភារកិច្ចរបស់ខ្លួនគ្រប់ពេលវេលា ហើយពួកគេនឹងមិនមានគំនិត ឬការគិតចង់ប្រើប្រាស់ទ្រព្យសម្បត្តិទាំងនេះជាប្រយោជន៍ផ្ទាល់ខ្លួនឡើយ។ ក៏ប៉ុន្តែ ពួកទទឹងនឹងព្រះគ្រីស្ទមិនមែនបែបនេះទេ ពួកគេនឹងខិតខំប្រឹងប្រែងគិតយ៉ាងខ្លាំង និងគិតរកមធ្យោបាយគ្រប់បែបយ៉ាងដែលអាចធ្វើទៅបាន ដើម្បីយកទ្រព្យសម្បត្តិទាំងនេះសម្រាប់ខ្លួនឯង។ នៅពេលមានរឿងអ្វីមួយកើតឡើងចំពោះមនុស្សដែលដឹងថាពួកគេកំពុងការពារទ្រព្យសម្បត្តិទាំងនោះភ្លាម ពួកទទឹងនឹងព្រះគ្រីស្ទលួចមានអារម្មណ៍សប្បាយនៅក្នុងចិត្តរបស់ពួកគេ ហើយថែមទាំងលោតកញ្ឆេងដោយក្ដីអំណរទៀតផង។ ពួកគេយកទ្រព្យសម្បត្តិទាំងនោះសម្រាប់ខ្លួនឯងភ្លាមៗ ដោយមិនមានអារម្មណ៍ភ័យខ្លាចទាល់តែសោះ រឹតតែគ្មានអារម្មណ៍ស្ដីបន្ទោសខ្លួនឯង ឬមានកំហុសទៅទៀត។ ពួកទទឹងនឹងព្រះគ្រីស្ទមួយចំនួនប្រើប្រាស់ទ្រព្យសម្បត្តិទាំងនេះសម្រាប់ការចំណាយក្នុងគ្រួសាររបស់ពួកគេផ្ទាល់ និងចាត់ចែងរបស់ទាំងនោះតាមអំពើចិត្ត អ្នកខ្លះប្រើប្រាស់ប្រាក់នោះភ្លាមៗដើម្បីទិញរបស់របរដែលពួកគេចង់បានសម្រាប់ផ្ទះរបស់ពួកគេ ហើយអ្នកខ្លះថែមទាំងដាក់ប្រាក់នោះចូលទៅក្នុងគណនីធនាគាររបស់ពួកគេដោយផ្ទាល់ ហើយទុកវាសម្រាប់ខ្លួនឯងទៀតផង។ ហើយនៅពេលបងប្អូនប្រុសស្រីទៅប្រមូលយកទ្រព្យសម្បត្តិទាំងនោះ តើពេលនោះ ពួកទទឹងនឹងព្រះគ្រីស្ទអាចសារភាពពីអ្វីដែលពួកគេបានធ្វើដែរឬទេ? ពួកទទឹងនឹងព្រះគ្រីស្ទប្រាកដជានឹងមិនសារភាពជាដាច់ខាត។ គោលដៅរបស់ពួកគេក្នុងការជឿលើព្រះជាម្ចាស់ និងការបំពេញភារកិច្ចរបស់ខ្លួន គឺដើម្បីទទួលបានរបស់ដែលគួរឱ្យចង់បាន ហើយរបស់ដែលគួរឱ្យចង់បានទាំងនេះរួមមាន តង្វាយរបស់ព្រះជាម្ចាស់ ទ្រព្យសម្បត្តិនៃដំណាក់របស់ព្រះជាម្ចាស់ និងសូម្បីតែរបស់របរផ្ទាល់ខ្លួនរបស់បងប្អូនប្រុសស្រីផងដែរ។ ហេតុដូច្នេះហើយ ពួកទទឹងនឹងព្រះគ្រីស្ទបំពេញភារកិច្ចរបស់ពួកគេដោយសេចក្ដីលោភលន់ បំណងប្រាថ្នា និងមហិច្ឆតាផ្ទាល់ខ្លួន។ ពួកគេមិនមែននៅទីនេះដើម្បីដេញតាមសេចក្ដីពិត ដើម្បីទទួលយកការជំនុំជម្រះ និងការវាយផ្ចាលរបស់ព្រះជាម្ចាស់ ឬដើម្បីទទួលយកសេចក្ដីសង្គ្រោះរបស់ព្រះជាម្ចាស់ឡើយ ប៉ុន្តែផ្ទុយទៅវិញ ពួកគេមកទីនេះដើម្បីទទួលបានគ្រប់អត្ថប្រយោជន៍ គ្រប់ភាពងាយស្រួល និងទ្រព្យសម្បត្តិទាំងអស់។ គេអាចនិយាយបានថា មនុស្សទាំងនេះពោរពេញទៅដោយសេចក្ដីលោភលន់ និងបំណងប្រាថ្នា។ តើពួកគេផ្ដោតចិត្តរបស់ខ្លួនលើអ្វី? ពួកគេផ្ដោតចិត្តលើទ្រព្យសម្បត្តិនៃដំណាក់របស់ព្រះជាម្ចាស់។ នោះហើយជាមូលហេតុដែលនៅពេលពួកគេបំពេញភារកិច្ចរៀបចំទទួលភ្ញៀវ ពួកគេផ្ដោតទៅលើអ្វីដែលដំណាក់របស់ព្រះជាម្ចាស់ទិញសម្រាប់នរណាម្នាក់ ចំនួនប្រាក់ដែលដំណាក់របស់ព្រះជាម្ចាស់ផ្ដល់ឱ្យនរណាម្នាក់ និងថាតើអត្ថប្រយោជន៍ដ៏ធំធេងប៉ុនណា និងរបស់ដែលគួរឱ្យចង់បានអ្វីខ្លះដែលមនុស្សណាម្នាក់ទទួលបានពីដំណាក់របស់ព្រះជាម្ចាស់ និងបងប្អូនប្រុសស្រី សម្រាប់ការបំពេញភារកិច្ចរៀបចំទទួលភ្ញៀវ ទាំងនេះគឺជារឿងដែលពួកគេតាមសម្លឹងមើល។ ប្រសិនបើពួកគេត្រូវបានស្នើឱ្យទទួលបងប្អូនប្រុសស្រីធម្មតា ហើយមិនអាចទទួលបានរបស់ដែលគួរឱ្យចង់បានណាមួយពីការធ្វើដូច្នេះទេ ពួកគេនឹងរកលេសគ្រប់បែបយ៉ាង ដើម្បីកុំឱ្យពួកគេត្រូវធ្វើវា។ ភ្លាមៗនៅពេលដែលពួកគេត្រូវបានស្នើឱ្យទទួលអ្នកដឹកនាំជាន់ខ្ពស់ អាកប្បកិរិយារបស់ពួកគេផ្លាស់ប្ដូរទាំងស្រុង ១៨០ដឺក្រេ វាផ្លាស់ប្ដូរ ពួកគេពោរពេញដោយស្នាមញញឹម ហើយពួកគេរង់ចាំអ្នកដឹកនាំនោះដោយអន្ទះសា ពួកគេអន្ទះសាចង់អញ្ជើញ «អ្នកធំ» ដែលពួកគេត្រូវទទួលនេះមកផ្ទះរបស់ពួកគេ ហើយថ្វាយបង្គំអ្នកដឹកនាំនេះដូចជាព្រះជាម្ចាស់។ ពួកគេគិតថា ឱកាសមាសរបស់ពួកគេបានមកដល់ហើយ ថានេះគឺជាដើមឈើលុយរបស់ពួកគេ ហើយប្រសិនបើពួកគេខកខានឱកាសនេះ នោះឱកាសរបស់ពួកគេក្នុងការក្លាយជាអ្នកមាននឹងបាត់បង់ ដូច្នេះ តើពួកគេម្ដេចនឹងអាចបណ្ដោយឱ្យវាកន្លងហួសបានទៅ? ដោយមានសេចក្ដីលោភលន់ បំណងប្រាថ្នា ព្រមទាំងកម្លាំងជំរុញចិត្ត និងចេតនាក្នុងការប្រើប្រាស់ទ្រព្យសម្បត្តិនៃដំណាក់របស់ព្រះជាម្ចាស់ជាប្រយោជន៍ផ្ទាល់ខ្លួន ពួកគេទទួលយកភារកិច្ចនេះដែលអាចនាំមកឱ្យពួកគេនូវរបស់ដែលគួរឱ្យចង់បាន តើគោលដៅចុងក្រោយរបស់ពួកគេគឺជាអ្វី? តើវាគឺដើម្បីបំពេញភារកិច្ចរបស់ពួកគេឱ្យបានល្អឬ? តើវាគឺដើម្បីទទួលបងប្អូនប្រុសស្រីឱ្យបានល្អឬ? តើវាគឺដើម្បីថ្វាយភាពស្មោះត្រង់របស់ពួកគេឬ? តើវាគឺដើម្បីទទួលបានសេចក្ដីពិតឬ? អត់ទេ វាមិនមែនជារឿងទាំងនេះណាមួយឡើយ ពួកគេចង់ប្រើប្រាស់ឱកាសនេះដើម្បីទទួលបានរបស់ដែលគួរឱ្យចង់បាន។ ពួកគេនឹងមិនទទួលមនុស្សធម្មតាឡើយ ប៉ុន្តែនៅពេលពួកគេឮថា ពួកគេត្រូវទទួលអ្នកដឹកនាំ ឬអ្នកធ្វើការដែលមានឋានៈ ពួកគេនឹងដណ្ដើមគ្នាធ្វើរឿងនេះ ហើយបន្ទាប់មក ពួកគេនឹងរកលេសផ្សេងៗដើម្បីឱ្យដំណាក់របស់ព្រះជាម្ចាស់ទិញរបស់របរប្រើប្រាស់ប្រចាំថ្ងៃ និងគ្រឿងបរិក្ខារក្នុងផ្ទះគ្រប់បែបយ៉ាងឱ្យពួកគេ ដោយនិយាយថា៖ «អ្នកដឹកនាំមិនអាចស្នាក់នៅក្នុងស្ថានភាពមិនល្អបានទេ នៅពេលដែលពួកគេមកស្នាក់នៅទីនេះ។ តើអ្វីៗគ្រប់យ៉ាងមិនគួររៀបចំដើម្បីធ្វើឱ្យការទទួលភ្ញៀវមានភាពងាយស្រួលទេឬ? ពួកយើងមិនរីករាយនឹងរបស់របរដែលដំណាក់របស់ព្រះជាម្ចាស់ផ្ដល់ឱ្យទេ ប្រសិនបើយើងរីករាយនឹងរបស់ទាំងនោះ ពួកយើងគ្រាន់តែបានចំណេញបន្តិចបន្តួចតាមអ្នកដឹកនាំប៉ុណ្ណោះ។ ម្យ៉ាងទៀត ប្រសិនបើអ្នកដឹកនាំមក ខ្ញុំខ្លាចថាពួកគេនឹងមិនស៊ាំនឹងអាហារដែលពួកយើងហូបរៀងរាល់ថ្ងៃនៅទីនេះឡើយ។ អ្នកដឹកនាំត្រូវចាត់ចែងរឿងជាច្រើនជារៀងរាល់ថ្ងៃ ហើយប្រសិនបើពួកគេធ្លាក់ខ្លួនឈឺ តើពួកយើងនឹងមិនធ្វេសប្រហែសក្នុងភារកិច្ចរបស់យើងក្នុងនាមជាអ្នកទទួលភ្ញៀវទេឬ? ដូច្នេះ ពួកជំនុំគួរតែរៀបចំអាហារបីពេលក្នុងមួយថ្ងៃសម្រាប់អ្នកដឹកនាំ។ ពួកយើងត្រូវតែមានទឹកដោះគោ នំប៉័ង ស៊ុត និងបន្លែ ផ្លែឈើ សាច់ ព្រមទាំងអាហារបំប៉នសុខភាពគ្រប់បែបយ៉ាងរៀបចំទុកសម្រាប់ពួកគេ»។ តើនេះមិនមែនជាគំនិតដ៏ល្អប្រពៃ និងចេះគិតគូរទេឬ? ពួកទទឹងនឹងព្រះគ្រីស្ទនិយាយភាសាដែលស្ដាប់ពីក្រៅទៅដូចជាមនុស្ស ប៉ុន្តែតើពួកគេពិតជាកំពុងគិតដល់អ្នកដឹកនាំនៅក្នុងដួងចិត្តរបស់ពួកគេមែនឬ? តើគោលដៅលាក់កំបាំងរបស់ពួកគេគឺជាអ្វីឱ្យប្រាកដទៅ? គោលដៅរបស់ពួកគេមិនសាមញ្ញបែបនោះទេ។ ពួកគេប្រហែលជាក្រីក្រ ហើយមិនដែលហូប ឬឃើញរបស់ល្អៗពីមុនមកទេ ហើយពួកគេចង់ប្រើប្រាស់ឱកាសនេះដើម្បីទទួលបានបទពិសោធ ដើម្បីរស់នៅដូចជាអ្នកមាន ដើម្បីរស់នៅក្នុងជីវិតមួយដែលតម្រូវការជាមូលដ្ឋានទាំងអស់របស់ពួកគេត្រូវបានបំពេញ ដើម្បីប្រើប្រាស់ឱកាសនេះក្នុងការថែរក្សាសុខភាពរបស់ពួកគេ ដើម្បីហូបរបស់ដែលមនុស្សធម្មតាមិនអាចហូបបាន ហើយងរីករាយនឹងការទំនុកបម្រុងមួយចំនួនដែលមនុស្សធម្មតាមិនអាចរីករាយបាន។ នោះហើយជាមូលហេតុដែលគំនិតរបស់ពួកគេមើលទៅហាក់ដូចជាចេះគិតគូរខ្លាំងណាស់។ ប៉ុន្តែតើមានអ្វីនៅពីក្រោយការគិតគូររបស់ពួកគេ? ពួកគេចង់រិះរកល្បិចដើម្បីប្រយោជន៍ផ្ទាល់ខ្លួន ពួកគេចង់ទទួលបានរបស់ទាំងនេះ រឹបអូសយករបស់ទាំងនេះ ហើយប្រាកដណាស់ថាពួកគេកំពុងគិតគូរគ្រប់ទិដ្ឋភាពនៃល្បិចកលរបស់ពួកគេផ្ទាល់ ពួកគេនឹងមិនធ្វើបែបនេះសម្រាប់អ្នកណាផ្សេងឡើយ។ ហើយនៅពេលដែលពួកគេទទួលអ្នកដឹកនាំ ពួកទទឹងនឹងព្រះគ្រីស្ទទាំងនេះពិតជាកំពុងរស់នៅក្នុងជីវិតដ៏ល្អមែន។ បន្ទាប់ពីនោះ ពួកគេលួចគិតថា៖ «ការរស់នៅបែបនេះអស្ចារ្យណាស់ ប៉ុន្តែតាមពិត របស់ទាំងនេះមិនមែនជារបស់ខ្ញុំទេ។ តើនៅពេលណាទើបរបស់ទាំងនេះក្លាយជារបស់ខ្ញុំ? ប្រសិនបើខ្ញុំបណ្ដេញអ្នកដឹកនាំនេះចេញ ខ្ញុំនឹងមិនអាចរីករាយនឹងរបស់ទាំងនេះទៀតទេ ប៉ុន្តែប្រសិនបើខ្ញុំមិនបណ្ដេញគាត់ចេញទេ ខ្ញុំពិតជាគ្មានបំណងល្អដើម្បីបន្តទទួលគាត់ឡើយ។ ខ្ញុំមុខជាមិនបំពេញភារកិច្ចនេះជាដាច់ខាត ប្រសិនបើមិនមែនដើម្បីរបស់ដែលគួរឱ្យចង់បានទាំងនេះទេនោះ។ ជារៀងរាល់ថ្ងៃ ខ្ញុំត្រូវក្រោកពីព្រលឹម និងចូលគេងយប់ជ្រៅ ខ្ញុំតែងតែស្ថិតក្នុងសភាពភ័យខ្លាចជានិច្ច ហើយខ្ញុំត្រូវបម្រើគាត់។ ឥឡូវនេះ ខ្ញុំតែងតែគិតថា ការបំពេញភារកិច្ចនេះមានការខាតបង់ច្រើនជាងការទទួលបាន ហើយថាអត្ថប្រយោជន៍ និងសេចក្ដីរីករាយដែលខ្ញុំទទួលបានពីវា គឺមិនគ្រប់គ្រាន់ឡើយ។ តើខ្ញុំនឹងធ្វើដូចម្ដេច ប្រសិនបើអ្នកដឹកនាំបន្តរស់នៅទីនេះរយៈពេលយូរ? ខ្ញុំនឹងត្រូវគិតរកវិធីដើម្បីធ្វើឱ្យគាត់ចាកចេញ ហើយបន្ទាប់មក ខ្ញុំនឹងមានសេចក្ដីសុខសាន្ត និងភាពស្ងប់ស្ងាត់នៅក្នុងផ្ទះរបស់ខ្ញុំម្ដងទៀត»។ តើនេះជារបៀបដែលមនុស្សគិតឬ? តើមនុស្សដែលមានភាពជាមនុស្សធម្មតា និងអ្នកដែលបំពេញភារកិច្ចរបស់ខ្លួនដោយស្មោះត្រង់ នឹងគិតបែបនេះដែរឬទេ? (អត់ទេ។) នេះជារបៀបដែលពួកទទឹងនឹងព្រះគ្រីស្ទគិត។ មិនថារបស់ដែលគួរឱ្យចង់បាន ឬអត្ថប្រយោជន៍ដែលពួកគេទទួលបានមានទំហំធំធេងប៉ុនណាក៏ដោយ ក៏សេចក្ដីលោភលន់ និងបំណងប្រាថ្នារបស់ពួកគេមិនអាចស្កប់ស្កល់បានឡើយ។ ពួកគេមិនចេះស្កប់ស្កល់ទេ ពួកគេគិតថាពួកគេមិនទទួលបានអ្វីសោះ ហើយពួកគេមិនគិតថាការបំពេញភារកិច្ចនេះគឺជាការងារដែលពួកគេគួរតែធ្វើឡើយ។ ផ្ទុយទៅវិញ ពួកគេគិតថានេះគឺជាការលះបង់បន្ថែម។ មិនថាពួកគេទទួលបានរបស់របរប៉ុន្មាន ឬទទួលបានអត្ថប្រយោជន៍ធំធេងប៉ុនណាក៏ដោយ ក៏ពួកគេមានអារម្មណ៍ថាពួកគេបានខាតបង់ ហើយគិតថាដំណាក់របស់ព្រះជាម្ចាស់កំពុងចំណេញពីការខាតបង់របស់ពួកគេ ថាបងប្អូនប្រុសស្រីកំពុងចំណេញពីការខាតបង់របស់ពួកគេ ហើយថាពួកគេផ្ទាល់មិនទទួលបានរបស់ដែលគួរឱ្យចង់បានណាមួយពីវាឡើយ។ យូរៗទៅ ពួកគេមានអារម្មណ៍ថារបស់ដែលគួរឱ្យចង់បានទាំងនេះមិនអាចបំពេញចិត្តពួកគេបានទេ ហើយសេចក្ដីលោភលន់របស់ពួកគេមិនអាចស្កប់ស្កល់បានឡើយ។ ចូរប្រាប់ខ្ញុំមកមើល៍ តើពួកទទឹងនឹងព្រះគ្រីស្ទមានភាពជាមនុស្សបែបណាទៅ? តើពួកគេមានភាពជាមនុស្សដែរឬទេ? (គ្មានទេ។) ហើយតើមនុស្សដែលគ្មានភាពជាមនុស្ស មានមនសិការដែរឬទេ? តើពួកគេអាចបំពេញភារកិច្ចរបស់ពួកគេ ក្នុងពេលដែលមានបំណងប្រាថ្នាចង់បំពេញវាដោយស្មោះត្រង់ ក៏ដូចជាបំណងប្រាថ្នាចង់បន្ទាបខ្លួន ចង់មានភាពស្មោះត្រង់ និងចង់ពុះពារដោយស្មោះត្រង់ដែរឬទេ? តើពួកគេអាចបំពេញភារកិច្ចរបស់ពួកគេដោយមិនទាមទារប្រាក់កម្រៃ ដោយមិនស្វែងរកការតបស្នងណាមួយ និងដោយមិនស្វែងរករង្វាន់ណាមួយបានដែរឬទេ? (មិនអាចទេ។) ហេតុអ្វីមិនបាន? ពួកគេគ្មានការយល់ដឹងពីមនសិការឡើយ ហើយមិនថាអត្ថប្រយោជន៍ដែលពួកគេទទួលបានមានទំហំធំធេងប៉ុនណាក៏ដោយ ក៏ពួកគេគិតថាវាជារឿងដែលពួកគេសមនឹងទទួលបាន។ តើពាក្យថា «សមនឹងទទួលបាន» នេះ មិនមែនជារឿងដែលមនុស្សធម្មតាមិនអាចគិតដល់ និងជារឿងដែលពួកគេនឹងមិនដែលគិតដល់ទេឬ? តើមានអារម្មណ៍នៃភាពខ្មាសអៀនណាមួយនៅក្នុងគំនិត និងអាកប្បកិរិយាបែបនេះដែរឬទេ? (គ្មានទេ។) តើមនុស្សដែលគ្មានអារម្មណ៍នៃភាពខ្មាសអៀន មានភាពជាមនុស្សដែរឬទេ? បញ្ហានេះលាតត្រដាងពីធម្មជាតិមួយដែលពួកទទឹងនឹងព្រះគ្រីស្ទមាន នោះគឺការគ្មានភាពខ្មាសអៀន ឬមនសិការ។

តើមនុស្សដែលគ្មានភាពខ្មាសអៀនគឺជាមនុស្សប្រភេទណាទៅ? តើមនុស្សប្រភេទណានៅក្នុងចំណោមមនុស្សជាតិដែលគ្មានភាពខ្មាសអៀន? (មនុស្សវិកលចរិត។) មនុស្សដែលមានជំងឺផ្លូវចិត្តគ្មានភាពខ្មាសអៀនទេ ពួកគេរត់ស្រាតតាមដងផ្លូវ ដោយមិនដឹងថាមនុស្សទាំងអស់កំពុងសម្លឹងមើលពួកគេឡើយ ប្រហែលជាថែមទាំងសើចចំអកឱ្យមនុស្សដែលស្លៀកពាក់ទៀតផង ហើយនិយាយថា៖ «មើលចុះ ថាតើវាមានភាពស៊ាំញ៉ាំប៉ុនណាសម្រាប់អ្នករាល់គ្នាក្នុងការស្លៀកពាក់នោះ។ ខ្ញុំកំពុងរត់ស្រាតតាមដងផ្លូវដោយគ្មានសម្លៀកបំពាក់ ហើយខ្ញុំមានអារម្មណ៍សេរី និងគ្មានការរឹតត្បិតសោះឡើយ!» តើនេះមិនមែនជាអត្ថន័យនៃការគ្មានភាពខ្មាសអៀនទេឬ? (មែនហើយ គឺបែបនេះឯង។) នេះហើយជាអត្ថន័យនៃការគ្មានភាពខ្មាសអៀន។ មនុស្សដែលគ្មានភាពខ្មាសអៀន គ្មានការយល់ដឹងពីមនសិការឡើយ ហើយពួកគេគឺជាមនុស្សដែលមានជំងឺផ្លូវចិត្ត ពួកគេចំណេញពីការខាតបង់របស់អ្នកដទៃ ពួកគេចង់យកអ្វីក៏ដោយដែលជារបស់អ្នកដទៃ សេចក្ដីលោភលន់ និងបំណងប្រាថ្នារបស់ពួកគេបានហួសពីវិសាលភាពនៃភាពមានវិចារណញ្ញាណរបស់មនុស្សធម្មតាទៅហើយ ពួកគេបានឈានដល់ចំណុចដែលពួកគេមិនអាចគ្រប់គ្រងខ្លួនឯងបាន និងគ្មានការយល់ដឹងពីមនសិការឡើយ។ តើមនុស្សបែបនេះអាចទទួលបានសេចក្ដីពិតដែរឬទេ? ប្រាកដណាស់ថាមិនអាចឡើយ។ ពួកគេដេញតាមតែកេរ្តិ៍ឈ្មោះ លាភសក្ការៈ ឋានៈ និងផលប្រយោជន៍ខាងសម្ភារៈប៉ុណ្ណោះ ហើយពួកគេមិនដែលទទួលបានសេចក្ដីពិតឡើយ។ ដូច្នេះ តើពួកគេនឹងមានកន្លែងនៅក្នុងនគរស្ថានសួគ៌ដែរឬទេ? ព្រះជាម្ចាស់មិនសង្គ្រោះ ឬធ្វើឱ្យមនុស្សបែបនេះគ្រប់លក្ខណ៍ឡើយ។ តើមនុស្សទាំងនេះគួរឱ្យអាណិតដែរឬទេ? (អត់ទេ។) មនុស្សទាំងនេះគួរឱ្យស្អប់ ពួកគេគួរឱ្យខ្ពើមរអើម គួរឱ្យស្អប់ខ្ពើម និងថោកទាប។ ចរិតលក្ខណៈរបស់មនុស្សទាំងនេះគឺគួរឱ្យស្អប់ខ្ពើម និងថោកទាប ពួកគេគ្មានសេចក្ដីទៀងត្រង់ ឬភាពខ្មាសអៀនឡើយ។ ដួងចិត្តរបស់ពួកគេពោរពេញទៅដោយសេចក្ដីលោភលន់ មហិច្ឆតា និងបំណងប្រាថ្នា។ ពួកគេគ្រាន់តែចង់ទាញយកប្រយោជន៍ពីឱកាសនៃការបំពេញភារកិច្ចរបស់ពួកគេ ដើម្បីព្យាយាមទទួលបានផលប្រយោជន៍សម្រាប់ខ្លួនឯង ហើយពួកគេមិនទទួលយកសេចក្ដីពិតទាល់តែសោះ ក៏មិនធ្វើកិច្ចការនានាស្របតាមគោលការណ៍សេចក្ដីពិតដែរ។ នៅពេលពួកគេអធិស្ឋានទៅកាន់ព្រះជាម្ចាស់ ពួកគេក៏ទាមទាររករបស់ដែលគួរឱ្យចង់បាន រកផលប្រយោជន៍ និងរកព្រះពររបស់ព្រះជាម្ចាស់ផងដែរ។ ពួកគេរៀបរាប់ប្រាប់ព្រះជាម្ចាស់អំពីរបៀបដែលពួកគេបានរងទុក្ខ និងលះបង់ ហើយពួកគេមកចំពោះព្រះជាម្ចាស់ដើម្បីអធិស្ឋានអំពីរឿងទាំងនេះ គឺគ្រាន់តែដើម្បីប្រើប្រាស់ការរងទុក្ខដែលពួកគេបានស៊ូទ្រាំ និងការលះបង់ដែលពួកគេបានធ្វើ ដើម្បីតថ្លៃជាមួយទ្រង់ ដើម្បីទាមទារព្រះពរ និងរង្វាន់ពីព្រះជាម្ចាស់ និងសូម្បីតែលូកដៃរបស់ពួកគេយ៉ាងចំហទៅកាន់ព្រះជាម្ចាស់ ហើយទាមទារការទំនុកបម្រុងខាងសម្ភារៈដែលពួកគេចង់បាន។ អ្វីដែលពួកគេចង់បង្ហាញនៅពេលដែលពួកគេមកចំពោះព្រះជាម្ចាស់ គឺការត្អូញត្អែរ ការប្រឆាំង ការមិនពេញចិត្ត ការថ្នាំងថ្នាក់ និងការគុំកួនរបស់ពួកគេ ក៏ដូចជាការខកចិត្តរបស់ពួកគេអំពីសេចក្ដីលោភលន់ និងបំណងប្រាថ្នារបស់ពួកគេដែលមិនត្រូវបានបំពេញ។ នៅពេលដែលព្រះជាម្ចាស់ទតឃើញការបង្ហាញចេញទាំងនេះ តើទ្រង់ស្រឡាញ់ពួកគេ ឬស្អប់ខ្ពើមពួកគេ? (ទ្រង់ស្អប់ខ្ពើមពួកគេ។) នៅពេលដែលពួកគេពុះពារបន្តិចបន្តួចដើម្បីជាប្រយោជន៍ពួកជំនុំ ពួកគេមកចំពោះព្រះជាម្ចាស់ភ្លាមៗដើម្បីប្រកាសពីវា និងទាមទារយកស្នាដៃ ដើម្បីទូលប្រាប់ព្រះជាម្ចាស់អំពីការលះបង់របស់ពួកគេ និងអ្វីដែលពួកគេបានគោរពបូជា ក្នុងពេលបំពេញភារកិច្ចផ្សេងៗ ឬធ្វើការងារផ្សេងៗ។ ពួកគេភ័យខ្លាចយ៉ាងខ្លាំងក្រែងលោថាព្រះជាម្ចាស់នឹងមិនជ្រាបអំពីរឿងទាំងនេះ ក្រែងលោព្រះជាម្ចាស់មិនអាចទតឃើញរឿងទាំងនេះ និងក្រែងលោព្រះជាម្ចាស់នឹងភ្លេចការលះបង់ដែលពួកគេបានធ្វើ។ ហេតុដូច្នេះហើយ មនុស្សទាំងនេះត្រូវបានចាត់ទុកថាជាមនុស្សអាក្រក់ និងគ្មានភាពខ្មាសអៀនទាល់តែសោះនៅចំពោះព្រះជាម្ចាស់។ នៅពេលដែលពួកគេមកចំពោះព្រះជាម្ចាស់ដើម្បីរៀបរាប់ និងប្រកាសពីការលះបង់ដែលពួកគេបានធ្វើ ដើម្បីរៀបរាប់ប្រាប់ទ្រង់អំពីរបស់ដែលពួកគេចង់ទទួលបាន ហើយលូកដៃរបស់ពួកគេទៅកាន់ព្រះជាម្ចាស់ និងទូលសូមរង្វាន់ដែលពួកគេចង់បាន ព្រះជាម្ចាស់មានព្រះបន្ទូលថា៖ «ចូរចេញពីខ្ញុំទៅ អ្នករាល់គ្នាដែលធ្វើកិច្ចការទុច្ចរិតអើយ»។ តើអាកប្បកិរិយារបស់ព្រះជាម្ចាស់គឺជាអ្វី? «មនុស្សដូចជាអ្នក មិនសមនឹងមកចំពោះខ្ញុំឡើយ។ ខ្ញុំខ្ពើមរអើមនឹងអ្នក ហើយមានអារម្មណ៍ស្អប់ខ្ពើមចំពោះអ្នក។ ខ្ញុំបានប្រទានដល់អ្នកនូវអ្វីគ្រប់យ៉ាងដែលអ្នកចង់បាន អ្នកទទួលបានមួយរយភាគដែលអ្នកចង់ទទួលបាននៅក្នុងជីវិតនេះរួចហើយ។ តើអ្នកចង់បានអ្វីទៀតទៅ?» អ្វីដែលព្រះជាម្ចាស់ចង់ប្រទានដល់មនុស្សជាតិ ជាចម្បងមិនមែនខាងសម្ភារៈនោះទេ ផ្ទុយទៅវិញ ទ្រង់ចង់ប្រទានសេចក្ដីពិតដល់មនុស្សជាតិ ដើម្បីឱ្យពួកគេអាចសម្រេចបានសេចក្ដីសង្គ្រោះតាមរយៈសេចក្ដីពិត។ ក៏ប៉ុន្តែ ពួកទទឹងនឹងព្រះគ្រីស្ទប្រឆាំងនឹងកិច្ចការរបស់ព្រះជាម្ចាស់យ៉ាងគឃ្លើន ពួកគេមិនស្វែងរកសេចក្ដីពិតទេ ហើយពួកគេមិនអនុវត្តសេចក្ដីពិតឡើយ។ ផ្ទុយទៅវិញ ពួកគេចង់ប្រើប្រាស់ឱកាសនៃការបំពេញភារកិច្ចរបស់ពួកគេក្នុងអំឡុងពេលកិច្ចការរបស់ព្រះជាម្ចាស់ ដើម្បីទទួលបានរបស់ដែលគួរឱ្យចង់បានសម្រាប់ខ្លួនឯងដោយមិនត្រឹមត្រូវ ពួកគេកេងចំណេញពីចន្លោះប្រហោង និងចំណេញពីការខាតបង់របស់អ្នកដទៃនៅក្នុងគ្រប់រឿងទាំងអស់ ប៉ុន្តែពួកគេឧស្សាហ៍មានអារម្មណ៍ថាពួកគេកំពុងខាតបង់ ហើយមិនសូវចំណេញច្រើនឡើយ។ ពួកគេក៏ឧស្សាហ៍មានអារម្មណ៍ថាពួកគេបានលះបង់ និងបូជាច្រើនពេក ថាការខាតបង់របស់ពួកគេមានច្រើនជាងការទទួលបាន ហើយលើសពីនេះទៅទៀត ពួកគេឧស្សាហ៍ស្ដាយក្រោយចំពោះការលះបង់របស់ពួកគេ ហើយពួកគេគិតថា ពួកគេមិនបានគិតគូរពីរឿងរ៉ាវឱ្យបានដិតដល់ ឬគិតរកផ្លូវចេញសម្រាប់ខ្លួនឯងឡើយ។ ដូច្នេះ ពួកគេឧស្សាហ៍មានអារម្មណ៍ខឹងសម្បានៅក្នុងដួងចិត្តរបស់ខ្លួន ចំពោះការមិនទទួលបានរង្វាន់ទាន់ពេលវេលាសម្រាប់ការលះបង់របស់ពួកគេ ហើយពួកគេក៏ពោរពេញទៅដោយការត្អូញត្អែរចំពោះព្រះជាម្ចាស់ផងដែរ។ នៅក្នុងដួងចិត្តរបស់ពួកគេ ពួកគេឧស្សាហ៍លួចគិតគូរ ដោយគិតថា៖ «តើព្រះជាម្ចាស់មិនសុចរិតទេឬ? ព្រះជាម្ចាស់មិនលម្អៀងឡើយ តើមែនទេ? តើព្រះជាម្ចាស់មិនមែនជាព្រះជាម្ចាស់ដែលប្រទានព្រះពរដល់មនុស្សទេឬ? តើព្រះជាម្ចាស់មិនចងចាំរាល់អំពើល្អរបស់មនុស្សម្នាក់ និងអ្វីៗគ្រប់យ៉ាងដែលមនុស្សម្នាក់បានបូជា និងលះបង់ខ្លួនឯងទេឬ? ខ្ញុំបានបោះបង់គ្រួសាររបស់ខ្ញុំដើម្បីកិច្ចការរបស់ព្រះជាម្ចាស់ ហើយខ្ញុំបានលះបង់រួចហើយ ប៉ុន្តែតើខ្ញុំទទួលបានអ្វីពីព្រះជាម្ចាស់មកវិញ?» ប្រសិនបើសេចក្ដីលោភលន់ និងបំណងប្រាថ្នារបស់ពួកគេមិនត្រូវបានបំពេញក្នុងរយៈពេលខ្លីទេ ពួកគេក្លាយជាអវិជ្ជមាន ហើយចាប់ផ្ដើមត្អូញត្អែរ។ ប្រសិនបើសេចក្ដីលោភលន់ និងបំណងប្រាថ្នារបស់ពួកគេមិនត្រូវបានបំពេញក្នុងរយៈពេលយូរទេ នោះដួងចិត្តដ៏ជ្រាលជ្រៅបំផុតរបស់ពួកគេនឹងពោរពេញទៅដោយគំនុំដែលបានប្រមូលផ្ដុំ។ ហើយតើអ្វីទៅជាផលវិបាកនៃគំនុំដែលបានប្រមូលផ្ដុំនេះ? នៅក្នុងដួងចិត្តរបស់ពួកគេ ពួកគេនឹងចាប់ផ្ដើមសង្ស័យ និងចោទសួរព្រះជាម្ចាស់ ពួកគេនឹងចាប់ផ្ដើមវិនិច្ឆ័យនិស្ស័យសុចរិតរបស់ព្រះជាម្ចាស់ ហើយពួកគេថែមទាំងនឹងចាប់ផ្ដើមសង្ស័យសេចក្ដីស្រឡាញ់ និងសារជាតិរបស់ព្រះជាម្ចាស់ទៀតផង។ ប្រសិនបើគំនុំនេះប្រមូលផ្ដុំក្នុងរយៈពេលយូរ រឿងទាំងនេះនឹងប្រែទៅជាដុំសាច់មហារីក ហើយចាប់ផ្ដើមរាលដាល ហើយពួកគេនឹងមានសមត្ថភាពក្បត់ព្រះជាម្ចាស់គ្រប់ពេល។ ជាពិសេសនៅពេលពួកគេនៅចំពោះមុខមនុស្សមួយចំនួនដែលអវិជ្ជមាន និងទន់ខ្សោយ ហើយជាអ្នកដែលមានកម្ពស់មិនសូវចាស់ទុំ ឬនៅចំពោះមុខមនុស្សមួយចំនួនដែលទើបនឹងមានសេចក្ដីជំនឿថ្មីៗ ម្ដងម្កាល ពួកគេនឹងបញ្ចេញឱ្យឃើញ និងសាយភាយអារម្មណ៍អវិជ្ជមានទាំងនេះ ដោយផ្សព្វផ្សាយការមិនពេញចិត្តរបស់ពួកគេចំពោះព្រះជាម្ចាស់ និងការប្រមាថអំពីព្រះជាម្ចាស់ ហើយពួកគេថែមទាំងនឹងបំភាន់មនុស្សមួយចំនួនដែលខ្វះការញែកដឹង ឱ្យមានការសង្ស័យអំពីនិស្ស័យសុចរិតរបស់ព្រះជាម្ចាស់ និងសារជាតិរបស់ទ្រង់ទៀតផង។ តើនេះមិនមែនធ្វើឡើងដោយពួកទទឹងនឹងព្រះគ្រីស្ទទេឬ? ដោយសារតែមហិច្ឆតា បំណងប្រាថ្នា ការដេញតាម និងចេតនារបស់ពួកគេមិនត្រូវបានបំពេញ ពួកគេមានសមត្ថភាពធ្វើរឿងទាំងនេះ ហើយអាចបង្កើតអាកប្បកិរិយាបែបនេះចំពោះព្រះជាម្ចាស់ តើនេះជានិស្ស័យអ្វីទៅ? នេះច្បាស់ណាស់ថាជានិស្ស័យរបស់ពួកទទឹងនឹងព្រះគ្រីស្ទ និងជានិស្ស័យបែបសាតាំង។

ទោះបីជាពួកទទឹងនឹងព្រះគ្រីស្ទរងទុក្ខលំបាកបន្តិចបន្តួចយ៉ាងណាក៏ដោយ ឬលះបង់អ្វីក៏ដោយនៅក្នុងពួកជំនុំ ពួកគេមិនមានអារម្មណ៍ថា វាជាផ្នែកនៃកាតព្វកិច្ចរបស់ពួកគេ ថាវាជាភារកិច្ចដែលភាវៈដែលព្រះបានបង្កើតគួរតែបំពេញនោះទេ ប៉ុន្តែចាត់ទុកថាវាជាការចូលរួមចំណែករបស់ពួកគេ ដែលព្រះជាម្ចាស់គួរតែនឹកចាំ។ ពួកគេគិតថា ប្រសិនបើព្រះជាម្ចាស់នឹកចាំពីការចូលរួមចំណែករបស់ពួកគេ នោះទ្រង់គួរតែផ្តល់ឱ្យភ្លាមៗ ដោយប្រទានព្រះពរ សេចក្ដីសន្យា និងសេចក្ដីសន្ដោសពិសេសខាងសម្ភារៈដល់ពួកគេ ព្រមទាំងអនុញ្ញាតឱ្យពួកគេកេងចំណេញ និងទទួលបានអត្ថប្រយោជន៍ពិសេសមួយចំនួន។ ទាល់តែបែបនេះ ទើបពួកទទឹងនឹងព្រះគ្រីស្ទនឹងស្កប់ស្កល់។ តើការយល់ដឹងរបស់ពួកទទឹងនឹងព្រះគ្រីស្ទអំពីភារកិច្ចគឺជាអ្វី? ពួកគេមិនមានអារម្មណ៍ថា ភារកិច្ចគឺជាកាតព្វកិច្ចដែលភាវៈដែលព្រះបានបង្កើតគួរតែទទួលធ្វើនោះទេ ហើយក៏មិនមែនជាការទទួលខុសត្រូវដែលអស់អ្នកដែលដើរតាមព្រះជាម្ចាស់ត្រូវតែបំពេញនោះដែរ។ ផ្ទុយទៅវិញ ពួកគេមានអារម្មណ៍ថា ការបំពេញភារកិច្ចគឺជាលក្ខខណ្ឌតថ្លៃនៅក្នុងការដោះដូរជាមួយព្រះជាម្ចាស់ ជារបស់ដែលអាចយកទៅដោះដូរយករង្វាន់របស់ទ្រង់ និងជាវិធីមួយដើម្បីបំពេញមហិច្ឆតា និងបំណងប្រាថ្នាផ្ទាល់ខ្លួនរបស់ពួកគេ ព្រមទាំងទទួលបានព្រះពរតាមរយៈការជឿលើព្រះជាម្ចាស់។ ពួកគេគិតថា ការមានព្រះគុណ និងព្រះពររបស់ព្រះជាម្ចាស់ គួរតែជាលក្ខខណ្ឌជាមុនសម្រាប់ការបំពេញភារកិច្ចរបស់ពួកគេ ហើយថាវាផ្តល់ឱ្យមនុស្សនូវសេចក្តីជំនឿពិតលើព្រះជាម្ចាស់ ថាមនុស្សអាចមានអារម្មណ៍ស្ងប់ចិត្តក្នុងការបំពេញភារកិច្ចរបស់ខ្លួនបាន លុះត្រាតែព្រះជាម្ចាស់ធានាថា ពួកគេគ្មានក្តីបារម្ភទៅថ្ងៃមុខ។ ពួកគេក៏គិតផងដែរថា ព្រះជាម្ចាស់គួរតែផ្តល់រាល់ភាពងាយស្រួល និងការទំនុកបម្រុងដោយអនុគ្រោះដល់អស់អ្នកដែលបំពេញភារកិច្ចរបស់ខ្លួន ហើយថាមនុស្សគួរតែរីករាយនឹងអត្ថប្រយោជន៍ទាំងអស់ដែលដំណាក់របស់ព្រះជាម្ចាស់ផ្តល់ឱ្យ ក្នុងអំឡុងពេលនៃការបំពេញភារកិច្ចរបស់ពួកគេ។ ទាំងនេះជារបស់ដែលមនុស្សគួរតែទទួលបាន។ នេះជារបៀបដែលពួកទទឹងនឹងព្រះគ្រីស្ទគិតនៅក្នុងចិត្តរបស់ពួកគេ។ របៀបនៃការគិតទាំងនេះ គឺជាទស្សនៈ និងពាក្យទំនៀមរបស់ពួកទទឹងនឹងព្រះគ្រីស្ទយ៉ាងពិតប្រាកដ ហើយវាជាតំណាងឱ្យអាកប្បកិរិយារបស់ពួកគេចំពោះភារកិច្ច។ មិនថាដំណាក់របស់ព្រះជាម្ចាស់ប្រកបគ្នាទាក់ទងនឹងសេចក្តីពិតអំពីការបំពេញភារកិច្ចរបស់ខ្លួនយ៉ាងណាក៏ដោយ ក៏រឿងដែលពួកទទឹងនឹងព្រះគ្រីស្ទលាក់ទុកនៅក្នុងចិត្តរបស់ពួកគេ នឹងមិនដែលផ្លាស់ប្តូរឡើយ។ ពួកគេនឹងប្រកាន់ខ្ជាប់ជារៀងរហូតនូវទស្សនៈរបស់ពួកគេចំពោះការបំពេញភារកិច្ចរបស់ខ្លួន។ មានឃ្លាមួយដែលយើងអាចប្រើទាក់ទងនឹងការបង្ហាញចេញនេះ តើវាជាអ្វីទៅ? នោះគឺការចាត់ទុករបស់របរសម្ភារៈជារឿងសំខាន់ជាងគេបំផុត ពោលគឺមានតែរបស់ដែលពួកគេអាចកាន់នៅក្នុងដៃបានប៉ុណ្ណោះទើបជារបស់ពិត ហើយការផ្ដល់សេចក្ដីសន្យាគឺជារឿងឥតប្រយោជន៍។ សារជាតិនៃការបង្ហាញចេញដែលមនុស្សទាំងនេះមាន គឺសម្ភារៈនិយម តើមែនទេ? (មែនហើយ។) ភាពសម្ភារៈនិយម គឺជាអទេវនិយម។ ពួកគេផ្អែកលើតែអ្វីដែលពួកគេអាចមើលឃើញ និងប៉ះបាន មានតែអ្វីដែលពួកគេអាចមើលឃើញប៉ុណ្ណោះទើបយកជាការបាន ហើយពួកគេបដិសេធអត្ថិភាពនៃអ្វីដែលពួកគេមិនអាចមើលឃើញ។ ហេតុដូច្នេះហើយ គេអាចកំណត់បានថា ចំណេះដឹង និងការយល់ដឹងរបស់អាទទឹងនឹងព្រះគ្រីស្ទអំពីភារកិច្ច គឺប្រាកដជាផ្ទុយពីគោលការណ៍សេចក្តីពិត ហើយថា វាដូចគ្នាបេះបិទទៅនឹងទស្សនៈរបស់អ្នកគ្មានជំនឿ។ តាមពិតទៅ ពួកគេគឺជាពួកអ្នកមិនជឿ។ ពួកគេមិនជឿលើអត្ថិភាពរបស់ព្រះជាម្ចាស់ទេ ហើយពួកគេក៏មិនជឿថា គ្រប់ព្រះបន្ទូលរបស់ព្រះជាម្ចាស់គឺជាសេចក្តីពិត ជាផ្លូវពិតនោះឡើយ។ ពួកគេជឿត្រឹមតែថា កេរ្តិ៍ឈ្មោះ លាភសក្ការៈ និងឋានៈ គឺជារឿងពិត ហើយថាអ្វីៗទាំងអស់ដែលពួកគេដេញតាម និងរីករាយសោយសុខ អាចទទួលបានតែតាមរយៈការខិតខំប្រឹងប្រែង និងការតស៊ូរបស់មនុស្ស និងតាមរយៈតម្លៃដែលពួកគេបានលះបង់ប៉ុណ្ណោះ។ តើវាខុសគ្នាយ៉ាងណាពីទស្សនៈដែលនិយាយថា «មនុស្សត្រូវតែបង្កើតសុភមង្គលដោយដៃទាំងពីររបស់ខ្លួន» នោះ? វាគ្មានអ្វីខុសគ្នាទេ។ ពួកគេមិនជឿថា នៅទីបំផុតមនុស្សទទួលបានសេចក្តីពិត និងជីវិត តាមរយៈការលះបង់ខ្លួន និងការលះបង់ដើម្បីបំពេញភារកិច្ចរបស់ពួកគេឱ្យបានល្អដើម្បីជាប្រយោជន៍របស់ព្រះជាម្ចាស់នោះទេ។ ពួកគេក៏មិនជឿដែរថា មនុស្សដែលប្រព្រឹត្តស្របតាមសេចក្តីតម្រូវរបស់ព្រះជាម្ចាស់ ហើយតាមរយៈនោះ មកបំពេញភារកិច្ចរបស់ពួកគេក្នុងរបៀបមួយដែលត្រូវតាមស្ដង់ដា អាចទទួលបានការសព្វព្រះហឫទ័យ និងព្រះពរពីព្រះអាទិករនោះទេ។ នេះបង្ហាញថា ពួកគេមិនជឿលើសេចក្ដីសន្យារបស់ព្រះជាម្ចាស់ចំពោះមនុស្សជាតិ ឬព្រះពររបស់ព្រះជាម្ចាស់ឡើយ។ ពួកគេមិនជឿលើការពិតនៃអធិបតេយ្យភាពរបស់ព្រះជាម្ចាស់លើអ្វីៗទាំងអស់នោះទេ ដូច្នេះ ពួកគេមិនមានសេចក្តីជំនឿពិតឡើយ។ ពួកគេគ្រាន់តែជឿថា «ខ្ញុំបំពេញភារកិច្ចរបស់ខ្ញុំ ដូច្នេះ ខ្ញុំគួរតែរីករាយនឹងការទំនុកបម្រុងពិសេសពីដំណាក់របស់ព្រះជាម្ចាស់ និងព្រះពរខាងសម្ភារៈ។ ដំណាក់របស់ព្រះជាម្ចាស់គួរតែផ្តល់ឱ្យខ្ញុំនូវរាល់ឯកសិទ្ធិ និងការសោយសុខខាងសម្ភារៈ។ នោះទើបជារឿងជាក់ស្តែង»។ នោះគឺជាផ្នត់គំនិត និងទស្សនៈរបស់អាទទឹងនឹងព្រះគ្រីស្ទ។ គេមិនជឿថា សេចក្ដីសន្យារបស់ព្រះជាម្ចាស់គឺស្មោះស្ម័គ្រនោះទេ ឬមិនជឿការពិតដែលថា តាមរយៈការទទួលបានសេចក្តីពិត មនុស្សម្នាក់ទទួលបានជីវិត និងទទួលបានព្រះពរពីព្រះជាម្ចាស់ឡើយ។ នៅពេលនិយាយដល់ការបំពេញភារកិច្ចរបស់គេ គេមិនស្វែងរកសេចក្តីពិតតែម្ដង គេមិនទទួលយកសេចក្តីពិត ហើយគេរឹតតែមិនទទួលស្គាល់សេចក្តីពិតនេះទៅទៀត៖ ការដែលមនុស្សអាចបំពេញភារកិច្ចនៃភាវៈដែលព្រះបានបង្កើត គឺជាព្រះពរដ៏អស្ចារ្យបំផុតរបស់ព្រះជាម្ចាស់ ហើយជារឿងដែលព្រះជាម្ចាស់នឹងនឹកចាំ ហើយក្នុងអំឡុងដំណើរការនេះ មនុស្សអាចទទួលបានសេចក្តីពិត ហើយនៅទីបំផុតអាចត្រូវបានសង្គ្រោះដោយព្រះជាម្ចាស់ នេះគឺជាសេចក្ដីសន្យាដ៏អស្ចារ្យបំផុតដែលព្រះជាម្ចាស់បានធ្វើចំពោះមនុស្ស។ ប្រសិនបើអ្នកជឿលើសេចក្ដីសន្យាដែលព្រះជាម្ចាស់បានធ្វើចំពោះអ្នក ហើយអាចទទួលយកសេចក្ដីសន្យាទាំងនេះបាន នោះអ្នកមានសេចក្តីជំនឿពិតលើព្រះជាម្ចាស់ហើយ។ តើពួកទទឹងនឹងព្រះគ្រីស្ទ និងអ្នកមិនជឿមានអារម្មណ៍យ៉ាងណា នៅពេលពួកគេឮព្រះបន្ទូលទាំងនេះ? (ពួកគេមិនជឿអ្វីដែលព្រះជាម្ចាស់មានព្រះបន្ទូលទេ ហើយពួកគេគិតថាវាជាការបោកបញ្ឆោត។) ពួកគេគិតថា ព្រះបន្ទូលទាំងនេះដែលព្រះជាម្ចាស់ថ្លែង គ្រាន់តែជាការដែលទ្រង់ផ្តល់ការបំភាន់ដល់មនុស្ស ដើម្បីឱ្យមនុស្សល្ងីល្ងើដែលល្ងង់ខ្លៅ និងមានគំនិតសាមញ្ញមួយចំនួនបម្រើការសម្រាប់ព្រះជាម្ចាស់ ហើយបន្ទាប់មកទាត់ពួកគេចោល នៅពេលការបម្រើការរបស់ពួកគេត្រូវបានបញ្ចប់ប៉ុណ្ណោះ។ ពួកគេគិតថា «ទទួលបានសេចក្តីពិតឬ? អ្ហា! តើនរណាអាចមើលឃើញថាសេចក្តីពិតជាអ្វីទៅ? តើនរណាអាចប៉ះបានថាសេចក្ដីសន្យារបស់ព្រះជាម្ចាស់ជាអ្វីទៅ? តើនរណាទទួលបានសេចក្ដីសន្យាទាំងនោះ? សេចក្ដីសន្យារបស់ព្រះជាម្ចាស់គឺមិនជាក់ស្តែងទេ មានតែការទទួលបានកេរ្តិ៍ឈ្មោះ និងលាភសក្ការៈ ព្រមទាំងការរីករាយនឹងផលប្រយោជន៍នៃឋានៈប៉ុណ្ណោះទើបជារឿងជាក់ស្តែង មានតែការខិតខំប្រឹងប្រែងដើម្បីកេរ្តិ៍ឈ្មោះ និងលាភសក្ការៈ ព្រមទាំងការរីករាយនឹងផលប្រយោជន៍នៃឋានៈប៉ុណ្ណោះទើបជារឿងពិត។ ខ្ញុំធ្លាប់បានឮអំពីសេចក្ដីសន្យាដែលព្រះជាម្ចាស់ប្រទានដល់មនុស្ស និងសេចក្តីពិតដែលទ្រង់ផ្គត់ផ្គង់ដល់មនុស្សអស់រយៈពេលជាច្រើនឆ្នាំមកហើយ ហើយខ្ញុំមិនបានផ្លាស់ប្តូរទាល់តែសោះ ខ្ញុំមិនទទួលបានអត្ថប្រយោជន៍អ្វីឡើយ រឹតតែមិនបាច់និយាយដល់រឿងដែលថា របស់ទាំងនេះអនុញ្ញាតឱ្យខ្ញុំរស់នៅក្នុងជីវិតដ៏ខ្ពង់ខ្ពស់ដែលមានឋានៈទៅទៀត។ ទោះបីជាមនុស្សមួយចំនួនធ្វើបន្ទាល់ដោយនិយាយថា ពួកគេទទួលបានសេចក្តីពិត និងបានផ្លាស់ប្តូរ ហើយទទួលបានព្រះពររបស់ព្រះជាម្ចាស់ក៏ដោយ ក៏ពួកគេនៅតែមើលទៅសាមញ្ញណាស់ ពួកគេសុទ្ធតែជាមនុស្សធម្មតា ដូច្នេះ តើពួកគេអាចទទួលបានព្រះពររបស់ព្រះជាម្ចាស់ ហើយចូលទៅក្នុងនគរស្ថានសួគ៌បានដោយរបៀបណាទៅ?»។ ពួកគេគិតថា មានតែរបស់ដែលពួកគេអាចចាប់កាន់ និងទទួលបានដោយដៃរបស់ពួកគេប៉ុណ្ណោះ ទើបជារបស់ពិតបំផុត។ តើនេះមិនមែនជាទស្សនៈរបស់អ្នកមិនជឿទេឬ? វាប្រាកដជាអ៊ីចឹងមែន។ ដូច្នេះ នៅពេលពួកទទឹងនឹងព្រះគ្រីស្ទទាំងនេះចូលមកក្នុងពួកជំនុំ ពួកគេចាត់ទុកអ្វីៗទាំងអស់ដោយការសង្ស័យ ដោយតែងតែរិះគិតថាតើពួកគេអាចទទួលបានអត្ថប្រយោជន៍ខ្លះពីកន្លែងណា តើឱកាសអ្វីដែលពួកគេអាចប្រើប្រាស់ដើម្បីកេងចំណេញខ្លះ និងទទួលបានអត្ថប្រយោជន៍ជាក់ស្តែងកាន់តែធំធេងតាមរយៈសេចក្ដីជំនឿរបស់ពួកគេលើព្រះជាម្ចាស់ ពួកគេគិតគូរពីរឿងទាំងនេះជារឿយៗនៅក្នុងចិត្តរបស់ពួកគេ។ ពួកគេមានអារម្មណ៍ថា មានតែតាមរយៈការទទួលបានកេរ្តិ៍ឈ្មោះ លាភសក្ការៈ និងឋានៈប៉ុណ្ណោះ ទើបពួកគេអាចទទួលបានរាល់អត្ថប្រយោជន៍ ដូច្នេះហើយ ពួកគេជ្រើសរើសដេញតាមឋានៈ ហើយលះបង់ខ្លួនឯងទាំងស្រុងដោយខិតខំប្រឹងប្រែងដើម្បីតែរឿងទាំងនេះ។ ពួកគេមិនដែលត្រិះរិះពីសេចក្តីពិត ឬស្វែងរកបំណងព្រះហឫទ័យរបស់ព្រះជាម្ចាស់ឡើយ ហើយពួកគេហូប និងផឹកព្រះបន្ទូលរបស់ព្រះជាម្ចាស់ គ្រាន់តែដើម្បីលួងលោមចិត្តរបស់ពួកគេ និងបំពេញភាពទទេសូន្យប៉ុណ្ណោះ មិនមែនដើម្បីដេញតាមសេចក្តីពិតនោះទេ។ នៅពេលណាក៏ដោយ ប្រសិនបើអ្នកសុំឱ្យអាទទឹងនឹងព្រះគ្រីស្ទបោះបង់ចោលភាពលោភលន់ និងបំណងប្រាថ្នារបស់គេ បោះបង់ចោលទាំងស្រុងនូវការដេញតាមកេរ្តិ៍ឈ្មោះ លាភសក្ការៈ និងឋានៈ ហើយបោះបង់ចោលអត្ថប្រយោជន៍ទាំងនេះដែលគេចង់បានតាមរយៈសេចក្ដីជំនឿរបស់គេលើព្រះជាម្ចាស់ នោះគេនឹងមិនអាចធ្វើវាបានឡើយ។ ការឱ្យអាទទឹងនឹងព្រះគ្រីស្ទបោះបង់ចោលរឿងទាំងនេះ ធ្វើឱ្យគេមានអារម្មណ៍ថា ដូចជាអ្នកកំពុងព្យាយាមពន្លាត់ស្បែក ឬដកសរសៃរបស់គេអ៊ីចឹង។ បើគ្មានរឿងទាំងនេះទេ គេមានអារម្មណ៍ហាក់ដូចជាបេះដូងរបស់គេត្រូវបានខ្វេះចេញ ហាក់ដូចជាគេបានបាត់បង់ព្រលឹងរបស់ខ្លួន ហើយបើគ្មានមហិច្ឆតា និងបំណងប្រាថ្នាទាំងនេះទេ គេមានអារម្មណ៍ថាគ្មានសង្ឃឹមសម្រាប់សេចក្ដីជំនឿរបស់គេលើព្រះជាម្ចាស់ឡើយ ហើយជីវិតក៏បាត់បង់អត្ថន័យរបស់វាដែរ។ នៅក្នុងភ្នែករបស់គេ អស់អ្នកដែលចំណាយកម្លាំង និងបូជាខ្លួនឯង ព្រមទាំងលះបង់ដើម្បីតែភារកិច្ចរបស់ខ្លួន ដែលមិនស្វែងរកអត្ថប្រយោជន៍ផ្ទាល់ខ្លួន សុទ្ធតែជាមនុស្សល្ងីល្ងើ។ គោលការណ៍សម្រាប់ការប្រព្រឹត្តក្នុងលោកីយ៍ដែលពួកទទឹងនឹងព្រះគ្រីស្ទប្រកាន់យកគឺ «មនុស្សគ្រប់គ្នារត់យករួចខ្លួន ហើយអារក្សចាប់យកអ្នកដែលនៅក្រោយគេបង្អស់»។ ពួកគេគិតថា «តើមនុស្សម្ដេចនឹងមិនគិតពីខ្លួនឯងបានទៅ? តើមនុស្សម្ដេចនឹងមិនខិតខំប្រឹងប្រែងដើម្បីអត្ថប្រយោជន៍ផ្ទាល់ខ្លួនបានទៅ?» នៅក្នុងចិត្តរបស់ពួកគេ ពួកគេមើលងាយអស់អ្នកដែលបោះបង់អ្វីៗទាំងអស់ ហើយលះបង់ខ្លួនដោយស្មោះសរដើម្បីព្រះជាម្ចាស់ ពួកគេមើលងាយអស់អ្នកដែលបំពេញភារកិច្ចរបស់ខ្លួនដោយស្មោះត្រង់ ហើយរស់នៅយ៉ាងត្បិតត្បៀត និងសាមញ្ញបំផុតទាក់ទងនឹងជីវិតខាងសម្ភារៈរបស់ពួកគេ ហើយពួកគេមើលងាយអស់អ្នកដែលត្រូវបានធ្វើទុក្ខបុកម្នេញ ដោយសារតែពួកគេជឿលើព្រះជាម្ចាស់ និងបំពេញភារកិច្ច ហើយជាលទ្ធផលមិនអាចត្រឡប់ទៅផ្ទះវិញបាន។ ពួកគេឧស្សាហ៍សើចចំអកឱ្យមនុស្សទាំងនេះនៅក្នុងចិត្តរបស់ពួកគេ ដោយនិយាយថា៖ «អ្នករាល់គ្នាបានបាត់បង់ផ្ទះសម្បែងដោយសារតែសេចក្ដីជំនឿរបស់អ្នករាល់គ្នាលើព្រះជាម្ចាស់។ អ្នករាល់គ្នាមិនអាចនៅជាមួយគ្រួសាររបស់ខ្លួនបាន ហើយអ្នករាល់គ្នាកំពុងរស់នៅយ៉ាងខ្វះខាត អ្នករាល់គ្នាល្ងង់ណាស់! មិនថាមនុស្សម្នាក់ធ្វើអ្វីក៏ដោយ រួមទាំងសេចក្ដីជំនឿរបស់គេលើព្រះជាម្ចាស់ផងដែរ គេត្រូវតែប្រកាន់យកគោលការណ៍សម្រាប់ការប្រព្រឹត្តក្នុងលោកីយ៍មួយគឺ៖ គេដាច់ខាតមិនត្រូវរងការខាតបង់ឡើយ។ ពួកគេត្រូវតែអាចមើលឃើញ និងប៉ះសេចក្ដីសន្យា និងព្រះពររបស់ព្រះជាម្ចាស់បាន ហើយអាកប្បកិរិយាដ៏សមស្របតែមួយគត់ដែលត្រូវប្រកាន់យកគឺ មិនលែងសត្វស្ទាំងឡើយទាល់តែបានឃើញសត្វទន្សាយស្លឹក។ អ្នករាល់គ្នាល្ងង់ណាស់! មើលមកខ្ញុំចុះ។ ខ្ញុំជឿលើព្រះជាម្ចាស់ផង ដេញតាមកេរ្តិ៍ឈ្មោះ លាភសក្ការៈ និងឋានៈផង។ ខ្ញុំរីករាយនឹងការទំនុកបម្រុងដ៏ល្អទាំងអស់ពីដំណាក់របស់ព្រះជាម្ចាស់ ហើយខ្ញុំក៏អាចទទួលបានព្រះពរនៅថ្ងៃអនាគតផងដែរ។ ខ្ញុំមិនចាំបាច់ស៊ូទ្រាំនឹងការរងទុក្ខអ្វីឡើយ ហើយព្រះពរដែលខ្ញុំទទួលបាន នឹងធំជាងរបស់អ្នករាល់គ្នាទៅទៀត។ ខ្ញុំមិនលះបង់ដូចអ្នករាល់គ្នាទេ ដែលបោះបង់គ្រួសារ និងការងាររបស់ខ្លួន ហើយមិនអាចត្រឡប់ទៅផ្ទះវិញបាន ដោយគ្មានភាពប្រាកដប្រជាទាល់តែសោះថាតើអ្នករាល់គ្នានឹងអាចទទួលបានព្រះពរណាមួយនៅថ្ងៃអនាគតឬអត់នោះ»។ តើមនុស្សទាំងនេះជាមនុស្សប្រភេទអ្វីទៅ? ពួកគេមិនដេញតាមសេចក្តីពិត ពួកគេមិនបំពេញភារកិច្ចរបស់ខ្លួនដោយស្មោះសរទេ ប៉ុន្តែពួកគេបែរជាមើលងាយអស់អ្នកដែលដេញតាមសេចក្តីពិត ហើយបោះបង់គ្រួសារ និងការងាររបស់ខ្លួន ស៊ូទ្រាំនឹងការរងទុក្ខ ហើយលះបង់ដើម្បីតែបំពេញភារកិច្ចរបស់ខ្លួន សម្រេចការផ្ទុកផ្ដាក់របស់ព្រះជាម្ចាស់ និងធ្វើតាមបំណងព្រះហឫទ័យព្រះជាម្ចាស់ទៅវិញ។ តើមានមនុស្សបែបនេះច្រើនទេ? (មានច្រើន។) មានមនុស្សបែបនេះមួយចំនួននៅក្នុងគ្រប់ពួកជំនុំទាំងអស់។ តើមនុស្សទាំងនេះជាអ្នកជឿពិតលើព្រះជាម្ចាស់ដែរឬទេ? តើពួកគេអាចត្រូវបានសង្គ្រោះដែរឬទេ? (មិនអាចទេ។) ពួកគេមិនមែនជាអ្នកជឿពិតលើព្រះជាម្ចាស់ឡើយ រឹតតែមិនអាចទៅរួចដែលពួកគេនឹងត្រូវបានសង្គ្រោះទៅទៀត។

មិនថាពួកទទឹងនឹងព្រះគ្រីស្ទជួបប្រទះបញ្ហាអ្វី ឬពួកគេធ្វើអ្វីក៏ដោយ រឿងដំបូងដែលពួកគេគិតដល់ មិនមែនថាតើពួកគេអាចទទួលបានសេចក្តីពិត និងសម្រេចបានសេចក្តីសង្គ្រោះឬអត់នោះទេ ប៉ុន្តែផ្ទុយទៅវិញ ពួកគេគិតពីអត្ថប្រយោជន៍ខាងសាច់ឈាមទាំងអស់របស់ពួកគេ។ នៅក្នុងចិត្តរបស់ពួកគេ រាល់អត្ថប្រយោជន៍ដែលទាក់ទងនឹងសាច់ឈាមរបស់ពួកគេ គឺស្ថិតនៅកន្លែងដ៏សំខាន់បំផុត កន្លែងខ្ពស់បំផុត និងកន្លែងកំពូលបំផុត។ នៅក្នុងចិត្តរបស់ពួកគេ ពួកគេមិនដែលចេះគិតពីព្រះរាជបំណងរបស់ព្រះជាម្ចាស់នោះទេ ពួកគេមិនដែលចេះគិតគូរពីកិច្ចការរបស់ព្រះជាម្ចាស់ឡើយ រឹតតែមិនគិតគូរថាតើភារកិច្ចអ្វីដែលមនុស្សគួរតែបំពេញទៅទៀត។ មិនថាព្រះជាម្ចាស់តម្រូវឱ្យមនុស្សបំពេញភារកិច្ចរបស់ពួកគេឱ្យត្រូវតាមស្ដង់ដាយ៉ាងណាក៏ដោយ មិនថាព្រះជាម្ចាស់តម្រូវឱ្យមនុស្សក្លាយជាភាវៈដែលព្រះបានបង្កើតត្រូវតាមស្ដង់ដាយ៉ាងណាក៏ដោយ ក៏ពួកទទឹងនឹងព្រះគ្រីស្ទនៅតែព្រងើយកន្តើយទាំងស្រុង។ មិនថាទ្រង់ប្រកាន់យកវិធីសាស្ត្រអ្វី ឬថ្លែងព្រះបន្ទូលអ្វីក៏ដោយ ក៏ព្រះជាម្ចាស់មិនអាចធ្វើឱ្យមនុស្សទាំងនេះរំជួលចិត្តបានឡើយ ហើយតាមរយៈនោះ ធ្វើឱ្យពួកគេផ្លាស់ប្តូរផែនការរបស់ពួកគេ ហើយបោះបង់ចោលភាពលោភលន់ និងបំណងប្រាថ្នារបស់ពួកគេបានឡើយ។ មនុស្សទាំងនេះ ទាំងឈ្មោះ និងការពិត គឺជាអ្នកសម្ភារៈនិយម និងជាអ្នកមិនជឿនៅក្នុងចំណោមពួកទទឹងនឹងព្រះគ្រីស្ទ។ ដូច្នេះ តើមនុស្សទាំងនេះអាចត្រូវបានចាត់ទុកថាជាកាកសំណល់នៃជួរពួកទទឹងនឹងព្រះគ្រីស្ទបានដែរឬទេ? (បាន ពីព្រោះពួកទទឹងនឹងព្រះគ្រីស្ទមួយចំនួននៅតែអាចបម្រើការបានខ្លះដើម្បីឋានៈ ចំណែកឯមនុស្សទាំងនេះវិញ សូម្បីតែបម្រើការក៏ពួកគេមិនសុខចិត្តផង។) ត្រឹមត្រូវហើយ។ មនុស្សទាំងនេះចង់បានអត្ថប្រយោជន៍ អ្វីទាំងអស់ដែលពួកគេសម្លឹងមើល និងគិតដល់ពេញមួយថ្ងៃ គឺសុទ្ធតែជាអត្ថប្រយោជន៍ ហើយអ្វីៗគ្រប់យ៉ាងដែលពួកគេធ្វើ គឺវិលជុំវិញអត្ថប្រយោជន៍។ មនុស្សមួយចំនួនបំពេញភារកិច្ចរៀបចំទទួលភ្ញៀវ ហើយនៅពេលដែលពួកគេអស់ស៊ុត អង្ករ ឬម្សៅ ពួកគេប្រាប់ពួកជំនុំភ្លាមៗឱ្យចាត់នរណាម្នាក់ទៅទិញរបស់ទាំងនេះ។ ពួកគេមិនទិញអ្វីដោយខ្លួនឯងទេ វាហាក់ដូចជាពួកគេមិនដែលហូបរបស់ទាំងនេះនៅក្នុងផ្ទះរបស់ពួកគេឡើយ មុនពេលពួកគេចាប់ផ្តើមបំពេញភារកិច្ចរៀបចំទទួលភ្ញៀវ។ ពីមុន ពួកគេធ្លាប់ទិញរបស់ទាំងអស់នេះដោយខ្លួនឯង ប៉ុន្តែនៅពេលពួកគេបានចាប់ផ្តើមបំពេញភារកិច្ចនេះភ្លាម ពួកគេក៏បានចាប់ផ្តើមរកលេស មានអារម្មណ៍ថាខ្លួនឯងត្រឹមត្រូវ និងជឿជាក់លើខ្លួនឯង ហើយក្លាយជាអ្នកទារបំណុល ជាម្ចាស់បំណុលនៃដំណាក់របស់ព្រះជាម្ចាស់ ហាក់ដូចជាដំណាក់របស់ព្រះជាម្ចាស់ជំពាក់អ្វីមួយពួកគេអ៊ីចឹង មនុស្សបែបនេះមិនល្អទេ។

ខ្ញុំធ្លាប់ស្នាក់នៅក្នុងលំនៅឋានទទួលភ្ញៀវមួយចំនួននៅប្រទេសចិនដីគោក ហើយបងប្អូនប្រុសស្រីមួយចំនួនមានភាពជាមនុស្សដ៏អស្ចារ្យ។ ទោះបីជាពួកគេទើបតែជឿបានពីរឆ្នាំ ឬបីឆ្នាំ ហើយមិនសូវយល់សេចក្តីពិតច្រើនក៏ដោយ ក៏ពួកគេនៅតែបំពេញភារកិច្ចរៀបចំទទួលភ្ញៀវរបស់ខ្លួនដោយស្មោះសរដែរ។ ប្រសិនបើដំណាក់របស់ព្រះជាម្ចាស់ព្យាយាមឱ្យលុយពួកគេ ពួកគេនឹងបដិសេធ។ ពួកគេនឹងឱ្យលុយត្រឡប់ទៅវិញសម្រាប់អ្វីក៏ដោយដែលបងប្អូនប្រុសស្រីបានឱ្យពួកគេ ហើយពួកគេនឹងរក្សាទុកអ្វីៗដែលជាកម្មសិទ្ធិ ដំណាក់របស់ព្រះជាម្ចាស់ដោយយកចិត្តទុកដាក់។ ប្រសិនបើរបស់អ្វីមួយដែលដំណាក់របស់ព្រះជាម្ចាស់បានទិញ មិនត្រូវបានប្រើប្រាស់អស់ទេ នោះពួកគេថែមទាំងឱ្យតម្លៃស្មើជាលុយទៅដំណាក់របស់ព្រះជាម្ចាស់វិញទៀតផង។ អ្នកខ្លះដែលមានភាពធូរធារផ្នែកហិរញ្ញវត្ថុ គឺជាអ្នកទទួលភ្ញៀវដោយស្ម័គ្រចិត្ត ហើយពួកគេមិនយកលុយសូម្បីតែមួយកាក់មួយសេនដែលដំណាក់របស់ព្រះជាម្ចាស់បានឱ្យឡើយ។ មនុស្សមួយចំនួនមិនសូវធូរធារទេ ប៉ុន្តែសូម្បីតែពួកគេ ក៏នឹងមិនយកលុយកាក់ដែលដំណាក់របស់ព្រះជាម្ចាស់បានឱ្យដែរ។ មិនថាពួកជំនុំ ឬបងប្អូនប្រុសស្រីបានឱ្យអ្វីទៅផ្ទះរបស់ពួកគេសម្រាប់ប្រើប្រាស់ក្នុងការទទួលភ្ញៀវក៏ដោយ ក៏ពួកគេនឹងមិនកិបកេងរបស់ទាំងនោះសូម្បីតែបន្តិចឡើយ។ តើនេះដោយសារតែពួកគេយល់សេចក្តីពិតមែនទេ? មិនមែនទេ វាគឺជារឿងចរិតលក្ខណៈ។ លើសពីនេះទៅទៀត និងសំខាន់ជាងនេះទៅទៀត ពួកគេគឺជាអ្នកជឿពិតប្រាកដ ហើយរួមផ្សំជាមួយនឹងការមានចរិតលក្ខណៈល្អផងនោះ ទើបពួកគេអាចធ្វើបែបនេះបាន បើមិនដូច្នេះទេ ពួកគេមុខជាមិនអាចធ្វើបានឡើយ។ ខ្ញុំធ្លាប់ទៅលំនៅឋានទទួលភ្ញៀវមួយចំនួន ហើយអ្នកទទួលភ្ញៀវបានយកកម្រាល​និងភួយដ៏ល្អបំផុតរបស់ពួកគេមកឱ្យខ្ញុំប្រើ ហើយខ្ញុំបាននិយាយថា៖ «របស់ទាំងនេះថ្មីសន្លាង ហើយមិនទាន់ប្រើទេ។ សូមទុកវានៅក្នុងថង់វិញចុះ ខ្ញុំនឹងមិនប្រើវាឡើយ»។ ពួកគេនៅតែទទូចឱ្យខ្ញុំប្រើវា។ បន្ទាប់មក មានអ្នកទទួលភ្ញៀវខ្លះបានទិញរបស់ថ្មីៗទាំងអស់សម្រាប់ឱ្យខ្ញុំប្រើ ហើយខ្ញុំបាននិយាយថា «កុំទិញរបស់ថ្មីអី វាខ្ជះខ្ជាយលុយណាស់។ ខ្ញុំនឹងប្រើតែរបស់ដែលអ្នកមាននៅទីនេះបានហើយ។ កុំចំណាយលុយអី។ ខ្ញុំមិនគាំទ្រឱ្យមនុស្សទិញនេះទិញនោះនៅគ្រប់ទីកន្លែងដែលខ្ញុំទៅទេ។ វាមិនចាំបាច់ក្នុងការប្រើប្រាស់របស់ថ្មីៗជានិច្ចនោះឡើយ»។ មនុស្សមួយចំនួននៅតែទទូចចង់ចំណាយលុយនេះដដែល។ ក៏មានអ្នកទទួលភ្ញៀវខ្លះដែលបានធ្វើម្ហូបជាច្រើនមុខនៅពេលទទួលទានអាហារផងដែរ។ ដោយសារតែពួកគេមិនបានដឹងថាខ្ញុំចូលចិត្តហូបអ្វី ពួកគេបានធ្វើម្ហូបជាច្រើនមុខដើម្បីឱ្យខ្ញុំអាចមានជម្រើស ពីព្រោះប្រសិនបើពួកគេធ្វើម្ហូបតែពីរបីមុខ ពួកគេបារម្ភថាខ្ញុំនឹងហូបមិនសូវបាន។ ក៏មានមនុស្សជាច្រើនដែលធ្វើបែបនេះដែរ។ ក៏ប៉ុន្តែ អ្នកទទួលភ្ញៀវខ្លះគឺខុសពីនេះ។ នៅពេលដែលខ្ញុំស្នាក់នៅជាមួយអ្នកទទួលភ្ញៀវទាំងនេះ ពួកគេគ្រាន់តែយករបស់របរប្រើប្រាស់ប្រចាំថ្ងៃខ្លះៗមកឱ្យខ្ញុំប្រើឱ្យតែបានៗ គ្រឿងផ្សំដែលពួកគេប្រើនៅពេលចម្អិនអាហារ គឺជាអ្វីដែលបងប្អូនប្រុសស្រីបានយកមកឱ្យពួកគេតែប៉ុណ្ណោះ ហើយនៅពេលពួកគេត្រូវការទៅទិញបន្ថែម ពួកគេនឹងលូកដៃសុំលុយពីខ្ញុំ។ បន្ទាប់មក មានអ្នកទទួលភ្ញៀវខ្លះទៀត ដែលខ្ញុំបានទុករបស់របរខ្លះនៅក្នុងផ្ទះរបស់ពួកគេដើម្បីឱ្យជួយថែរក្សា។ នៅពេលដែលខ្ញុំមិនបានត្រឡប់ទៅវិញមួយរយៈ អ្នកទទួលភ្ញៀវទាំងនោះបានគាស់ថតតុ ហើយរបស់ខ្លះក៏បាត់ទៅ។ ពួកគេសុទ្ធតែជឿលើព្រះជាម្ចាស់ ហើយពួកគេសុទ្ធតែបំពេញភារកិច្ចរៀបចំទទួលភ្ញៀវ ប៉ុន្តែតើភាពខុសគ្នារវាងពួកគេមានទំហំធំធេងដែរឬទេ? អ្នកជឿលើព្រះជាម្ចាស់មួយចំនួនអាចធ្វើរឿងបែបនេះបាន តើនេះជារឿងដែលមនុស្សធ្វើឬ? នេះគឺជាអ្វីដែលពួកចោរប្លន់ ចោរព្រៃ ជនពាល និងមនុស្សពាលាធ្វើ។ តើអ្នកជឿពិតប្រាកដអាចធ្វើរឿងបែបនេះបានដែរឬទេ? ប្រសិនបើអ្នកជឿពិតប្រាកដម្នាក់ជួយថែរក្សារបស់អ្វីមួយឱ្យអ្នក នោះមិនថាអ្នកទៅឆ្ងាយយូរប៉ុនណា ក៏ដោយ ទោះបីជាប្រាំបីឆ្នាំ ឬដប់ឆ្នាំក៏ដោយ ក៏គេនឹងតែងតែថែរក្សាវាឱ្យមានសុវត្ថិភាពសម្រាប់អ្នកជានិច្ចដែរ។ គេនឹងមិនប៉ះពាល់ មើល ឬកកាយវាឡើយ។ ក៏ប៉ុន្តែ សម្រាប់អ្នកទទួលភ្ញៀវខ្លះ ប្រសិនបើអ្នកទុករបស់អ្វីមួយនៅផ្ទះរបស់ពួកគេ ពួកគេនឹងបើកវា មើលភ្លាមៗនៅពេលដែលអ្នកចេញផុតពីទ្វារ។ តើពួកគេកំពុងកកាយរកអ្វី? ពួកគេនឹងកកាយកាបូបរបស់អ្នកដើម្បីមើលថា តើមានរបស់មានតម្លៃនៅក្នុងនោះដែរឬទេ ដូចជាគ្រឿងអលង្ការ ទូរសព្ទដៃ ឬលុយជាដើម ពួកគេកកាយរករបស់ទាំងអស់នេះ។ តើស្ត្រីខ្លះចូលចិត្តកកាយរកអ្វី? ពួកគេចង់មើលថាតើអ្នកមានខោអាវស្អាតៗដែរឬទេ។ ពេលពួកគេកកាយរួច ពួកគេគិតថា៖ «អូ! ខោអាវទាំងនេះស្អាតណាស់។ ខ្ញុំនឹងលវា»។ ចូរប្រាប់ខ្ញុំមកមើល៍ តើរឿងទាំងនេះមិនកើតឡើងទេឬ? (កើតឡើង។) តើអ្នកដឹងដោយរបៀបណា? តើអ្នករាល់គ្នាធ្លាប់ឃើញរឿងនេះកើតឡើងដែរឬទេ? ខ្ញុំមានភស្តុតាងរឹងមាំដើម្បីនិយាយថា រឿងទាំងនេះកើតឡើងមែន។ នាឆ្នាំមួយ នៅចុងរដូវស្លឹកឈើជ្រុះ ខ្ញុំបានទុកខោអាវមួយចំនួននៅលំនៅឋានទទួលភ្ញៀវមួយ។ ថ្ងៃមួយ ខ្ញុំស្រាប់តែនឹកឃើញដល់ខោអាវខ្លះក្នុងចំណោមខោអាវទាំងនេះដែលខ្ញុំគួរតែពាក់ ហើយខ្ញុំមានគម្រោងទៅយកវា ដូច្នេះ ខ្ញុំក៏បានទៅលំនៅឋានទទួលភ្ញៀវនោះ។ ទាយទៅមើលថាតើមានរឿងអ្វីបានកើតឡើង។ ពេលខ្ញុំចូលទៅក្នុងផ្ទះ ស្ត្រីចំណាស់ដែលជាអ្នកទទួលភ្ញៀវកំពុងលអាវធំរោមចៀមរបស់ខ្ញុំ។ វាជារឿងចៃដន្យដែលខ្ញុំបានឃើញវា។ ខ្ញុំបាននិយាយថា៖ «តើអ្នកកំពុងធ្វើអ្វីហ្នឹង?» គាត់ភ្ញាក់ផ្អើលយ៉ាងខ្លាំង។ គាត់មិនដែលនឹកស្មានថាមានការចៃដន្យបែបនេះ ដែលខ្ញុំនឹងឃើញអ្វីដែលគាត់កំពុងធ្វើនោះទេ ហើយគាត់ខ្មាសអៀនយ៉ាងខ្លាំង។ ទោះជាយ៉ាងនេះក្ដី មនុស្សបែបនេះគឺមុខក្រាស់ណាស់ ហើយគាត់ក៏បាននិយាយភ្លាមៗថា៖ «អូ! តើអ្នកមិនគិតថាអាវធំរោមចៀមរបស់អ្នកសមនឹងខ្ញុំឥតខ្ចោះទេឬ?» ខ្ញុំបាននិយាយថា៖ «នោះគឺជាអាវធំរបស់ខ្ញុំ។ ខ្ញុំមិនអាចពាក់វាបានទេ ប្រសិនបើអ្នកកំពុងពាក់វានោះ»។ គាត់បាននិយាយថា៖ «នេះនែ៎ យកទៅវិញចុះ ខ្ញុំមិនចង់បានវាទេ»។ ខ្ញុំបានឆ្លើយតបថា៖ «តើអ្នកលវាធ្វើអ្វី បើអ្នកមិនចង់បានវានោះ? តើទ្វារទូមិនបានចាក់សោទេឬអី?» គាត់បាននិយាយថា៖ «ចៃដន្យអី ថ្ងៃនេះខ្ញុំគ្មានអ្វីធ្វើ ដូច្នេះខ្ញុំក៏យកវាមកមើលទៅ»។ ខ្ញុំបាននិយាយថា៖ «វាមិនមែនជារបស់អ្នកទេ ដូច្នេះ អ្នកមិនគួរប៉ះវាឡើយ»។ នេះគឺជាឧទាហរណ៍នៃរឿងមួយដែលពិតជាបានកើតឡើងមែន។ ខ្ញុំមិនដឹងថាគាត់មានចេតនាអ្វីក្នុងការធ្វើបែបនេះទេ។ ចូរប្រាប់ខ្ញុំមកមើល៍ តើមនុស្សបែបនេះជាមនុស្សដែលជឿលើព្រះជាម្ចាស់ដែរឬទេ? តើខ្ញុំគួរចាត់ទុក គេថាជាអ្នកជឿលើព្រះជាម្ចាស់ និងជាសមាជិកនៃគ្រួសាររបស់ព្រះជាម្ចាស់ដែរឬទេ? (មិនគួរទេ។) គេមិនស័ក្តិសមជាអ្នកដើរតាមព្រះជាម្ចាស់ឡើយ គេគឺជាម្នាក់នៃបក្ខពួករបស់សាតាំង ដែលគ្មានការខ្មាសអៀន គ្មានមនសិការ ឬភាពមានវិចារណញ្ញាណឡើយ គ្មានភាពជាមនុស្សទាល់តែសោះ ពួកគេគឺជាមនុស្សចោលម្សៀត។ តើព្រះជាម្ចាស់នឹងសង្គ្រោះមនុស្សបែបនេះដែរឬទេ? មនុស្សបែបនេះសូម្បីតែសេចក្តីទៀងត្រង់ និងសេចក្តីថ្លៃថ្នូរតិចតួចបំផុត ឬការគោរពចំពោះព្រះជាម្ចាស់តិចតួចបំផុតក៏គ្មានផង ព្រះជាម្ចាស់មិនអាចសង្គ្រោះពួកគេជាដាច់ខាត។ សេចក្តីពិតដែលព្រះជាម្ចាស់មានព្រះបន្ទូល និងជីវិតដែលទ្រង់ផ្គត់ផ្គង់ដល់មនុស្ស គឺមិនត្រូវបានផ្គត់ផ្គង់ដល់មនុស្សបែបនេះឡើយ។ មនុស្សទាំងនេះមិនមែនជាសមាជិកនៃគ្រួសាររបស់ព្រះជាម្ចាស់ទេ ប៉ុន្តែផ្ទុយទៅវិញ ពួកគេគឺជាអ្នកមិនជឿដែលនៅក្រៅដំណាក់របស់ព្រះជាម្ចាស់ ហើយពួកគេគឺជាកម្មសិទ្ធិពួកអារក្ស។ ក្រៅពីសារជាតិធម្មជាតិនៃពួកទទឹងនឹងព្រះគ្រីស្ទជាសារជាតិធម្មជាតិដែលមិនស្រឡាញ់សេចក្តីពិត និងស្អប់ខ្ពើមសេចក្តីពិតហើយ ចរិតលក្ខណៈរបស់ពួកគេក៏ទាបថោក និងគួរឱ្យស្អប់ខ្ពើមបំផុតផងដែរ ហើយមនុស្សបែបនេះគឺគួរឱ្យខ្ពើមរអើម គួរឱ្យមើលងាយ និងគួរឱ្យស្អប់ខ្ពើមជាទីបំផុត។ តាមរយៈការបង្ហាញចេញរបស់មនុស្សទាំងនេះដែលកិបកេងទ្រព្យសម្បត្តិនៃដំណាក់របស់ព្រះជាម្ចាស់ ដែលយើងទើបតែបាននិយាយរួចមក នេះគឺគ្រប់គ្រាន់ដើម្បីបង្ហាញថា ទោះបីជាមនុស្សទាំងនេះបំពេញភារកិច្ចអ្វីក៏ដោយ ក៏ពួកគេមិនដែលលះបង់ខ្លួនយ៉ាងពិតប្រាកដឡើយ ហើយពួកគេមិនដែលធ្វើវាដោយសេចក្តីស្មោះសរនោះទេ។ ផ្ទុយទៅវិញ ពួកគេមកជាមួយនឹងផែនការ ភាពលោភលន់ និងបំណងប្រាថ្នាផ្ទាល់ខ្លួនរបស់ពួកគេ ពួកគេរត់មករកអត្ថប្រយោជន៍ និងមិនមែនដើម្បីទទួលបានសេចក្តីពិតនោះទេ។ ហេតុដូច្នេះហើយ ទោះបីជាអ្នកមើលរឿងនេះយ៉ាងណាក៏ដោយ ចំពោះព្រះជាម្ចាស់ ភាពជាមនុស្សរបស់មនុស្សបែបនេះគឺមិនត្រូវតាមស្ដង់ដាឡើយ។ ដូច្នេះ ចូរប្រាប់ខ្ញុំមកមើល៍ តើអ្នករាល់គ្នាចាត់ទុកភាពជាមនុស្សរបស់មនុស្សបែបនេះថាត្រូវតាមស្ដង់ដាដែរឬទេ ហើយតើអ្នករាល់គ្នាចាត់ទុកពួកគេថាជាមនុស្សល្អដែរឬទេ? (អត់ទេ។) អ្នករាល់គ្នាក៏មើលងាយមនុស្សបែបនេះដែរ តើមែនទេ? (មែនហើយ។) នៅពេលមនុស្សមួយចំនួនឮថាដំណាក់របស់ព្រះជាម្ចាស់បានទិញរបស់អ្វីមួយ ពួកគេក៏ចង់បានចំណែករបស់ពួកគេ ហើយនៅពេលពួកគេឃើញបងប្អូនប្រុសស្រីបរិច្ចាគខោអាវ នោះមិនថាពួកគេស័ក្តិសមនឹងទទួលបានវា ឬថាតើគួរតែទទួលបានវាឬអត់នោះទេ ក៏ពួកគេទៅព្យាយាមយកវា ដោយធ្វើសកម្មភាពយ៉ាងសកម្មជាងអ្នកណាៗទាំងអស់។ នៅពេលពួកគេឮថាដំណាក់របស់ព្រះជាម្ចាស់មានការងារដែលត្រូវធ្វើ ឬថាមានការងារកខ្វក់ ឬនឿយហត់មួយចំនួនដែលត្រូវបំពេញ ពួកគេក៏លាក់ខ្លួនភ្លាមៗ ហើយអ្នកមិនអាចរកពួកគេឃើញនៅកន្លែងណាឡើយ។ មនុស្សបែបនេះគឺមានល្បិចកល និងក្រឡេចក្រឡុច មានចរិតលក្ខណៈទាបថោក ពួកគេគួរឱ្យមើលងាយ គួរឱ្យស្អប់ខ្ពើម និងគួរឱ្យខ្ពើមរអើម!

ការប្រើប្រាស់ការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ ក្នុងការកិបកេងទ្រព្យសម្បត្តិនៃដំណាក់របស់ព្រះជាម្ចាស់ ដើម្បីវិភាគពីការខ្វល់ខ្វាយរបស់ពួកគេចំពោះអត្ថប្រយោជន៍ផ្ទាល់ខ្លួននៅក្នុងគ្រប់ទិដ្ឋភាព អនុញ្ញាតឱ្យយើងមើលឃើញថា មនុស្សទាំងនេះគឺជាអ្នកមិនជឿ ជាអ្នកសម្ភារៈនិយម ជាមនុស្សដែលមានចរិតលក្ខណៈគួរឱ្យមើលងាយ ទាបថោក និងអន់ថយ ជាមនុស្សគួរឱ្យស្អប់ខ្ពើម ហើយមិនមែនជាគោលដៅដែលព្រះជាម្ចាស់នឹងសង្គ្រោះឡើយ។ ការកំណត់និយមន័យនៃមនុស្សបែបនេះ មិនចាំបាច់ត្រូវលើកឡើងដល់កម្រិតដែលថាពួកគេស្អប់ខ្ពើមសេចក្តីពិតនោះទេ យើងអាចមើលពួកគេធ្លុះរួចទៅហើយតាមរយៈភាពជាមនុស្ស និងចរិតលក្ខណៈរបស់ពួកគេ ដូច្នេះ មិនចាំបាច់ទាញវាឱ្យដល់កម្រិតខ្ពស់ដែលទាក់ទងនឹងសេចក្តីពិតឡើយ។ ហេតុដូច្នេះហើយ ទោះបីជានៅក្នុងដំណាក់របស់ព្រះជាម្ចាស់ ឬនៅក្នុងក្រុមមនុស្សណាមួយក៏ដោយ ក៏មនុស្សបែបនេះគួរតែជាមនុស្សដែលទាបថោកបំផុត និងខ្វះចរិតលក្ខណៈបំផុតជានិច្ច។ ជាការពិតណាស់ ប្រសិនបើពួកគេត្រូវវាស់ស្ទង់នៅក្នុងដំណាក់របស់ព្រះជាម្ចាស់ដោយប្រើសេចក្តីពិត នោះពួកគេមើលទៅរឹតតែគួរឱ្យមើលងាយ និងទាបថោកថែមទៀត។ តើអ្នករាល់គ្នាមានឧទាហរណ៍បន្ថែមទៀតនៃការបង្ហាញចេញនេះ ដែលពួកទទឹងនឹងព្រះគ្រីស្ទបង្ហាញដែរឬទេ? (មានអាទទឹងនឹងព្រះគ្រីស្ទម្នាក់បានចាត់ចែងរឿងបោះពុម្ពសៀវភៅសម្រាប់ដំណាក់របស់ព្រះជាម្ចាស់ ហើយគាត់បានកិបកេងតង្វាយរបស់ព្រះជាម្ចាស់រាប់សែនយ័ន តាមរយៈការធ្វើគណនេយ្យក្លែងក្លាយ។ បន្ទាប់ពីគាត់ត្រូវបានស៊ើបអង្កេត គេបានរកឃើញថា មុនពេលគាត់ចាប់ផ្តើមបំពេញភារកិច្ចនេះ គ្រួសាររបស់គាត់មានលុយតិចតួចណាស់ ប៉ុន្តែបន្ទាប់ពីគាត់ចាប់ផ្តើមបំពេញភារកិច្ចនេះ គាត់បានទិញផ្ទះ និងឡាន ប៉ុន្តែរឿងទាំងនេះមិនអាចត្រូវបានពិនិត្យឃើញពីបញ្ជីគណនេយ្យឡើយ។ គ្រួសាររបស់គាត់សុទ្ធតែជាមនុស្សកាចសាហាវណាស់ ដូច្នេះ តង្វាយទាំងនោះមិនអាចទាមទារមកវិញបានទេ។) តើអ្នកដឹកនាំ និងអ្នកធ្វើការមិនមានការទទួលខុសត្រូវដោយផ្ទាល់ចំពោះហេតុការណ៍នេះទេឬ? (មែនហើយ។ ក្រោយមក នៅពេលមានព័ត៌មានលម្អិតបន្ថែមទៀតត្រូវបានលាតត្រដាង គេបានរកឃើញថា អ្នកដឹកនាំ និងអ្នកធ្វើការដែលទទួលខុសត្រូវនៅពេលនោះ មិនដែលត្រួតពិនិត្យបញ្ជីគណនេយ្យដែលអាទទឹងនឹងព្រះគ្រីស្ទនេះគ្រប់គ្រងឡើយ។ ពួកគេបានធ្វេសប្រហែសក្នុងការទទួលខុសត្រូវរបស់ពួកគេ ហើយស្ថានការណ៍នេះគឺបណ្តាលមកពីពួកគេមិនទទួលខុសត្រូវ។ ពួកគេប្រាកដជាមានការទទួលខុសត្រូវដោយផ្ទាល់មែន។) ដូច្នេះ តើអំពើរំលងរបស់ពួកគេគួរតែត្រូវបានកត់ត្រាទុកនៅក្នុងសៀវភៅកំណត់ត្រារបស់ព្រះជាម្ចាស់ដែរឬទេ? (គួរតែកត់ត្រាទុក។) តើមនុស្សទាំងនេះត្រូវបានចាត់ការយ៉ាងដូចម្តេចនៅពេលក្រោយមក? (អ្នកខ្លះត្រូវបានបោសសម្អាតចេញ និងបណ្ដេញចេញ ហើយអ្នកខ្លះកំពុងសងតង្វាយត្រឡប់មកវិញ។) នេះគឺជារបៀបដ៏សមស្របមួយក្នុងការចាត់ការពួកគេ។ អ្នកដឹកនាំ និងអ្នកធ្វើការបានធ្វេសប្រហែសនឹងភារកិច្ចរបស់ពួកគេ ហើយមិនបានបំពេញការទទួលខុសត្រូវក្នុងការមើលការខុសត្រូវរបស់ពួកគេនៅក្នុងរឿងនេះឡើយ។ ជាពិសេស ពួកគេបានប្រើមនុស្សខុស ហើយពួកគេមិនបានខិតខំប្រឹងប្រែងដើម្បីតាមដាន ឬមើលការខុសត្រូវលើបុគ្គលនេះឡើយ ពួកគេមិនអាចរកឃើញបញ្ហាជាមួយបុគ្គលដែលពួកគេកំពុងប្រើប្រាស់នេះឱ្យទាន់ពេលវេលាទេ ដូច្នេះ ផលវិបាកដ៏ធ្ងន់ធ្ងរក៏បានកើតឡើង ដែលបណ្តាលឱ្យតង្វាយរបស់ព្រះជាម្ចាស់ និងទ្រព្យសម្បត្តិនៃដំណាក់របស់ព្រះជាម្ចាស់រងការខាតបង់យ៉ាងធំធេង។ វាគឺជាការទទួលខុសត្រូវរបស់មនុស្សទាំងអស់នេះដែលមានការទទួលខុសត្រូវដោយផ្ទាល់ ហើយអំពើរំលងរបស់ពួកគេគួរតែត្រូវបានកត់ត្រាទុកទាំងអស់។ នេះគឺជាផលវិបាកដ៏អាក្រក់ដែលពួកគេបាននាំមកលើខ្លួនឯង ដោយសារការមិនប្រើប្រាស់បុគ្គលដែលត្រឹមត្រូវសម្រាប់ការងារ ហើយវាបានបណ្តាលឱ្យដំណាក់របស់ព្រះជាម្ចាស់រងការខាតបង់ ហើយនៅទីបំផុត តង្វាយរបស់ព្រះជាម្ចាស់គឺជាតម្លៃដែលត្រូវបានបង់។ ចូរប្រាប់ខ្ញុំមកមើល៍ តើពួកទទឹងនឹងព្រះគ្រីស្ទតែងតែលោភលន់ជានិច្ច ឬមួយក៏គំនិតអាក្រក់ទាំងនេះកើតឡើងចំពោះពួកគេតែនៅពេលដែលពួកគេឃើញរបស់មានតម្លៃប៉ុណ្ណោះ? (ពួកគេតែងតែលោភលន់ជានិច្ច។) នេះហើយជាមូលហេតុដែលនៅពេលសេពគប់ និងប្រាស្រ័យទាក់ទងជាមួយមនុស្សបែបនេះ គេប្រាកដជាអាចរកឃើញភាពលោភលន់ និងបំណងប្រាថ្នារបស់ពួកគេបាន។ ផលវិបាកនេះត្រូវបានបង្កឡើងដោយអ្នកដឹកនាំ និងអ្នកធ្វើការដែលមិនទទួលខុសត្រូវ មិនចេះញែកដឹងពីមនុស្ស មើលមនុស្សមិនច្បាស់ និងប្រើប្រាស់មនុស្សខុស ដូច្នេះហើយ ការទទួលខុសត្រូវក៏ធ្លាក់យ៉ាងធ្ងន់ធ្ងរទៅលើពួកគេ ហើយពួកគេស័ក្តិសមនឹងត្រូវបានបណ្ដេញចេញ។

ពីមុន យើងបានប្រកបគ្នាជំុំវិញទិដ្ឋភាពសំខាន់ៗនៃធម្មជាតិ សារជាតិ និស្ស័យរបស់ពួកទទឹងនឹងព្រះគ្រីស្ទ និងផ្លូវដែលពួកគេដើរតាម។ អ្វីដែលយើងកំពុងប្រកបគ្នា និងវិភាគនៅថ្ងៃនេះ គឺជាការបង្ហាញចេញនៅក្នុងដែននៃភាពជាមនុស្សរបស់ពួកទទឹងនឹងព្រះគ្រីស្ទ ហើយនេះគឺទាក់ទងនឹងជីវិតពិត។ ទោះបីជានេះគឺជាទិដ្ឋភាពតូចតាចមួយក៏ដោយ ក៏វានៅតែអាចជួយមនុស្សឱ្យកំណត់អត្តសញ្ញាណនៃការបង្ហាញចេញមួយចំនួនរបស់ពួកទទឹងនឹងព្រះគ្រីស្ទបានដែរ។ ទាំងនេះក៏ជាលក្ខណៈ សញ្ញា និងនិមិត្តសញ្ញាដ៏ច្បាស់ក្រឡែតមួយចំនួនរបស់ពួកទទឹងនឹងព្រះគ្រីស្ទផងដែរ។ ឧទាហរណ៍៖ អាទទឹងនឹងព្រះគ្រីស្ទម្នាក់ស្រឡាញ់ឋានៈ កេរ្តិ៍ឈ្មោះ លាភសក្ការៈ និងឥទ្ធិពល ហើយគេមានភាពអាត្មានិយម គួរឱ្យមើលងាយ និងកាចសាហាវណាស់ ហើយគេមិនស្រឡាញ់សេចក្តីពិតទេ ដូច្នេះ តើភាពជាមនុស្ស និងចរិតលក្ខណៈរបស់គេមានលក្ខណៈបែបណាទៅ? អ្នកខ្លះនិយាយថា៖ «ទោះបីជាពួកទទឹងនឹងព្រះគ្រីស្ទមួយចំនួនស្រឡាញ់កេរ្តិ៍ឈ្មោះ និងឋានៈក៏ដោយ ក៏ពួកគេមានចរិតលក្ខណៈថ្លៃថ្នូរ និងខ្ពង់ខ្ពស់ដែរ ហើយពួកគេមានមនសិការ និងវិចារណញ្ញាណ»។ តើនេះត្រឹមត្រូវដែរឬទេ? (អត់ទេ វាមិនត្រឹមត្រូវទេ។) ហេតុអ្វីបានជាមិនត្រឹមត្រូវ? ចូរកុំនិយាយអំពីថាតើពួកទទឹងនឹងព្រះគ្រីស្ទមានសារជាតិនិស្ស័យអ្វីឡើយ។ ជាដំបូង ចូរមើលភាពជាមនុស្ស និងចរិតលក្ខណៈរបស់ពួកគេសិន។ ពួកគេប្រាកដជាមិនមែនមនុស្សល្អទេ ពួកគេមិនមែនជាមនុស្សដែលមានសេចក្តីថ្លៃថ្នូរ មនសិការ ឬសេចក្តីទៀងត្រង់ដ៏ខ្ពង់ខ្ពស់ឡើយ ពួកគេរឹតតែមិនមែនជាមនុស្សដែលស្រឡាញ់សេចក្តីពិតទៅទៀត។ តើមនុស្សដែលមានភាពជាមនុស្សបែបនេះអាចដើរតាមផ្លូវត្រូវដែរឬទេ? ប្រាកដជាមិនអាចទេ ពីព្រោះចរិតលក្ខណៈរបស់ពួកគេមិនមានសារជាតិដែលដើរតាមផ្លូវត្រូវឡើយ ដូច្នេះហើយ មនុស្សទាំងនេះមិនអាចស្រឡាញ់សេចក្តីពិតបានជាដាច់ខាត ពួកគេរឹតតែមិនអាចទទួលយកវាបានទៅទៀត។ ដោយវិនិច្ឆ័យតាមចេតនា និងអាកប្បកិរិយាដែលពួកទទឹងនឹងព្រះគ្រីស្ទបំពេញភារកិច្ចរបស់ពួកគេ ចរិតលក្ខណៈ និងភាពជាមនុស្សរបស់ពួកទទឹងនឹងព្រះគ្រីស្ទ ធ្វើឱ្យមនុស្សបដិសេធ និងមានអារម្មណ៍ស្អប់ខ្ពើមចំពោះពួកគេ ហើយពួកគេរឹតតែត្រូវបានព្រះជាម្ចាស់ស្អប់ខ្ពើម និងបដិសេធទៀតផង។ មិនថាពួកគេបំពេញភារកិច្ចអ្វីក៏ដោយ ក៏ពួកគេតែងតែចង់កិបកេងទ្រព្យសម្បត្តិនៃដំណាក់របស់ព្រះជាម្ចាស់ ហើយទូលសូមរង្វាន់ លុយកាក់ របស់របរ និងអត្ថប្រយោជន៍ពីទ្រង់ជានិច្ច។ ហើយតើព្រះជាម្ចាស់ចាត់ទុកពួកគេជាមនុស្សប្រភេទណា? មនុស្សទាំងនេះប្រាកដជាមិនមែនមនុស្សល្អឡើយ។ ដូច្នេះហើយ នៅក្នុងព្រះនេត្ររបស់ព្រះជាម្ចាស់ តើទ្រង់កំណត់និយមន័យមនុស្សបែបនេះយ៉ាងដូចម្តេចទៅ? តើទ្រង់ដាក់ឈ្មោះអ្វីដល់មនុស្សបែបនេះ? មានរឿងមួយដែលត្រូវបានកត់ត្រាទុកនៅក្នុងព្រះគម្ពីរពីយុគសម័យនៃព្រះគុណគឺ៖ យូដាសឧស្សាហ៍លួចលុយពីថង់លុយ ហើយនៅទីបំផុត គាត់ត្រូវបានព្រះជាម្ចាស់ប្រើប្រាស់ដើម្បីបម្រើការមួយ នោះគឺការក្បត់ព្រះអម្ចាស់យេស៊ូវ។ ព្រះអម្ចាស់យេស៊ូវត្រូវបានគេឆ្កាងនៅលើឈើឆ្កាង ហើយយូដាស ដែលបានដើរតួក្នុងការក្បត់ព្រះអម្ចាស់ និងមិត្តភក្តិរបស់គាត់ បានស្លាប់ដោយសារធ្លាយពោះ។ ហេតុដូច្នេះហើយ មនុស្សទាំងនេះដែលកិបកេងទ្រព្យសម្បត្តិនៃដំណាក់របស់ព្រះជាម្ចាស់ និងលួចតង្វាយដែលបានថ្វាយដល់ព្រះជាម្ចាស់ សុទ្ធតែជាយូដាសនៅក្នុងព្រះនេត្ររបស់ព្រះជាម្ចាស់ ដែលអត្ថន័យបង្កប់គឺថា មនុស្សទាំងនេះត្រូវបានព្រះជាម្ចាស់ដាក់ឈ្មោះថាយូដាស។ ទោះបីជាពួកទទឹងនឹងព្រះគ្រីស្ទទាំងនេះ ដែលបច្ចុប្បន្នត្រូវបានថ្កោលទោសថាយូដាស មិនធ្វើរឿងដូចជាការក្បត់ព្រះអម្ចាស់ និងមិត្តភក្តិរបស់ពួកគេដូចដែលយូដាសបានធ្វើក៏ដោយ ក៏សារជាតិធម្មជាតិរបស់ពួកគេគឺដូចគ្នាដែរ។ តើពួកគេមានអ្វីដូចគ្នា? ពួកគេកេងយកប្រយោជន៍ពីតំណែងរបស់ពួកគេ និងឱកាសសម្រាប់ការបំពេញភារកិច្ចរបស់ពួកគេ ដើម្បីលួច និងកិបកេងទ្រព្យសម្បត្តិនៃដំណាក់របស់ព្រះជាម្ចាស់។ នោះហើយជាមូលហេតុដែលមនុស្សទាំងនេះត្រូវបានព្រះជាម្ចាស់ដាក់ឈ្មោះថាយូដាស ហើយពួកគេគឺស្មើនឹងអ្នកដែលបានក្បត់ព្រះអម្ចាស់ និងមិត្តភក្តិរបស់គាត់ដែរ។ ពោលគឺ ពួកទទឹងនឹងព្រះគ្រីស្ទទាំងនេះដែលកិបកេង និងរឹបអូសយកទ្រព្យសម្បត្តិនៃដំណាក់របស់ព្រះជាម្ចាស់ គឺស្មើនឹងយូដាសដែលបានក្បត់ព្រះអម្ចាស់ និងមិត្តភក្តិរបស់គាត់អ៊ីចឹងដែរ ហើយគេមិនចាំបាច់គិតច្រើនទេក្នុងការរកឱ្យឃើញថាតើលទ្ធផលអ្វីដែលកំពុងរង់ចាំមនុស្សបែបនេះនោះ។

២. ការប្រើប្រាស់បងប្អូនប្រុសស្រីឱ្យបម្រើពួកគេ និងធ្វើការឱ្យពួកគេ

ផលប្រយោជន៍ដែលពួកទទឹងនឹងព្រះគ្រីស្ទខិតខំប្រឹងប្រែងដើម្បីទទួលបាន នៅពេលបំពេញភារកិច្ចរបស់ពួកគេ គឺមិនកំណត់តែចំពោះអ្វីដែលយើងបានពិភាក្សារួចមកហើយនោះទេ ពោលគឺលុយកាក់ វត្ថុសម្ភារ ម្ហូបអាហារ និងរបស់របរប្រើប្រាស់ឡើយ វិសាលភាពនៃផលប្រយោជន៍ទាំងនេះគឺធំធេងណាស់។ ឧទាហរណ៍៖ នៅពេលដែលពួកទទឹងនឹងព្រះគ្រីស្ទបំពេញភារកិច្ច ពួកគេកេងប្រវ័ញ្ចបងប្អូនប្រុសស្រីក្រោមលេសបំពេញភារកិច្ចនោះ ដោយឱ្យបងប្អូនប្រុសស្រីបម្រើពួកគេ និងធ្វើការឱ្យពួកគេ ព្រមទាំងបញ្ជាបងប្អូនប្រុសស្រី តើនេះមិនមែនជាផលប្រយោជន៍ដែលពួកទទឹងនឹងព្រះគ្រីស្ទខិតខំប្រឹងប្រែងដើម្បីទទួលបានទេឬ? (មែនហើយ។) មនុស្សមួយចំនួនតែងតែធ្វើអ្វីៗគ្រប់យ៉ាងដោយខ្លួនឯងនៅផ្ទះ មុនពេលពួកគេក្លាយជាអ្នកដឹកនាំពួកជំនុំ ហើយពួកគេមើលទៅហាក់ដូចជាគ្មានមហិច្ឆតា ឬចេតនាអាក្រក់ឡើយ។ ប៉ុន្តែ នៅពេលដែលពួកគេត្រូវបានជ្រើសរើសជាអ្នកដឹកនាំពួកជំនុំ និងទទួលបានឋានៈ តើពួកគេនៅតែធ្វើអ្វីៗគ្រប់យ៉ាងដោយខ្លួនឯងទៀតឬទេ? ពួកគេគិតថា ពួកគេមានភាពខុសប្លែកពីអ្នកដទៃនៅពេលដែលពួកគេទទួលបានឋានៈ ថាពួកគេគួរតែទទួលបានសិទ្ធិពិសេសនៅក្នុងដំណាក់របស់ព្រះជាម្ចាស់ ហើយត្រូវតែរៀនពីរបៀបកៀងគរ «កម្លាំងមហាជន» ដើម្បីរួមគ្នាសម្រេច «ភារកិច្ច» ផ្ទាល់ខ្លួនរបស់ពួកគេ។ រាល់ការងារនៅក្នុងផ្ទះរបស់ពួកគេ ក្លាយជាកិច្ចការដែលស្ថិតនៅក្នុងវិសាលភាពទទួលខុសត្រូវរបស់ពួកជំនុំ ហើយពួកគេបានបែងចែកការងារផ្ទះ និងកិច្ចការប្រចាំថ្ងៃរបស់ពួកគេទៅក្នុងចំណោមបងប្អូនប្រុសស្រី។ ឧទាហរណ៍៖ នៅពេលដែលពួកគេមានការងារមួយចំនួនដែលត្រូវធ្វើនៅក្នុងផ្ទះរបស់ពួកគេ ពួកគេប្រាប់បងប្អូនប្រុសស្រីថា៖ «ខ្ញុំរវល់នឹងកិច្ចការពួកជំនុំប៉ុន្មានថ្ងៃមកនេះ។ តើអ្នករាល់គ្នាមានពេលជួយធ្វើការងារមួយឱ្យខ្ញុំទេ?» មនុស្សបីឬប្រាំនាក់បានស្ម័គ្រចិត្ត ហើយមួយសន្ទុះក្រោយមក ការងារនោះក៏រួចរាល់។ អ្នកដឹកនាំទាំងនេះគិតថា៖ «កម្លាំងច្រើនធ្វើឱ្យការងារកាន់តែស្រួល។ ធ្វើជាអ្នកដឹកនាំគឺល្អណាស់ ខ្ញុំគ្រាន់តែហើបមាត់ភ្លាម គឺមានគេធ្វើឱ្យភ្លាម។ នៅថ្ងៃមុខ រាល់ពេលដែលខ្ញុំមានអ្វីមួយត្រូវធ្វើនៅផ្ទះ ខ្ញុំនឹងឱ្យបងប្អូនប្រុសស្រីមកជួយខ្ញុំ»។ ពេលរឿងនេះចេះតែបន្តទៅមុខ ពួកគេមិនសូវបានបំពេញកិច្ចការរបស់អ្នកដឹកនាំពួកជំនុំប៉ុន្មានទេ ប៉ុន្តែពួកគេបែរជារៀបចំមនុស្សយ៉ាងច្រើនឱ្យទៅធ្វើការនៅផ្ទះរបស់ពួកគេផ្ទាល់ ហើយពួកគេថែមទាំងដាក់បញ្ចូលរឿងនេះទៅក្នុងកាលវិភាគទៀតផង ពួកគេពិតជាអ្នកដឹកនាំពួកជំនុំដែល «រវល់» មែន! ពួកគេមិនដែលមានអ្វីច្រើនត្រូវធ្វើនៅផ្ទះទេ មុនពេលពួកគេក្លាយជាអ្នកដឹកនាំ ប៉ុន្តែបន្ទាប់ពីពួកគេក្លាយជាអ្នកដឹកនាំ ក៏មានការងារកាន់តែច្រើនថែមទៀតដែលត្រូវធ្វើនៅផ្ទះ។ បងប្អូនប្រុសស្រីខ្លះដាំដំណាំឱ្យពួកគេ អ្នកខ្លះស្រោចទឹកដំណាំឱ្យពួកគេ អ្នកខ្លះដាំបន្លែឱ្យពួកគេ អ្នកខ្លះដកស្មៅ អ្នកខ្លះដាក់ជី ហើយអ្នកខ្លះទៀតជួយលក់បន្លែឱ្យពួកគេ រួចប្រគល់ប្រាក់ទាំងអស់ដែលខ្លួនទទួលបានទៅឱ្យអ្នកដឹកនាំនោះ ដោយមិនទុកមួយកាក់មួយសេនសម្រាប់ខ្លួនឯងឡើយ។ បន្ទាប់ពីពួកគេក្លាយជាអ្នកដឹកនាំពួកជំនុំ ជីវិតគ្រួសាររបស់ពួកគេកាន់តែធូរធារ។ មិនថាពួកគេធ្វើអ្វីទេ តែងតែមានមនុស្សគាំទ្រ និងជួយពួកគេជានិច្ច ហើយរាល់ពាក្យសម្ដីរបស់ពួកគេគឺមានឥទ្ធិពលណាស់។ ពួកគេមានអារម្មណ៍សប្បាយរីករាយ និងពេញចិត្តយ៉ាងខ្លាំង ហើយពួកគេកាន់តែគិតថា៖ «ងារជាអ្នកដឹកនាំពួកជំនុំនេះគឺល្អណាស់ ហើយការមានឋានៈគឺអស្ចារ្យមែន។ ប្រសិនបើខ្ញុំខ្វះខាតម្ហូបអាហារនៅផ្ទះ ខ្ញុំគ្រាន់តែនិយាយមួយម៉ាត់ នោះមនុស្សនឹងយកម្ហូបអាហារមកឱ្យខ្ញុំ ហើយអ្នកទាំងនោះថែមទាំងមិនចង់បានប្រាក់ទៀតផង។ ជីវិតនេះពិតជាសុខស្រួលមែន! ខ្ញុំពិតជាត្រូវបានព្រះជាម្ចាស់ប្រទានព្រះពរមែន ដោយសារតែជំនឿរបស់ខ្ញុំ។ នេះគឺជាព្រះពរដ៏ធំធេង ហើយវាពិតជាព្រះគុណរបស់ព្រះជាម្ចាស់មែន! ព្រះជាម្ចាស់ពិតជាអស្ចារ្យណាស់ សូមអរព្រះគុណដល់ព្រះជាម្ចាស់!» រាល់ពេលដែលនរណាម្នាក់បម្រើពួកគេរួចរាល់ ឬត្រូវបានពួកគេបញ្ជា ពួកគេតែងតែ «អរព្រះគុណដល់ព្រះជាម្ចាស់» និង «ទទួលយកវាពីព្រះជាម្ចាស់» ជានិច្ច។ អ្នកដឹកនាំពួកជំនុំដ៏តូចតាចទាំងនេះ អាចប្រើប្រាស់តំណែងរបស់ពួកគេដល់កម្រិតនេះ តើអ្នករាល់គ្នាអាចធ្វើបែបនេះបានទេ? តើអ្នករាល់គ្នាមានសមត្ថភាពធ្វើរឿងបែបនេះដែរឬទេ? ហេតុអ្វីបានជាមនុស្សប្រជែងគ្នាក្លាយជាអ្នកដឹកនាំ? ហេតុអ្វីបានជាពួកគេប្រជែងគ្នាដើម្បីឋានៈ? ប្រសិនបើគ្មានអត្ថប្រយោជន៍អ្វីដែលត្រូវទទួលបានទេ តើមាននរណាម្នាក់ប្រជែងដើម្បីឋានៈដែរឬទេ? ប្រសិនបើឋានៈដែលពួកគេប្រជែងគ្នានោះ មានន័យថាត្រូវពុះពារធ្វើការធ្ងន់ និងធ្វើការដូចជាសត្វពាហនៈ នោះនឹងគ្មាននរណាម្នាក់ខ្វល់ឡើយ។ គឺដោយសារតែមានអត្ថប្រយោជន៍ជាច្រើនដែលអាចទទួលបានពីការមានឋានៈនេះហើយ ទើបមនុស្សខំប្រឹងប្រែងស្ទើរតែបែកក្បាលដើម្បីដណ្ដើម និងប្រជែងយកវា។ ការធ្វើជាអ្នកដឹកនាំពួកជំនុំដ៏តូចតាចម្នាក់ នាំមកនូវផលប្រយោជន៍ដ៏ធំធេងដល់ពួកគេ ហើយវានាំមកនូវភាពងាយស្រួលដ៏អស្ចារ្យ និងអត្ថប្រយោជន៍ជាច្រើនដល់ជីវិតរបស់ពួកគេ តើមនុស្សប្រភេទណាដែលមានឥរិយាបថបែបនេះ? តើគេជាមនុស្សដែលដេញតាមសេចក្ដីពិតឬទេ? តើគេជាមនុស្សដែលមានភាពជាមនុស្ស និងមនសិការឬទេ? តើគេជាមនុស្សដែលមានចិត្តកោតខ្លាចព្រះជាម្ចាស់ឬទេ? (អត់ទេ។) គេជឿថា គេធ្វើជាអ្នកដឹកនាំពួកជំនុំសម្រាប់មនុស្សគ្រប់គ្នា និងសម្រាប់ដំណាក់របស់ព្រះជាម្ចាស់ ហើយគេមិនចាត់ទុកវាជាភារកិច្ចឡើយ។ គេជឿថា រាល់កិច្ចការដែលគេធ្វើក្នុងនាមជាអ្នកដឹកនាំពួកជំនុំ គឺសុទ្ធតែត្រូវបានធ្វើឡើងដោយការលះបង់ជីវិតគ្រួសាររបស់គេ ដូច្នេះ បងប្អូនប្រុសស្រីគួរតែសងគេវិញចំពោះតម្លៃដែលគេបានលះបង់។ ប្រសិនបើគេគ្មានពេលធ្វើការងារផ្ទះទេ នោះបងប្អូនប្រុសស្រីគួរតែជួយគេធ្វើវា។ ប្រសិនបើគេគ្មានពេលធ្វើការនៅឯស្រែចម្ការទេ នោះបងប្អូនប្រុសស្រីគួរតែបង្ហាញខ្លួននៅឯស្រែចម្ការរបស់គេ ហើយធ្វើការងារឱ្យគេ ហាក់ដូចជាបងប្អូនប្រុសស្រីមានកាតព្វកិច្ចត្រូវធ្វើដូច្នេះដែរ។ មិនថាគេបានលះបង់អ្វីខ្លះដោយសារតែការធ្វើជាអ្នកដឹកនាំពួកជំនុំនោះទេ បងប្អូនប្រុសស្រីគួរតែសងគេវិញជាទ្វេដង។ ទាំងនេះគឺជារឿងមួយចំនួនដែលពួកទទឹងនឹងព្រះគ្រីស្ទប្រើប្រាស់បងប្អូនប្រុសស្រីឱ្យបម្រើពួកគេ និងបញ្ជាបងប្អូនប្រុសស្រីឱ្យធ្វើសម្រាប់ជីវិតផ្ទាល់ខ្លួនរបស់ពួកគេ ក្នុងពេលដែលពួកគេកំពុងបំពេញភារកិច្ចរបស់ខ្លួន។ នៅពេលដែលអាទទឹងនឹងព្រះគ្រីស្ទម្នាក់ក្លាយជាអ្នកដឹកនាំ គេដាច់ខាតនឹងមិនបណ្ដោយឱ្យឱកាសបែបនេះកន្លងផុតទៅបានឡើយ ហើយគេដាច់ខាតនឹងមិនឈរមើលអត្ថប្រយោជន៍ទាំងនេះរបូតពីដៃរបស់គេនោះទេ។ ផ្ទុយទៅវិញ ពួកគេធ្វើរឿងផ្ទុយស្រឡះពីនេះ៖ ពួកគេប្រើប្រាស់គ្រប់ពេលវេលា និងចាប់យកគ្រប់ឱកាស ដើម្បីប្រើប្រាស់បងប្អូនប្រុសស្រីឱ្យធ្វើការឱ្យពួកគេ និងប្រើបងប្អូនប្រុសស្រីឱ្យធ្វើការដូចជាសត្វពាហនៈ។ ពួកគេកេងប្រវ័ញ្ចភាពល្ងង់ខ្លៅ និងភាពស្មោះត្រង់របស់បងប្អូនប្រុសស្រី ហើយពួកគេថែមទាំងកេងប្រវ័ញ្ចផ្នត់គំនិតរបស់បងប្អូនប្រុសស្រីដែលស្ម័គ្រចិត្តបំពេញភារកិច្ចរបស់ខ្លួន និងលះបង់ដើម្បីព្រះជាម្ចាស់ ដើម្បីឱ្យបងប្អូនប្រុសស្រីបម្រើពួកគេទៀតផង។ ទន្ទឹមនឹងនេះ ពួកគេក៏ធ្វើពុតបន្លំថាពាក្យសម្ដីខ្លះជាសេចក្ដីពិត ហើយប្រើវាដើម្បីអប់រំបងប្អូនប្រុសស្រី ដើម្បីឱ្យបងប្អូនប្រុសស្រីរៀនពីគំនិតនេះ៖ អ្នកដឹកនាំក៏ជាមនុស្សដែរ អ្នកដឹកនាំក៏មានគ្រួសារដែរ ហើយអ្នកដឹកនាំក៏ត្រូវតែប្រកបជីវភាពដែរ ហើយប្រសិនបើអ្នកដឹកនាំគ្មានពេលចាត់ចែងកិច្ចការក្នុងផ្ទះរបស់ពួកគេទេ នោះបងប្អូនប្រុសស្រីគួរតែចាត់ទុកកិច្ចការទាំងនេះជាភារកិច្ចរបស់ខ្លួន។ បងប្អូនប្រុសស្រីមិនគួរចាំឱ្យអ្នកដឹកនាំសុំឱ្យពួកគេធ្វើរឿងទាំងនេះឡើយ ប៉ុន្តែគួរតែធ្វើរឿងទាំងនេះដែលអ្នកដឹកនាំមិនអាចធ្វើបាន ដោយសកម្ម និងដោយស្ម័គ្រចិត្ត។ បងប្អូនប្រុសស្រីជាច្រើនបម្រើអ្នកដឹកនាំទាំងនេះដោយស្ម័គ្រចិត្ត ក្រោមការបញ្ឆោតសន្ដំចិត្ត និងការលួងលោមបែបនេះ។ នេះគឺជាគោលបំណងដែលពួកទទឹងនឹងព្រះគ្រីស្ទប៉ងចង់សម្រេចបាន តាមរយៈការក្ដោបក្ដាប់អំណាច និងឋានៈ ហើយវាគឺជាកិច្ចការមួយដែលពួកគេចង់អនុវត្ត និងជាផលប្រយោជន៍មួយដែលពួកគេចង់ខិតខំប្រឹងប្រែងដើម្បីទទួលបាន តាមរយៈការក្ដោបក្ដាប់អំណាច និងឋានៈ។ តើមានមនុស្សបែបនេះច្រើនដែរទេ? (មានច្រើន។) មនុស្សទាំងនេះគឺជាពួកសាតាំង។ មនុស្សដែលគ្មានសេចក្ដីពិត និងមិនដើរតាមផ្លូវត្រូវ គឺអាចធ្វើរឿងបែបនេះបាន ទោះបីជាពួកគេមានឋានៈត្រឹមតែបន្តិចបន្តួចក៏ដោយ តើមនុស្សទាំងនេះគួរឱ្យអាណិតដែរទេ? តើអ្នកគិតយ៉ាងណាចំពោះចរិតលក្ខណៈរបស់ពួកគេ? តើពួកគេមានមនសិការ ឬវិចារណញ្ញាណដែរឬទេ?

នៅក្នុងពួកជំនុំខ្លះ មានបងប្អូនប្រុសស្រីដែលជាធម្មតាមិនស្នាក់នៅផ្ទះរបស់ខ្លួនទេ ប៉ុន្តែបែរជាទៅស្នាក់នៅផ្ទះអ្នកដឹកនាំពួកជំនុំរបស់ពួកគេក្នុងរយៈពេលយូរទៅវិញ។ ហេតុអ្វីបានជាពួកគេឧស្សាហ៍ស្នាក់នៅផ្ទះអ្នកដឹកនាំរបស់ពួកគេ? ពីព្រោះចាប់តាំងពីអ្នកដឹកនាំនោះទទួលបានតំណែងជា «អ្នកដឹកនាំ» មក ផ្ទះរបស់អ្នកដឹកនាំនោះត្រូវការអ្នកថែទាំផ្ទះរយៈពេលវែង។ ពួកគេក៏ជ្រើសរើសបងស្រីម្នាក់ ហើយបងស្រីនេះក៏ក្លាយជាអ្នកថែទាំផ្ទះប្រចាំសម្រាប់ផ្ទះរបស់អ្នកដឹកនាំនោះ។ បងស្រីនេះក្លាយជាអ្នកថែទាំផ្ទះ ចុះតើភារកិច្ចរបស់គាត់ក្លាយជាអ្វីទៅវិញ? គាត់មិនបានបំពេញកិច្ចការដែលជាភារកិច្ចរបស់គាត់ ឬកិច្ចការដែលទាក់ទងនឹងពួកជំនុំឡើយ ប៉ុន្តែបែរជាបម្រើសមាជិកគ្រួសារគ្រប់ជំនាន់របស់អ្នកដឹកនាំនោះ ក្នុងការរស់នៅប្រចាំថ្ងៃរបស់ពួកគេទៅវិញ ហើយគាត់មានអារម្មណ៍ថា វាជារឿងត្រឹមត្រូវទាំងស្រុងសម្រាប់គាត់ ក្នុងការចាត់ចែងការងារផ្ទះឱ្យអ្នកដឹកនាំរូបនោះ ហើយគាត់គ្មានការត្អូញត្អែរ ឬសញ្ញាណអ្វីអំពីរឿងនេះឡើយ។ តើនរណាជាអ្នកមានបញ្ហានៅត្រង់នេះ? មិនថាអ្នកដឹកនាំពួកជំនុំមានកិច្ចការត្រូវធ្វើច្រើនប៉ុនណាក៏ដោយ ឬដឹកនាំមនុស្សច្រើនប៉ុនណាក៏ដោយ តើពួកគេពិតជារវល់ខ្លាំងដល់ថ្នាក់ហ្នឹងមែនឬ? តើពួកគេពិតជាមិនអាចចាត់ចែងជីវិតប្រចាំថ្ងៃរបស់ពួកគេបានមែនឬ? ទោះបីជាពួកគេមិនអាចធ្វើបានក៏ដោយ នោះវាជារឿងផ្ទាល់ខ្លួនរបស់ពួកគេប៉ុណ្ណោះ។ តើវាពាក់ព័ន្ធអ្វីនឹងអ្នកដទៃទៅ? ប្រសិនបើបងប្អូនប្រុសស្រីមិនយកចិត្តទុកដាក់ ឬនៅទំនេរ អ្នកដឹកនាំបែបនេះនឹងសម្ដែងអាកប្បកិរិយាមិនល្អដាក់ពួកគេ ហើយឆ្លៀតឱកាសនេះដើម្បី «ប្រកបគ្នាអំពីសេចក្ដីពិត» ជាមួយពួកគេ ហើយដោយសារតែរឿងនេះ បងប្អូនប្រុសស្រីក៏ត្រូវបានលួសកាត់ តើមានរឿងអ្វីកើតឡើងនៅត្រង់នេះ? នៅពេលដែលកម្រាលពូកក្នុងផ្ទះរបស់អ្នកដឹកនាំនោះកខ្វក់ បងប្អូនប្រុសស្រីត្រូវបោកគក់វា នៅពេលដែលផ្ទះរបស់អ្នកដឹកនាំនោះមិនរៀបរយ បងប្អូនប្រុសស្រីត្រូវរៀបចំវាឱ្យមានសណ្ដាប់ធ្នាប់ ហើយបងប្អូនប្រុសស្រីត្រូវចម្អិនអាហារនៅពេលញ៉ាំបាយ។ អ្នកដឹកនាំទាំងនេះក្លាយជាមនុស្សចាំតែស៊ីឥតបានការ ហើយនេះជារបៀបដែលពួកគេប្រព្រឹត្តក្នុងនាមជាអ្នកដឹកនាំ។ នៅពេលដែលមនុស្សបែបនេះមានការបង្ហាញចេញទាំងនេះ និងមានភាពជាមនុស្សបែបនេះ តើពួកគេមានសមត្ថភាពដេញតាមសេចក្ដីពិតដែរឬទេ? (គ្មានទេ។) ហេតុអ្វីក៏គ្មាន? (មនុស្សបែបនេះខ្វះភាពជាមនុស្សខ្លាំងពេក ហើយគួរឱ្យស្អប់ខ្ពើមពេកហើយ។ ពួកគេគ្រាន់តែមិនចាប់អារម្មណ៍នឹងសេចក្ដីពិតតែម្ដង។) ប្រសិនបើពួកគេមិនចាប់អារម្មណ៍នឹងសេចក្ដីពិតទេ ហេតុអ្វីបានជាពួកគេក្លាយជាអ្នកដឹកនាំ? (ពួកគេធ្វើដូច្នេះ ដើម្បីដេញតាមកេរ្តិ៍ឈ្មោះ និងឋានៈ ហើយដើម្បីបង្ហាញពីខ្លួនឯង។) អ្នករាល់គ្នាមិនអាចពន្យល់វាឱ្យបានច្បាស់ទេ មែនទេ? តើមនុស្សប្រភេទណាដែលអាចកេងប្រវ័ញ្ចបងប្អូនប្រុសស្រី ឱ្យធ្វើការឱ្យពួកគេ និងបម្រើពួកគេបាន? តើនេះមិនមែនជាលក្ខណៈសម្គាល់ដ៏ច្បាស់ក្រឡែតមួយរបស់ពួកទទឹងនឹងព្រះគ្រីស្ទទេឬ? ការស្វែងរកតែផលប្រយោជន៍ផ្ទាល់ខ្លួននៅក្នុងគ្រប់យ៉ាងទាំងអស់ ខ្វល់ខ្វាយតែពីការចំណេញ និងការខាតបង់របស់ខ្លួន ហើយមិនគិតគូរថាតើការប្រព្រឹត្តតាមរបៀបនេះស្របតាមសេចក្ដីពិតឬអត់ ថាតើវាមានភាពជាមនុស្សឬអត់ ថាតើវាធ្វើឱ្យព្រះជាម្ចាស់សព្វព្រះហឫទ័យឬអត់ ថាតើបងប្អូនប្រុសស្រីអាចទទួលបានផលប្រយោជន៍ ឬការធ្វើឱ្យស្អាងឡើងណាមួយពីវាឬអត់នោះទេ ពួកគេមិនគិតគូរពីរឿងទាំងនេះឡើយ ប៉ុន្តែគិតតែពីការចំណេញ និងការខាតបង់របស់ខ្លួន និងថាតើពួកគេអាចទទួលបានផលប្រយោជន៍ជាក់ស្ដែងឬអត់ប៉ុណ្ណោះ។ នេះហើយគឺជាផ្លូវដែលពួកទទឹងនឹងព្រះគ្រីស្ទដើរតាម ហើយវាគឺជាចរិតលក្ខណៈរបស់ពួកទទឹងនឹងព្រះគ្រីស្ទ។ នេះគឺជាមនុស្សមួយប្រភេទដែលមានឋានៈ។ មនុស្សមួយចំនួនគ្មានឋានៈទេ ហើយបំពេញភារកិច្ចធម្មតា ប៉ុន្តែនៅពេលដែលពួកគេទទួលបានលក្ខណៈសម្បត្តិខ្លះ ពួកគេក៏ចង់ឱ្យអ្នកដទៃបម្រើពួកគេដែរ។ មនុស្សមួយចំនួនបំពេញភារកិច្ចដែលប្រថុយប្រថានខ្លះ ហើយក៏ចង់បញ្ជាអ្នកដទៃឱ្យបម្រើពួកគេដែរ។ ក៏មានអ្នកខ្លះដែលបំពេញភារកិច្ចពិសេស ហើយចាត់ទុកភារកិច្ចរបស់ពួកគេជាលក្ខខណ្ឌមូលដ្ឋាន ជាថ្នូរសម្រាប់តថ្លៃ និងជាដើមទុនមួយប្រភេទ ដើម្បីឱ្យបងប្អូនប្រុសស្រីបម្រើពួកគេ។ ឧទាហរណ៍៖ មនុស្សមួយចំនួនចេះជំនាញវិជ្ជាជីវៈពិសេស ដែលអ្នកដទៃមិនទាន់បានរៀន ឬមិនទាន់ចាប់យល់។ នៅពេលដែលពួកគេចាប់ផ្ដើមបំពេញភារកិច្ចនៅក្នុងដំណាក់របស់ព្រះជាម្ចាស់ ដែលទាក់ទងនឹងជំនាញវិជ្ជាជីវៈទាំងនេះ ពួកគេគិតថា ពួកគេខុសប្លែកពីអ្នកដទៃ ថាពួកគេកំពុងត្រូវបានដាក់ក្នុងតំណែងដ៏សំខាន់មួយនៅក្នុងដំណាក់របស់ព្រះជាម្ចាស់ ថាឥឡូវនេះពួកគេស្ថិតនៅថ្នាក់លើ ហើយពួកគេមានអារម្មណ៍ជាពិសេសថា តម្លៃរបស់ពួកគេបានកើនឡើងទ្វេដង ហើយថាពួកគេជាមនុស្សគួរឱ្យគោរព។ ហេតុដូច្នេះហើយ ពួកគេគិតថា មានកិច្ចការខ្លះដែលពួកគេមិនចាំបាច់ធ្វើដោយខ្លួនឯងទេ ថាវាជារឿងធម្មតាទៅហើយក្នុងការបញ្ជាអ្នកដទៃឱ្យបម្រើពួកគេដោយគ្មានប្រាក់កម្រៃ នៅពេលនិយាយដល់កិច្ចការប្រចាំថ្ងៃ ដូចជាការយកម្ហូបអាហារមកឱ្យពួកគេ ឬការបោកគក់សម្លៀកបំពាក់ឱ្យពួកគេ។ ថែមទាំងមានអ្នកខ្លះប្រើលេសថា ពួកគេរវល់នឹងភារកិច្ចរបស់ខ្លួន ដើម្បីឱ្យបងប្អូនប្រុសស្រីធ្វើនេះធ្វើនោះឱ្យពួកគេទៀតផង។ ក្រៅពីរឿងដែលពួកគេត្រូវតែធ្វើដោយខ្លួនឯងដាច់ខាត រាល់អ្វីៗផ្សេងទៀតដែលពួកគេអាចឱ្យអ្នកដទៃបម្រើពួកគេ ឬអាចបញ្ជាអ្នកដទៃឱ្យធ្វើ គឺពួកគេឱ្យអ្នកដទៃធ្វើទាំងអស់។ ហេតុអ្វីបានជាដូច្នេះ? ពួកគេគិតថា៖ «ខ្ញុំមានដើមទុន ខ្ញុំគួរឱ្យគោរព ខ្ញុំជាមនុស្សមានទេពកោសល្យដ៏កម្រនៅក្នុងដំណាក់របស់ព្រះជាម្ចាស់ ខ្ញុំបំពេញភារកិច្ចពិសេស ហើយខ្ញុំគឺជាមនុស្សចម្បងដែលទទួលបានការបណ្ដុះបណ្ដាលពីដំណាក់របស់ព្រះជាម្ចាស់។ គ្មានអ្នករាល់គ្នាណាម្នាក់ពូកែដូចខ្ញុំទេ អ្នករាល់គ្នាសុទ្ធតែនៅកម្រិតទាបជាងខ្ញុំ។ ខ្ញុំអាចផ្ដល់ការរួមចំណែកយ៉ាងពិសេសដល់ដំណាក់របស់ព្រះជាម្ចាស់ ហើយអ្នករាល់គ្នាមិនអាចធ្វើបានទេ។ ហេតុដូច្នេះហើយ អ្នករាល់គ្នាគួរតែបម្រើខ្ញុំ»។ តើនេះមិនមែនជាការទាមទារដ៏ហួសហេតុ និងគ្មានភាពអៀនខ្មាសទេឬ? មនុស្សគ្រប់គ្នាសុទ្ធតែលាក់ទុកនូវការទាមទារទាំងនេះនៅក្នុងចិត្តរបស់ពួកគេ ប៉ុន្តែជាការពិតណាស់ ពួកទទឹងនឹងព្រះគ្រីស្ទកាន់តែទាមទាររឿងទាំងនេះដោយឥតប្រណី និងគ្មានភាពអៀនខ្មាសទៅទៀត ហើយមិនថាអ្នកប្រកបគ្នាអំពីសេចក្ដីពិតជាមួយពួកគេយ៉ាងណាក៏ដោយ ក៏ពួកគេនឹងមិនបោះបង់វាចោលឡើយ។ មនុស្សធម្មតាក៏មានការបង្ហាញចេញរបស់ពួកទទឹងនឹងព្រះគ្រីស្ទទាំងនេះផងដែរ ហើយប្រសិនបើពួកគេមានទេពកោសល្យបន្តិចបន្តួច ឬផ្ដល់ការរួមចំណែកបន្តិចបន្តួចមួយចំនួន ពួកគេជឿថា ពួកគេស័ក្តិសមនឹងទទួលបានសិទ្ធិពិសេសមួយចំនួន។ ពួកគេមិនបោកគក់សម្លៀកបំពាក់ និងស្រោមជើងរបស់ខ្លួនឯងទេ ហើយឱ្យអ្នកដទៃធ្វើរឿងនេះឱ្យពួកគេ ព្រមទាំងធ្វើការទាមទារមិនសមហេតុផលមួយចំនួនដែលផ្ទុយនឹងភាពជាមនុស្ស ពួកគេពិតជាខ្វះវិចារណញ្ញាណខ្លាំងណាស់! គំនិត និងការទាមទារទាំងនេះដែលមនុស្សមាន គឺមិនស្ថិតក្នុងដែននៃភាពមានវិចារណញ្ញាណឡើយ។ បើនិយាយឱ្យស្រាល គឺវាមិនស្របតាមស្តង់ដានៃភាពជាមនុស្ស និងមនសិការទេ ហើយបើនិយាយឱ្យធ្ងន់ វាមិនស្របតាមសេចក្ដីពិតឡើយ។ ការបង្ហាញចេញទាំងនេះ សុទ្ធតែអាចចាត់ចូលក្នុងប្រភេទនៃពួកទទឹងនឹងព្រះគ្រីស្ទ ដែលខិតខំប្រឹងប្រែងដើម្បីផលប្រយោជន៍ផ្ទាល់ខ្លួនរបស់ពួកគេ។ មនុស្សគ្រប់រូបដែលមាននិស្ស័យពុករលួយ សុទ្ធតែអាចធ្វើរឿងទាំងនេះបាន ហើយពួកគេក៏ហ៊ានធ្វើរឿងទាំងនេះផងដែរ។ ប្រសិនបើនរណាម្នាក់មានទេពកោសល្យ និងដើមទុនបន្តិចបន្តួច ហើយបានផ្ដល់ការរួមចំណែកខ្លះ នោះគេចង់កេងប្រវ័ញ្ចអ្នកដទៃ គេចង់ប្រើឱកាសនៃការបំពេញភារកិច្ចរបស់ខ្លួន ដើម្បីខិតខំប្រឹងប្រែងរកផលប្រយោជន៍ផ្ទាល់ខ្លួន គេចង់បានអ្វីៗដែលត្រូវបានរៀបចំស្រាប់ៗសម្រាប់គេ ហើយចង់រីករាយនឹងសេចក្ដីសុខ និងសិទ្ធិពិសេសដែលកើតចេញពីការបញ្ជាអ្នកដទៃឱ្យបម្រើពួកគេ។ ថែមទាំងមានអ្នកខ្លះដែលលះបង់គ្រួសារ និងការងាររបស់ពួកគេដើម្បីបំពេញភារកិច្ច ហើយក្នុងអំឡុងពេលនេះ ពួកគេមានជំងឺបន្តិចបន្តួច ហើយក៏បណ្ដាលឱ្យមានអារម្មណ៍មួម៉ៅ ហើយត្អូញត្អែរថា គ្មាននរណាម្នាក់ខ្វល់ខ្វាយ ឬមើលថែពួកគេឡើយ។ អ្នកកំពុងតែបំពេញភារកិច្ចសម្រាប់ខ្លួនឯង អ្នកកំពុងតែបំពេញភារកិច្ចផ្ទាល់ខ្លួន និងកំពុងតែបំពេញការទទួលខុសត្រូវផ្ទាល់ខ្លួនរបស់អ្នក តើនេះមានពាក់ព័ន្ធអ្វីនឹងអ្នកដទៃទៅ? ទោះបីជាគេបំពេញភារកិច្ចអ្វីក៏ដោយ គឺមិនដែលធ្វើឡើងដើម្បីអ្នកដទៃ ឬដើម្បីបម្រើការឱ្យអ្នកដទៃឡើយ ដូច្នេះហើយ គ្មាននរណាម្នាក់មានកាតព្វកិច្ចណាមួយត្រូវបម្រើអ្នកដទៃដោយគ្មានការតបស្នង ឬត្រូវឱ្យអ្នកដទៃបញ្ជាឡើយ។ តើនេះមិនមែនជាសេចក្ដីពិតទេឬ? (ជាសេចក្ដីពិត។) ទោះបីជាព្រះជាម្ចាស់តម្រូវឱ្យមនុស្សមានសេចក្ដីស្រឡាញ់ ហើយឱ្យពួកគេមានភាពអត់ធ្មត់ និងអត់ឱនចំពោះអ្នកដទៃក៏ដោយ ក៏គេមិនអាចទាមទារដោយអត្តនោម័តឱ្យអ្នកដទៃធ្វើបែបនេះបានដែរ ហើយការធ្វើបែបនេះគឺជារឿងគ្មានវិចារណញ្ញាណឡើយ។ ប្រសិនបើនរណាម្នាក់អាចអត់ឱន និងអត់ធ្មត់ចំពោះអ្នក ហើយបង្ហាញសេចក្ដីស្រឡាញ់ចំពោះអ្នក ដោយមិនបាច់ឱ្យអ្នកទាមទារ នោះវាអាស្រ័យលើពួកគេទេ។ ក៏ប៉ុន្តែ ប្រសិនបើបងប្អូនប្រុសស្រីបម្រើអ្នក ដោយសារតែអ្នកទាមទារពីពួកគេ ប្រសិនបើពួកគេត្រូវអ្នកបញ្ជាទាំងបង្ខំ និងកេងប្រវ័ញ្ច ឬបម្រើអ្នកដោយសារតែអ្នកបោកបញ្ឆោតពួកគេ នោះអ្នកមានបញ្ហាហើយ។ ថែមទាំងមានអ្នកខ្លះឆ្លៀតឱកាសនៃការបំពេញភារកិច្ចរបស់ខ្លួន ហើយឧស្សាហ៍យកវាធ្វើជាលេស ដើម្បីគាបទាររបស់របរពីបងប្អូនប្រុសស្រីដែលមានទ្រព្យធនមួយចំនួន ដោយឱ្យបងប្អូនប្រុសស្រីទិញនេះទិញនោះ និងបម្រើការឱ្យពួកគេទៀតផង។ ឧទាហរណ៍៖ ប្រសិនបើពួកគេត្រូវការសម្លៀកបំពាក់បន្ថែម ពួកគេនិយាយទៅកាន់បងប្អូនប្រុសស្រីណាម្នាក់ថា៖ «អ្នកចេះកាត់ដេរសម្លៀកបំពាក់ តើមែនទេ? ទៅកាត់ដេរសម្លៀកបំពាក់ឱ្យខ្ញុំមួយកំប្លេមក»។ បងប្អូនប្រុស ឬបងប្អូនស្រីនោះក៏និយាយថា៖ «អ៊ីចឹង ដកលុយរបស់អ្នកមក។ អ្នកទិញក្រណាត់មក ហើយខ្ញុំនឹងកាត់ដេរឱ្យអ្នក»។ ពួកគេមិនដកលុយរបស់ខ្លួនទេ ប៉ុន្តែបែរជាបង្ខិតបង្ខំបងប្អូនប្រុស ឬបងប្អូនស្រីនោះឱ្យទិញក្រណាត់ឱ្យពួកគេទៅវិញ តើធម្មជាតិនៃទង្វើនេះមិនមានភាពបោកបញ្ឆោតទេឬ? ការកេងប្រវ័ញ្ចទំនាក់ទំនងរវាងបងប្អូនប្រុសស្រី ការកេងប្រវ័ញ្ចដើមទុនរបស់ខ្លួន ការកេងប្រវ័ញ្ចឱកាសនៃការបំពេញភារកិច្ចរបស់ខ្លួន ដើម្បីទាមទារការបម្រើ និងសិទ្ធិពិសេសគ្រប់បែបយ៉ាងពីបងប្អូនប្រុសស្រី ដើម្បីបញ្ជាបងប្អូនប្រុសស្រីឱ្យធ្វើការឱ្យពួកគេ ទាំងនេះសុទ្ធតែជាការបង្ហាញចេញនូវចរិតលក្ខណៈទាបថោករបស់ពួកទទឹងនឹងព្រះគ្រីស្ទ។ តើមនុស្សបែបនេះអាចដេញតាមសេចក្ដីពិតបានទេ? តើពួកគេអាចផ្លាស់ប្ដូរបានដែរឬទេ? (មិនអាចទេ។) ពេលឮខ្ញុំប្រកបគ្នាបែបនេះ ប្រហែលជាមនុស្សមួយចំនួននឹងដឹងខ្លួនថា ការធ្វើរឿងទាំងនេះគឺជារឿងមិនល្អ ហើយអាចទប់ខ្លួនឯងបានបន្តិចបន្តួច ប៉ុន្តែ តើការទប់ខ្លួនឯង គឺស្មើនឹងការអាចស្វែងរក និងអនុវត្តសេចក្ដីពិតដែរឬទេ? ការទប់ខ្លួនឯង គ្រាន់តែជាការដឹងខ្លួន និងមានការខ្វល់ខ្វាយពីមុខមាត់ និងភាពអួតអាងរបស់ខ្លួនប៉ុណ្ណោះ។ បន្ទាប់ពីឮខ្ញុំធ្វើការវែកញែកនេះ មនុស្សទាំងនេះឃើញពីភាពធ្ងន់ធ្ងរនៃបញ្ហា ហើយដឹងខ្លួនថា ពួកគេមិនអាចភ្លាត់ស្នៀតម្ដងទៀតបានទេ ហើយថាពួកគេនឹងត្រូវបានលាតត្រដាង និងបដិសេធចោល ប្រសិនបើពួកគេបណ្ដោយឱ្យបងប្អូនប្រុសស្រីញែកដឹងពីពួកគេ។ ការដឹងខ្លួនរបស់ពួកគេមានត្រឹមតែចំណុចនេះប៉ុណ្ណោះ ប៉ុន្តែបំណងប្រាថ្នា និងភាពលោភលន់របស់ពួកគេ មិនអាចលុបបំបាត់ចេញពីចិត្តរបស់ពួកគេបានឡើយ។

មនុស្សមួយចំនួនគិតថា៖ «ខ្ញុំពុះពារធ្វើការធ្ងន់ដើម្បីដំណាក់របស់ព្រះជាម្ចាស់ ខ្ញុំបានផ្ដល់ការរួមចំណែកយ៉ាងច្រើនដល់ដំណាក់របស់ព្រះជាម្ចាស់ ខ្ញុំបំពេញភារកិច្ចមួយដែលគ្មាននរណាម្នាក់អាចជំនួសខ្ញុំបានឡើយ។ នៅពេលដែលខ្ញុំមានតម្រូវការ បងប្អូនប្រុសស្រី និងដំណាក់របស់ព្រះជាម្ចាស់ មានកាតព្វកិច្ចត្រូវលូកដៃជួយខ្ញុំ ដើម្បីបំពេញតាមការទាមទាររបស់ខ្ញុំ។ គ្រប់ពេលវេលា ពួកគេគួរតែបម្រើខ្ញុំដោយគ្មានលក្ខខណ្ឌ និងដោយគ្មានការតបស្នង»។ តើនេះមិនមែនជារបៀបគិតដ៏គួរឱ្យខ្មាសអៀនទេឬ? តើនេះមិនមែនជាការបង្ហាញចេញនូវចរិតលក្ខណៈទាបថោកទេឬ? ឧទាហរណ៍៖ ពេលខ្លះមនុស្សគ្រប់គ្នាក៏មានជំងឺ ប៉ុន្តែនៅពេលមនុស្សមួយចំនួនមានជំងឺ ពួកគេមិនដែលដើរប្រាប់អ្នកដទៃពីរឿងនេះឡើយ ប៉ុន្តែបែរជាបន្តបំពេញភារកិច្ចរបស់ខ្លួនតាមដែលគួរធ្វើទៅវិញ។ គ្មាននរណាម្នាក់ដឹង ឬខ្វល់ខ្វាយពីពួកគេទេ ហើយពួកគេក៏មិនត្អូញត្អែរពីក្រោយខ្នង ឬពន្យារពេលភារកិច្ចរបស់ពួកគេដែរ។ ក៏ប៉ុន្តែ មនុស្សមួយចំនួនធ្វើពុតជាឈឺ សូម្បីតែពេលពួកគេមិនឈឺក៏ដោយ ពួកគេធ្វើខ្លួនដូចជាអធិរាជិនី ឬអភិជន ដោយព្យាយាមគ្រប់មធ្យោបាយដើម្បីឱ្យមនុស្សបម្រើពួកគេ និងធ្វើអ្វីៗគ្រប់យ៉ាងដែលអាចធ្វើទៅបាន ដើម្បីទទួលបានសិទ្ធិពិសេស។ ពួកគេធ្វើពុតជាឈឺនៅពេលពួកគេមិនឈឺ ហើយប្រសិនបើពួកគេពិតជាឈឺមែន នោះវាកាន់តែគួឱ្យរំខានទៅទៀត ព្រោះនរណាទៅដឹងថា ពេលនោះមានមនុស្សប៉ុន្មាននាក់នឹងត្រូវរងទុក្ខនៅក្រោមដៃពួកគេ ហើយត្រូវពួកគេបញ្ជាឱ្យធ្វើនេះធ្វើនោះ។ វាគឺជារឿងអកុសលដែលធ្លាក់មកលើមនុស្សគ្រប់គ្នា នៅពេលដែលមនុស្សបែបនេះមានជំងឺ។ អ្នកខ្លះរម្ងាស់ស៊ុបមាន់ឱ្យពួកគេ អ្នកខ្លះគក់ច្របាច់ឱ្យពួកគេ អ្នកខ្លះបញ្ចុកអាហារពួកគេ ហើយអ្នកខ្លះទៀតគ្រាពួកគេដើរ តើមិនមានមនុស្សជាច្រើនរងទុក្ខទេឬ? (មែនហើយ។) ដើមឡើយ វាគ្រាន់តែជាជំងឺធម្មតា និងស្រាលប៉ុណ្ណោះ ប៉ុន្តែពួកគេត្រូវធ្វើពុតថាវាជាជំងឺធ្ងន់ធ្ងរដែលមិនអាចព្យាបាលបាន ហេតុអ្វីបានជាពួកគេត្រូវធ្វើពុត? ពួកគេធ្វើដូច្នេះ ដើម្បីបញ្ឆោតបងប្អូនប្រុសស្រីឱ្យបម្រើការឱ្យពួកគេ ឱ្យមើលថែ និងបម្រើពួកគេ។ តើមនុស្សទាំងនេះមិនគួរឱ្យខ្មាសអៀនទេឬ? (មែនហើយ។) តើមានមនុស្សបែបនេះច្រើនដែរទេ? តើអ្នករាល់គ្នាមិនមែនសុទ្ធតែបែបនេះទេឬ? (ខ្ញុំមិនទាន់បានសម្គាល់ឃើញចំណុចនេះនៅក្នុងខ្លួនខ្ញុំនៅឡើយទេ។) ប្រសិនបើអ្នករាល់គ្នាមិនទាន់បានសម្គាល់ឃើញចំណុចនេះទេ នោះបញ្ជាក់ថា ជាធម្មតា អ្នករាល់គ្នាមិនបានពិនិត្យពិច័យឥរិយាបថរបស់ខ្លួននៅក្នុងជីវិតប្រចាំថ្ងៃឡើយ អ្នករាល់គ្នាមិនបានពិនិត្យពិច័យគំនិត និងសារជាតិធម្មជាតិរបស់អ្នករាល់គ្នាទេ ហើយអ្នករាល់គ្នាមិនទទួលយកការពិនិត្យពិច័យរបស់ព្រះជាម្ចាស់ឡើយ។ មនុស្សមួយចំនួនហត់នឿយបន្តិចបន្តួចខណៈពេលកំពុងបំពេញភារកិច្ចរបស់ខ្លួន ហើយមិនសូវបានដេកបន្តិចបន្តួចនៅពេលយប់ ពួកគេក៏ធ្វើដូចជានេះគឺជារឿងធំដុំណាស់អ៊ីចឹង។ នៅពេលពួកគេក្រោកពីគេងនៅព្រឹកបន្ទាប់ ពួកគេត្អូញត្អែរថា៖ «យប់មិញ ខ្ញុំមិនបានគេងសូម្បីតែបន្តិច។ ខ្ញុំរវល់នឹងភារកិច្ចរបស់ខ្ញុំខ្លាំងណាស់ប៉ុន្មានថ្ងៃមកនេះ រហូតដល់ថ្នាក់ហត់ពេកគេងមិនលក់។ ប្រញាប់ឡើង រកនរណាម្នាក់មកគក់ច្របាច់ឱ្យខ្ញុំមក!» តាមពិតទៅ ពួកគេបានគេងដល់ទៅប្រាំមួយម៉ោងឯណោះ។ បញ្ហាអ្វីក៏ដោយដែលពួកគេមាន ពួកគេតែងតែទម្លាក់កំហុសទៅលើភារកិច្ចរបស់ពួកគេជានិច្ច មិនថាពួកគេហត់នឿយ រងទុក្ខ ឬឈឺថ្កាត់ និងមានអារម្មណ៍មិនស្រួលខ្លួននោះទេ ពួកគេតែងតែទម្លាក់កំហុសពីរឿងទាំងនេះទៅលើភារកិច្ចរបស់ពួកគេ។ ហេតុអ្វីបានជាពួកគេទម្លាក់កំហុសទៅលើភារកិច្ចរបស់ពួកគេ? គឺគ្រាន់តែដើម្បីទទួលបានអត្ថប្រយោជន៍ខ្លះ ធ្វើឱ្យមនុស្សគ្រប់គ្នាអាណិតអាសូរពួកគេ ហើយបន្ទាប់មក ពួកគេអាចមានលេសត្រឹមត្រូវក្នុងការសុំឱ្យអ្នកដទៃបម្រើ និងមើលថែពួកគេ។ តើមនុស្សដែលតែងតែចង់ធ្វើខ្លួនដូចជាអធិរាជ និងអធិរាជិនី ហើយចង់ឱ្យអ្នកដទៃបម្រើពួកគេ ជាមនុស្សប្រភេទណាទៅ? មនុស្សទាំងនេះមានចរិតលក្ខណៈទាបថោក ហើយពួកគេគួរឱ្យស្អប់ខ្ពើមណាស់។ នៅពេលមនុស្សមួយចំនួនមានអារម្មណ៍មិនស្រួលខ្លួនបន្តិចបន្តួច ហើយជួនកាលមិនអាចញ៉ាំអាហារបាន ពួកគេធ្វើដូចវាជារឿងធ្ងន់ធ្ងរខ្លាំងណាស់អ៊ីចឹង ពួកគេធ្វើឱ្យក្លាយជារឿងធំដុំ ហើយប្រញាប់រកនរណាម្នាក់មកគក់ច្របាច់ឱ្យពួកគេភ្លាម។ នៅពេលការគក់ច្របាច់ធ្វើឱ្យពួកគេឈឺបន្តិចបន្តួច ពួកគេស្រែកឡូឡា និងគំហកយ៉ាងខ្លាំង ដែលមានន័យថា៖ «សូម្បីតែទទួលការគក់ច្របាច់ ក៏ជាការរងទុក្ខសម្រាប់ខ្ញុំដែរ។ ប្រសិនបើព្រះជាម្ចាស់មិនប្រទានរង្វាន់ដល់ខ្ញុំ និងមិនប្រោសឱ្យខ្ញុំគ្រប់លក្ខណ៍ទេ នោះខ្ញុំនឹងពិតជាខាតបង់ធំហើយ!» នៅពេលពួកគេស៊ូទ្រាំនូវការរងទុក្ខបន្តិចបន្តួច និងលះបង់បន្តិចបន្តួច ពួកគេចង់ប្រកាសប្រាប់ពិភពលោកទាំងមូល ដើម្បីឱ្យមនុស្សគ្រប់គ្នានៅលើផែនដីបានដឹង។ តើអ្នកមិនមែនបំពេញភារកិច្ចសម្រាប់ខ្លួនឯងទេឬ? តើអ្នកមិនមែនបំពេញភារកិច្ចនៅចំពោះព្រះជាម្ចាស់ទេឬ? តើអ្នកប្រកាសប្រាប់ពីការរងទុក្ខរបស់អ្នកដល់មនុស្សម្នាដើម្បីអ្វីទៅ? តើនេះមិនមែនជារឿងរាក់កំផែលទេឬ? មនុស្សបែបនេះមានចរិតលក្ខណៈទាបថោក ហើយពួកគេគួរឱ្យស្អប់ខ្ពើមខ្លាំងណាស់! តើមនុស្សទាំងនេះមានភាពទាបថោកក្នុងរឿងអ្វីផ្សេងទៀត? ពួកគេក៏បង្ហាញពីទម្លាប់ និងចរិតលក្ខណៈប្លែកៗមួយចំនួនផងដែរ ដោយសង្ឃឹមថាឱ្យមនុស្សម្នាដឹងថា ពួកគេមានភាពខុសប្លែកពីអ្នកដទៃ និងមានតម្លៃក្រៃលែង ហើយត្រូវការការមើលថែ និងការការពារយ៉ាងខ្លាំង។ ឧទាហរណ៍៖ នៅពេលនរណាម្នាក់និយាយថា គេមិនសូវឃ្លានអាហារ និងមិនអាចញ៉ាំអ្វីបានទេ មនុស្សបែបនេះនឹងឱបពោះរបស់ខ្លួន ហើយនិយាយថា គេក៏មានក្រពះមិនល្អដែរ ប៉ុន្តែគេនៅតែតស៊ូបំពេញភារកិច្ចរបស់ខ្លួន ហើយបញ្ជានរណាម្នាក់ឱ្យប្រញាប់យកថ្នាំក្រពះខ្លះមកឱ្យគេ។ ក៏មានមនុស្សម្នាក់ដែលខ្ញុំបានប្រាប់ថា៖ «អ្នកឃើញទេ ខ្ញុំអាចញ៉ាំបានតែអាហារតិចតួចប៉ុណ្ណោះ ហើយក្រពះរបស់ខ្ញុំមិនអាចទ្រាំទ្រនឹងអាហារ និងភេសជ្ជៈត្រជាក់ៗបានទេ»។ នៅពេលបុគ្គលនេះឮខ្ញុំនិយាយបែបនេះ គាត់ក៏ឆ្លើយតបថា៖ «ក្រពះរបស់អ្នកមិនអាចទ្រាំទ្រនឹងរបស់ត្រជាក់ៗបានទេឬ? ខ្ញុំក៏អ៊ីចឹងដែរ»។ ខ្ញុំបានសួរថា៖ «តើក្រពះរបស់អ្នកមិនអាចទ្រាំទ្រនឹងរបស់ត្រជាក់ៗយ៉ាងម៉េចទៅ?» គាត់បាននិយាយថា៖ «ឱ្យតែខ្ញុំត្រូវត្រជាក់ភ្លាម គឺឈឺពោះតែម្ដង វាពិតជាមិនអាចទ្រាំទ្រនឹងរបស់ត្រជាក់ៗបានមែន»។ ពេលកំពុងនិយាយបែបនេះ គាត់ក៏បកចេកមួយផ្លែ ហើយលេបត្របាក់ចូលពោះតែពីរឬបីម៉ាត់ប៉ុណ្ណោះ។ ខ្ញុំបាននិយាយថា៖ «ក្រពះរបស់អ្នកពិតជាមិនអាចទ្រាំទ្រនឹងរបស់ត្រជាក់ៗបានទាល់តែសោះមែនហើយ ដោយអ្នកលេបត្របាក់ចេកនោះត្រឹមតែពីរឬបីម៉ាត់ប៉ុណ្ណោះ។ តើក្រពះរបស់អ្នកពិតជាមិនអាចទ្រាំទ្រនឹងរបស់ត្រជាក់ៗបានមែនឬ?» តើមនុស្សបែបនេះមិនមែនគ្មានភាពអៀនខ្មាស និងគ្មានភាពមានវិចារណញ្ញាណទេឬ? ប្រសិនបើមនុស្សម្នាក់ខ្វះភាពមានវិចារណញ្ញាណ និងក្ដីខ្មាសអៀននៅក្នុងភាពជាមនុស្សធម្មតារបស់គេ នោះគេមិនមែនជាមនុស្សទាល់តែសោះ ប៉ុន្តែគឺជាសត្វតិរច្ឆាន។ សត្វតិរច្ឆានមិនអាចយល់សេចក្ដីពិតបានទេ ហើយពួកវាមិនមានសេចក្ដីទៀងត្រង់ សេចក្ដីថ្លៃថ្នូរ មនសិការ និងវិចារណញ្ញាណនៃភាពជាមនុស្សធម្មតាឡើយ។ ដោយសារតែមនុស្សទាំងនេះគ្មានក្ដីខ្មាសអៀន ឬសេចក្ដីថ្លៃថ្នូរ នៅពេលដែលពួកគេបំពេញភារកិច្ចបន្តិចបន្តួច និងស៊ូទ្រាំទុក្ខលំបាកបន្តិចបន្តួច ពួកគេចង់ប្រកាសប្រាប់ពិភពលោកទាំងមូល ដើម្បីឱ្យមនុស្សគ្រប់គ្នាទទួលស្គាល់ការខិតខំប្រឹងប្រែងរបស់ពួកគេ សម្លឹងមើលពួកគេដោយក្ដីកោតសរសើរជាថ្មី ហើយដើម្បីឱ្យព្រះជាម្ចាស់ប្រទានសិទ្ធិពិសេសដល់ពួកគេ ប្រោសប្រណីដល់ពួកគេ និងប្រទានព្រះពរដល់ពួកគេ។ ទន្ទឹមនឹងនេះ ត្រូវតែមាននរណាម្នាក់បម្រើពួកគេភ្លាមៗ ឆ្លើយតបនឹងការទាមទាររបស់ពួកគេ និងនៅរង់ចាំបម្រើពួកគេជានិច្ច។ នៅពេលពួកគេស្រេកទឹក ត្រូវតែមាននរណាម្នាក់ចាក់ទឹកតែឱ្យពួកគេ នៅពេលពួកគេឃ្លាន ត្រូវតែមាននរណាម្នាក់បម្រើអាហារឱ្យពួកគេ។ ពួកគេត្រូវតែមាននរណាម្នាក់បម្រើពួកគេ ធ្វើតាមអ្វីដែលពួកគេនិយាយ និងបំពេញតម្រូវការរបស់ពួកគេជានិច្ច។ វាហាក់ដូចជាសាច់ឈាមរបស់ពួកគេកើតមកសម្រាប់ឱ្យអ្នកដទៃបម្រើ ហើយពីកំណើតមក ពួកគេត្រូវការនរណាម្នាក់មកចាំបម្រើពួកគេ វាហាក់ដូចជាពួកគេខ្វះសមត្ថភាពក្នុងការមើលថែខ្លួនឯង ប្រសិនបើគ្មាននរណាម្នាក់ចាំបម្រើពួកគេ ហើយពួកគេគឺជាជនពិការអ៊ីចឹង។ នៅពេលពួកគេគ្មាននរណាម្នាក់សម្រាប់បញ្ជា ឬគ្មាននរណាម្នាក់ដែលពួកគេអាចបញ្ជាឱ្យធ្វើការឱ្យពួកគេ និងបម្រើពួកគេទេ ពួកគេមានអារម្មណ៍ឯកោ និងទទេសូន្យ ហើយមានអារម្មណ៍ថាជីវិតគ្មានន័យ ឬគ្មានក្ដីសង្ឃឹមឡើយ។ នៅពេលពួកគេរកឃើញឱកាស និងលេសដើម្បីឱ្យអ្នកដទៃបម្រើ និងចាំមើលថែពួកគេ ពួកគេមានអារម្មណ៍ស្កប់ស្កល់ និងសប្បាយរីករាយ ហាក់ដូចជាពួកគេកំពុងរស់នៅលើឋានសួគ៌អ៊ីចឹង។ ពួកគេគិតថា ជីវិតគឺអស្ចារ្យបែបនេះ សេចក្ដីជំនឿលើព្រះជាម្ចាស់គឺអស្ចារ្យបែបនេះ ថានេះគឺជាអត្ថន័យនៃសេចក្ដីជំនឿលើព្រះជាម្ចាស់ ហើយថា នេះជារបៀបដែលអ្នកជឿម្នាក់គួរតែជឿលើព្រះជាម្ចាស់។ ការយល់ដឹងរបស់ពួកគេអំពីភារកិច្ច គឺថាពួកគេពុះពារធ្វើការធ្ងន់ និងបំពេញការទទួលខុសត្រូវរបស់ខ្លួន ក្នុងលក្ខខណ្ឌដែលមានអ្នកដទៃបម្រើពួកគេ និងអាចបញ្ជាអ្នកដទៃបានដោយសេរី នេះហើយគឺជាភារកិច្ចរបស់ពួកគេ។ ពួកគេជឿថា ពួកគេគួរតែទទួលបានរង្វាន់ជានិច្ចសម្រាប់ភារកិច្ចរបស់ពួកគេ ថាពួកគេត្រូវតែទទួលបានអ្វីមួយ និងព្យាយាមយកអ្វីមួយជានិច្ច។ ប្រសិនបើពួកគេមិនព្យាយាមយកលុយកាក់ ឬរបស់ខាងសម្ភារទេ នោះពួកគេព្យាយាមយកសេចក្ដីសុខ និងការសប្បាយខាងសាច់ឈាម ហើយយ៉ាងហោចណាស់ សាច់ឈាមរបស់ពួកគេគួរតែស្ថិតក្នុងសភាពរីករាយ និងសុខស្រួល នោះទើបពួកគេនឹងមានអារម្មណ៍សប្បាយចិត្ត នោះទើបពួកគេនឹងមានកម្លាំងបំពេញភារកិច្ចរបស់ខ្លួន ហើយនឹងអាចបំពេញវាដោយភាពស្មោះត្រង់ខ្លះ។ តើមនុស្សបែបនេះមានការយល់ដឹងវៀចវេរពីសេចក្ដីពិត ឬក៏ពួកគេគ្រាន់តែមិនទទួលយកសេចក្ដីពិត ដោយសារតែចរិតលក្ខណៈទាបថោករបស់ពួកគេ? (ពួកគេមានចរិតលក្ខណៈទាបថោក ដូច្នេះពួកគេមិនទទួលយកសេចក្ដីពិតទេ។) មនុស្សទាំងនេះគឺជាពួកអ្នកមិនជឿទាំងស្រុងតែម្ដង ជាពូជពង្សរបស់ពួកទទឹងនឹងព្រះគ្រីស្ទ និងជារូបតំណាងនៃពួកទទឹងនឹងព្រះគ្រីស្ទ។

មានអ្នកសម្ដែងមួយចំនួននៅក្នុងដំណាក់របស់ព្រះជាម្ចាស់ ដែលបានចូលចិត្តការសម្ដែង និងចូលចិត្តវិជ្ជាជីវៈជាអ្នកសម្ដែងនៅពេលពួកគេនៅក្នុងលោកីយ៍ ប៉ុន្តែពួកគេមិនអាចសម្រេចមហិច្ឆតារបស់ខ្លួននៅទីនោះបានឡើយ។ ឥឡូវនេះ ពួកគេបានមកដំណាក់របស់ព្រះជាម្ចាស់ ហើយនៅទីបំផុត បំណងប្រាថ្នារបស់ពួកគេបានក្លាយជាការពិត៖ ពួកគេអាចធ្វើការក្នុងវិជ្ជាជីវៈដែលពួកគេចូលចិត្ត ដួងចិត្តរបស់ពួកគេពោរពេញដោយក្ដីអំណរដែលមិនអាចពណ៌នាបាន ហើយទន្ទឹមនឹងនោះ ពួកគេក៏អរព្រះគុណព្រះជាម្ចាស់ដែលបានប្រទានឱកាសនេះដល់ពួកគេ។ ម្នាក់ក្នុងចំណោមមនុស្សទាំងនេះ មានសំណាងគួរសមបានដើរតួឯក ហើយបន្ទាប់មក គាត់មានអារម្មណ៍ថា គាត់គឺជាមនុស្សដែលមានឋានៈ និងតម្លៃ ហើយថាគាត់គួរតែធ្វើអ្វីមួយដើម្បីឋានៈ និងតម្លៃរបស់គាត់។ គាត់បានសម្លឹងមើលអ្វីដែលអ្នកល្បីល្បាញ និងតារានៅក្នុងលោកីយ៍បានធ្វើ របៀបដែលពួកគេប្រព្រឹត្ត បែបបទរបស់ពួកគេ និងរបៀបរស់នៅរបស់ពួកគេ ហើយគាត់ក៏បានចម្លង និងត្រាប់តាមអ្នកទាំងនោះ ដោយជឿថា នេះគឺជាការរស់នៅក្នុងជីវិតប្រកបដោយគុណភាព និងអភិជនភាព។ ដូច្នេះ ចាប់តាំងពីពេលដែលគាត់ទទួលបានតួឯក និងក្លាយជា «តារា» មក គាត់ក៏ចាប់ផ្ដើមវាយឫក។ តើគាត់វាយឫកដល់កម្រិតណា? ធ្លាប់មានហេតុការណ៍តូចតាចមួយដែលអាចពន្យល់ពីបញ្ហានេះបាន។ នៅពេលមនុស្សគ្រប់គ្នានៅក្នុងក្រុមការងារបានត្រៀមខ្លួនរួចរាល់ដើម្បីចាប់ផ្ដើមថត ចិញ្ចើមម្ខាងរបស់ «តារា» នេះគូរមិនបានស្អាតល្អ ហើយមនុស្សគ្រប់គ្នាត្រូវរង់ចាំគាត់ ចោមរោមគាត់ និងបម្រើគាត់។ ដប់នាទីបានកន្លងផុតទៅ បន្ទាប់មកម្ភៃនាទី ហើយតារានោះមានអារម្មណ៍ថា ចិញ្ចើមរបស់ខ្លួនគូរមិនសូវបានស្អាតល្អ ដូច្នេះ គាត់ក៏ឱ្យអ្នកផាត់មុខលុបវាចេញ ហើយគូរវាឡើងវិញ។ មួយម៉ោងបានកន្លងផុតទៅ ហើយក្រុមអ្នកសម្ដែង និងក្រុមការងារទាំងអស់កំពុងរង់ចាំ «តារា» នេះគូរចិញ្ចើមឱ្យបានស្អាតល្អសិន មុនពេលពួកគេអាចចាប់ផ្ដើមថតបាន ពោលគឺមនុស្សគ្រប់គ្នាត្រូវបម្រើបុគ្គលនេះ និងចោមរោមគាត់។ តើនេះជាមនុស្សប្រភេទណាទៅ? តើគាត់ជាមនុស្សធម្មតាដែរទេ? តើគាត់ជាមនុស្សដែលមានភាពជាមនុស្សដែរទេ? គ្មានទេ។ គាត់គឺជាមនុស្សនៅក្នុងជំរំរបស់សាតាំង គាត់គឺជាកម្មសិទ្ធិសាតាំង ហើយគាត់មិនមែនជាមនុស្សនៃដំណាក់របស់ព្រះជាម្ចាស់ឡើយ។ តើដំណាក់របស់ព្រះជាម្ចាស់មានតារាដែរឬទេ? ដំណាក់របស់ព្រះជាម្ចាស់មិនមានតារាទេ មានតែបងប្អូនប្រុសស្រីប៉ុណ្ណោះ។ មានតែភារកិច្ចខុសគ្នាប៉ុណ្ណោះ មិនមានការបែងចែករវាងតំណែងខ្ពស់ និងទាបឡើយ។ ដូច្នេះ តើបុគ្គលម្នាក់នេះសម្អាងអ្វី បានជាឱ្យបងប្អូនប្រុសស្រីរង់ចាំគាត់នោះ? រឿងមួយដែលច្បាស់នោះគឺ គាត់គិតថា គាត់សំខាន់ជាងអ្នកដទៃ ថាភារកិច្ចរបស់គាត់មានទម្ងន់ជាងភារកិច្ចអ្នកដទៃ ថាការសម្ដែងនេះមិនអាចថតបានទេបើគ្មានគាត់ ហើយថាបើគ្មានគាត់ទេ អ្នកដទៃនឹងបំពេញភារកិច្ចរបស់ខ្លួនដោយឥតប្រយោជន៍។ នោះហើយជាមូលហេតុដែលអ្នកផ្សេងទៀតត្រូវបម្រើគាត់ លះបង់ និងអត់ធ្មត់ដើម្បីរង់ចាំគាត់ ហើយគ្មាននរណាម្នាក់គួរត្អូញត្អែរឡើយ។ ក្រៅពីខ្វះភាពជាមនុស្ស តើមនុស្សបែបនេះទទួលបានគោលការណ៍សម្រាប់ការប្រព្រឹត្តបែបនេះមកពីណា? តើគោលការណ៍របស់គាត់កើតចេញពីសេចក្ដីពិត និងចេញពីព្រះបន្ទូលរបស់ព្រះជាម្ចាស់ ឬក៏កើតចេញពីនិស្ស័យពុករលួយរបស់មនុស្ស? (ចេញពីនិស្ស័យពុករលួយរបស់មនុស្ស។) មិនត្រឹមតែអស់អ្នកដែលមកពីជំរំរបស់សាតាំងមាននិស្ស័យពុករលួយរបស់សាតាំងប៉ុណ្ណោះទេ ប៉ុន្តែសកម្មភាព ឥរិយាបថ និងការបង្ហាញចេញរបស់ពួកគេនៅក្នុងក្រុមមនុស្ស ក៏គួរឱ្យស្អប់ខ្ពើមផងដែរ។ ហេតុអ្វីបានជាពួកគេគួរឱ្យស្អប់ខ្ពើម? ពួកគេតែងតែចង់គ្រប់គ្រងស្ថានការណ៍ ប្រើឧបាយកលលើអ្នកដទៃ ហើយឱ្យអ្នកដទៃចោមរោមពួកគេ និងចាត់ទុកពួកគេជាតួអង្គកណ្ដាល។ ក្នុងការធ្វើបែបនេះ ពួកគេច្បាស់ណាស់ថាកំពុងដាក់ខ្លួនឯងនៅក្នុងទីតាំងមួយដែលខ្ពស់ជាងមនុស្សគ្រប់គ្នា។ ពួកគេចង់ស្ថិតនៅពីលើ និងគ្រប់គ្រងមនុស្សគ្រប់គ្នា។ តើនេះជារឿងដែលមនុស្សគួរធ្វើឬទេ? (អត់ទេ។) តើនរណាជាអ្នកធ្វើរឿងនេះ? (សាតាំង។) នេះគឺជារឿងដែលសាតាំងធ្វើ។ នៅក្នុងចំណោមសេចក្ដីពិតដែលព្រះជាម្ចាស់តម្រូវឱ្យមនុស្សបំពេញភារកិច្ចរបស់ខ្លួន តើមានសេចក្ដីតម្រូវណាមួយឱ្យមនុស្សគ្រប់គ្រងស្ថានការណ៍ ព្រមទាំងគ្រប់គ្រងគំនិត និងឥរិយាបថរបស់មនុស្សគ្រប់គ្នានៅពេលកំពុងបំពេញភារកិច្ចរបស់ខ្លួនដែរឬទេ? (មិនមានទេ។) ចុះតើរឿងនេះកើតចេញមកពីណា? នេះគឺជាធម្មជាតិបែបសាតាំងដែលមនុស្សកើតមកមានពីកំណើត។ មនុស្សគឺជាពួកសាតាំង ហើយពួកគេមានធម្មជាតិនេះតាំងពីកំណើតមកម៉្លេះ។ ពួកគេមិនចាំបាច់រៀនវាទេ ពួកគេមិនត្រូវការនរណាម្នាក់មកបង្រៀនវាដល់ពួកគេឡើយ ហើយមិនថាអ្នកប្រកបគ្នាអំពីសេចក្ដីពិតជាមួយពួកគេយ៉ាងណាក៏ដោយ ក៏ពួកគេនឹងមិនលះបង់រឿងនេះចោលដែរ។ ក៏មានមនុស្សម្នាក់ដែលមានសក់ពីរបីសរសៃមិនទាន់បានរៀបចំឱ្យបានរៀបរយ មុនពេលគាត់ឡើងឆាកដើម្បីសម្ដែងផងដែរ។ បើមើលពីរូបរាងខាងក្រៅរបស់គាត់ គាត់មើលទៅមិនអីទេ ប៉ុន្តែគាត់មិនព្រមឡើងឆាកដើម្បីសម្ដែងឱ្យទាន់ពេលវេលាឡើយ។ មិនថាបងប្អូនប្រុសស្រីជំរុញគាត់ខ្លាំងយ៉ាងណាក៏ដោយ ក៏នៅតែឥតប្រយោជន៍ដែរ។ គាត់ចាត់ទុកខ្លួនឯងជាតារា ជាតួឯក។ គាត់បានធ្វើឱ្យមនុស្សគ្រប់គ្នាលះបង់ និងចំណាយពេលវេលារបស់ខ្លួនដើម្បីតែសក់ពីរបីសរសៃនេះ ហើយមនុស្សគ្រប់គ្នាត្រូវបម្រើតែគាត់ម្នាក់ឯង។ តើនេះជាការបង្ហាញចេញដែលមនុស្សមានភាពជាមនុស្សធម្មតាគួរតែមានឬ? តើទង្វើនេះមានលក្ខណៈបែបណា? តើគាត់មិនមែនកំពុងវាយឫកទេឬ? គាត់មិនទទួលខុសត្រូវឡើយ ហើយគាត់មិនស្ដាប់ហេតុផលអ្វីទាំងអស់។ សម្រាប់គាត់ គ្មានភារកិច្ចរបស់អ្នកណាម្នាក់មានសារៈសំខាន់ដូចភារកិច្ចរបស់គាត់ឡើយ ហើយមនុស្សគ្រប់គ្នាត្រូវតែបម្រើគាត់។ គាត់គិតថា៖ «ប្រសិនបើត្រូវចំណាយពេលពេញមួយថ្ងៃដើម្បីផ្លុំសក់ពីរសរសៃនេះឱ្យរៀបរយ នោះអ្នករាល់គ្នានឹងត្រូវតែរង់ចាំខ្ញុំពេញមួយថ្ងៃ។ ប្រសិនបើត្រូវចំណាយពេលពីរថ្ងៃ នោះអ្នករាល់គ្នាត្រូវតែរង់ចាំពីរថ្ងៃ ហើយប្រសិនបើត្រូវចំណាយពេលមួយជីវិត នោះអ្នករាល់គ្នាក៏នឹងត្រូវតែរង់ចាំមួយជីវិតដែរ។ តើកិច្ចការ និងផលប្រយោជន៍នៃដំណាក់របស់ព្រះជាម្ចាស់សំខាន់អ្វីទៅ? ផលប្រយោជន៍របស់ខ្ញុំត្រូវមកមុន! ប្រសិនបើខ្ញុំមិនអាចផ្លុំសក់របស់ខ្ញុំឱ្យរៀបរយទេ តើមុខមាត់របស់ខ្ញុំនឹងមិនត្រូវខូចខាតទេឬអី នៅពេលខ្ញុំនៅពីមុខកាមេរ៉ានោះ? មុខមាត់របស់ខ្ញុំគឺសំខាន់ណាស់។ ផលប្រយោជន៍នៃដំណាក់របស់ព្រះជាម្ចាស់ មិនមានន័យអ្វីឡើយ!» តើបុគ្គលនេះជាស្អីគេទៅ? មនុស្សប្រភេទនេះក៏នឹងនិយាយផងដែរថា៖ «ខ្ញុំស្រឡាញ់ព្រះជាម្ចាស់ ខ្ញុំធ្វើបន្ទាល់ថ្វាយព្រះជាម្ចាស់ ខ្ញុំបំពេញភារកិច្ចរបស់ខ្ញុំដើម្បីព្រះជាម្ចាស់ ហើយខ្ញុំលះបង់អ្វីៗគ្រប់យ៉ាង»។ តើនេះមិនមែនសុទ្ធតែជាការកុហកទេឬ? សូម្បីតែរឿងផ្លុំសក់មួយឬពីរសរសៃ ក៏គាត់មិនអាចលះបង់បានផង ចុះតើគាត់អាចលះបង់អ្វីបានទៅ? តើគាត់អាចបោះបង់អ្វីបាន? ការលះបង់របស់គាត់ទាំងអស់ គឺជាការក្លែងបន្លំ! មនុស្សប្រភេទនេះគឺគ្មានតម្រិះប្រកបដោយវិចារណញ្ញាណទាល់តែសោះ ពួកគេគ្មានមនសិការ ហើយពួកគេមានចរិតលក្ខណៈទាបថោក ហើយរឹតតែមិនបាច់និយាយដល់ការស្រឡាញ់សេចក្ដីពិតទៅទៀត។ ដោយសារតែភាពជាមនុស្សរបស់ពួកគេមិនត្រូវតាមស្ដង់ដា នោះទើបគ្មាននរណាម្នាក់នឹងនិយាយអំពីសេចក្ដីពិតជាមួយពួកគេឡើយ ពួកគេមិនស័ក្ដិសមនឹងទទួលបានវាទេ ហើយចរិតលក្ខណៈរបស់ពួកគេក៏មិនត្រូវតាមស្ដង់ដាដែរ។ ហើយជាមួយនឹងភាពជាមនុស្សដ៏ទាបថោកបែបនេះ តើការនិយាយអំពីសេចក្ដីពិតជាមួយពួកគេ នឹងមិនដូចជាការនិយាយអំពីសេចក្ដីពិតជាមួយសត្វជ្រូក ឬឆ្កែទេឬ? នៅពេលពួកគេមានលក្ខណៈជាមនុស្សខ្លះ ហើយអាចនិយាយស្ដីដូចជាមនុស្សលោក នោះមនុស្សម្នានឹងនិយាយអំពីសេចក្ដីពិតជាមួយពួកគេ ប៉ុន្តែពេលនេះ ពួកគេមិនស័ក្ដិសមឡើយ។ មានមនុស្សប្រភេទនេះច្រើនណាស់ មានមិនតិចនោះទេ។ ដូច្នេះ ហេតុអ្វីបានជាមនុស្សមួយចំនួនមិនបង្ហាញរឿងទាំងនេះចេញមក? នោះក៏ព្រោះតែពួកគេមិនទាន់ចាប់បានឱកាសប៉ុណ្ណោះ។ នេះគ្រាន់តែដោយសារតែគុណសម្បត្តិ និងទេពកោសល្យរបស់ពួកគេមានកម្រិតធម្មតាពេក ហើយពួកគេមិនទាន់មានឱកាសបានលេចធ្លោ និងមិនទាន់ទទួលបានដើមទុនខ្លះ ប៉ុន្តែនៅក្នុងចិត្តរបស់ពួកគេ ពួកគេកំពុងតែរៀបផែនការ ហើយផែនការរបស់ពួកគេនៅតែស្ថិតក្នុងដំណាក់កាលកកើតឡើងនៅឡើយ។ នោះហើយជាមូលហេតុដែលពួកគេមិនទាន់បង្ហាញការបញ្ចេញឱ្យឃើញបែបនេះ។ ទោះជាយ៉ាងនេះក្ដី ការមិនមានការបញ្ចេញឱ្យឃើញនេះ មិនមែនមានន័យថា ពួកគេគ្មានធម្មជាតិនេះនោះឡើយ។ ប្រសិនបើអ្នកមិនដេញតាមសេចក្ដីពិតទេ ហើយអ្នកដើរតាមផ្លូវរបស់ពួកទទឹងនឹងព្រះគ្រីស្ទ នោះមិនយូរមិនឆាប់ នឹងមានថ្ងៃមួយដែលអ្នកធ្វើឱ្យលេចធ្លាយការបញ្ចេញរឿងនេះឱ្យឃើញនេះមិនខាន។ អ្នកគឺជាអ្នក ហើយការដែលគ្មានភាពជាមនុស្ស គឺគ្មានភាពជាមនុស្សហើយ។ អ្នកមិនអាចក្លាយជាមនុស្សដែលមានភាពជាមនុស្ស តាមរយៈការធ្វើពុត ឬដោយសារតែអ្នកគ្មានទេពកោសល្យ និងមានគុណសម្បត្តិខ្សោយនោះទេ។ ហេតុដូច្នេះហើយ មានផ្លូវតែមួយគត់គឺ៖ នៅពេលមនុស្សម្នាក់អាចទទួលយកសេចក្ដីពិត និងទទួលយកការត្រូវបានលួសកាត់ នោះចរិតលក្ខណៈរបស់គេអាចត្រូវបានកែលម្អខ្លះ។ នៅពេលដែលគេអាចប្រឈមមុខនឹងការពិតទាំងនេះ ប្រព្រឹត្តចំពោះការពិតទាំងនេះបានត្រឹមត្រូវ ហើយបន្ទាប់មកអាចពិនិត្យពិច័យ និងត្រួតពិនិត្យឥរិយាបថ និងដួងចិត្តដ៏ជ្រាលជ្រៅរបស់ខ្លួនឯងជាញឹកញាប់ នោះគេអាចក្លាយជាមនុស្សល្អជាងមុន និងទប់ខ្លួនឯងបានបន្តិចបន្តួច។ តើការទប់ខ្លួនឯងបានបន្តិចបន្តួច អាចសម្រេចបានគោលបំណងអ្វីទៅ? អ្នកនឹងមិនសូវធ្វើឱ្យខ្លួនឯងខ្មាសគេ កេរ្ដិ៍ឈ្មោះរបស់អ្នកនឹងបានល្អប្រសើរជាងមុនបន្តិច មនុស្សម្នានឹងមិនខ្ពើមរអើមអ្នក ព្រះជាម្ចាស់នឹងមិនស្អប់ខ្ពើមអ្នក ហើយតាមរបៀបនេះ អ្នកប្រហែលជានៅមានឱកាសត្រូវបានព្រះជាម្ចាស់សង្គ្រោះ។ តើនេះមិនមែនជាវិចារណញ្ញាណអប្បបរមាដែលមនុស្សម្នាក់គួរតែមានទេឬ? តើវាមិនងាយស្រួលទេឬ សម្រាប់អ្នកដែលមានមនសិការ និងវិចារណញ្ញាណបន្តិចបន្តួច ក្នុងការអនុវត្ត និងចូលទៅក្នុងរឿងបែបនេះ?

នៅពេលអ្នករាល់គ្នាឮខ្ញុំនិយាយប្រាប់អ្នករាល់គ្នាអំពីមនុស្សបែបនេះ អ្នករាល់គ្នាមានអារម្មណ៍ស្រួលចិត្តណាស់ ប៉ុន្តែប្រសិនបើខ្ញុំនិយាយអំពីមនុស្សមួយចំនួនក្នុងចំណោមអ្នករាល់គ្នាវិញ ពេលនោះតើអ្នករាល់គ្នានឹងមានអារម្មណ៍យ៉ាងណា? តើអ្នករាល់គ្នានឹងមានប្រតិកម្មជាធម្មតាដែរឬទេ? ខ្ញុំសូមប្រាប់អ្នកទៅចុះថា ប្រសិនបើអ្នកចង់សម្រេចបានការផ្លាស់ប្ដូរនិស្ស័យ និងចូលទៅក្នុងតថភាពនៃសេចក្ដីពិត អ្នកត្រូវតែឆ្លងកាត់ការល្បងលមួយហើយមួយទៀត។ ចូរកុំមើលស្រាលរឿងទាំងនេះឱ្យសោះ ប្រសិនបើភាពជាមនុស្សរបស់អ្នកមិនត្រូវតាមស្ដង់ដាទេ នោះមិនត្រឹមតែបងប្អូនប្រុសស្រីនឹងខ្ពើមរអើមអ្នកប៉ុណ្ណោះទេ ប៉ុន្តែព្រះជាម្ចាស់ក៏នឹងមិនប្រោសអ្នកឱ្យគ្រប់លក្ខណ៍ ឬសង្គ្រោះអ្នកដែរ។ លក្ខខណ្ឌជាមូលដ្ឋានបំផុតសម្រាប់ព្រះជាម្ចាស់ក្នុងការសង្គ្រោះនរណាម្នាក់ គឺបុគ្គលនោះត្រូវមានភាពជាមនុស្ស វិចារណញ្ញាណ និងមនសិការ ហើយគេត្រូវតែស្គាល់ការអៀនខ្មាស។ នៅពេលមនុស្សបែបនេះមកចំពោះព្រះជាម្ចាស់ ហើយឮព្រះបន្ទូលរបស់ទ្រង់ ព្រះជាម្ចាស់នឹងបំភ្លឺ ដឹកនាំ និងណែនាំគេ។ មនុស្សដែលគ្មានភាពជាមនុស្ស មនសិការ វិចារណញ្ញាណ ឬសេចក្ដីអៀនខ្មាស នឹងគ្មានលក្ខណៈសម្បត្តិគ្រប់គ្រាន់ដើម្បីមកចំពោះព្រះជាម្ចាស់ជារៀងរហូត។ ទោះបីជាអ្នកស្ដាប់សេចក្ដីអធិប្បាយ និងដឹងពីគោលលទ្ធិមួយចំនួនក៏ដោយ ក៏អ្នកនឹងនៅតែមិនទទួលបានការបំភ្លឺដែរ ដូច្នេះហើយ អ្នកនឹងមិនអាចចូលទៅក្នុងតថភាពនៃសេចក្ដីពិតបានជារៀងរហូត។ ប្រសិនបើអ្នកមិនអាចចូលទៅក្នុងតថភាពនៃសេចក្ដីពិតទេ នោះវាមិនពិបាកយល់ឡើយថា ក្ដីសង្ឃឹមរបស់អ្នកក្នុងការសម្រេចបានសេចក្ដីសង្គ្រោះ គឺស្មើនឹងសូន្យ។ ប្រសិនបើអ្នកមានត្រឹមតែការបង្ហាញចេញរបស់ពួកទទឹងនឹងព្រះគ្រីស្ទ ព្រមទាំងនិស្ស័យ និងសារជាតិរបស់ពួកទទឹងនឹងព្រះគ្រីស្ទ ហើយអ្នកមិនមានការបង្ហាញចេញនៃភាពជាមនុស្សធម្មតាដែលព្រះជាម្ចាស់តម្រូវឱ្យអ្នកមានទាល់តែសោះ នោះអ្នកកំពុងស្ថិតក្នុងគ្រោះថ្នាក់ដ៏ធំហើយ។ ប្រសិនបើអ្នកអាចផ្ទឹមខ្លួនអ្នកទៅនឹងរាល់ការបង្ហាញចេញ និងសារជាតិរបស់ពួកទទឹងនឹងព្រះគ្រីស្ទដែលខ្ញុំកំពុងលាតត្រដាង រួមជាមួយនឹងសកម្មភាព និងការបញ្ចេញឱ្យឃើញរបស់ពួកគេ ប្រសិនបើអ្នកមានចំណុចទាំងនោះតិចក្ដីច្រើនក្ដី នោះវាពិតជាគ្រោះថ្នាក់ខ្លាំងណាស់សម្រាប់អ្នក។ ប្រសិនបើអ្នកនៅតែមិនដេញតាមសេចក្ដីពិត ហើយរង់ចាំរហូតដល់អ្នកត្រូវបានកំណត់លក្ខណៈថាជាអាទទឹងនឹងព្រះគ្រីស្ទ នោះអ្នកនឹងត្រូវវិនាសទាំងស្រុង។ តើមួយណាជាជំងឺនាំទៅរកសេចក្ដីស្លាប់៖ ការមានសារជាតិរបស់អាទទឹងនឹងព្រះគ្រីស្ទ ឬការមាននិស្ស័យរបស់អាទទឹងនឹងព្រះគ្រីស្ទ? (គឺការមានសារជាតិរបស់អាទទឹងនឹងព្រះគ្រីស្ទ។) អ៊ីចឹងមែនឬ? (មែនហើយ។) ចូរគិតអំពីវាឱ្យបានហ្មត់ចត់ រួចហើយសឹមឆ្លើយម្ដងទៀត។ (ទាំងការមានសារជាតិរបស់អាទទឹងនឹងព្រះគ្រីស្ទ និងការមាននិស្ស័យរបស់អាទទឹងនឹងព្រះគ្រីស្ទ សុទ្ធតែជាជំងឺនាំទៅរកសេចក្ដីស្លាប់។) ហេតុអ្វីបានជាដូច្នេះ? (ពីព្រោះមនុស្សដែលមានសារជាតិរបស់អាទទឹងនឹងព្រះគ្រីស្ទ នឹងមិនដេញតាមសេចក្ដីពិតឡើយ ហើយមនុស្សដែលមាននិស្ស័យរបស់អាទទឹងនឹងព្រះគ្រីស្ទ ក៏ដូចគ្នាដែរ។ មិនថាពួកគេជួបប្រទះនឹងបញ្ហាអ្វីនោះទេ មនុស្សដែលមាននិស្ស័យរបស់អាទទឹងនឹងព្រះគ្រីស្ទ មិនដែលផ្ដោតលើការដេញតាមសេចក្ដីពិតឡើយ ហើយពួកគេថែមទាំងគ្មានភាពជាមនុស្ស និងវិចារណញ្ញាណជាអប្បបរមាផង។ មនុស្សបែបនេះមិនអាចទទួលបានសេចក្ដីពិតទេ ហើយពួកគេក៏មិនអាចសម្រេចបានសេចក្ដីសង្គ្រោះដែរ នេះក៏ជាជំងឺនាំទៅរកសេចក្ដីស្លាប់ផងដែរ។) តើមាននរណាផ្សេងទៀតចង់និយាយដែរឬទេ? (ការយល់ដឹងរបស់ខ្ញុំគឺថា គ្មានចំណុចណាមួយក្នុងចំណោមចំណុចទាំងពីរនេះ គឺជាជំងឺនាំទៅរកសេចក្ដីស្លាប់ឡើយ ប៉ុន្តែប្រសិនបើនរណាម្នាក់មិនដេញតាមសេចក្ដីពិត នោះទើបជាជំងឺនាំទៅរកសេចក្ដីស្លាប់។) ការយល់ឃើញពីជ្រុងនេះគឺល្អណាស់។ ក៏ប៉ុន្តេ មានលក្ខខណ្ឌជាមុនចំពោះរឿងនេះ នោះគឺសារជាតិរបស់អាទទឹងនឹងព្រះគ្រីស្ទ ពោលគឺមនុស្សដែលមានសារជាតិរបស់អាទទឹងនឹងព្រះគ្រីស្ទ គ្រាន់តែមិនដេញតាមសេចក្ដីពិតតែម្ដង ពួកគេគឺជាពួកអ្នកមិនជឿ។ ការមានសារជាតិរបស់អាទទឹងនឹងព្រះគ្រីស្ទ គឺជារឿងដែលគ្រោះថ្នាក់បំផុត។ តើសារជាតិរបស់អាទទឹងនឹងព្រះគ្រីស្ទមានន័យដូចម្ដេច? វាមានន័យថា មនុស្សទាំងនេះគ្រាន់តែមិនដេញតាមសេចក្ដីពិតតែម្ដង។ ពួកគេដេញតាមតែឋានៈប៉ុណ្ណោះ ពួកគេគឺជាសត្រូវរបស់ព្រះជាម្ចាស់ពីកំណើត ពួកគេគឺជាពួកទទឹងនឹងព្រះគ្រីស្ទ ពួកគេជារូបតំណាងរបស់សាតាំង ពួកគេគឺជាពួកអារក្សតាំងពីកំណើត ពួកគេគ្មានភាពជាមនុស្ស ពួកគេគឺជាពួកសម្ភារៈនិយម ពួកគេគឺជាពួកអ្នកមិនជឿសុទ្ធសាធ ហើយមនុស្សបែបនេះគឺស្អប់ខ្ពើមសេចក្ដីពិត។ តើ «ស្អប់ខ្ពើមសេចក្ដីពិត» មានន័យដូចម្ដេច? វាមានន័យថា ពួកគេមិនជឿថាព្រះជាម្ចាស់គឺជាសេចក្ដីពិតទេ ពួកគេមិនទទួលស្គាល់ការពិតដែលថាព្រះជាម្ចាស់គឺជាព្រះអាទិករឡើយ ពួកគេរឹតតែមិនទទួលស្គាល់ការពិតដែលថា ព្រះជាម្ចាស់មានអធិបតេយ្យភាពលើរបស់សព្វសារពើ និងអ្វីៗទាំងអស់ទៅទៀត។ ដូច្នេះ នៅពេលមនុស្សបែបនេះត្រូវបានផ្ដល់ឱកាសឱ្យដេញតាមសេចក្ដីពិត តើពួកគេអាចធ្វើវាដែរឬទេ? (មិនអាចទេ។) ដោយសារតែពួកគេមិនអាចដេញតាមសេចក្ដីពិត ហើយដោយសារតែពួកគេគឺជាសត្រូវនៃសេចក្ដីពិត និងជាសត្រូវរបស់ព្រះជាម្ចាស់ជារៀងរហូត នោះពួកគេនឹងមិនអាចទទួលបានសេចក្ដីពិតជាដាច់ខាត។ ការដែលមិនអាចទទួលបានសេចក្ដីពិតជារៀងរហូត គឺជាជំងឺនាំទៅរកសេចក្ដីស្លាប់។ ហើយអស់អ្នកដែលមាននិស្ស័យរបស់អាទទឹងនឹងព្រះគ្រីស្ទ មានភាពស្រដៀងគ្នាទាក់ទងនឹងនិស្ស័យ ជាមួយនឹងអស់អ្នកដែលមានសារជាតិរបស់អាទទឹងនឹងព្រះគ្រីស្ទ៖ ពួកគេបង្ហាញការសម្ដែងចេញដូចគ្នា ការបញ្ចេញឱ្យឃើញដូចគ្នា ហើយសូម្បីតែរបៀបដែលពួកគេបង្ហាញការសម្ដែងចេញ និងការបញ្ចេញឱ្យឃើញទាំងនេះ របៀបនៃការគិតរបស់ពួកគេ ព្រមទាំងសញ្ញាណ និងការស្រមើស្រមៃរបស់ពួកគេអំពីព្រះជាម្ចាស់ ក៏ដូចគ្នាទាំងអស់ដែរ។ ក៏ប៉ុន្តែ សម្រាប់មនុស្សដែលមាននិស្ស័យរបស់អាទទឹងនឹងព្រះគ្រីស្ទ មិនថាពួកគេអាចទទួលយកសេចក្ដីពិត និងទទួលស្គាល់ការពិតដែលថាព្រះជាម្ចាស់គឺជាព្រះអាទិករ ឬអត់នោះទេ ដរាបណាពួកគេមិនដេញតាមសេចក្ដីពិត នោះនិស្ស័យអាទទឹងនឹងព្រះគ្រីស្ទរបស់ពួកគេ ក្លាយជាជំងឺនាំទៅរកសេចក្ដីស្លាប់ ហើយដោយសារតែរឿងនេះហើយ ទើបលទ្ធផលរបស់ពួកគេនឹងដូចគ្នាទៅនឹងអស់អ្នកដែលមានសារជាតិរបស់អាទទឹងនឹងព្រះគ្រីស្ទដែរ។ ប៉ុន្តែ សំណាងល្អហើយ មានមនុស្សមួយចំនួនក្នុងចំណោមអស់អ្នកដែលមាននិស្ស័យរបស់អាទទឹងនឹងព្រះគ្រីស្ទ ដែលមានភាពជាមនុស្ស វិចារណញ្ញាណ មនសិការ និងសេចក្ដីអៀនខ្មាស ដែលស្រឡាញ់អ្វីៗដែលវិជ្ជមាន និងមានលក្ខខណ្ឌដើម្បីត្រូវបានព្រះជាម្ចាស់សង្គ្រោះ។ ដោយសារតែពួកគេដេញតាមសេចក្ដីពិត មនុស្សទាំងនេះសម្រេចបានការផ្លាស់ប្ដូរនិស្ស័យ បោះបង់និស្ស័យពុករលួយរបស់ពួកគេ និងបោះបង់និស្ស័យអាទទឹងនឹងព្រះគ្រីស្ទរបស់ពួកគេចោល ដូច្នេះ និស្ស័យអាទទឹងនឹងព្រះគ្រីស្ទរបស់ពួកគេ លែងជាជំងឺនាំទៅរកងសេចក្ដីស្លាប់សម្រាប់ពួកគេទៀតហើយ ហើយមានលទ្ធភាពដែលពួកគេត្រូវបានសង្គ្រោះ។ តើក្នុងកាលៈទេសៈណា ទើបអាចនិយាយបានថា ការមាននិស្ស័យរបស់អាទទឹងនឹងព្រះគ្រីស្ទ គឺជាជំងឺនាំទៅរកសេចក្ដីស្លាប់? មានលក្ខខណ្ឌតម្រូវចំពោះរឿងនេះ នោះគឺទោះបីជាមនុស្សទាំងនេះទទួលស្គាល់អត្ថិភាពរបស់ព្រះជាម្ចាស់ ជឿលើអធិបតេយ្យភាពរបស់ព្រះជាម្ចាស់ ជឿ និងទទួលស្គាល់អ្វីៗគ្រប់យ៉ាងដែលព្រះជាម្ចាស់មានព្រះបន្ទូល ហើយអាចបំពេញភារកិច្ចរបស់ខ្លួនក៏ដោយ ក៏មានរឿងមួយដែលខុសឆ្គងគឺ៖ ពួកគេមិនដែលអនុវត្តសេចក្ដីពិត ឬដេញតាមសេចក្ដីពិតឡើយ។ ដូច្នេះ និស្ស័យអាទទឹងនឹងព្រះគ្រីស្ទរបស់ពួកគេ ក្លាយជារឿងដែលផ្ដាច់ជីវិតសម្រាប់ពួកគេ ហើយវាអាចឆក់យកជីវិតរបស់ពួកគេបាន។ នៅពេលនិយាយដល់មនុស្សដែលមានសារជាតិរបស់អាទទឹងនឹងព្រះគ្រីស្ទ មិនថាក្នុងកាលៈទេសៈណាក៏ដោយ ក៏វាមិនអាចទៅរួចទេដែលមនុស្សទាំងនេះស្រឡាញ់សេចក្ដីពិត ឬទទួលយកសេចក្ដីពិត ហើយពួកគេមិនអាចទទួលបានសេចក្ដីពិតជារៀងរហូត។ តើអ្នករាល់គ្នាយល់ទេ? (យល់។) អ្នករាល់គ្នាយល់ហើយ។ ចូរនិយាយរឿងនេះប្រាប់ខ្ញុំម្ដងទៀតចុះ។ (មនុស្សដែលមានសារជាតិរបស់អាទទឹងនឹងព្រះគ្រីស្ទ គឺជាសត្រូវរបស់ព្រះជាម្ចាស់ពីកំណើត។ ពួកគេដាច់ខាតមិនមែនជាមនុស្សដែលស្រឡាញ់ និងអាចទទួលយកសេចក្ដីពិតឡើយ ហើយវាមិនអាចទៅរួចទេដែលពួកគេទទួលបានសេចក្ដីពិត ដូច្នេះ សម្រាប់ពួកគេ និស្ស័យអាទទឹងនឹងព្រះគ្រីស្ទរបស់ពួកគេ គឺជាជំងឺនាំទៅរកសេចក្ដីស្លាប់។ ចំណែកឯមនុស្សមួយចំនួនដែលមាននិស្ស័យរបស់អាទទឹងនឹងព្រះគ្រីស្ទ ដោយមានលក្ខខណ្ឌតម្រូវថា ពួកគេមានភាពជាមនុស្ស វិចារណញ្ញាណ មនសិការ និងសេចក្ដីអៀនខ្មាស ហើយស្រឡាញ់អ្វីៗដែលវិជ្ជមាន និងដេញតាមសេចក្ដីពិត រួចហើយសម្រេចបានការផ្លាស់ប្ដូរនិស្ស័យតាមរយៈការដេញតាមសេចក្ដីពិត នោះពួកគេកំពុងដើរតាមផ្លូវដ៏ត្រឹមត្រូវ ហើយសម្រាប់ពួកគេ និស្ស័យអាទទឹងនឹងព្រះគ្រីស្ទរបស់ពួកគេ មិនមែនជាជំងឺនាំទៅរកសេចក្ដីស្លាប់ឡើយ។ រឿងនេះសុទ្ធតែត្រូវបានសម្រេចដោយសារជាតិរបស់មនុស្សទាំងនេះ និងផ្លូវដែលពួកគេដើរតាម។) ពោលគឺ វាមិនអាចទៅរួចទេដែលមនុស្សដែលមានសារជាតិរបស់អាទទឹងនឹងព្រះគ្រីស្ទ ដេញតាមសេចក្ដីពិត ហើយពួកគេមិនអាចសម្រេចបានសេចក្ដីសង្គ្រោះជារៀងរហូត ចំណែកឯមនុស្សដែលមាននិស្ស័យរបស់អាទទឹងនឹងព្រះគ្រីស្ទ អាចត្រូវបានចាត់ថ្នាក់ជាពីរប្រភេទ៖ ប្រភេទទីមួយដេញតាមសេចក្ដីពិត និងអាចសម្រេចបានសេចក្ដីសង្គ្រោះ ហើយប្រភេទមួយទៀតមិនដេញតាមសេចក្ដីពិតទាល់តែសោះ និងមិនអាចសម្រេចបានសេចក្ដីសង្គ្រោះឡើយ។ អស់អ្នកដែលមិនអាចសម្រេចបានសេចក្ដីសង្គ្រោះ សុទ្ធតែជាអ្នកធ្វើការដោយកម្លាំង។ អ្នកធ្វើការដែលស្មោះត្រង់មួយចំនួនអាចនៅសេសសល់ ហើយវាអាចទៅរួចដែលពួកគេអាចនឹងជួបប្រទះនឹងលទ្ធផលផ្សេង។

ហេតុអ្វីបានជាមនុស្សដែលមានសារជាតិរបស់អាទទឹងនឹងព្រះគ្រីស្ទ មិនអាចសម្រេចបានសេចក្ដីសង្គ្រោះ? នោះក៏ព្រោះតែមនុស្សទាំងនេះមិនទទួលស្គាល់សេចក្ដីពិត ហើយពួកគេក៏មិនទទួលស្គាល់ថាព្រះជាម្ចាស់គឺជាសេចក្ដីពិតដែរ។ មនុស្សទាំងនេះមិនទទួលស្គាល់ថាមានអ្វីៗដែលវិជ្ជមានឡើយ ហើយពួកគេមិនស្រឡាញ់អ្វីៗដែលវិជ្ជមានទេ។ ផ្ទុយទៅវិញ ពួកគេស្រឡាញ់អ្វីៗដែលទុច្ចរិត និងអ្វីៗដែលអវិជ្ជមាន។ ពួកគេជារូបតំណាងនៃអ្វីៗដែលទុច្ចរិត និងអ្វីៗដែលអវិជ្ជមានទាំងអស់ ហើយពួកគេគឺជាអ្នកសម្ដែងចេញនូវអ្វីៗដែលអវិជ្ជមាន និងអ្វីៗដែលទុច្ចរិតទាំងអស់ នោះហើយជាមូលហេតុដែលពួកគេស្អប់ខ្ពើមសេចក្ដីពិត ប្រទូសរ៉ាយនឹងសេចក្ដីពិត និងស្អប់សេចក្ដីពិត។ តើពួកគេអាចដេញតាមសេចក្ដីពិតជាមួយនឹងសារជាតិបែបនេះបានដែរឬទេ? (មិនអាចទេ។) ហេតុដូច្នេះហើយ វាមិនអាចទៅរួចទេក្នុងការឱ្យមនុស្សទាំងនេះដេញតាមសេចក្ដីពិត។ តើវាអាចទៅរួចទេក្នុងការបំប្លែងសត្វមួយប្រភេទឱ្យទៅជាសត្វមួយប្រភេទទៀត? ឧទាហរណ៍៖ តើវាអាចទៅរួចទេក្នុងការបំប្លែងឆ្មាឱ្យទៅជាឆ្កែ ឬកណ្ដុរ? (មិនអាចទេ។) កណ្ដុរនឹងនៅតែជាកណ្ដុរជានិច្ច ដែលច្រើនតែលាក់ខ្លួនក្នុងរន្ធ និងរស់នៅក្នុងទីងងឹត។ ឆ្មានឹងនៅតែជាសត្រូវពីធម្មជាតិរបស់កណ្ដុរជានិច្ច ហើយរឿងនេះមិនអាចផ្លាស់ប្ដូរបានឡើយ ពោលគឺវាមិនអាចផ្លាស់ប្ដូរបានជាដាច់ខាត។ ប៉ុន្តែ មានមនុស្សមួយចំនួនក្នុងចំណោមអស់អ្នកដែលមាននិស្ស័យរបស់អាទទឹងនឹងព្រះគ្រីស្ទ ដែលស្រឡាញ់សេចក្ដីពិត និងអ្វីៗដែលវិជ្ជមាន ដែលស្ម័គ្រចិត្តលះបង់អ្វីៗគ្រប់យ៉ាងដើម្បីអនុវត្ត និងដេញតាមសេចក្ដីពិត។ ពួកគេអនុវត្តអ្វីក៏ដោយដែលព្រះជាម្ចាស់មានព្រះបន្ទូល ពួកគេដើរតាមមិនថាព្រះជាម្ចាស់ដឹកនាំពួកគេយ៉ាងណានោះទេ ពួកគេធ្វើអ្វីក៏ដោយដែលព្រះជាម្ចាស់តម្រូវ ផ្លូវដែលពួកគេដើរតាមគឺស្របតាមផ្លូវដែលព្រះជាម្ចាស់តម្រូវទាំងស្រុង ហើយពួកគេដេញតាមស្របទៅតាមទិសដៅ និងគោលបំណងដែលព្រះជាម្ចាស់បានចង្អុលបង្ហាញ។ ចំណែកឯអ្នកផ្សេងទៀត ក្រៅពីការពិតដែលថាពួកគេមិនដេញតាមសេចក្ដីពិត ពួកគេក៏ដើរតាមផ្លូវរបស់អាទទឹងនឹងព្រះគ្រីស្ទផងដែរ ហើយវាមិនពិបាកយល់ឡើយថា លទ្ធផលរបស់មនុស្សទាំងនេះនឹងទៅជាយ៉ាងណា។ មិនត្រឹមតែពួកគេនឹងមិនទទួលបានសេចក្ដីពិតប៉ុណ្ណោះទេ ប៉ុន្តែពួកគេក៏នឹងបាត់បង់ឱកាសក្នុងការត្រូវបានសង្គ្រោះផងដែរ តើមនុស្សទាំងនេះគួរឱ្យអាណិតយ៉ាងណាទៅ! ព្រះជាម្ចាស់ប្រទានឱកាសដល់ពួកគេ ហើយក៏ផ្គត់ផ្គង់សេចក្ដីពិត និងជីវិតដល់ពួកគេផងដែរ ប៉ុន្តែពួកគេមិនស្រឡាញ់ថ្នាក់ថ្នមរឿងទាំងនេះទេ ហើយពួកគេមិនដើរតាមផ្លូវដើម្បីត្រូវបានប្រោសឱ្យគ្រប់លក្ខណ៍ឡើយ។ វាមិនមែនថា ព្រះជាម្ចាស់លម្អៀងទៅរកមនុស្សមួយចំនួនជាងអ្នកដទៃ ហើយមិនប្រទានឱកាសដល់មនុស្សទាំងនេះនោះទេ ប៉ុន្តែផ្ទុយទៅវិញគឺដោយសារពួកគេមិនស្រឡាញ់ថ្នាក់ថ្នមឱកាសទាំងនេះ ឬមិនប្រព្រឹត្តតាមអ្វីដែលព្រះជាម្ចាស់តម្រូវ ទើបពួកគេបាត់បង់ឱកាសដើម្បីត្រូវបានសង្គ្រោះ។ ហេតុដូច្នេះហើយ និស្ស័យអាទទឹងនឹងព្រះគ្រីស្ទរបស់ពួកគេ ក្លាយជារឿងដែលផ្ដាច់ជីវិត ហើយបណ្ដាលឱ្យពួកគេបាត់បង់ជីវិតរបស់ខ្លួន។ ពួកគេគិតថា ការយល់គោលលទ្ធិមួយចំនួន និងការបង្ហាញសកម្មភាពពីខាងក្រៅ និងឥរិយាបថល្អមួយចំនួន មានន័យថាព្រះជាម្ចាស់នឹងមិនពិនិត្យអង្កេតរឿងនិស្ស័យអាទទឹងនឹងព្រះគ្រីស្ទរបស់ពួកគេឡើយ ថាពួកគេអាចបិទបាំងវាបាន ហើយជាលទ្ធផល ពួកគេពិតជាមិនចាំបាច់អនុវត្តសេចក្ដីពិតទេ និងអាចធ្វើអ្វីក៏បានតាមដែលពួកគេចង់ធ្វើ ព្រមទាំងអាចប្រព្រឹត្តស្របតាមការយល់ដឹង វិធីសាស្ត្រ និងសេចក្ដីប្រាថ្នាផ្ទាល់ខ្លួនរបស់ពួកគេ។ នៅទីបំផុត មិនថាព្រះជាម្ចាស់ប្រទានឱកាសអ្វីដល់ពួកគេនោះទេ ពួកគេនៅតែបន្តប្រកាន់ខ្ជាប់នូវផ្លូវផ្ទាល់ខ្លួនរបស់ពួកគេ ពួកគេដើរតាមផ្លូវរបស់បុគ្គលទទឹងនឹងព្រះគ្រីស្ទ ហើយពួកគេក្លាយជាសត្រូវរបស់ព្រះជាម្ចាស់។ ពួកគេមិនមែនក្លាយជាសត្រូវរបស់ព្រះជាម្ចាស់ ដោយសារតែព្រះជាម្ចាស់បានកំណត់និយមន័យពួកគេបែបនេះតាំងពីដំបូងឡើយ ព្រះជាម្ចាស់មិនបានកំណត់និយមន័យពួកគេនៅពេលដំបូងទេ ពីព្រោះនៅក្នុងព្រះនេត្ររបស់ព្រះជាម្ចាស់ ពួកគេមិនមែនជាសត្រូវរបស់ទ្រង់ ឬជាមនុស្សដែលមានសារជាតិរបស់អាទទឹងនឹងព្រះគ្រីស្ទឡើយ ប៉ុន្តែផ្ទុយទៅវិញគឺជាមនុស្សដែលមាននិស្ស័យពុករលួយបែបសាតាំងប៉ុណ្ណោះ។ មិនថាព្រះជាម្ចាស់សម្ដែងចេញសេចក្ដីពិតច្រើនប៉ុនណានោះទេ ក៏ពួកគេនៅតែមិនខិតខំដើម្បីសេចក្ដីពិតក្នុងការដេញតាមរបស់ពួកគេឡើយ។ ពួកគេមិនអាចឈានជើងចូលក្នុងផ្លូវនៃសេចក្ដីសង្គ្រោះបានទេ ហើយផ្ទុយទៅវិញ ពួកគេដើរតាមផ្លូវរបស់បុគ្គលទទឹងនឹងព្រះគ្រីស្ទ ហើយនៅទីបំផុតក៏បាត់បង់ឱកាសក្នុងការត្រូវបានសង្គ្រោះ។ តើនេះមិនគួរឱ្យស្ដាយទេឬ? វាពិតជាគួរឱ្យស្ដាយណាស់! មនុស្សទាំងនេះពិតជាគួរឱ្យអាណិតណាស់។ ហេតុអ្វីបានជាពួកគេគួរឱ្យអាណិត? ពួកគេយល់ពាក្យពេចន៍ និងគោលលទ្ធិមួយចំនួន ហើយគិតថាពួកគេយល់សេចក្ដីពិត។ ពួកគេលះបង់បន្តិចបន្តួច និងបង្ហាញឥរិយាបថល្អខ្លះៗនៅពេលកំពុងបំពេញភារកិច្ចរបស់ខ្លួន ហើយគិតថាពួកគេកំពុងអនុវត្តសេចក្ដីពិត។ ពួកគេមានទេពកោសល្យ គុណសម្បត្តិ និងអំណោយទានខ្លះ ហើយអាចនិយាយពាក្យពេចន៍ និងគោលលទ្ធិមួយចំនួន ធ្វើកិច្ចការខ្លះ បំពេញភារកិច្ចពិសេសខ្លះ ហើយពួកគេគិតថាពួកគេទទួលបានជីវិតហើយ។ ពួកគេអាចស៊ូទ្រាំនឹងការរងទុក្ខបន្តិចបន្តួច និងលះបង់បន្តិចបន្តួច ហើយពួកគេគិតខុសថា ពួកគេអាចចុះចូលនឹងព្រះជាម្ចាស់ និងលះបង់អ្វីៗទាំងអស់ដើម្បីព្រះជាម្ចាស់។ ពួកគេប្រើប្រាស់ឥរិយាបថល្អពីខាងក្រៅរបស់ពួកគេ អំណោយទានរបស់ពួកគេ ព្រមទាំងពាក្យពេចន៍ និងគោលលទ្ធិដែលពួកគេបានបំពាក់បំប៉នដល់ខ្លួនឯង ដើម្បីជំនួសឱ្យការអនុវត្តសេចក្ដីពិត នេះគឺជាបញ្ហាដ៏ធំបំផុតរបស់ពួកគេ ដែលជាចំណុចខ្សោយស្លាប់រស់របស់ពួកគេ។ វាធ្វើឱ្យពួកគេជឿខុសថា ពួកគេបានឈានជើងចូលក្នុងផ្លូវនៃសេចក្ដីសង្គ្រោះរួចទៅហើយ ហើយថាពួកគេមានកម្ពស់ និងជីវិតរួចទៅហើយ។ ទោះជាយ៉ាងណាក៏ដោយ ប្រសិនបើទីបំផុតមនុស្សទាំងនេះមិនអាចសម្រេចបានសេចក្ដីសង្គ្រោះទេ នោះពួកគេគ្មាននរណាម្នាក់ត្រូវបន្ទោសក្រៅពីខ្លួនឯងឡើយ នោះក៏ព្រោះតែពួកគេខ្លួនឯងមិនផ្ដោតលើសេចក្ដីពិត មិនដេញតាមសេចក្ដីពិត ហើយលើសពីស្ម័គ្រចិត្តទៅទៀតក្នុងការដើរតាមផ្លូវរបស់ពួកទទឹងនឹងព្រះគ្រីស្ទ។

ឥឡូវនេះ មានមនុស្សមួយចំនួន ដែលបន្ទាប់ពីបានស្ដាប់សេចក្ដីអធិប្បាយអស់រយៈពេល ៣០ ឆ្នាំមកហើយ ក៏នៅតែមិនដឹងថាសេចក្ដីពិតជាអ្វី ឬគោលលទ្ធិជាអ្វីនោះទេ។ នៅពេលពួកគេហើបមាត់ អ្វីដែលពួកគេនិយាយសុទ្ធតែជាទ្រឹស្ដីទទេសូន្យ ពាក្យសម្ដីដើម្បីប្រដៅអ្នកដទៃ និងពាក្យស្លោកទទេសូន្យ ហើយពួកគេគ្រាន់តែនិយាយអំពីរបៀបដែលពួកគេបានស៊ូទ្រាំនឹងការរងទុក្ខ និងបានលះបង់កាលពីអតីតកាល ដោយហេតុនេះដើម្បីបង្ហាញពីភាពចាស់វស្សារបស់ពួកគេប៉ុណ្ណោះ។ ពួកគេមិនដែលនិយាយអំពីការស្គាល់ខ្លួនឯង របៀបដែលពួកគេទទួលយកការត្រូវបានលួសកាត់ របៀបដែលពួកគេបញ្ចេញឱ្យឃើញនិស្ស័យពុករលួយ របៀបដែលពួកគេប្រជែងយកកេរ្តិ៍ឈ្មោះ និងលាភសក្ការៈ ឬថាតើពួកគេមានការបញ្ចេញឱ្យឃើញនូវនិស្ស័យរបស់អាទទឹងនឹងព្រះគ្រីស្ទអ្វីខ្លះនោះឡើយ។ ពួកគេមិនដែលនិយាយអំពីរឿងទាំងនេះទេ ពួកគេគ្រាន់តែនិយាយអំពីការចូលរួមចំណែករបស់ពួកគេ ហើយមិននិយាយអំពីអំពើរំលងរបស់ខ្លួនឡើយ។ តើមនុស្សទាំងនេះមិនកំពុងស្ថិតក្នុងគ្រោះថ្នាក់ដ៏ធំទេឬ? មនុស្សមួយចំនួនបានស្ដាប់សេចក្ដីអធិប្បាយអស់រយៈពេល ២០ ឆ្នាំឬ ៣០ ឆ្នាំមកហើយ តែនៅតែមិនដឹងថាតថភាពនៃសេចក្ដីពិតជាអ្វី ឬការចុះចូលនឹងការចាត់ចែង និងការរៀបចំរបស់ព្រះជាម្ចាស់មានន័យដូចម្ដេចឡើយ ដូច្នេះហើយ ខ្ញុំសង្ស័យថាមនុស្សទាំងនេះប្រហែលជាមិនមានមុខងារដើម្បីយល់ព្រះបន្ទូលរបស់ព្រះជាម្ចាស់នោះទេ។ បន្ទាប់ពីបានស្ដាប់សេចក្ដីអធិប្បាយអស់រយៈពេល ៣០ ឆ្នាំ ពួកគេគិតថាពួកគេមានកម្ពស់ ប៉ុន្តែនៅពេលពួកគេមិនមានឋានៈ ពួកគេនៅតែអាចមានភាពអវិជ្ជមាន ហើយនៅទីកំបាំង ពួកគេនឹងយំយែក និងត្អូញត្អែរ ហើយថែមទាំងអាចនឹងបោះបង់កិច្ចការរបស់ពួកគេចោលទៀតផង។ បន្ទាប់ពីបានស្ដាប់សេចក្ដីអធិប្បាយអស់រយៈពេល ៣០ ឆ្នាំ នៅពេលពួកគេត្រូវបានដកហូតតំណែង ពួកគេនៅតែអាចខឹងសម្បា និងមិនស្ដាប់ហេតុផល ហើយប្រឆាំងទាស់នឹងព្រះជាម្ចាស់។ តើពួកគេយល់បានអ្វីខ្លះ បន្ទាប់ពីបានស្ដាប់សេចក្ដីអធិប្បាយអស់រយៈពេលជាច្រើនឆ្នាំមកនេះ? ប្រសិនបើពួកគេមិនយល់ថាសេចក្ដីពិតជាអ្វី បន្ទាប់ពីបានស្ដាប់សេចក្ដីអធិប្បាយជាច្រើនមកហើយ នោះតើពួកគេមិនមែនជឿដោយឥតប្រយោជន៍ទេឬ? នេះហើយដែលហៅថា សេចក្ដីជំនឿដែលច្របូកច្របល់!

ថ្ងៃទី១៤ ខែមីនា ឆ្នាំ២០២០


ចំណុចក្រៅប្រធានបទទីបី៖ វិធីដែលណូអេ និងអ័ប្រាហាំស្ដាប់បង្គាប់ព្រះបន្ទូលរបស់ព្រះជាម្ចាស់ និងចុះចូលចំពោះទ្រង់ (ផ្នែកទីមួ២)

នៅក្នុងការជួបជុំលើកមុន ពួកយើងបានប្រកបគ្នាអំពីចំណុចទីដប់នៃការបង្ហាញចេញផ្សេងៗរបស់ពួកទទឹងនឹងព្រះគ្រីស្ទ ដែលថា៖ «ពួកគេប្រមាថសេចក្ដីពិត បំពានយ៉ាងគឃ្លើនលើគោលការណ៍នានា ហើយមិនអើពើនឹងការរៀបចំនៃដំណាក់របស់ព្រះជាម្ចាស់ឡើយ»។ តើសេចក្ដីលម្អិតអ្វីខ្លះដែលពួកយើងបានប្រកបគ្នាជាពិសេស? (ព្រះជាម្ចាស់បានប្រកបគ្នាជាចម្បងពីរបៀបប្រព្រឹត្តចំពោះព្រះបន្ទូលរបស់ព្រះជាម្ចាស់។) តើរឿងនេះទាក់ទងនឹងចំណុចទីដប់ដែរឬទេ? (ទាក់ទង។ ពីព្រោះ នៅក្នុងចំណុច «ពួកគេប្រមាថសេចក្ដីពិត បំពានយ៉ាងគឃ្លើនលើគោលការណ៍នានា ហើយមិនអើពើនឹងការរៀបចំនៃដំណាក់របស់ព្រះជាម្ចាស់ឡើយ» ឥរិយាបថមួយក្នុងចំណោមឥរិយាបថនានារបស់ពួកទទឹងនឹងព្រះគ្រីស្ទ គឺពួកគេគ្រាន់តែស្ដាប់អ្វីដែលព្រះគ្រីស្ទមានព្រះបន្ទូលប៉ុណ្ណោះ ប៉ុន្តែមិនស្ដាប់បង្គាប់ ហើយក៏មិនចុះចូលនឹងព្រះបន្ទូលទាំងនោះឡើយ។ ពួកគេមិនស្ដាប់បង្គាប់ព្រះបន្ទូលរបស់ព្រះជាម្ចាស់ទេ ហើយពួកគេក៏មិនអនុវត្តតាមព្រះបន្ទូលរបស់ព្រះជាម្ចាស់ដែរ។ នៅក្នុងការជួបជុំលើកមុន ព្រះជាម្ចាស់បានប្រកបគ្នាអំពីរបៀបប្រព្រឹត្តចំពោះព្រះបន្ទូលរបស់ព្រះជាម្ចាស់ របៀបស្ដាប់បង្គាប់ព្រះបន្ទូលរបស់ព្រះជាម្ចាស់ ហើយបន្ទាប់មក របៀបអនុវត្ត និងប្រតិបត្តិតាមព្រះបន្ទូលរបស់ព្រះជាម្ចាស់។) អ្នករាល់គ្នាយល់ពីរឿងទាំងអស់នេះហើយ តើមែនទេ? ក្នុងអំឡុងការជួបជុំលើកមុនរបស់យើង ខ្ញុំបានប្រាប់រឿងពីរ៖ មួយគឺជារឿងរបស់លោកណូអេ និងមួយទៀតគឺជារឿងរបស់លោកអ័ប្រាហាំ។ ទាំងនេះគឺជារឿងដ៏ល្បីល្បាញចំនួនពីរចេញពីព្រះគម្ពីរ។ មនុស្សជាច្រើនដឹងលឺ និងយល់ពីរឿងទាំងនេះ ប៉ុន្តែបន្ទាប់ពីបានយល់រឿងទាំងនេះហើយ មានមនុស្សតិចតួចណាស់ដែលដឹងពីរបៀបប្រព្រឹត្តចំពោះព្រះបន្ទូល និងសេចក្ដីតម្រូវរបស់ព្រះជាម្ចាស់។ ដូច្នេះ តើគោលបំណងចម្បងនៃការប្រកបគ្នារបស់ពួកយើងអំពីរឿងទាំងពីរនេះ គឺជាអ្វី? គឺដើម្បីធ្វើឱ្យមនុស្សដឹងថា ក្នុងនាមជាមនុស្សម្នាក់ និងជាភាវៈដែលព្រះបានបង្កើត តើពួកគេគួរប្រព្រឹត្តចំពោះព្រះបន្ទូល និងសេចក្ដីតម្រូវរបស់ព្រះជាម្ចាស់ដោយរបៀបណា ហើយដឹងពីជំហរដែលភាវៈដែលព្រះបានបង្កើតគួរតែប្រកាន់យក និងអាកប្បកិរិយាដែលពួកគេគួរតែមាន នៅពេលប្រឈមមុខនឹងសេចក្ដីតម្រូវរបស់ព្រះជាម្ចាស់ និងនៅពេលស្ដាប់ព្រះបន្ទូលរបស់ព្រះជាម្ចាស់។ ទាំងនេះគឺជារឿងចម្បង។ នេះគឺជាសេចក្ដីពិតដែលមានបំណងឱ្យមនុស្សបានដឹង និងយល់ នៅពេលដែលពួកយើងបានប្រកបគ្នាអំពីរឿងទាំងពីរនេះកាលពីលើកមុន។ ដូច្នេះ បន្ទាប់ពីពួកយើងបានប្រកបគ្នាអំពីរឿងទាំងពីរនេះហើយ តើពេលនេះ អ្នករាល់គ្នាច្បាស់ហើយឬនៅអំពីរបៀបចុះចូលនឹងព្រះគ្រីស្ទ និងស្ដាប់បង្គាប់ព្រះបន្ទូលរបស់ទ្រង់ អំពីថាតើមនុស្សគួរតែមានអាកប្បកិរិយាបែបណា និងថាតើទស្សនៈ និងជំហររបស់ពួកគេគួរតែបែបណាចំពោះព្រះគ្រីស្ទ និងចំពោះព្រះបន្ទូលដែលព្រះគ្រីស្ទបានថ្លែង ក៏ដូចជាអំពីរបៀបដែលមនុស្សគួរប្រព្រឹត្តចំពោះព្រះបន្ទូល និងសេចក្ដីតម្រូវដែលមកពីព្រះជាម្ចាស់ និងថាតើសេចក្ដីពិតអ្វីខ្លះដែលគួរតែយល់ដឹងនៅក្នុងរឿងនេះ? (ទីមួយគឺ ការមានភាពស្មោះត្រង់នឹងព្រះគ្រីស្ទ ទីពីរគឺ ការរៀនគោរពព្រះគ្រីស្ទ និងទីបីគឺ ការស្ដាប់បង្គាប់ព្រះបន្ទូលរបស់ទ្រង់ ស្ដាប់ព្រះបន្ទូលរបស់ព្រះជាម្ចាស់ដោយអស់ពីដួងចិត្តរបស់យើង។) ចូរអ្នករាល់គ្នាចងចាំបទប្បញ្ញត្តិទាំងនេះ។ ប្រសិនបើខ្ញុំមិនបាននិយាយពីបទប្បញ្ញត្តិទាំងនេះទេ តើអ្នករាល់គ្នានឹងអាចទាញយកវាចេញពីរឿងទាំងពីរដែលខ្ញុំបានប្រាប់ដែរឬទេ? (រឿងតែមួយគត់ដែលពួកយើងអាចសន្និដ្ឋានបាន គឺថាពួកយើងត្រូវតែស្ដាប់បង្គាប់អ្វីក៏ដោយដែលព្រះជាម្ចាស់មានព្រះបន្ទូល។) អ្វីទាំងអស់ដែលអ្នករាល់គ្នាអាចទាញយកបាន គឺជារបៀបនៃការប្រព្រឹត្តដ៏សាមញ្ញ បែបគោលលទ្ធិ និងបែបទ្រឹស្ដីប៉ុណ្ណោះ។ អ្នករាល់គ្នានៅតែគ្មានសមត្ថភាពយល់ ឬដឹងពីសេចក្ដីពិតនៅក្នុងរឿងនេះ ដែលមនុស្សគួរតែស្វែងរក និងយល់ដឹងឡើយ។ ដូច្នេះ ចូរយើងប្រកបគ្នាយ៉ាងលម្អិតអំពីរឿងរបស់លោកណូអេ និងលោកអ័ប្រាហាំ។

I. ឥរិយាបថរបស់លោកណូអេចំពោះព្រះបន្ទូលរបស់ព្រះជាម្ចាស់

ជាដំបូង យើងនឹងនិយាយអំពីសាច់រឿងរបស់លោកណូអេ។ កាលពីពេលជួបជុំគ្នាលើកមុន យើងបានសិក្សាជាច្រើនអំពីមូលហេតុ និងលទ្ធផលនៃរឿងរបស់លោកណូអេ។ ហេតុអ្វីបានជាយើងមិនរៀបរាប់ឱ្យបានជាក់លាក់ជាងនេះ? ដោយសារតែមនុស្សភាគច្រើនបានដឹងអំពីមូលហេតុ លទ្ធផល និងព័ត៌មានលម្អិតជាក់លាក់អំពីសាច់រឿងនេះរួចហើយ។ ប្រសិនបើមានព័ត៌មានលម្អិតណាមួយដែលអ្នកមិនសូវច្បាស់ អ្នកអាចរកព័ត៌មាននោះនៅក្នុងព្រះគម្ពីរបាន។ អ្វីដែលយើងកំពុងតែសិក្សាជាមួយគ្នានេះ គឺមិនមែនជាព័ត៌មានលម្អិតជាក់លាក់អំពីដំណើររឿងនេះទេ ប៉ុន្តែយើងកំពុងតែសិក្សាអំពីរបៀបដែលលោកណូអេ ដែលជាតួឯកនៅក្នុងសាច់រឿង បានប្រព្រឹត្តចំពោះព្រះបន្ទូលរបស់ព្រះជាម្ចាស់ តើទិដ្ឋភាពនៃសេចក្ដីពិតអ្វីខ្លះដែលមនុស្សគួរយល់ដឹងពីសាច់រឿងនេះ ថាតើព្រះជាម្ចាស់មានឥរិយាបថបែបណា តើទ្រង់បានគិត និងបានវាយតម្លៃយ៉ាងដូចម្ដេចចំពោះចំពោះលោកណូអេ បន្ទាប់ពីទ្រង់បានទតឃើញគ្រប់សកម្មភាពដែលលោកណូអេបានធ្វើ។ ចំណុចទាំងនេះ គឺជាអ្វីដែលយើងគប្បីសិក្សាជាមួយគ្នា។ លក្ខណៈរបស់ព្រះជាម្ចាស់ចំពោះលោកណូអេ និងការវាយតម្លៃរបស់ទ្រង់ទៅលើរឿងដែលលោកណូអេបានធ្វើ គឺគ្រប់គ្រាន់ដើម្បីប្រាប់យើងអំពីអ្វីដែលព្រះជាម្ចាស់តម្រូវពីមនុស្សជាតិ ពីអ្នកដែលដើរតាមទ្រង់ និងពីអ្នកដែលទ្រង់សង្គ្រោះ។ តើមានសេចក្ដីពិតដែលត្រូវស្វែងយល់ក្នុងរឿងនេះដែរឬទេ? កន្លែងណាដែលមានសេចក្តីពិតដែលត្រូវស្វែងយល់ វាពិតជាមានតម្លៃក្នុងការសិក្សាស្វែងយល់ គិតពិចារណា និងការសិក្សាឱ្យបានលម្អិត។ យើងនឹងមិនសិក្សាលម្អិតអំពីសាច់រឿងរបស់លោកណូអេទេ។ អ្វីដែលយើងនឹងសិក្សានៅថ្ងៃនេះ គឺជាសេចក្ដីពិតដែលត្រូវស្វែងយល់អំពីឥរិយាបថផ្សេងៗរបស់លោកណូអេ ចំពោះព្រះជាម្ចាស់ ព្រមទាំងសេចក្ដីតម្រូវ និងបំណងព្រះហឫទ័យរបស់ទ្រង់ ដែលមនុស្សគួរតែយល់ពីការវាយតម្លៃរបស់ព្រះជាម្ចាស់ចំពោះលោកណូអេ។

លោកណូអេ គឺជាមនុស្សធម្មតាក្នុងចំណោមមនុស្សជាតិដែលបានគោរពប្រណិប័តន៍ និងដើរតាមព្រះជាម្ចាស់។ នៅពេលដែលគាត់ស្ដាប់ឮព្រះបន្ទូលរបស់ព្រះជាម្ចាស់ គាត់មិនបង្ហាញឥរិយាបថនៃការស្ទាក់ស្ទើរ ពន្យារពេល ឬយឺតយ៉ាវនោះទេ។ ផ្ទុយទៅវិញ គាត់ស្តាប់តាមព្រះបន្ទូលរបស់ព្រះជាម្ចាស់យ៉ាងម៉ឺងម៉ាត់ គាត់ស្តាប់គ្រប់ទាំងព្រះបន្ទូលរបស់ព្រះជាម្ចាស់ដោយយកចិត្តទុកដាក់ និងផ្ដោតអារម្មណ៍ខ្លាំង ស្តាប់ដោយយកចិត្តទុកដាក់ និងចងចាំនូវគ្រប់អ្វីៗទាំងអស់ដែលព្រះជាម្ចាស់បានបង្គាប់គាត់ ដោយមិនហ៊ានព្រងើយកន្តើយសូម្បីតែបន្តិច។ នៅក្នុងឥរិយាបថរបស់គាត់ចំពោះព្រះជាម្ចាស់ និងព្រះបន្ទូលរបស់ទ្រង់ គឺជាឥរិយាបថដែលមានដួងចិត្តដែលកោតខ្លាចព្រះជាម្ចាស់ ដែលបង្ហាញថាព្រះជាម្ចាស់គង់នៅក្នុងចិត្តរបស់គាត់ ហើយគាត់ចុះចូលចំពោះព្រះអង្គ។ គាត់ស្តាប់យ៉ាងយកចិត្តទុកដាក់ពីអ្វីដែលព្រះជាម្ចាស់មានបន្ទូល ស្ដាប់ពីខ្លឹមសារព្រះបន្ទូលរបស់ព្រះជាម្ចាស់ ស្ដាប់ពីអ្វីដែលព្រះបានមានបន្ទូលបង្គាប់គាត់ឱ្យធ្វើ។ គាត់ស្តាប់ដោយយកចិត្តទុកដាក់ ពោលគឺគាត់មិនវិភាគនោះទេ ប៉ុន្តែទទួលយកដោយចេញពីចិត្ត។ មិនមានការបដិសេធ មិនមានការមិនពេញចិត្ត ឬភាពអន្ទះសារនៅក្នុងចិត្តរបស់គាត់ទេ។ ផ្ទុយទៅវិញ គាត់កត់ចំណាំគ្រប់ទាំងព្រះបន្ទូល និងអ្វីៗដែលទាក់ទងនឹងសេចក្ដីតម្រូវរបស់ព្រះជាម្ចាស់ ដោយចិត្តចុះចូល ដោយប្រុងប្រយ័ត្ន និងដោយយកចិត្តទុកដាក់បំផុត។ បន្ទាប់ពីព្រះជាម្ចាស់បានប្រាប់គាត់ពីចំណុចនីមួយៗរួចហើយ លោកណូអេបានកត់ចំណាំយ៉ាងលម្អិត ទៅតាមវិធីផ្ទាល់ខ្លួនរបស់គាត់ នូវអ្វីគ្រប់យ៉ាងដែលព្រះបានមានបន្ទូល និងបានបង្គាប់គាត់។ បន្ទាប់មក គាត់បានលះបង់ការងារផ្ទាល់ខ្លួនរបស់គាត់ បោះចោលទម្លាប់ និងផែនការនៃជីវិតចាស់របស់គាត់ ហើយចាប់ ផ្តើមរៀបចំទៅតាមអ្វីដែលព្រះបានបង្គាប់ឱ្យគាត់ធ្វើ និងសម្ភារៈទាំងអស់ដែលត្រូវការសម្រាប់សាងសង់ទូកធំដែលព្រះជាម្ចាស់បានបង្គាប់គាត់ឱ្យសាងសង់។ គាត់មិនហ៊ានធ្វេសប្រហែសចំពោះព្រះបន្ទូលរបស់ព្រះជាម្ចាស់ ឬអ្វីដែលព្រះបានបង្គាប់ ឬព័ត៌មានលម្អិតណាមួយចំពោះអ្វីដែលតម្រូវឱ្យគាត់ធ្វើទៅតាមព្រះបន្ទូលរបស់ព្រះជាម្ចាស់ឡើយ។ គាត់បានកត់ត្រាពីចំណុចសំខាន់ៗ និងចំណុចពិសេសទាំងអស់ដែលព្រះជាម្ចាស់បានបង្គាប់ និងប្រគល់ឱ្យគាត់ទៅតាមវិធីរបស់គាត់ បន្ទាប់មក គាត់បានសញ្ជឹងគិត និងឆ្លុះបញ្ចាំងពីចំណុចទាំងនោះម្តងហើយម្តងទៀតៗ។ បន្ទាប់មក លោកណូអេបានស្វែងរកសម្ភារៈទាំងអស់ដែលព្រះបានបង្គាប់គាត់ឱ្យរៀបចំ។ តាមធម្មជាតិ បន្ទាប់ពីព្រះជាម្ចាស់បានណែនាំគាត់ពីចំណុចនីមួយៗរួចហើយ គាត់បានធ្វើផែនការ និងការរៀបចំលម្អិតតាមវិធីរបស់គាត់ ទៅតាមអ្វីដែលព្រះបានបង្គាប់ និងបានណែនាំគាត់ឱ្យធ្វើ បន្ទាប់មក គាត់បានអនុវត្ត និងធ្វើតាមផែនការ និងការរៀបចំរបស់គាត់ ទៅតាមគ្រប់ជំហាននីមួយៗដែលព្រះបានបង្គាប់ មួយជំហានម្ដងៗ។ នៅដំណើរការនេះ កិច្ចការដែលលោកណូអេបានធ្វើ មិនថាតូចក្ដី ឬធំក្តី ទោះបីជាគួរឱ្យកត់សម្គាល់ ឬមិនគួរឱ្យកត់សម្គាល់ក៏ដោយ វាគឺជាអ្វីដែលព្រះជាម្ចាស់បានណែនាំគាត់ និងជាអ្វីដែលព្រះជាម្ចាស់បានមានព្រះបន្ទូល និងតម្រូវឱ្យគាត់ធ្វើ។ តាមរយៈកិច្ចការដែលលោកណូអេបានបង្ហាញ បន្ទាប់ពីគាត់បានទទួលយកការចាត់តាំងព្រះជាម្ចាស់ គឺបានបង្ហាញពីឥរិយាបថរបស់គាត់ចំពោះព្រះបន្ទូលរបស់ព្រះជាម្ចាស់ មិនមែនគ្រាន់តែជាការស្តាប់ ហើយមិនធ្វើអ្វីនោះទេ ពោលគឺជាងនេះទៅទៀត ក្រោយពីបានឮព្រះបន្ទូលទាំងនោះហើយ លោកណូអេមិនរង់ចាំទាល់តែគាត់មានអារម្មណ៍ល្អ ឬបរិយាកាសត្រឹមត្រូវ ឬពេលវេលាអំណោយផលដើម្បីអនុវត្តកិច្ចការនេះនោះទេ។ ផ្ទុយទៅវិញ គាត់បានទុកការងារផ្ទាល់ខ្លួនរបស់គាត់ចោល បោះបង់ទម្លាប់ជីវិតរបស់គាត់ ហើយបានសាងសង់ទូកធំដែលព្រះជាម្ចាស់បានបង្គាប់ឱ្យគាត់ធ្វើជាអាទិភាពធំបំផុតក្នុងជីវិតរបស់គាត់ ហើយចាប់ពីពេលនោះមក គាត់បានធ្វើកិច្ចការទៅតាមព្រះបន្ទូលរបស់ព្រះជាម្ចាស់។ ឥរិយាបថរបស់គាត់ចំពោះការចាត់តាំង និងព្រះបន្ទូលរបស់ព្រះជាម្ចាស់ គឺមិនព្រងើយកន្តើយ មិនខ្ជិលច្រអូស ឬប្រែប្រួលឡើយ ហើយគាត់មិនបានបដិសេធនោះទេ។ ផ្ទុយទៅវិញ គាត់បានស្តាប់តាមព្រះបន្ទូលរបស់ព្រះជាម្ចាស់ ដោយយកចិត្តទុកដាក់ ហើយដាក់ចិត្តក្នុងការចងចាំ និងសញ្ជឹងគិតអំពីព្រះបន្ទូលទាំងនោះ។ ឥរិយាបថរបស់គាត់ចំពោះព្រះបន្ទូលរបស់ព្រះជាម្ចាស់ គឺជាការទទួលយក និងការចុះចូល។ ចំពោះព្រះជាម្ចាស់ នេះគឺជាឥរិយាបថដែលសត្តនិករដ៏ពិតមួយរូបគួរតែមានចំពោះព្រះបន្ទូលព្រះអង្គ ជាឥរិយាបថដែលទ្រង់ចង់បាន។ ជាឥរិយាបថដែលគ្មានការបដិសេធ គ្មានភាពធ្វើឱ្យតែរួចពីដៃ គ្មានការធ្វេសប្រហែស គ្មានការរឹងទទឹង ហើយក៏មិនត្រូវបានបំភ្លៃដោយចេតនារបស់មនុស្សដែរ។ ទាំងនេះ គឺជាឥរិយាបថដែលមនុស្សដែលត្រូវបានព្រះជាម្ចាស់បង្កើតមកគួរតែមាន។

បន្ទាប់ពីទទួលយកការចាត់តាំងរបស់ព្រះជាម្ចាស់រួចមក លោកណូអេបានចាប់ផ្ដើមរៀបចំផែនការក្នុងការបង្កើតទូកធំ ដែលព្រះជាម្ចាស់បានប្រគល់ឱ្យគាត់ធ្វើ។ គាត់បានស្វែងរកសម្ភារៈ ព្រមទាំងមនុស្ស និងឧបករណ៍ដែលចាំបាច់សម្រាប់ការសាងសង់ទូកធំនេះ។ តាមធម្មជាតិ កិច្ចការនេះពាក់ព័ន្ធនឹងរឿងជាច្រើន។ វាមិនងាយស្រួល និងសាមញ្ញដូចដែលយើងអានពីអត្ថបទនោះទេ។ នៅក្នុងយុគសម័យមុនឧស្សាហកម្ម ដែលជាយុគសម័យដែលអ្វីៗគ្រប់យ៉ាងត្រូវបានធ្វើដោយដៃ ដោយប្រើកម្លាំងបាយ យើងមិនពិបាកក្នុងការស្រមៃទេថា តើវាលំបាកប៉ុនណាក្នុងការសាងសង់ទូកធំបែបនេះ ដើម្បីបញ្ចប់កិច្ចការក្នុងការសាងសង់ទូកធំ ដូចដែលព្រះបានប្រគល់ឱ្យ។ ជាការពិតណាស់ របៀបដែលលោកណូអេបានគ្រោងទុក រៀបចំ រចនា និងស្វែងរករបស់របរ ដូចជាសម្ភារៈ និងឧបករណ៍នានា មិនមែនជារឿងសាមញ្ញនោះទេ ហើយលោកណូអេប្រហែលជាមិនដែលបានឃើញទូកដ៏ធំបែបនេះផង។ បន្ទាប់ពីទទួលយកការចាត់តាំងនេះ និងបានពិចារណាយ៉ាងល្អិតល្អន់អំពីព្រះបន្ទូលរបស់ព្រះជាម្ចាស់ ហើយវិនិច្ឆ័យពីអ្វីដែលព្រះជាម្ចាស់បានមានបន្ទូល លោកណូអេបានដឹងច្បាស់ថា នេះមិនមែនជារឿងសាមញ្ញ ឬជាកិច្ចការដែលងាយស្រួលនោះទេ។ នេះមិនមែនជាកិច្ចការសាមញ្ញ ឬងាយស្រួលនោះទេ តើប្រយោគនេះបានបង្កប់អត្ថន័យដូចម្ដេច? ទីមួយ វាមានន័យថា បន្ទាប់ពីទទួលយកការចាត់តាំងនេះហើយ លោកណូអេនឹងមានអម្រែកធ្ងន់នៅលើស្មារបស់គាត់។ លើសពីនេះទៅទៀត បើវិនិច្ឆ័យតាមអ្វីដែលព្រះជាម្ចាស់បានត្រាស់ហៅលោកណូអេដោយផ្ទាល់ ហើយបានណែនាំគាត់ផ្ទាល់ពីរបៀបសាងសង់ទូកធំ នេះមិនមែនជារឿងធម្មតាទេ វាមិនមែនជាបញ្ហាតូចតាចនោះទេ។ បើវិនិច្ឆ័យតាមព័ត៌មានលម្អិតទៅលើ ឮព្រះមានបន្ទូលនោះ នេះមិនមែនជាអ្វីដែលមនុស្សធម្មតាអាចទ្រាំទ្របាននោះទេ។ ការដែលព្រះបានត្រាស់ហៅលោកណូអេ ហើយបានចាត់តាំងគាត់ឱ្យសង់ទូកធំមួយនេះ គឺបានបង្ហាញថា លោកណូអេពិតជាសំខាន់ណាស់នៅក្នុងព្រះហឫទ័យរបស់ព្រះជាម្ចាស់។ នៅពេលនិយាយអំពីរឿងនេះ លោកណូអេពិតជាអាចយល់អំពីបំណងព្រះហឫទ័យរបស់ព្រះអង្គ ហើយបន្ទាប់ពីបានយល់ហើយ លោកណូអេបានដឹងថា គាត់នឹងត្រូវជួបរឿងអ្វីខ្លះនៅក្នុងជីវិតរបស់នៅពេលខាងមុខ ហើយដឹងអំពីការលំបាកមួយចំនួនដែលគាត់នឹងត្រូវជួបប្រទះ។ ទោះជាលោកណូអេបានដឹង និងយល់អំពីការលំបាកដ៏ធំដោយសារកិច្ចការដែលព្រះបានប្រគល់ឱ្យគាត់ និងទុក្ខលំបាកដែលគាត់ប្រឈមមុខនឹងមានកម្រិតណាក៏ដោយ ក៏គាត់គ្មានចេតនាបដិសេធដែរ ប៉ុន្តែផ្ទុយមកវិញ គាត់បានដឹងគុណយ៉ាងជ្រាលជ្រៅចំពោះព្រះយេហូវ៉ា។ ហេតុអ្វីបានជាលោកណូអេដឹងគុណ? ដោយសារព្រះជាម្ចាស់បានប្រគល់អ្វីមួយដ៏សំខាន់ដល់គាត់ដោយមិននឹកស្មានដល់ ហើយទ្រង់បានពន្យល់យ៉ាងលម្អិតដល់គាត់ដោយព្រះអង្គផ្ទាល់។ សំខាន់ជាងនេះទៅទៀត ព្រះជាម្ចាស់ក៏បានប្រាប់លោកណូអេអំពីរឿងរ៉ាវទាំងស្រុង តាំងពីដើមដល់ចប់ អំពីមូលហេតុដែលត្រូវសាងសង់ទូកធំនេះដែរ។ នេះគឺជាផែនការគ្រប់គ្រងរបស់ព្រះជាម្ចាស់ដោយផ្ទាល់ វាគឺជាកិច្ចការផ្ទាល់ខ្លួនរបស់ព្រះជាម្ចាស់ ប៉ុន្តែព្រះជាម្ចាស់បានប្រាប់គាត់អំពីកិច្ចការនេះ ដូច្នេះណូអេបានយល់ពីសារៈសំខាន់របស់កិច្ចការនេះ។ សរុបមក ដោយវិនិច្ឆ័យតាមសញ្ញាទាំងនេះ ដោយវិនិច្ឆ័យតាមសំឡេងនៃព្រះបន្ទូលរបស់ព្រះជាម្ចាស់ និងទិដ្ឋភាពផ្សេងៗនៃកិច្ចការដែលព្រះជាម្ចាស់បានប្រទានដល់លោកណូអេ លោកណូអេអាចដឹងពីសារៈសំខាន់អំពីកិច្ចការនៃការសាងសង់ទូកធំដែលព្រះជាម្ចាស់បានប្រគល់ឱ្យគាត់ គាត់អាចដឹងគុណនៅក្នុងចិត្តរបស់គាត់ ហើយមិនហ៊ានមើលស្រាលកិច្ចការនេះ ឬហ៊ានមើលរំលងព័ត៌មានលម្អិតណាមួយឡើយ។ ហេតុដូច្នេះហើយ នៅពេលដែលព្រះជាម្ចាស់បានណែនាំរួចរាល់ហើយ លោកណូអេបានបង្កើតផែនការរបស់គាត់ ហើយគាត់បានធ្វើការរៀបចំសម្រាប់ការសាងសង់ទូកធំ ស្វែងរកកម្លាំងមនុស្ស រៀបចំសម្ភារៈគ្រប់ប្រភេទ ហើយស្របតាមព្រះបន្ទូលរបស់ព្រះជាម្ចាស់ គាត់បានប្រមូលសត្វមានជីវិតជាច្រើនប្រភេទមកដាក់ក្នុងទូកធំនេះ។

ដំណើរការទាំងមូលនៃការសង់ទូកធំ គឺពោរពេញទៅដោយការលំបាក។ សម្រាប់ពេលនេះ សុំឱ្យយើងទុកមួយឡែកសិនអំពីរបៀបដែលលោកណូអេបានឆ្លងកាត់ខ្យល់បក់បោក កម្ដៅថ្ងៃដ៏ក្ដៅហែង និងភ្លៀងធ្លាក់ជោកជាំ កម្ដៅដ៏ក្ដៅខ្លាំង និងភាពរងាដ៏សែនត្រជាក់ ព្រមទាំងរដូវទាំងបួនដែលផ្លាស់ប្ដូរពីមួយឆ្នាំទៅមួយឆ្នាំ។ ជាដំបូង សុំឱ្យយើងនិយាយអំពី ថាតើការសង់ទូកធំនេះជាកិច្ចការដ៏ធំសម្បើមប៉ុណ្ណា និងអំពីការរៀបចំសម្ភារៈផ្សេងៗរបស់គាត់ ព្រមទាំងការលំបាករាប់មិនអស់ដែលគាត់បានប្រឈមមុខ នៅក្នុងដំណើរការនៃការសង់ទូកធំនេះ។ តើការលំបាកទាំងនេះរួមមានអ្វីខ្លះ? ផ្ទុយពីការយល់ឃើញរបស់មនុស្ស កិច្ចការខាងផ្នែករាងកាយខ្លះមិនមែនតែងតែបានសម្រេចល្អតាំងពីលើកដំបូងឡើយ ហើយលោកណូអេត្រូវឆ្លងកាត់ការបរាជ័យជាច្រើន។ បន្ទាប់ពីបានបញ្ចប់ការងារខ្លះហើយ ប្រសិនបើវាមើលទៅមិនត្រឹមត្រូវនោះទេ គាត់នឹងរុះរើវា ហើយបន្ទាប់ពីរុះរើវារួចហើយ គាត់ត្រូវរៀបចំសម្ភារៈ ហើយធ្វើវាម្ដងទៀតតាំងពីដើមមកវិញ។ វាមិនដូចជានៅក្នុងយុគសម័យទំនើប ដែលមនុស្សគ្រប់គ្នាធ្វើអ្វីៗគ្រប់យ៉ាងដោយឧបករណ៍អេឡិចត្រូនិក ហើយនៅពេលដែលបានរៀបចំរួចរាល់ហើយ កិច្ចការក៏ត្រូវបានអនុវត្តទៅតាមកម្មវិធីដែលបានកំណត់ទុកនោះទេ។ នៅពេលដែលកិច្ចការបែបនេះត្រូវបានអនុវត្តនាពេលបច្ចុប្បន្ននេះ វាត្រូវបានធ្វើដោយគ្រឿងយន្ត ហើយនៅពេលដែលអ្នកបើកដំណើរការម៉ាស៊ីន វាអាចបំពេញកិច្ចការនោះបាន។ ប៉ុន្តែ លោកណូអេបានរស់នៅក្នុងយុគសម័យសង្គមបុព្វកាល ហើយគ្រប់កិច្ចការទាំងអស់ត្រូវបានធ្វើឡើងដោយដៃ ហើយគាត់ត្រូវធ្វើគ្រប់កិច្ចការទាំងអស់ដោយដៃទាំងពីររបស់គាត់ផ្ទាល់ ដោយប្រើភ្នែក និងគំនិត ព្រមទាំងការព្យាយាម និងកម្លាំងផ្ទាល់ខ្លួនរបស់គាត់។ ជាការពិតណាស់ រឿងដ៏សំខាន់បំផុតនោះគឺ មនុស្សត្រូវតែពឹងផ្អែកលើព្រះជាម្ចាស់។ ពួកគេត្រូវការស្វែងរកព្រះជាម្ចាស់នៅគ្រប់ទីកន្លែង និងគ្រប់ពេលវេលាទាំងអស់។ នៅក្នុងដំណើរការនៃការជួបប្រទះនឹងការលំបាកគ្រប់បែបយ៉ាង និងនៅក្នុងពេលវេលាទាំងថ្ងៃទាំងយប់ដែលបានចំណាយក្នុងការសាងសង់ទូកធំ លោកណូអេមិនត្រឹមតែត្រូវប្រឈមមុខនឹងស្ថានភាពផ្សេងៗដែលបានកើតឡើងក្នុងអំឡុងពេលបំពេញកិច្ចការដ៏ធំសម្បើមនេះប៉ុណ្ណោះទេ ប៉ុន្តែថែមទាំងត្រូវប្រឈមនឹងបរិស្ថានផ្សេងៗនៅជុំវិញគាត់ ព្រមទាំងការចំអកឡកឡឺយ ការមួលបង្កាច់ និងការជេរប្រមាថពីអ្នកដទៃទៀតផងដែរ។ ទោះបីជាយើងមិនបានជួបប្រទះដោយផ្ទាល់នូវទិដ្ឋភាពទាំងនោះនៅពេលដែលវាកើតឡើងក៏ដោយ តើវាមិនអាចទៅរួចទេឬ ក្នុងការស្រមៃគិតអំពីការលំបាកផ្សេងៗមួយចំនួនដែលលោកណូអេបានជួបប្រទះ និងបានឆ្លងកាត់ ព្រមទាំងបញ្ហាប្រឈមផ្សេងៗដែលគាត់បានជួបប្រទះ? នៅក្នុងដំណើរការនៃការសង់ទូកធំ រឿងដំបូងដែលលោកណូអេត្រូវប្រឈមមុខមុនគេនោះគឺ ការមិនយល់ចិត្តពីគ្រួសាររបស់គាត់ ការរអ៊ូរទាំ ការត្អូញត្អែរ ព្រមទាំងតែការត្មះតេះដៀលរបស់ពួកគេ។ រឿងទីពីរនោះគឺ គាត់ត្រូវបានគេមួលបង្កាច់ ចំអកឡកឡឺយ និងវិនិច្ឆ័យដោយមនុស្សនៅជុំវិញគាត់ ដែលរួមមានសាច់ញាតិ មិត្តភក្តិ និងមនុស្សគ្រប់ប្រភេទផ្សេងទៀត។ ប៉ុន្តែ លោកណូអេមានឥរិយាបថតែមួយគត់ គឺការស្ដាប់បង្គាប់ព្រះបន្ទូលរបស់ព្រះជាម្ចាស់ ធ្វើតាមព្រះបន្ទូលទាំងនោះរហូតដល់ទីបញ្ចប់ ហើយមិនដែលរាថយពីកិច្ចការនេះឡើយ។ តើលោកណូអេបានប្ដេជ្ញាចិត្តដូចម្ដេច? «ដរាបណាខ្ញុំនៅមានជីវិត ដរាបណាខ្ញុំនៅតែអាចកម្រើកបាន ខ្ញុំនឹងមិនបោះបង់ចោលបេសកកម្មរបស់ព្រះជាម្ចាស់ឡើយ»។ នេះគឺជាកម្លាំងចិត្តរបស់គាត់ នៅពេលដែលគាត់ធ្វើកិច្ចការដ៏ធំធេងក្នុងការសង់ទូកធំ ក៏ដូចជាឥរិយាបថរបស់គាត់នៅពេលដែលគាត់បានទទួលព្រះបញ្ជារបស់ព្រះជាម្ចាស់ និងបន្ទាប់ពីបានឮព្រះបន្ទូលរបស់ទ្រង់។ ដោយប្រឈមមុខនឹងបញ្ហា ស្ថានភាពលំបាកៗ និងបញ្ហាប្រឈមគ្រប់បែបយ៉ាង លោកណូអេមិនបានរាថយឡើយ។ នៅពេលដែលកិច្ចការសាងសង់ដ៏លំបាកៗរបស់គាត់បរាជ័យ និងទទួលរងការខូចខាតជាញឹកញាប់ ទោះបីជាលោកណូអេមានអារម្មណ៍តូចចិត្ត និងព្រួយបារម្ភនៅក្នុងចិត្តក៏ដោយ ក៏នៅពេលដែលគាត់នឹកដល់ព្រះបន្ទូលរបស់ព្រះជាម្ចាស់ នៅពេលដែលគាត់នឹកចាំពីគ្រប់ទាំងព្រះបន្ទូលដែលព្រះជាម្ចាស់បានបង្គាប់ដល់គាត់ និងការលើកតម្កើងរបស់ព្រះជាម្ចាស់ចំពោះគាត់ នោះគាត់តែងតែមានអារម្មណ៍ថាមានកម្លាំងចិត្តយ៉ាងខ្លាំងថា៖ «ខ្ញុំមិនអាចចុះចាញ់បានទេ ខ្ញុំមិនអាចបោះបង់ចោលនូវអ្វីដែលព្រះជាម្ចាស់បានបង្គាប់ និងបានប្រគល់ឱ្យខ្ញុំធ្វើឡើយ។ នេះគឺជាបេសកកម្មរបស់ព្រះជាម្ចាស់ ហើយដោយសារខ្ញុំបានទទួលយកបេសកកម្មនេះ ដោយសារខ្ញុំបានឮព្រះបន្ទូលដែលព្រះជាម្ចាស់បានថ្លែង និងបានឮព្រះសូរសៀងរបស់ទ្រង់ ហើយដោយសារខ្ញុំបានទទួលយកកិច្ចការនេះពីព្រះជាម្ចាស់ នោះខ្ញុំត្រូវតែចុះចូលទាំងស្រុងជាមួយព្រះជាម្ចាស់ ដែលនេះគឺជាអ្វីដែលមនុស្សម្នាក់ៗគួរតែសម្រេចឱ្យបាន»។ ដូច្នេះ មិនថាគាត់ប្រឈមមុខនឹងការលំបាកបែបណា មិនថាគាត់ជួបប្រទះនឹងការចំអកឡកឡឺយ ឬការមួលបង្កាច់បែបណា មិនថារាងកាយរបស់គាត់អស់កម្លាំង និងនឿយហត់យ៉ាងណាក៏ដោយ ក៏គាត់មិនបានបោះបង់ចោលអ្វីដែលព្រះជាម្ចាស់បានប្រគល់ឱ្យគាត់ដែរ ហើយបានចងចាំជានិច្ចនៅក្នុងចិត្តនូវគ្រប់ទាំងព្រះបន្ទូលគ្រប់ម៉ាត់ដែលព្រះជាម្ចាស់បានថ្លែង និងបានបង្គាប់។ មិនថាបរិយាកាសរបស់គាត់បានផ្លាស់ប្ដូរយ៉ាងណា មិនថាការលំបាកដែលគាត់ត្រូវប្រឈមនោះធំប៉ុណ្ណាក៏ដោយ ក៏គាត់ជឿជាក់ថា គ្មានរឿងណាមួយក្នុងចំណោមរឿងទាំងនេះនឹងបន្តជារៀងរហូតឡើយ មានតែព្រះបន្ទូលរបស់ព្រះជាម្ចាស់តែមួយគត់ដែលនឹងមិនសាបសូន្យ ហើយមានតែអ្វីដែលព្រះជាម្ចាស់បានបង្គាប់ឱ្យធ្វើប៉ុណ្ណោះ ដែលនឹងបានសម្រេចជាមិនខាន។ លោកណូអេមានសេចក្ដីជំនឿយ៉ាងពិតប្រាកដចំពោះព្រះជាម្ចាស់នៅក្នុងខ្លួនគាត់ និងការចុះចូលដែលគាត់គួរតែមាន ហើយគាត់បានបន្តសង់ទូកធំដែលព្រះជាម្ចាស់បានបង្គាប់ឱ្យគាត់សាងសង់។ ពីមួយថ្ងៃទៅមួយថ្ងៃ ពីមួយឆ្នាំទៅមួយឆ្នាំ លោកណូអេកាន់តែចាស់ទៅៗ ប៉ុន្តែសេចក្ដីជំនឿរបស់គាត់មិនបានអន់ថយចុះឡើយ ហើយក៏គ្មានការផ្លាស់ប្ដូរណាមួយកើតឡើងនៅក្នុងឥរិយាបថ និងការប្ដេជ្ញាចិត្តរបស់គាត់ក្នុងការបំពេញតាមបេសកកម្មរបស់ព្រះជាម្ចាស់ដែរ។ ទោះបីជាមានពេលខ្លះដែលរាងកាយរបស់គាត់មានអារម្មណ៍នឿយហត់ និងអស់កម្លាំង ហើយគាត់បានធ្លាក់ខ្លួនឈឺ ហើយនៅក្នុងចិត្តរបស់គាត់មានភាពទន់ខ្សោយក៏ដោយ ក៏ការប្ដេជ្ញាចិត្ត និងការតស៊ូព្យាយាមរបស់គាត់ក្នុងការបំពេញបេសកកម្មរបស់ព្រះជាម្ចាស់ និងការចុះចូលចំពោះព្រះបន្ទូលរបស់ទ្រង់ មិនបានថយចុះដែរ។ ក្នុងអំឡុងពេលជាច្រើនឆ្នាំដែលលោកណូអេសាងសង់ទូកធំនេះ លោកណូអេកំពុងតែអនុវត្តការស្ដាប់ និងការចុះចូលចំពោះព្រះបន្ទូលដែលព្រះជាម្ចាស់បានថ្លែង ហើយគាត់ក៏កំពុងតែអនុវត្តសេចក្ដីពិតដ៏សំខាន់មួយនៃសតនិកដែលព្រះបានបង្កើត និងក្នុងនាមមនុស្សសាមញ្ញម្នាក់ដែលត្រូវបំពេញតាមបេសកកម្មរបស់ព្រះជាម្ចាស់ផងដែរ។ បើមើលពីខាងក្រៅ ដំណើរការទាំងមូលតាមពិតគឺមានតែរឿងមួយគត់ គឺការសាងសង់ទូកធំ ការអនុវត្តតាមអ្វីដែលព្រះជាម្ចាស់បានប្រាប់គាត់ឱ្យធ្វើឱ្យបានល្អ និងរហូតដល់បានសម្រេច។ ប៉ុន្តែ តើវាទាមទារអ្វីខ្លះដើម្បីធ្វើរឿងនេះឱ្យបានល្អ និងដើម្បីសម្រេចវាបានដោយជោគជ័យ? វាមិនបានទាមទារចិត្តខ្នះខ្នែងរបស់មនុស្ស ឬពាក្យស្លោករបស់ពួកគេ និងរឹតតែមិនត្រូវការ សម្បថខ្លះៗដែលធ្វើឡើងដោយអារម្មណ៍មួយឆាវនោះទេ ហើយក៏មិនមែនជាអ្វីដែលគេហៅថាការកោតសរសើររបស់មនុស្សចំពោះព្រះអាទិករដែរ។ វាមិនបានទាមទាររឿងទាំងនេះទេ។ នៅពេលប្រៀបធៀបជាមួយនឹងការសាងសង់ទូកធំរបស់លោកណូអេ អ្វីដែលគេហៅថាជាការកោតសរសើររបស់មនុស្ស ពាក្យសម្បថរបស់ពួកគេ ចិត្តខ្នះខ្នែងរបស់ពួកគេ និងជំនឿរបស់ពួកគេលើព្រះជាម្ចាស់ នៅក្នុងពិភពខាងវិញ្ញាណរបស់ពួកគេ ទាំងអស់នេះគឺគ្មានប្រយោជន៍អ្វីឡើយ។ នៅពេលប្រៀបធៀបជាមួយនឹងសេចក្ដីជំនឿដ៏ពិត និងការចុះចូលដ៏ពិតរបស់លោកណូអេចំពោះព្រះជាម្ចាស់ មនុស្សហាក់ដូចជាក្រខ្សត់ខ្លាំង និងគួរឱ្យអាណិតណាស់ ហើយចំពោះគោលលទ្ធិតិចតួចដែលពួកគេយល់ ហាក់ដូចជាឥតន័យ រាក់កំផែល ខ្សោយ និងគ្មានកម្លាំង នេះមិននិយាយដល់ភាពគួរឱ្យអាម៉ាស់ គួរឱ្យស្អប់ខ្ពើម និងគួរឱ្យថោកទាបផង។

លោកណូអេបានចំណាយពេល ១២០ឆ្នាំ ដើម្បីសាងសង់ទូកធំ។ រយៈពេល ១២០ឆ្នាំនេះ មិនមែន ១២០ថ្ងៃ ឬ១០ឆ្នាំ ឬ២០ឆ្នាំនោះទេ ប៉ុន្តែគឺយូរជាងអាយុរស់រានរបស់មនុស្សធម្មតានាពេលសព្វថ្ងៃនេះទៅទៀត។ តាមរយៈពេលដ៏យូរ ការលំបាកក្នុងការបំពេញកិច្ចការនេះ និងទំហំដ៏ធំធេងនៃការងារជាច្រើនដែលពាក់ព័ន្ធការងារវិស្វកម្ម ប្រសិនបើលោកណូអេគ្មានសេចក្ដីជំនឿដ៏ពិតប្រាកដនោះទេ ប្រសិនបើសេចក្ដីជំនឿរបស់គាត់គ្រាន់តែជាគំនិតមួយ ការផ្ញើក្ដីសង្ឃឹមលើអ្វីមួយ ការប្ដេជ្ញាចិត្ត ឬគ្រាន់តែជាប្រភេទជំនឿស្រពេចស្រពិលនិងអរូបីមួយនោះ តើទូកធំនោះអាចនឹងត្រូវបានសង់រួចរាល់បានដែរឬទេ? ប្រសិនបើការចុះចូលរបស់គាត់ចំពោះព្រះជាម្ចាស់គ្រាន់តែជាការសន្យាតែមាត់ ប្រសិនបើវាគ្រាន់តែជាការកត់ត្រាជាលាយលក្ខណ៍អក្សរដោយប៊ិច ដូចជាអ្វីដែលអ្នករាល់គ្នាកំពុងតែធ្វើនាពេលសព្វថ្ងៃនេះ តើទូកធំនោះអាចត្រូវបានសង់រួចដែរឬទេ? (ទេ។) ប្រសិនបើការចុះចូលរបស់គាត់ក្នុងការទទួលយកបញ្ជាបេសកកម្មរបស់ព្រះជាម្ចាស់ គ្មានអ្វីក្រៅពីឆន្ទៈ និងការប្ដេជ្ញាចិត្ត ឬជាបំណងប្រាថ្នាមួយ នោះតើទូកធំនោះអាចត្រូវបានសង់ដែរឬទេ? ប្រសិនបើការចុះចូលរបស់លោកណូអេចំពោះព្រះជាម្ចាស់ គ្រាន់តែជាការធ្វើតាមបែបបទនៃការលះបង់ ការចំណាយ និងការបង់ថ្លៃ ឬគ្រាន់តែធ្វើកិច្ចការកាន់តែច្រើន បង់ថ្លៃកាន់តែច្រើន និងស្មោះត្រង់ចំពោះព្រះជាម្ចាស់តាមទ្រឹស្ដី ឬក្នុងន័យជាពាក្យស្លោក តើទូកធំនោះអាចត្រូវបានសង់រួចដែរឬទេ? (ទេ។) ការនេះនឹងលំបាកពេកហើយ! ប្រសិនបើឥរិយាបថរបស់លោកណូអេក្នុងការទទួលយកបញ្ជាបេសកកម្មរបស់ព្រះជាម្ចាស់ជាប្រភេទនៃការដោះដូរ ប្រសិនបើលោកណូអេគ្រាន់តែទទួលយកវាមកដើម្បីទទួលបានព្រះពរនិងរង្វាន់ តើទូកធំនោះអាចត្រូវបានសង់ដែរឬទេ? ប្រាកដណាស់គឺពិតជាមិនអាចនោះទេ! ចិត្តខ្នះខ្នែងរបស់មនុស្សម្នាក់អាចបន្តបាន ១០ ឬ២០ឆ្នាំ ឬ៥០ ឬ៦០ឆ្នាំបាន ប៉ុន្តែនៅពេលដែលពួកគេជិតស្លាប់ ដោយមើលឃើញថាពួកគេមិនទទួលបានអ្វីនោះទេ នោះពួកគេនឹងបាត់បង់ជំនឿលើព្រះជាម្ចាស់។ ចិត្តខ្នះខ្នែងនេះដែលតស៊ូអស់រយៈពេល ២០ ៥០ ឬ៨០ឆ្នាំ មិនក្លាយជាការចុះចូល ឬសេចក្ដីជំនឿដ៏ពិតឡើយ។ នេះគឺជារឿងដ៏គួរឱ្យសោកសៅខ្លាំងណាស់។ ក្នុងពេលជាមួយគ្នានេះដែរ សេចក្ដីជំនឿដ៏ពិត និងការចុះចូលដ៏ពិតដែលមាននៅក្នុងលោកណូអេ គឺជាអ្វីដែលជាក់លាក់ដែលមនុស្សនាពេលបច្ចុប្បន្ននេះកំពុងតែខ្វះខាត និងជាអ្វីដែលមនុស្សនាពេលបច្ចុប្បន្ននេះមិនអាចមើលឃើញបានឡើយ ហើយនេះគឺជាអ្វីដែលពួកគេមើលងាយ បន្តុះបង្អាប់ ឬថែមទាំងព្រងើយកន្តើយថែមទៀតផង។ ការដំណាលរឿងរបស់លោកណូអេសាងសង់ទូកធំ តែងតែត្រូវបានពិភាក្សាយ៉ាងក្តៅគគុក។ មនុស្សគ្រប់ៗគ្នាអាចនិយាយអំពីរឿងនេះ មនុស្សគ្រប់ៗគ្នាមានចំណុចដែលត្រូវនិយាយ។ ប៉ុន្តែ គ្មាននរណាគិតពិចារណា ឬព្យាយាមស្វែងយល់ពីអ្វីដែលមាននៅក្នុងខ្លួនរបស់លោកណូអេ ថាតើគាត់មានរបៀបប្រតិបត្តិបែបណា ថាតើគាត់មានឥរិយាបថបែបណាដែលព្រះជាម្ចាស់សព្វព្រះទ័យ និងមានទស្សនៈបែបណាចំពោះព្រះរាជបញ្ជារបស់ទ្រង់ ឬថាតើគាត់មានលក្ខណៈសម្បត្តិបែបណានៅពេលដែលនិយាយដល់ការស្ដាប់ និងការអនុវត្តព្រះបន្ទូលរបស់ព្រះជាម្ចាស់នោះទេ។ ដូច្នេះ ខ្ញុំសូមនិយាយថា មនុស្សនាពេលបច្ចុប្បន្ននេះ មិនស័ក្តិសមក្នុងការដំណាលរឿងរបស់លោកណូអេនោះទេ ដោយសារតែនៅពេលដែលគេដំណាលអំពីរឿងនេះ ពួកគេចាត់ទុកលោកណូអេត្រឹមតែជាបុគ្គលក្នុងរឿងព្រេងនិទានប៉ុណ្ណោះ ថែមទាំងគ្រាន់តែជាបុរសចំណាស់សាមញ្ញម្នាក់ដែលមានពុកចង្កាពណ៌សប៉ុណ្ណោះ។ ពួកគេមានចម្ងល់ក្នុងចិត្តថាតើពិតជាមានមនុស្សបែបនេះមែនដែរឬទេ ថាតើគាត់ពិតជាមានលក្ខណៈដូចដែលបានរៀបរាប់ ហើយពួកគេមិនព្យាយាមឱ្យតម្លៃអំពីរបៀបដែលលោកណូអេ បានបង្ហាញចេញ បន្ទាប់ពីគាត់បានទទួលយកបញ្ជាបេសកកម្មរបស់ព្រះជាម្ចាស់។ សព្វថ្ងៃនេះ នៅពេលដែលយើងមើលទៅលើរឿងនៃការសាងសង់ទូកធំរបស់លោកណូអេឡើងវិញ តើអ្នកគិតថាវាជាព្រឹត្តិការណ៍ធំដុំ ឬគ្រាន់តែជារឿងដ៏តូចតាច? តើវាគ្រាន់តែជារឿងនិទានធម្មតាមួយអំពីបុរសចំណាស់ម្នាក់ដែលបានសង់ទូកធំមួយកាលពីជំនាន់មុនមែនដែរឬទេ? (ទេ។) នៅក្នុងចំណោមមនុស្សទាំងអស់ លោកណូអេគឺជាបុគ្គលម្នាក់ដែលកោតខ្លាចព្រះជាម្ចាស់ ចុះចូលចំពោះព្រះជាម្ចាស់ និងបំពេញតាមបញ្ជាបេសកកម្មរបស់ព្រះជាម្ចាស់ ដែលស័ក្តិសមបំផុតក្នុងការយកតម្រាប់តាម។ គាត់ត្រូវបានព្រះជាម្ចាស់សព្វព្រះទ័យ ហើយគួរតែជាគំរូដល់អស់អ្នកដែលដើរតាមព្រះជាម្ចាស់នាពេលបច្ចុប្បន្ននេះ។ ហើយតើអ្វីទៅដែលមានតម្លៃបំផុតអំពីគាត់? គាត់មានឥរិយាបថតែមួយគត់ចំពោះព្រះបន្ទូលរបស់ព្រះជាម្ចាស់ គឺការស្ដាប់ ហើយទទួលយក ទទួលយក ហើយចុះចូល ហើយចុះចូលរហូតដល់ស្លាប់។ ឥរិយាបថនេះហើយ ដែលមានតម្លៃបំផុតលើសអ្វីៗទាំងអស់ ដែលធ្វើឱ្យគាត់ទទួលបានការសព្វព្រះទ័យពីព្រះជាម្ចាស់។ នៅពេលនិយាយដល់ព្រះបន្ទូលរបស់ព្រះជាម្ចាស់ គាត់មិនធ្វើឱ្យតែរួចពីដៃ គាត់មិនធ្វើដើម្បីបង្គ្រប់កិច្ច ហើយគាត់ក៏មិនបានពិនិត្យពិច័យ វិភាគ ទាស់ទទឹង ឬបដិសេធព្រះបន្ទូលទាំងនោះនៅក្នុងគំនិតរបស់គាត់ រួចមិនអើពើនឹងព្រះបន្ទូលទាំងនោះឡើយ។ ផ្ទុយទៅវិញ គាត់បានស្ដាប់ដោយយកចិត្តទុកដាក់ បានទទួលយកព្រះបន្ទូលទាំងនោះម្ដងបន្តិចៗនៅក្នុងចិត្តរបស់គាត់ បន្ទាប់មកបានរំពឹងគិតអំពីរបៀបក្នុងការយកព្រះបន្ទូលទាំងនោះទៅអនុវត្ត របៀបក្នុងការអនុវត្តព្រះបន្ទូលទាំងនោះ របៀបប្រតិបត្តិតាមព្រះបន្ទូលទាំងនោះតាមព្រះបំណងដើម ដោយគ្មានការងាករេបន្តិចសោះឡើយ។ ហើយនៅពេលដែលគាត់រំពឹងគិតអំពីព្រះបន្ទូលរបស់ព្រះជាម្ចាស់ គាត់បាននិយាយប្រាប់ខ្លួនឯងក្នុងចិត្តថា៖ «ទាំងនេះគឺជាព្រះបន្ទូលរបស់ព្រះជាម្ចាស់ គឺជាសេចក្ដីណែនាំរបស់ព្រះអង្គ ជាបញ្ជាបេសកកម្មរបស់ទ្រង់ ខ្ញុំមានកាតព្វកិច្ច ខ្ញុំត្រូវតែចុះចូល ខ្ញុំមិនអាចរំលងព័ត៌មានលម្អិតណាមួយបានឡើយ ខ្ញុំមិនអាចប្រឆាំងនឹងបំណងព្រះហឫទ័យណាមួយរបស់ព្រះជាម្ចាស់បានឡើយ ហើយខ្ញុំក៏មិនអាចមើលរំលងព័ត៌មានលម្អិតណាមួយដែលទ្រង់បានមានបន្ទូលដែរ បើមិនដូច្នេះទេ ខ្ញុំនឹងមិនស័ក្តិសមនឹងត្រូវបានហៅថាជាមនុស្សឡើយ ខ្ញុំនឹងមិនស័ក្តិសមនឹងបញ្ជាបេសកកម្មរបស់ព្រះជាម្ចាស់ និងមិនស័ក្តិសមនឹងការលើកតម្កើងរបស់ទ្រង់ឡើយ។ នៅក្នុងជីវិតនេះ ប្រសិនបើខ្ញុំខកខានក្នុងការបំពេញរាល់កិច្ចការដែលព្រះជាម្ចាស់បានមានបន្ទូល និងបានផ្ទុកផ្ដាក់ឱ្យខ្ញុំ នោះខ្ញុំនឹងនៅសល់តែការសោកស្ដាយប៉ុណ្ណោះ។ លើសពីនេះទៅទៀត ខ្ញុំនឹងមិនស័ក្តិសមនឹងបញ្ជាបេសកកម្មរបស់ព្រះជាម្ចាស់ និងការលើកតម្កើងរបស់ទ្រង់ចំពោះខ្ញុំឡើយ ហើយនឹងគ្មានមុខទៅឈរនៅចំពោះព្រះភ័ក្ត្រព្រះអាទិករនោះទេ»។ អ្វីៗដែលលោកណូអេបានគិត និងបានរំពឹងគិតនៅក្នុងចិត្តរបស់គាត់ គ្រប់ទស្សនៈ និងគ្រប់ឥរិយាបថនីមួយៗរបស់គាត់ បានកំណត់ថា នៅទីបំផុតគាត់អាចយកព្រះបន្ទូលរបស់ព្រះជាម្ចាស់មកអនុវត្ត ធ្វើឱ្យព្រះបន្ទូលរបស់ទ្រង់ក្លាយជាការពិត ធ្វើឱ្យព្រះបន្ទូលរបស់ទ្រង់បង្កើតបានផលផ្លែ ហើយធ្វើឱ្យព្រះបន្ទូលទាំងនោះបានបំពេញ និងបានសម្រេចតាមរយៈការខិតខំប្រឹងប្រែងរបស់គាត់ ហើយបានក្លាយជាការពិតតាមរយៈរូបគាត់ ហើយដើម្បីឱ្យបញ្ជាបេសកកម្មរបស់ព្រះជាម្ចាស់មិនបានសាបសូន្យទៅវិញឡើយ។ តាមរយៈការវិនិច្ឆ័យតាមអ្វីៗគ្រប់យ៉ាងដែលលោកណូអេបានគិត គ្រប់គំនិតដែលមាននៅក្នុងចិត្ត និងឥរិយាបថរបស់គាត់ចំពោះព្រះជាម្ចាស់ លោកណូអេគឺស័ក្តិសមនឹងបញ្ជាបេសកកម្មរបស់ព្រះជាម្ចាស់ គាត់គឺជាបុរសម្នាក់ដែលព្រះជាម្ចាស់ទុកចិត្ត និងជាមនុស្សម្នាក់ដែលព្រះជាម្ចាស់សព្វព្រះទ័យ។ ព្រះជាម្ចាស់ទតមើលគ្រប់ពាក្យសម្ដី និងទង្វើរបស់មនុស្ស ទ្រង់ទតមើលការគិត និងគំនិតរបស់ពួកគេ។ ដោយសារលោកណូអេអាចគិតបែបនេះ នៅក្នុងព្រះនេត្ររបស់ព្រះជាម្ចាស់ ទ្រង់មិនបានជ្រើសរើសខុសឡើយ។ លោកណូអេអាចទទួលបន្ទុកនូវបញ្ជាបេសកកម្មរបស់ព្រះជាម្ចាស់ និងការទុកចិត្តរបស់ទ្រង់ ហើយគាត់អាចបំពេញបញ្ជាបេសកកម្មរបស់ព្រះជាម្ចាស់បាន៖ គាត់គឺជាជម្រើសតែមួយគត់នៅក្នុងចំណោមមនុស្សជាតិទាំងអស់។

នៅក្នុងព្រះនេត្ររបស់ព្រះជាម្ចាស់ លោកណូអេគឺជាជម្រើសតែមួយគត់របស់ទ្រង់សម្រាប់ការសម្រេចកិច្ចការដ៏ធំធេងការសង់ទូកធំមួយនេះ។ ដូច្នេះ តើមានចំណុចអ្វីខ្លះអំពីលោកណូអេ? គឺមានពីរចំណុច៖ សេចក្ដីជំនឿដ៏ពិត និងការចុះចូលដ៏ពិត។ នៅក្នុងព្រះហឫទ័យរបស់ព្រះជាម្ចាស់ ទាំងនេះគឺជាបទដ្ឋានដែលទ្រង់តម្រូវពីមនុស្ស។ ងាយណាស់មែនទេ? (មែនហើយ។) «ជម្រើសតែមួយគត់» នោះគឺត្រូវមានចំណុចទាំងពីរនេះ ជាចំណុចដែលងាយៗបំផុត ប៉ុន្តែក្រៅពីលោកណូអេ ចំណុចទាំងនេះមិនមាននៅក្នុងខ្លួននរណាម្នាក់ផ្សេងទៀតឡើយ។ មនុស្សខ្លះនិយាយថា៖ «តើវាអាចទៅរួចដោយរបៀបណា? ពួកយើងបានលះបង់គ្រួសារ និងអាជីពការងាររបស់ពួកយើង ពួកយើងបានបោះបង់ចោលការងារ អនាគត និងការអប់រំ ពួកយើងបានបោះបង់ចោលទ្រព្យសម្បត្តិ និងកូនចៅរបស់ពួកយើង។ សូមមើលចុះ ថាតើសេចក្ដីជំនឿរបស់ពួកយើងធំប៉ុណ្ណា ថាតើពួកយើងស្រឡាញ់ព្រះជាម្ចាស់ប៉ុនណា! តើពួកយើងអន់ជាងលោកណូអេត្រង់ណា? ប្រសិនបើព្រះជាម្ចាស់បានបង្គាប់ឱ្យពួកយើងសង់ទូកធំមួយ គឺថា ឧស្សាហកម្មទំនើបមានការអភិវឌ្ឍខ្ពស់ តើពួកយើងគ្មានឈើ និងឧបករណ៍ជាច្រើនទេឬ? ពួកយើងក៏អាចធ្វើការនៅក្រោមកម្ដៅថ្ងៃដ៏ក្ដៅហែងបានដែរ ប្រសិនបើពួកយើងប្រើម៉ាស៊ីន។ ពួកយើងក៏អាចធ្វើការពីព្រលឹមដល់ព្រលប់បានដែរ។ តើការបំពេញការងារតូចតាចបែបនេះជារឿងធំដុំអ្វីទៅ? លោកណូអេបានចំណាយពេល ១០០ឆ្នាំ ប៉ុន្តែពួកយើងនឹងធ្វើវាក្នុងរយៈពេលខ្លីជាងនេះ ដើម្បីកុំឱ្យព្រះជាម្ចាស់ព្រួយព្រះទ័យ គឺពួកយើងនឹងចំណាយពេលត្រឹមតែ ១០ឆ្នាំប៉ុណ្ណោះ។ ទ្រង់បានមានបន្ទូលថា លោកណូអេគឺជាជម្រើសតែមួយគត់ ប៉ុន្តែសព្វថ្ងៃនេះ មានបេក្ខជនដែលស័ក្តិសមឥតខ្ចោះជាច្រើននាក់។ មនុស្សដូចជាពួកយើងដែលបានលះបង់គ្រួសារ និងអាជីពរបស់ខ្លួន ដែលមានសេចក្ដីជំនឿដ៏ពិតចំពោះព្រះជាម្ចាស់ ដែលលះបង់កម្លាំងកាយចិត្តពិតប្រាកដ ពួកគេទាំងអស់គឺជាបេក្ខជនដ៏ស័ក្តិសមឥតខ្ចោះ។ ហេតុអ្វីបានជាទ្រង់អាចមានបន្ទូលថា លោកណូអេគឺជាជម្រើសតែមួយគត់ដូច្នេះ? ទ្រង់មើលស្រាលពួកយើងពេកហើយ មែនទេ?» តើមានបញ្ហាអ្វីជាមួយពាក្យសម្ដីទាំងនេះមែនទេ? (មាន។) មនុស្សខ្លះនិយាយថា៖ «ត្រឡប់ទៅសម័យលោកណូអេវិញ វិទ្យាសាស្ត្រ និងបច្ចេកវិទ្យានៅមានការអភិវឌ្ឍទាបនៅឡើយទេ គាត់គ្មានអគ្គិសនី គ្មានម៉ាស៊ីនទំនើប មិនទាំងមានសូម្បីតែម៉ាស៊ីនស្វានអគ្គិសនី និងរណារយន្តធម្មតា ឬសូម្បីតែដែកគោលផង។ តើគាត់អាចសង់ទូកធំនោះបានដោយរបៀបណាទៅ? សព្វថ្ងៃនេះ ពួកយើងមានរបស់ទាំងអស់នេះ។ តើវាមិនមែនជារឿងងាយស្រួលបំផុតសម្រាប់ពួកយើងក្នុងការបំពេញបេសកកម្មនេះទេ មែនទេ? ប្រសិនបើព្រះជាម្ចាស់បានមានព្រះបន្ទូលមកកាន់ពួកយើងពីលើមេឃ ហើយបានប្រាប់ឱ្យពួកយើងសង់ទូកធំមួយ កុំថាឡើយមួយ ពួកយើងអាចសង់ ១០ បានយ៉ាងងាយស្រួល។ វាមិនមែនជារឿងធំដុំនោះទេ វាគឺជារឿងកំប៉ិកកំប៉ុកប៉ុណ្ណោះ។ ឱព្រះជាម្ចាស់អើយ សូមទ្រង់បង្គាប់ពួកយើងពីអ្វីក៏បានដែរ តាមដែលទ្រង់សព្វព្រះទ័យទៅចុះ។ អ្វីក៏ដោយដែលទ្រង់តម្រូវ សូមទ្រង់ប្រាប់ពួកយើងមកចុះ។ វានឹងមិនពិបាកទាល់តែសោះសម្រាប់ពួកយើងជាច្រើននាក់ក្នុងការសង់ទូកធំមួយ! ពួកយើងអាចសង់បាន ១០ ២០ សូម្បីតែ ១០០ ក៏បានដែរ តាមតែទ្រង់ចង់បាន»។ តើរឿងគ្រប់យ៉ាងគឺងាយស្រួលដូច្នេះមែនទេ? (ទេ។) នៅពេលដែលខ្ញុំនិយាយភ្លាមថា លោកណូអេគឺជាជម្រើសតែមួយគត់ មនុស្សខ្លះចង់តតាំងជាមួយខ្ញុំ ពួកគេមិនសុខចិត្តនោះទេ៖ «ទ្រង់គិតថាមនុស្សសម័យបុរាណល្អ ដោយសារតែពួកគេមិននៅទីនេះ។ មនុស្សនាពេលបច្ចុប្បន្ននេះ គឺនៅនឹងព្រះនេត្រទ្រង់ស្រាប់ ប៉ុន្តែទ្រង់ទតមិនឃើញថាតើមានអ្វីល្អអំពីពួកគេទាល់តែសោះ។ ទ្រង់មើលមិនឃើញរឿងល្អៗទាំងអស់ដែលមនុស្សនាពេលបច្ចុប្បន្ននេះបានធ្វើ និងអំពើល្អទាំងអស់របស់ពួកគេនោះទេ។ លោកណូអេគ្រាន់តែបានធ្វើរឿងតូចតាចមួយប៉ុណ្ណោះ។ តើមិនមែនដោយសារតែគ្មានឧស្សាហកម្មនៅសម័យនោះទេ ហើយពលកម្មដែលប្រើកម្លាំងទាំងអស់គឺលំបាក ដែលធ្វើឱ្យទ្រង់គិតថា អ្វីដែលគាត់បានធ្វើគឺស័ក្តិសមនឹងត្រូវបានចងចាំ ដែលធ្វើឱ្យទ្រង់គិតថាគាត់ជាគំរូ ជាលំនាំ ហើយមើលមិនឃើញនូវការរងទុក្ខរបស់មនុស្សនាពេលបច្ចុប្បន្ននេះ និងតម្លៃដែលពួកយើងលះបង់សម្រាប់ទ្រង់ និងសេចក្ដីជំនឿរបស់ពួកយើងនាពេលបច្ចុប្បន្ននេះទេ មែនដែរឬទេ?» តើនេះជាការពិតមែនទេ? (ទេ។) ទោះបីនៅក្នុងយុគសម័យនេះ ឬសម័យកាលណាក៏ដោយ មិនថាមនុស្សរស់នៅក្នុងបរិស្ថានដែលមានលក្ខខណ្ឌបែបណាក៏ដោយ សម្ភារៈនិងមជ្ឈដ្ឋានទូទៅទាំងនេះគឺគ្មានតម្លៃអ្វីទាំងអស់ ពួកវាមិនសំខាន់នោះទេ។ តើអ្វីទៅដែលសំខាន់? អ្វីដែលសំខាន់បំផុតនោះ មិនមែនជាយុគសម័យដែលអ្នករាល់គ្នារស់នៅ ឬថាតើអ្នករាល់គ្នាបានចេះដឹងបច្ចេកវិទ្យាប្រភេទណាមួយ ឬក៏ថាអ្នករាល់គ្នាបានអាន ឬបានឮព្រះបន្ទូលរបស់ព្រះជាម្ចាស់ប៉ុន្មាននោះទេ។ អ្វីដែលសំខាន់បំផុតនោះគឺ ថាតើមនុស្សមានសេចក្ដីជំនឿពិត ឬមិនពិត ថាតើពួកគេចុះចូលដ៏ពិតប្រាកដប៉ុនណា។ ចំណុចទាំងពីរយ៉ាងនេះគឺសំខាន់បំផុត ហើយមិនអាចខ្វះចំណុចណាមួយបានឡើយ។ ប្រសិនបើអ្នករាល់គ្នាត្រូវបានដាក់នៅក្នុងសម័យលោកណូអេ តើមាននរណាក្នុងចំណោមអ្នករាល់គ្នាដែលអាចបំពេញបេសកកម្មនេះបាន? ខ្ញុំហ៊ាននិយាយថា ទោះបីជាអ្នករាល់គ្នាធ្វើការរួមគ្នាទាំងអស់គ្នាក៏ដោយ ក៏អ្នករាល់គ្នាមិនអាចសម្រេចការនេះបានដែរ។ អ្នករាល់គ្នាមិនអាចធ្វើបានសូម្បីតែពាក់កណ្ដាលផង។ មុនពេលដែលការផ្គត់ផ្គង់ទាំងអស់ត្រូវបានរៀបចំរួចរាល់ផងនោះ ពួកអ្នករាល់គ្នាជាច្រើននាក់នឹងរត់គេចបាត់ទៅហើយ ដោយត្អូញត្អែរអំពីព្រះជាម្ចាស់ ព្រមទាំងសង្ស័យពីទ្រង់ថែមទៀតផង។ អ្នករាល់គ្នាមួយចំនួនតូចនឹងអាចព្យាយាមតស៊ូដោយការលំបាកយ៉ាងខ្លាំង គឺព្យាយាមតស៊ូដោយសារតែការតស៊ូអត់ធ្មត់ ចិត្តខ្នះខ្នែង និងគំនិតរបស់អ្នករាល់គ្នា។ ប៉ុន្តែ តើអ្នករាល់គ្នាអាចព្យាយាមតស៊ូបានរយៈពេលយូរប៉ុនណាទៅ? តើអ្នករាល់គ្នាត្រូវការកម្លាំងចិត្តប្រភេទណាដើម្បីបន្តដំណើរទៅមុខ? តើអ្នករាល់គ្នាអាចនឹងនៅបានប៉ុន្មានឆ្នាំដោយគ្មានសេចក្ដីជំនឿដ៏ពិត និងការចុះចូលដ៏ពិតប្រាកដ? ការនេះគឺអាស្រ័យលើចរិតលក្ខណៈរបស់ពួកគេ។ អ្នកណាដែលមានចរិតលក្ខណៈល្អជាង និងមានសតិសម្បជញ្ញៈបន្តិចបន្តួច អាចនៅបានប្រាំបី ឬ១០ឆ្នាំ ២០ ឬ៣០ឆ្នាំ ឬប្រហែលត្រឹមតែ៥០ឆ្នាំប៉ុណ្ណោះ។ ប៉ុន្តែបន្ទាប់ពី ៥០ឆ្នាំក្រោយ ពួកគេនឹងគិតក្នុងចិត្តខ្លួនឯងថា៖ «តើព្រះជាម្ចាស់យាងមកនៅពេលណា? តើទឹកជំនន់នឹងមកដល់នៅពេលណា? តើសញ្ញាដែលព្រះជាម្ចាស់បានប្រទានឱ្យនឹងលេចឡើងនៅពេលណា? ខ្ញុំបានចំណាយពេលពេញមួយជីវិតរបស់ខ្ញុំធ្វើរឿងតែមួយនេះប៉ុណ្ណោះ។ ចុះបើទឹកជំនន់មិនមក តើនឹងទៅជាយ៉ាងណា? ខ្ញុំបានរងទុក្ខជាច្រើនពេញមួយជីវិតរបស់ខ្ញុំ ខ្ញុំបានព្យាយាមតស៊ូអស់រយៈពេល ៥០ឆ្នាំហើយ គឺគ្រប់គ្រាន់ហើយ ព្រះជាម្ចាស់នឹងមិននឹកចាំ ឬថ្កោលទោសវាទេ ប្រសិនបើខ្ញុំបោះបង់នៅពេលនេះ»។ ដូច្នេះ ខ្ញុំនឹងរស់នៅតាមជីវិតរបស់ខ្ញុំ។ ព្រះជាម្ចាស់មិនមានបន្ទូល ឬមានប្រតិកម្មអ្វីឡើយ។ ខ្ញុំបានចំណាយពេលពេញមួយថ្ងៃសម្លឹងមើលមេឃពណ៌ខៀវ និងពពកស ហើយមើលមិនឃើញអ្វីនោះទេ។ តើព្រះជាម្ចាស់នៅឯណា? ព្រះអង្គដែលធ្លាប់បានបន្លឺសំឡេងដូចរន្ទះ និងបានមានបន្ទូល តើព្រះអង្គនោះគឺជាព្រះជាម្ចាស់មែនដែរឬទេ? តើវាជាការយល់ច្រឡំមែនដែរឬទេ? តើរឿងនេះនឹងបញ្ចប់នៅពេលណា? ព្រះជាម្ចាស់មិនខ្វល់ខ្វាយទេ។ មិនថាខ្ញុំស្រែកហៅរកជំនួយយ៉ាងណាក៏ដោយ អ្វីៗដែលខ្ញុំឮនោះគឺភាពស្ងៀមស្ងាត់ ហើយទ្រង់មិនបំភ្លឺ ឬដឹកនាំខ្ញុំនោះទេ នៅពេលដែលខ្ញុំអធិស្ឋាន។ បំភ្លេចវាចោលទៅ!» តើពួកគេនឹងនៅតែមានសេចក្ដីជំនឿដ៏ពិតដែរឬទេ? យូរៗទៅ ពួកគេទំនងជានឹងចាប់ផ្ដើមមានការសង្ស័យ។ ពួកគេនឹងគិតអំពីការផ្លាស់ប្ដូរ ពួកគេនឹងស្វែងរកផ្លូវចេញ ទុកបញ្ជាបេសកកម្មរបស់ព្រះជាម្ចាស់នៅមួយឡែក ហើយបោះបង់ចោលចិត្តខ្នះខ្នែង និងសម្បថមួយឆាវរបស់ពួកគេ។ ដោយចង់គ្រប់គ្រងជោគវាសនាផ្ទាល់ខ្លួន និងរស់នៅតាមជីវិតរបស់ខ្លួន ពួកគេនឹងបំភ្លេចចោលនូវបញ្ជាបេសកកម្មរបស់ព្រះជាម្ចាស់។ ហើយនៅពេលដែលថ្ងៃណាមួយ ព្រះជាម្ចាស់បានយាងមកដោយផ្ទាល់ ដើម្បីជំរុញពួកគេឱ្យបន្តទៅមុខ នៅពេលដែលទ្រង់បានសួរអំពីការវិវត្តនៃការសង់ទូកធំ ពួកគេនឹងនិយាយថា៖ «អូ! ព្រះជាម្ចាស់ពិតជាមានព្រះជន្មរស់មែន! ដូច្នេះ ពិតជាមានព្រះជាម្ចាស់មែន។ ខ្ញុំត្រូវតែចាប់ផ្ដើមសង់ហើយ!» ប្រសិនបើព្រះជាម្ចាស់មិនបានមានបន្ទូល ប្រសិនបើទ្រង់មិនបានជំរុញពួកគេទេ ពួកគេនឹងមិនមើលឃើញថានេះជារឿងបន្ទាន់ឡើយ។ ពួកគេនឹងគិតថាវាអាចរង់ចាំបាន។ របៀបគិតដែលប្រែប្រួលបែបនេះ ឥរិយាបថនៃការធ្វើបង្គ្រប់កិច្ចដោយស្ទាក់ស្ទើរនេះ ពោល តើនេះជាឥរិយាបថដែលមនុស្សមានសេចក្ដីជំនឿដ៏ពិតគួរតែបង្ហាញចេញមែនទេ? (ទេ។) ការដែលមានឥរិយាបថបែបនេះ គឺខុស មានន័យថាពួកគេគ្មានសេចក្ដីជំនឿដ៏ពិត គឺមិនបាច់និយាយដល់ការចុះចូលដ៏ពិតនោះទេ។ នៅពេលដែលព្រះជាម្ចាស់បានមានបន្ទូលមកកាន់អ្នកដោយផ្ទាល់ ចិត្តខ្នះខ្នែងមួយភ្លែតរបស់អ្នកនឹងបង្ហាញពីសេចក្ដីជំនឿរបស់អ្នកចំពោះព្រះជាម្ចាស់ ប៉ុន្តែនៅពេលដែលព្រះជាម្ចាស់ទុកអ្នកមួយឡែក ហើយមិនបានជំរុញអ្នក ឬមើលការខុសត្រូវចំពោះអ្នក ឬសាកសួរនោះ នោះសេចក្ដីជំនឿរបស់អ្នកនឹងបាត់បង់អស់។ យូរៗទៅ នៅពេលដែលព្រះជាម្ចាស់មិនបានមានព្រះបន្ទូល ឬបង្ហាញអង្គទ្រង់មកឱ្យអ្នកឃើញ ហើយមិនបានធ្វើការត្រួតពិនិត្យណាមួយលើការងាររបស់អ្នក សេចក្ដីជំនឿរបស់អ្នកនឹងបាត់បង់អស់ទាំងស្រុង។ អ្នកនឹងចង់រស់នៅតាមជីវិតផ្ទាល់ខ្លួនរបស់អ្នក និងធ្វើសហគ្រាសផ្ទាល់ខ្លួនរបស់អ្នក ហើយបញ្ជាបេសកកម្មរបស់ព្រះជាម្ចាស់នឹងត្រូវបានបំភ្លេចចោល។ ចិត្តខ្នះខ្នែង សម្បថ និងការប្ដេជ្ញាចិត្តរបស់អ្នកនៅពេលនោះ គឺគ្មានតម្លៃអ្វីទាំងអស់។ តើអ្នករាល់គ្នាគិតថា ព្រះជាម្ចាស់នឹងហ៊ានប្រគល់កិច្ចការដ៏ធំធេងមួយទៅឱ្យមនុស្សបែបនេះមែនដែរឬទេ? (ទេ។) ហេតុអ្វី? (ពួកគេមិនគួរឱ្យទុកចិត្តនោះទេ។) ត្រូវហើយ។ និយាយឱ្យខ្លីគឺ៖ មិនគួរឱ្យទុកចិត្ត។ អ្នកគ្មានសេចក្ដីជំនឿដ៏ពិតទេ។ អ្នកមិនគួរឱ្យទុកចិត្តឡើយ។ ដូច្នេះហើយ អ្នកមិនស័ក្តិសមនឹងត្រូវបានព្រះជាម្ចាស់ប្រគល់កិច្ចការឱ្យនោះឡើយ។ មនុស្សខ្លះនិយាយថា៖ «ហេតុអ្វីបានជាខ្ញុំមិនស័ក្តិសម? ខ្ញុំនឹងអនុវត្តបេសកកម្មអ្វីក៏ដោយដែលព្រះជាម្ចាស់ប្រគល់ឱ្យខ្ញុំ អ្នកណាទៅដឹង ខ្ញុំប្រហែលជាអាចសម្រេចវាបាន!» អ្នកអាចធ្វេសប្រហែសក្នុងការបំពេញកិច្ចការក្នុងជីវិតប្រចាំថ្ងៃរបស់អ្នកបាន ហើយវាមិនចោទជាបញ្ហាអ្វីនោះទេ ប្រសិនបើលទ្ធផលខ្វះខាតតែបន្តិចបន្តួច។ ប៉ុន្តែកិច្ចការដែលព្រះជាម្ចាស់បានប្រគល់ឱ្យ គឺជាអ្វីដែលព្រះជាម្ចាស់សព្វព្រះទ័យឱ្យកើតឡើងជារូបរាង តើកិច្ចការទាំងនោះធ្លាប់មានភាពងាយស្រួលដែរឬទេ? ប្រសិនបើកិច្ចការទាំងនោះត្រូវបានប្រគល់ឱ្យមនុស្សល្ងង់ខ្លៅ ឬមនុស្សបោកប្រាស់ ឱ្យមនុស្សម្នាក់ដែលធ្វើកិច្ចការឱ្យតែរួចពីដៃ ឱ្យម្នាក់ដែលបន្ទាប់ពីទទួលយកបេសកកម្មហើយ ងាយនឹងធ្វើដោយគ្មានសេចក្ដីស្មោះត្រង់នៅគ្រប់ទីកន្លែង និងគ្រប់ពេលវេលា តើការនោះនឹងមិនបង្អាក់ដល់កិច្ចការដ៏ធំធេងមួយនេះទេឬ? ប្រសិនបើអ្នករាល់គ្នាត្រូវបានគេជ្រើសរើស ប្រសិនបើអ្នកត្រូវប្រគល់កិច្ចការដ៏ធំធេងមួយទៅឱ្យនរណាម្នាក់ តើអ្នកនឹងប្រគល់វាទៅឱ្យមនុស្សប្រភេទណា? តើអ្នកនឹងជ្រើសរើសមនុស្សប្រភេទណា? (មនុស្សដែលគួរឱ្យទុកចិត្តម្នាក់។) យ៉ាងហោចណាស់ មនុស្សម្នាក់នេះត្រូវតែអាចពឹងផ្អែកបាន មានចរិតលក្ខណៈល្អ ហើយមិនថាពេលណាក៏ដោយ ឬការលំបាកដែលពួកគេជួបប្រទះធំប៉ុណ្ណាក៏ដោយ ក៏ពួកគេនឹងដាក់អស់ពីចិត្ត និងកម្លាំងកាយចិត្តរបស់ពួកគេទៅក្នុងការបំពេញនូវអ្វីដែលអ្នកបានប្រគល់ឱ្យពួកគេ ហើយរាយការណ៍ប្រាប់អ្នក។ ប្រសិនបើនោះគឺជាប្រភេទមនុស្សដែលគេនឹងជ្រើសរើសដើម្បីប្រគល់ភារកិច្ចឱ្យ មួយ ចុះទម្រាំតែព្រះជាម្ចាស់វិញ! ដូច្នេះ សម្រាប់កិច្ចការដ៏ធំនេះ គឺការបំផ្លាញពិភពលោកដោយទឹកជំនន់ ជាព្រឹត្តិការណ៍ដែលតម្រូវឱ្យមានការសាងសង់ទូកធំមួយ និងមនុស្សម្នាក់ដែលស័ក្តិសមនឹងនៅរស់រានមានជីវិត តើព្រះជាម្ចាស់នឹងជ្រើសរើសនរណា? ជាដំបូង តាមទ្រឹស្ដី ទ្រង់នឹងជ្រើសរើសនរណាម្នាក់ដែលស័ក្តិសមនឹងនៅរស់ ដែលស័ក្តិសមនឹងរស់នៅក្នុងយុគសម័យបន្ទាប់។ តាមការពិត មុននឹងទទួលបានកិច្ចការណាក៏ដោយ ក៏មនុស្សម្នាក់នេះត្រូវតែអាចស្ដាប់បង្គាប់ព្រះបន្ទូលរបស់ព្រះជាម្ចាស់បានដែរ ពួកគេត្រូវតែមានសេចក្ដីជំនឿដ៏ពិតចំពោះព្រះជាម្ចាស់ ហើយចាត់ទុកអ្វីក៏ដោយដែលព្រះជាម្ចាស់បានមានបន្ទូល ទោះបីជាវាពាក់ព័ន្ធនឹងអ្វីក៏ដោយ ទោះបីជាវាស្របតាមសញ្ញាណផ្ទាល់ខ្លួនរបស់ពួកគេក៏ដោយ ទោះបីជាវាត្រូវនឹងចំណូលចិត្តរបស់ពួកគេក៏ដោយ ទោះបីជាវាស្របតាមឆន្ទៈផ្ទាល់ខ្លួនរបស់ពួកគេក៏ដោយ ក៏វាជាព្រះបន្ទូលរបស់ព្រះជាម្ចាស់ដែរ។ មិនថាព្រះជាម្ចាស់បង្គាប់ឱ្យពួកគេធ្វើអ្វីក៏ដោយ ក៏ពួកគេមិនគួរណាដែលបដិសេធអត្តសញ្ញាណរបស់ព្រះជាម្ចាស់ឡើយ ពួកគេត្រូវតែតែងតែចាត់ទុកខ្លួនឯងថាជាភាវៈដែលព្រះបានបង្កើតជានិច្ច និងចាត់ទុកការស្ដាប់បង្គាប់ព្រះបន្ទូលរបស់ព្រះជាម្ចាស់ថាជាកាតព្វកិច្ចដែលត្រូវតែបំពេញជានិច្ច។ នេះគឺជាប្រភេទមនុស្សដែលព្រះជាម្ចាស់ប្រគល់កិច្ចការដ៏ពិសេសនេះឱ្យ។ នៅក្នុងព្រះហឫទ័យរបស់ព្រះជាម្ចាស់ លោកណូអេគឺជាមនុស្សបែបនេះ។ គាត់មិនត្រឹមតែជាមនុស្សម្នាក់ដែលស័ក្តិសមនឹងនៅរស់ក្នុងយុគសម័យថ្មីប៉ុណ្ណោះទេ ប៉ុន្តែគាត់ក៏ជាមនុស្សម្នាក់ដែលអាចទទួលបន្ទុកដ៏ធ្ងន់ ដែលអាចចុះចូលចំពោះព្រះបន្ទូលរបស់ព្រះជាម្ចាស់ដោយឥតងាករេ រហូតដល់ទីបញ្ចប់ និងជាអ្នកដែលនឹងប្រើប្រាស់ជីវិតរបស់គាត់ដើម្បីបំពេញកិច្ចការដែលព្រះជាម្ចាស់បានប្រគល់ឱ្យគាត់ផងដែរ។ នេះគឺជាអ្វីដែលទ្រង់បានឃើញនៅក្នុងខ្លួនរបស់លោកណូអេ។ ចាប់ពីពេលដែលលោកណូអេបានទទួលយកបេសកកម្មរបស់ព្រះជាម្ចាស់ រហូតដល់ពេលដែលគាត់បានបំពេញគ្រប់ភារកិច្ចទាំងអស់ដែលទ្រង់បានប្រគល់ឱ្យគាត់ គឺក្នុងអំឡុងពេលនេះ សេចក្ដីជំនឿរបស់លោកណូអេ និងឥរិយាបថនៃការចុះចូលរបស់គាត់ចំពោះព្រះជាម្ចាស់ បានដើរតួនាទីដ៏សំខាន់បំផុត។ បើគ្មានចំណុចទាំងពីរយ៉ាងនេះទេ កិច្ចការនោះនឹងមិនអាចត្រូវបានបំពេញបានឡើយ ហើយបេសកកម្មនេះក៏នឹងមិនត្រូវបានសម្រេចដែរ។

ប្រសិនបើ នៅក្នុងដំណើរការនៃការទទួលយកបញ្ជាបេសកកម្មរបស់ព្រះជាម្ចាស់ លោកណូអេមានគំនិត ផែនការ និងសញ្ញាណផ្ទាល់ខ្លួនរបស់គាត់ តើកិច្ចការទាំងមូលនឹងបានផ្លាស់ប្ដូរយ៉ាងដូចម្ដេច? ដំបូង ប្រឈមមុខនឹងព័ត៌មានលម្អិតនីមួយៗដែលព្រះជាម្ចាស់បានប្រទានដល់គាត់ ដែលរួមមានលក្ខណៈបច្ចេកទេស និងប្រភេទសម្ភារៈ មធ្យោបាយ និងវិធីសាស្ត្រនៃការសង់ទូកធំទាំងមូល ព្រមទាំងទំហំ និងខ្នាតរបស់ទូកធំទាំងមូល នៅពេលដែលលោកណូអេបានឮទាំងអស់នេះ តើគាត់នឹងបានគិតថា៖ «តើនឹងត្រូវចំណាយពេលប៉ុន្មានឆ្នាំដើម្បីសង់អ្វីមួយដែលធំបែបនេះ? តើនឹងត្រូវចំណាយកម្លាំង និងការលំបាកប៉ុណ្ណាដើម្បីស្វែងរកសម្ភារៈទាំងអស់នេះ? ខ្ញុំច្បាស់ជាអស់កម្លាំងខ្លាំងណាស់! ការអស់កម្លាំងបែបនេះច្បាស់ជានឹងធ្វើឱ្យអាយុខ្ញុំខ្លី មែនទេ? មើលចុះ ខ្ញុំចាស់ប៉ុណ្ណាទៅហើយ តែព្រះជាម្ចាស់មិនឱ្យខ្ញុំសម្រាកសោះ ហើយបង្គាប់ឱ្យខ្ញុំធ្វើកិច្ចការមួយដែលទាមទារខ្លាំងបែបនេះ តើខ្ញុំអាចទ្រាំទ្របានទេ? អញ្ចឹង ខ្ញុំនឹងធ្វើវា ប៉ុន្តែខ្ញុំមានវិធីរបស់ខ្ញុំ គឺខ្ញុំនឹងធ្វើតាមអ្វីដែលព្រះជាម្ចាស់មានបន្ទូលត្រួសៗទៅបានហើយ។ ព្រះជាម្ចាស់បានមានបន្ទូលឱ្យរកឈើស្រល់មួយប្រភេទដែលមិនជ្រាបទឹក។ ខ្ញុំធ្លាប់ឮថាមានកន្លែងមួយដែលខ្ញុំអាចរកបានខ្លះ ប៉ុន្តែវានៅឆ្ងាយណាស់ ហើយគ្រោះថ្នាក់ណាស់ផង។ ការស្វែងរក និងការទទួលបានវានឹងត្រូវចំណាយកម្លាំងច្រើនណាស់ ដូច្នេះ ចុះប្រសិនបើខ្ញុំរកប្រភេទស្រដៀងៗគ្នានៅក្បែរៗនេះធ្វើជារបស់ជំនួស ដែលវាស្រដៀងគ្នា តើបានដែរទេ? វានឹងមានហានិភ័យតិចជាង ហើយចំណាយកម្លាំងតិចជាង ការនេះក៏មិនអីដែរ មែនទេ?» តើលោកណូអេមានគំនិតបែបនេះដែរឬទេ? ប្រសិនបើគាត់មាន តើនេះជាការចុះចូលដ៏ពិតប្រាកដមែនដែរឬទេ? (ទេ។) ឧទាហរណ៍៖ ព្រះជាម្ចាស់បានមានបន្ទូលឱ្យសង់ទូកធំឱ្យមានកម្ពស់ ១០០ ម៉ែត្រ។ បន្ទាប់ពីបានឮដូច្នេះហើយ តើគាត់នឹង គិតថា៖ «មួយរយម៉ែត្រគឺខ្ពស់ពេកហើយ គ្មាននរណាអាចឡើងទៅលើវាបានទេ។ តើវានឹងមិនគ្រោះថ្នាក់ដល់ជីវិតទេឬ ក្នុងការឡើងទៅលើ ហើយធ្វើការនៅលើនោះ? ដូច្នេះ ខ្ញុំនឹងធ្វើឱ្យទូកធំនេះទាបជាងបន្តិច យកត្រឹម ៥០ ម៉ែត្រទៅបានហើយ។ នោះវានឹងគ្រោះថ្នាក់តិចជាង ហើយងាយស្រួលសម្រាប់មនុស្សឡើងទៅលើ។ នោះក៏មិនអីដែរ មែនទេ?» តើលោកណូអេនឹងមានគំនិតបែបនេះទេ? (ទេ។) ដូច្នេះ ប្រសិនបើគាត់មានគំនិតបែបនេះ តើអ្នករាល់គ្នាគិតថា ព្រះជាម្ចាស់នឹងបានជ្រើសរើសមនុស្សខុសមែនទេ? (មែនហើយ។) សេចក្ដីជំនឿដែលពិតប្រាកដ និងការចុះចូលដ៏ពិតប្រាកដរបស់លោកណូអេចំពោះព្រះជាម្ចាស់ បានអនុញ្ញាតឱ្យគាត់ទុកឆន្ទៈផ្ទាល់ខ្លួនរបស់គាត់នៅមួយឡែក។ ទោះបីជាគាត់ធ្លាប់មានគំនិតបែបនេះក៏ដោយ ក៏គាត់នឹងមិនដែលធ្វើតាមគំនិតទាំងនោះដែរ។ ចំពោះចំណុចនេះ ព្រះជាម្ចាស់បានជ្រាបថា លោកណូអេគឺគួរឱ្យទុកចិត្ត។ ទីមួយ លោកណូអេនឹងមិនធ្វើការផ្លាស់ប្ដូរណាមួយចំពោះព័ត៌មានលម្អិតដែលព្រះជាម្ចាស់បានកំណត់ឡើយ ហើយគាត់ក៏នឹងមិនបន្ថែមគំនិតផ្ទាល់ខ្លួនណាមួយរបស់គាត់ដែរ ហើយរឹតតែមិនផ្លាស់ប្ដូរព័ត៌មានលម្អិតណាមួយដែលព្រះជាម្ចាស់បានកំណត់ ដើម្បីផលប្រយោជន៍ផ្ទាល់ខ្លួនរបស់គាត់ទៀតផង។ ផ្ទុយទៅវិញ គាត់នឹងអនុវត្តតាមអ្វីៗទាំងអស់ដែលព្រះជាម្ចាស់បានបង្គាប់ យ៉ាងត្រឹមត្រូវតាមព្រះបន្ទូល ហើយទោះបីជាវាលំបាកយ៉ាងណាក៏ដោយក្នុងការចាត់ចែងសម្ភារៈដើម្បីសង់ទូកធំ ទោះបីជាការងារនោះលំបាក ឬនឿយហត់យ៉ាងណាក៏ដោយ គាត់នឹងខិតខំអស់ពីសមត្ថភាព និងប្រើប្រាស់កម្លាំងទាំងអស់របស់គាត់ដើម្បីបំពេញវាឱ្យបានត្រឹមត្រូវ។ តើនេះមិនមែនជាអ្វីដែលធ្វើឱ្យគាត់គួរឱ្យទុកចិត្តទេឬ? ហើយតើនេះជាការសម្ដែងចេញពិតប្រាកដនៃការចុះចូលដ៏ពិតរបស់គាត់ចំពោះព្រះជាម្ចាស់មែនទេ? (មែនហើយ។) តើការចុះចូលនេះគឺទាំងស្រុងមែនទេ? (មែនហើយ។) ហើយវាមិនមានលាយឡំជាមួយអ្វីទាំងអស់ វាមិនមានទំនោរចិត្តផ្ទាល់ខ្លួនរបស់គាត់ វាមិនមានលាយឡំជាមួយផែនការផ្ទាល់ខ្លួន ហើយរឹតតែមិនមានសញ្ញាណផ្ទាល់ខ្លួន ឬផលប្រយោជន៍ទៀតផង។ ផ្ទុយទៅវិញ វាគឺជាការចុះចូលដ៏បរិសុទ្ធ សាមញ្ញ និងការចុះចូលទាំងស្រុង។ ហើយតើការនេះងាយស្រួលសម្រេចបានដែរឬទេ? (ទេ។) មនុស្សខ្លះប្រហែលជាមិនយល់ស្របនោះទេ៖ «តើមានអ្វីដែលពិបាកទៅ? តើវាមិនមែនគ្រាន់តែជាការមិនគិត ធ្វើដូចជាមនុស្សយន្ត ធ្វើអ្វីក៏ដោយដែលព្រះជាម្ចាស់មានបន្ទូលនោះទេឬ? តើវាមិនងាយស្រួលទេឬ?» នៅពេលដល់ពេលត្រូវធ្វើ ការលំបាកក៏កើតឡើង។ គំនិតរបស់មនុស្សតែងតែផ្លាស់ប្ដូរ ពួកគេតែងតែមានទំនោរចិត្តផ្ទាល់ខ្លួនរបស់ពួកគេ ដូច្នេះហើយ ពួកគេងាយនឹងសង្ស័យថាតើព្រះបន្ទូលរបស់ព្រះជាម្ចាស់អាចសម្រេចបានដែរឬទេ។ ព្រះបន្ទូលរបស់ព្រះជាម្ចាស់គឺងាយស្រួលសម្រាប់ពួកគេក្នុងការទទួលយកនៅពេលដែលពួកគេឮ ប៉ុន្តែនៅពេលដល់ពេលត្រូវធ្វើ វាក្លាយជាលំបាក។ នៅពេលដែលការលំបាកចាប់ផ្ដើមភ្លាម ពួកគេងាយនឹងក្លាយជាអវិជ្ជមាន ហើយវាមិនងាយស្រួលសម្រាប់ពួកគេក្នុងការចុះចូលឡើយ។ ដូច្នេះ វាគឺជាការជាក់ស្ដែងណាស់ថា ចរិតលក្ខណៈរបស់លោកណូអេ និងសេចក្ដីជំនឿពិត ហើយនិងការចុះចូលដ៏ពិតរបស់គាត់ ពិតជាស័ក្តិសមសម្រាប់ការយកតម្រាប់តាមមែន។ ដូច្នេះ តើពេលនេះអ្នកបានយល់ច្បាស់ហើយឬនៅ អំពីរបៀបដែលលោកណូអេបានប្រតិកម្ម និងបានចុះចូល នៅពេលដែលប្រឈមមុខនឹងព្រះបន្ទូល ព្រះបញ្ជា និងអ្វីដែលព្រះជាម្ចាស់ត្រូវការ? ការចុះចូលនេះមិនមានលាយឡំជាមួយគំនិតផ្ទាល់ខ្លួននោះទេ។ លោកណូអេបានទាមទារពីខ្លួនឯងនូវការចុះចូលទាំងស្រុង ការស្ដាប់បង្គាប់ និងការអនុវត្តព្រះបន្ទូលរបស់ព្រះជាម្ចាស់ ដោយមិនដើរខុសផ្លូវ ឬប្រើល្បិចឆ្លាតវៃរបស់ខ្លួន ឬព្យាយាមធ្វើខ្លួនជាអ្នកឆ្លាត ដោយមិនលើកតម្កើងខ្លួនឯង ហើយគិតថាគាត់អាចផ្ដល់យោបល់ដល់ព្រះជាម្ចាស់បាន ថាគាត់អាចបន្ថែមគំនិតផ្ទាល់ខ្លួនរបស់គាត់ទៅក្នុងព្រះរាជបញ្ជារបស់ទ្រង់បាន និងដោយមិនបន្ថែមចេតនាល្អផ្ទាល់ខ្លួនរបស់គាត់ឡើយ។ តើនេះមិនមែនជាអ្វីដែលគួរតែត្រូវបានអនុវត្តទេឬ នៅពេលដែលព្យាយាមសម្រេចឱ្យបាននូវការចុះចូលទាំងស្រុងនោះ?

បន្ទាប់ពីព្រះជាម្ចាស់បានបង្គាប់ដល់លោកណូអេឱ្យសង់ទូកធំ តើគាត់បានចំណាយពេលយូរប៉ុណ្ណាដើម្បីសាងសង់ទូកធំនេះ? (មួយរយម្ភៃឆ្នាំ។) ក្នុងអំឡុងពេលមួយរយម្ភៃឆ្នាំនេះ លោកណូអេបានធ្វើរឿងមួយ គឺគាត់បានសង់ទូកធំ និងប្រមូលសត្វមានជីវិតគ្រប់ប្រភេទទាំងអស់។ ហើយទោះបីជានេះ គ្រាន់តែជារឿងមួយ មិនមែនជាកិច្ចការជាច្រើនក៏ដោយខុសៗគ្នាក៏ដោយ ក៏រឿងមួយនេះគឺជារឿងមួយដែលពាក់ព័ន្ធនឹងការងារដ៏ធំអស្ចារ្យផងដែរ។ ដូច្នេះ តើគោលបំណងនៅក្នុងការធ្វើកិច្ចការនេះគឺមានគោលបំណងអ្វី? ហេតុអ្វីបានជាគាត់សាងសង់ទូកធំនេះឡើង? តើគោលដៅ និងអត្ថន័យនៃការធ្វើកិច្ចការនេះគឺជាអ្វី? គឺដើម្បីឱ្យសត្វមានជីវិតគ្រប់ប្រភេទទាំងអស់អាចរស់រានមានជីវិតបាន នៅពេលដែលព្រះជាម្ចាស់ប្រើទឹកជំនន់ដើម្បីបំផ្លាញពិភពលោក។ ដូច្នេះ លោកណូអេធ្វើអ្វីដែល គាត់ត្រូវធ្វើ ដើម្បីត្រៀមខ្លួនមុនពេលដែលព្រះជាម្ចាស់បំផ្លាញពិភពលោក ដើម្បីឱ្យសត្វមានជីវិតគ្រប់ប្រភេទទាំងអស់អាចរស់រានមានជីវិតបាន។ ហើយសម្រាប់ព្រះជាម្ចាស់ តើរឿងនេះជារឿងបន្ទាន់ណាស់មែនទេ? តាមរយៈសូរសៀងព្រះបន្ទូលរបស់ព្រះជាម្ចាស់ និងលក្ខណៈនៃការបង្គាប់របស់ព្រះជាម្ចាស់ តើលោកណូអេអាចស្ដាប់ឮថា ព្រះជាម្ចាស់ទ្រង់មានព្រះទ័យអន្ទះអន្ទែង ហើយព្រះរាជបំណងរបស់ព្រះអង្គគឺជាការបន្ទាន់ មែនដែរឬទេ? (មែនហើយ។) ឧបមាថា មានគេប្រាប់អ្នករាល់គ្នាថា «ជំងឺរាតត្បាតកំពុងតែមកដល់ហើយ។ វាបានចាប់ផ្ដើមឆ្លងរាលដាលនៅពិភពខាងក្រៅហើយ។ អ្នករាល់គ្នាមានរឿងមួយដែលត្រូវធ្វើ ហើយត្រូវប្រញាប់ធ្វើវាឡើង គឺប្រញាប់ទៅទិញស្បៀងអាហារ និងម៉ាស់ទុក។ មានតែប៉ុណ្ណឹងឯង!» តើអ្នករាល់គ្នាស្ដាប់ឮអ្វីខ្លះនៅក្នុងការប្រកាសនេះ? តើរឿងនេះគឺជារឿងបន្ទាន់ដែរឬទេ? (វាពិតជាបន្ទាន់។) ដូច្នេះ តើរឿងនេះគួរតែធ្វើនៅពេលណា? តើអ្នករាល់គ្នាគួររង់ចាំដល់ឆ្នាំក្រោយ ឆ្នាំបន្ទាប់ ឬច្រើនឆ្នាំទៅមុខទៀត ឬក៏យ៉ាងណា? មិនមែនទេ នេះគឺជាកិច្ចការបន្ទាន់ ដែលជារឿងដ៏សំខាន់មួយ។ ចូរទុករឿងផ្សេងៗទៀត ឱ្យនៅមួយឡែកសិន ហើយធ្វើរឿងនេះជាមុនសិន។ តើនេះជាអ្វីដែលអ្នករាល់គ្នាបានស្ដាប់ឮចេញពីពាក្យពេចន៍ទាំងនេះមែនដែរឬទេ? (មែនហើយ។) ដូច្នេះ តើអស់អ្នកដែលចុះចូលនឹងព្រះជាម្ចាស់គួរធ្វើដូចម្ដេច? ពួកគេគួរតែទម្លាក់ទុកភ្លាមៗនូវកិច្ចការដែលខ្លួនមានមួយឡែកសិន។ គ្មានអ្វីដែលសំខាន់ជាងនេះនោះទេ។ ព្រះជាម្ចាស់ទ្រង់មានព្រះទ័យអន្ទះអន្ទែងជាខ្លាំង ទៅលើអ្វីដែលទ្រង់ទើបតែបានបង្គាប់ឱ្យធ្វើ ពួកគេមិនគួរខ្ជះខ្ជាយពេលវេលាក្នុងការធ្វើ និងអនុវត្តកិច្ចការនេះ ដែលជាការបន្ទាន់សម្រាប់ព្រះជាម្ចាស់ ហើយដែលទ្រង់កំពុងតែព្រួយព្រះទ័យនោះឡើយ ពួកគេគួរតែបំពេញវាឱ្យបានចប់សព្វគ្រប់ មុននឹងបំពេញការងារផ្សេងទៀត។ នេះហើយជាអត្ថន័យនៃការចុះចូល។ ប៉ុន្តែ ប្រសិនបើអ្នកវិភាគវាថាជា «ជំងឺរាតត្បាតកំពុងតែមកដល់? វាកំពុងតែឆ្លងរាលដាល? បើវារាលដាល ក៏ទុកឱ្យវារាលដាលទៅ វាមិនរាលដាលមកដល់យើងទេ។ បើវារាលដាលមកដល់យើងមែន ចាំដល់ពេលនោះ ចាំដោះស្រាយ។ ទិញម៉ាស់ និងស្បៀងអាហារ? ម៉ាស់មានលក់គ្រប់ពេល។ ហើយមិនថាអ្នកពាក់វាឬអត់នោះទេ ក៏គ្មានបញ្ហាដែរ។ ឥឡូវនេះ យើងនៅមានស្បៀងអាហារនៅឡើយទេ ហេតុអ្វីបានជាត្រូវខ្វល់ខ្វាយអំពីរឿងនេះ? ប្រញាប់ធ្វើអ្វី? ចាំដល់ពេលដែលជំងឺរាតត្បាតមកដល់សិនចាំគិតទៀត។ ឥឡូវនេះ យើងមានរឿងផ្សេងៗដែលត្រូវធ្វើច្រើនណាស់» តើនេះគឺជាការចុះចូលមែនដែរឬទេ? (មិនមែនទេ។) តើនេះជាអ្វី? នេះគឺអ្វីដែលយើតែងតែហៅថាការបះបោរ។ និយាយឱ្យកាន់តែជាក់លាក់ទៅ នេះគឺជាការព្រងើយកន្តើយ ការប្រឆាំង ការវិភាគ និងការពិនិត្យពិច័យ និងការមើលងាយនៅក្នុងចិត្ត ដោយគិតថារឿងនេះនឹងមិនអាចកើតឡើងបានឡើយ ហើយមិនជឿថាវាជារឿងពិតនោះទេ។ តើមានជំនឿពិតនៅក្នុងឥរិយាបថបែបនេះដែរឬទេ? (មិនមានទេ។) នេះគឺជាស្ថានភាពរួមរបស់ពួកគេ៖ ទាក់ទងនឹងព្រះបន្ទូលរបស់ព្រះជាម្ចាស់ និងសេចក្ដីពិត ពួកគេតែងតែមានឥរិយាបថយឺតយ៉ាវ ព្រងើយកន្តើយ និងមិនខ្វល់ខ្វាយ នៅក្នុងចិត្តរបស់ពួកគេ ពួកគេមិនបានចាត់ទុករឿងនេះថាជារឿងសំខាន់ទាល់តែសោះ។ ពួកគេគិតថា «ខ្ញុំនឹងស្ដាប់រឿងដែលទ្រង់មានបន្ទូល ដែលទាក់ទងនឹងសេចក្ដីពិត និងស្ដាប់សេចក្ដីអធិប្បាយដ៏ខ្ពង់ខ្ពស់របស់ព្រះអង្គ ខ្ញុំនឹងមិនស្ទាក់ស្ទើរក្នុងការកត់ត្រារឿងទាំងនេះទុក ដើម្បីកុំឱ្យខ្ញុំភ្លេចឡើយ។ ប៉ុន្តែ រឿងដែលទ្រង់មានបន្ទូលអំពីការទិញស្បៀងអាហារ និងម៉ាស់ គឺមិនទាក់ទងនឹងសេចក្ដីពិតទេ ដូច្នេះ ខ្ញុំអាចបដិសេធរឿងទាំងនេះបាន ខ្ញុំអាចសើចចំអកដាក់រឿងទាំងនេះនៅក្នុងចិត្តរបស់ខ្ញុំបាន ហើយខ្ញុំអាចមានឥរិយាបថព្រងើយកន្តើយ និងមិនអើពើចំពោះទ្រង់បាន គឺគ្រាន់តែឱ្យខ្ញុំបានស្ដាប់ឮដោយត្រចៀករបស់ខ្ញុំទៅបានហើយ ប៉ុន្តែអ្វីដែលខ្ញុំគិតនៅក្នុងចិត្តរបស់ខ្ញុំ គឺមិនមែនជាសំខាន់សម្រាប់ទ្រង់ទេ វាមិនមែនជារឿងរបស់ទ្រង់ឡើយ»។ តើនេះជាឥរិយាបថរបស់លោកណូអេចំពោះព្រះបន្ទូលរបស់ព្រះជាម្ចាស់មែនដែរឬទេ? (មិនមែនទេ។) តើមានអ្វីដែលបានបង្ហាញថាគាត់មិនបានធ្វើបែបនេះ? យើងត្រូវតែនិយាយអំពីរឿងនេះ ដើម្បីឱ្យអ្នកបានយល់ថា ឥរិយាបថរបស់លោកណូអេចំពោះព្រះជាម្ចាស់គឺខុសគ្នាទាំងស្រុង។ ហើយមានភស្តុតាងជាច្រើនដើម្បីបញ្ជាក់ពីរឿងនេះ។

នៅក្នុងសម័យដែលគ្មានឧស្សាហកម្មនោះ នៅពេលដែលអ្វីៗគ្រប់យ៉ាងត្រូវតែធ្វើឡើង និងសម្រេចឡើងដោយដៃ ការងារដោយដៃគ្រប់យ៉ាងគឺពិតជាប្រើកម្លាំងខ្លាំង និងចំណាយពេលយូរ។ នៅពេលដែលលោកណូអេបានឮពីបេសកកម្មរបស់ព្រះជាម្ចាស់ នៅពេលដែលគាត់បានឮរឿងទាំងអស់ដែលព្រះជាម្ចាស់បានរៀបរាប់ គាត់មានអារម្មណ៍ពីភាពសំខាន់របស់រឿងនេះ និងភាពតឹងតែងរបស់ស្ថានភាពនេះ។ គាត់បានដឹងថា ព្រះជាម្ចាស់នឹងបំផ្លាញពិភពលោក។ ហើយហេតុអ្វីបានជាទ្រង់នឹងធ្វើបែបនេះ? ពីព្រោះមនុស្សលោកអាក្រក់ខ្លាំងណាស់ មិនជឿលើព្រះបន្ទូលរបស់ព្រះជាម្ចាស់ ហើយថែមទាំងបដិសេធព្រះបន្ទូលរបស់ព្រះជាម្ចាស់ទៀតផង ហើយព្រះជាម្ចាស់ទ្រង់ស្អប់ខ្ពើមមនុស្សលោកទាំងនោះណាស់។ តើព្រះជាម្ចាស់ទ្រង់បានស្អប់ខ្ពើមមនុស្សលោកនោះត្រឹមតែមួយថ្ងៃ ឬពីរថ្ងៃមែនទេ? តើព្រះជាម្ចាស់ទ្រង់មានបន្ទូលដោយព្រះទ័យនឹកឃើញភ្លាមៗថា «ថ្ងៃនេះ យើងមិនចូលចិត្តមនុស្សលោកទាំងនេះទេ។ យើងនឹងបំផ្លាញមនុស្សលោកនេះ ដូច្នេះចូរទៅធ្វើទូកធំមួយឱ្យយើង» មែនទេ? តើរឿងនេះពិតជាដូច្នេះមែនដែរឬទេ? មិនមែនទេ។ បន្ទាប់ពីបានឮព្រះបន្ទូលរបស់ព្រះជាម្ចាស់ហើយ លោកណូអេបានយល់ពីអត្ថន័យរបស់ព្រះជាម្ចាស់។ ព្រះជាម្ចាស់មិនមែនទើបតែស្អប់ខ្ពើមមនុស្សលោកទាំងនោះត្រឹមតែមួយថ្ងៃ ឬពីរថ្ងៃនោះទេ ទ្រង់មានព្រះទ័យអន្ទះអន្ទែងចង់បំផ្លាញពួកគេ ដើម្បីឱ្យមនុស្សលោកអាចចាប់ផ្ដើមជាថ្មីម្ដងទៀតបាន។ ប៉ុន្តែ លើកនេះ ព្រះជាម្ចាស់មិនមានព្រះបំណងចង់បង្កើតមនុស្សលោកមួយផ្សេងទៀតជាថ្មីម្ដងទៀតនោះទេ ផ្ទុយទៅវិញ ទ្រង់បានទុកឱ្យលោកណូអេមានសំណាងបានរស់រានមានជីវិត ក្នុងនាមជាម្ចាស់យុគសម័យបន្ទាប់ ក្នុងនាមជាបុព្វបុរសរបស់មនុស្សលោក។ នៅពេលដែលគាត់បានយល់ពីទិដ្ឋភាពនៃព្រះរាជបំណងរបស់ព្រះជាម្ចាស់នេះហើយ លោកណូអេមានអារម្មណ៍ពីក្នុងជម្រៅចិត្តរបស់គាត់ អំពីព្រះរាជបំណងដ៏បន្ទាន់របស់ព្រះជាម្ចាស់ គាត់ដឹងពីភាពអន្ទះសាររបស់ព្រះជាម្ចាស់ ដូច្នេះហើយ នៅពេលដែលព្រះជាម្ចាស់មានព្រះបន្ទូលមកគាត់ ក្រៅពីការស្ដាប់ដោយយកចិត្តទុកដាក់ ដោយផ្ចិតផ្ចង់ និងដោយឧស្សាហ៍ព្យាយាម លោកណូអេមានអារម្មណ៍អំពីអ្វីម្យ៉ាងនៅក្នុងចិត្តរបស់គាត់។ តើគាត់មានអារម្មណ៍ដូចម្ដេច? គឺភាពបន្ទាន់ ជាអារម្មណ៍ដែលសន្តនិករដែលទ្រង់បានបង្កើតមកដ៏ពិតម្នាក់គួរតែមាន បន្ទាប់ពីបានយល់ពីព្រះរាជបំណងដ៏បន្ទាន់របស់ព្រះអាទិករ។ ដូច្នេះ តើលោកណូអេបានគិតអ្វីនៅក្នុងចិត្តរបស់គាត់ នៅពេលដែលព្រះជាម្ចាស់បានបង្គាប់ឱ្យគាត់សង់ទូកធំមួយ? គាត់បានគិតថា «ចាប់ពីថ្ងៃនេះតទៅ គ្មានអ្វីសំខាន់ជាងការសង់ទូកធំនេះទេ គ្មានអ្វីសំខាន់ និងបន្ទាន់ជាងនេះនោះទេ។ ខ្ញុំបានឮពាក្យពេចន៍ចេញពីព្រះហឫទ័យរបស់ព្រះអាទិករ ខ្ញុំទទួលបានមានអារម្មណ៍ពីព្រះរាជបំណងដ៏បន្ទាន់របស់ទ្រង់ ដូច្នេះខ្ញុំមិនត្រូវពន្យារពេលឡើយ ខ្ញុំត្រូវតែសង់ទូកធំដែលព្រះជាម្ចាស់បានមានបន្ទូល និងបានបង្គាប់ឱ្យធ្វើ ដោយបន្ទាន់ជាទីបំផុត»។ តើលោកណូអេមានឥរិយាបថយ៉ាងដូចម្តេច? គឺជាឥរិយាបថមួយដែលមិនហ៊ានធ្វេសប្រហែសនោះទេ។ ហើយតើគាត់បានសាងសង់ទូកធំនោះតាមរបៀបណា? គឺដោយមិនពន្យារពេលនោះទេ។ គាត់បានធ្វើ និងសម្រេចតាមសេចក្ដីលម្អិតពីអ្វីដែលព្រះជាម្ចាស់បានមានព្រះបន្ទូល និងបានណែនាំ ដោយបន្ទាន់ជាទីបំផុត និងដោយអស់ពីកម្លាំងរបស់គាត់ ដោយមិនធ្វើឱ្យតែរួចពីដៃនោះទេ។ សរុបមក ឥរិយាបថរបស់លោកណូអេចំពោះសេចក្ដីបង្គាប់របស់ព្រះអាទិករ គឺជាការចុះចូល។ គាត់មិនបានព្រងើយកន្តើយនឹងរឿងនេះឡើយ ហើយក៏គ្មានការប្រឆាំងនៅក្នុងចិត្តរបស់គាត់ ហើយក៏គ្មានការមិនអើពើដែរ។ ផ្ទុយទៅវិញ គាត់បានព្យាយាមយល់ពីព្រះរាជបំណងរបស់ព្រះអាទិករដោយឧស្សាហ៍ព្យាយាម ស្របពេលដែលគាត់បានចងចាំរាល់សេចក្ដីលម្អិតទាំងអស់។ នៅពេលដែលគាត់បានយល់ពីព្រះរាជបំណងដ៏បន្ទាន់របស់ព្រះជាម្ចាស់ហើយ គាត់បានសម្រេចចិត្តបង្កើនល្បឿន ដើម្បីបំពេញអ្វីដែលព្រះជាម្ចាស់បានប្រគល់ឱ្យគាត់ធ្វើ ដោយប្រញាប់ប្រញាល់ជាទីបំផុត។ តើ «ដោយប្រញាប់ប្រញាល់ជាទីបំផុត» នេះមានន័យដូចម្ដេច? វាមានន័យថា ការបំពេញការងារដែលពីមុនត្រូវចំណាយពេលមួយខែ ឱ្យបានចប់ ក្នុងរយៈពេលដ៏ខ្លីបំផុតតាមដែលអាចធ្វើទៅបាន ដោយអាចធ្វើវាឱ្យរួចរាល់មុនកាលកំណត់ប្រហែលបីទៅប្រាំថ្ងៃ ដោយមិនយឺតយ៉ាវ ឬពន្យារពេលទោះបីជាបន្តិចក៏ដោយ ប៉ុន្តែជំរុញគម្រោងទាំងមូលទៅមុខឱ្យអស់ពីសមត្ថភាពរបស់គាត់។ ជាទូទៅ ស្របពេលដែលកំពុងតែអនុវត្តការងារនីមួយៗ គាត់នឹងព្យាយាមឱ្យអស់ពីសមត្ថភាពដើម្បីកាត់បន្ថយការខាតបង់ និងកំហុសឆ្គង ហើយមិនធ្វើការងារណាមួយដែលត្រូវធ្វើឡើងវិញនោះទេ គាត់ក៏នឹងបំពេញរាល់កិច្ចការ និងនីតិវិធីនីមួយៗឱ្យបានទាន់ពេលវេលា និងធ្វើវាឱ្យបានល្អ ដោយធានានូវគុណភាពផងដែរ។ នេះគឺជាការបង្ហាញឱ្យឃើញយ៉ាងពិតប្រាកដអំពីការមិនយឺតយ៉ាវ។ ដូច្នេះ ដើម្បីធ្វើឱ្យគាត់អាចមិនយឺតយ៉ាវបាន តើត្រូវមានលក្ខខណ្ឌជាមុនអ្វីខ្លះ? (គាត់បានឮសេចក្ដីបង្គាប់របស់ព្រះជាម្ចាស់។) មែនហើយ នោះគឺជាលក្ខខណ្ឌជាមុន និងជាបរិបទសម្រាប់រឿងនេះ។ ឥឡូវនេះ ហេតុអ្វីបានជាលោកណូអេអាចមិនយឺតយ៉ាវបាន? មនុស្សមួយចំនួននិយាយថា លោកណូអេមានការចុះចូលដ៏ពិតប្រាកដ។ ដូច្នេះ តើគាត់មានអ្វីខ្លះដែលអនុញ្ញាតឱ្យគាត់សម្រេចបាននូវការចុះចូលដ៏ពិតប្រាកដបែបនេះ? (គាត់ចេះគិតគូរដល់ព្រះហឫទ័យរបស់ព្រះជាម្ចាស់។) ត្រូវហើយ! នេះហើយគឺជាអ្វីដែលហៅថាការមានចិត្ត! មនុស្សដែលមានចិត្ត អាចចេះគិតគូរដល់ព្រះហឫទ័យរបស់ព្រះជាម្ចាស់បាន អ្នកណាដែលគ្មានចិត្ត គឺជាមនុស្សដែលគ្រាន់តែជាសំបកទទេ ជាមនុស្សល្ងីល្ងើ ពួកគេមិនចេះគិតគូរដល់ព្រះហឫទ័យរបស់ព្រះជាម្ចាស់នោះទេ។ ផ្នត់គំនិតរបស់ពួកគេគឺ «ខ្ញុំមិនខ្វល់ថារឿងនេះបន្ទាន់ប៉ុណ្ណាសម្រាប់ព្រះជាម្ចាស់នោះទេ ខ្ញុំនឹងធ្វើវាតាមចិត្តខ្ញុំ ទោះយ៉ាងណាក៏ដោយ ខ្ញុំមិនបាននៅទំនេរ ឬខ្ជិលច្រអូសឯណា»។ ឥរិយាបថបែបនេះ ភាពអវិជ្ជមានបែបនេះ ការខ្វះភាពសកម្មទាំងស្រុងនេះ មិនមែនជាមនុស្សដែលចេះគិតគូរដល់ព្រះហឫទ័យរបស់ព្រះជាម្ចាស់ឡើយ ហើយពួកគេក៏មិនយល់ពីរបៀបគិតគូរដល់ព្រះហឫទ័យរបស់ព្រះជាម្ចាស់ដែរ។ ក្នុងករណីនេះ តើពួកគេមានជំនឿដែលពិតប្រាកដដែរឬទេ? ពិតជាមិនមានទេ។ លោកណូអេបានគិតគូរដល់ព្រះហឫទ័យរបស់ព្រះជាម្ចាស់ គាត់មានជំនឿពិត ដូច្នេះហើយ គាត់អាចបំពេញបេសកកម្មរបស់ព្រះជាម្ចាស់បាន។ ដូច្នេះហើយ វាមិនគ្រប់គ្រាន់ទេក្នុងការគ្រាន់តែទទួលយកបេសកកម្មរបស់ព្រះជាម្ចាស់ ហើយសុខចិត្តខិតខំប្រឹងប្រែងខ្លះៗនោះ។ អ្នកត្រូវតែគិតគូរដល់ព្រះរាជបំណងរបស់ព្រះជាម្ចាស់ផងដែរ ត្រូវលះបង់ឱ្យអស់ពីសមត្ថភាពរបស់អ្នក និងត្រូវស្មោះត្រង់ ដែលតម្រូវឱ្យអ្នកមានសតិសម្បជញ្ញៈ និងហេតុផល វាជារបស់ដែលមនុស្សគួរតែមាន ហើយដែលត្រូវបានរកឃើញនៅក្នុងលោកណូអេ។ តើអ្នករាល់គ្នាយល់ដូចម្ដេច ក្នុងការសង់ទូកធំដ៏ធំបែបនេះនៅសម័យនោះ បើលោកណូអេបានធ្វើការយឺតយ៉ាវ ហើយគ្មានអារម្មណ៍បន្ទាន់ មិនខ្វល់ខ្វាយ គ្មានប្រសិទ្ធភាព តើនឹងត្រូវចំណាយពេលប៉ុន្មានឆ្នាំទៅ? តើអាចសង់រួចក្នុងរយៈពេលមួយរយឆ្នាំដែរឬទេ? (មិនអាចទេ។) វាអាចនឹងត្រូវចំណាយពេលច្រើនជំនាន់ក្នុងការសាងសង់ដោយឥតឈប់ឈរ។ ម្យ៉ាងវិញទៀត ការសង់វត្ថុដ៏រឹងមាំមួយដូចជាទូកធំនេះ នឹងត្រូវចំណាយពេលជាច្រើនឆ្នាំ លើសពីនេះទៅទៀត ការប្រមូល និងការមើលថែសត្វមានជីវិតទាំងអស់ ក៏ត្រូវចំណាយពេលច្រើនឆ្នាំដូចគ្នាដែរ។ តើសត្វទាំងនេះងាយស្រួលប្រមូលដែរឬទេ? (មិនងាយស្រួលទេ។) គឺមិនងាយស្រួលឡើយ។ ដូច្នេះហើយ បន្ទាប់ពីបានឮពីការបង្គាប់របស់ព្រះជាម្ចាស់ និងបានយល់ពីព្រះរាជបំណងដ៏បន្ទាន់របស់ព្រះជាម្ចាស់ លោកណូអេមានអារម្មណ៍ថា រឿងនេះមិនមែនជារឿងងាយស្រួល ឬសាមញ្ញនោះទេ។ គាត់បានដឹងថា គាត់ត្រូវតែសម្រេចរឿងនេះស្របតាមព្រះរាជបំណងរបស់ព្រះជាម្ចាស់ និងបំពេញបេសកកម្មដែលព្រះជាម្ចាស់បានប្រទានឱ្យ ដើម្បីឱ្យព្រះជាម្ចាស់ទ្រង់បានស្កប់ព្រះទ័យ និងអាចទុកព្រះទ័យបានថា កិច្ចការជំហានបន្ទាប់របស់ព្រះជាម្ចាស់អាចដំណើរការទៅដោយរលូនបាន។ នេះហើយគឺជាចិត្តរបស់លោកណូអេ។ ហើយតើចិត្តនេះជាចិត្តបែបណា? គឺជាចិត្តមួយដែលចេះគិតគូរដល់ព្រះរាជបំណងរបស់ព្រះជាម្ចាស់។ ដោយវិនិច្ឆ័យតាមអាកប្បកិរិយារបស់លោកណូអេក្នុងការសង់ទូកធំ គាត់ពិតជាមនុស្សម្នាក់ដែលមានជំនឿដ៏ខ្លាំងក្លាបំផុត ហើយមិនបានមានការសង្ស័យណាមួយចំពោះព្រះបន្ទូលរបស់ព្រះជាម្ចាស់ឡើយ នៅក្នុងរយៈពេលមួយរយឆ្នាំនោះ។ តើគាត់ពឹងផ្អែកលើអ្វី? គាត់ពឹងផ្អែកលើជំនឿ និងការចុះចូលរបស់គាត់ចំពោះព្រះជាម្ចាស់។ លោកណូអេអាចចុះចូលបានទាំងស្រុង។ តើអ្វីទៅជាសេចក្ដីលម្អិតនៃការចុះចូលទាំងស្រុងរបស់គាត់? គឺជាការចេះគិតគូររបស់គាត់។ តើអ្នករាល់គ្នាមានចិត្តបែបនេះដែរឬទេ? (មិនមានទេ។) អ្នករាល់គ្នាអាចនិយាយពីគោលលទ្ធិ និងស្រែកពាក្យស្លោកបាន ប៉ុន្តែអ្នករាល់គ្នាមិនអាចអនុវត្តបានទេ ហើយនៅពេលប្រឈមមុខនឹងការលំបាក អ្នករាល់គ្នាមិនអាចអនុវត្តតាមសេចក្ដីបង្គាប់របស់ព្រះជាម្ចាស់បានឡើយ។ នៅពេលអ្នករាល់គ្នានិយាយ អ្នករាល់គ្នានិយាយបានយ៉ាងច្បាស់លាស់ណាស់ ប៉ុន្តែនៅពេលនិយាយដល់ការអនុវត្តជាក់ស្ដែង ហើយអ្នករាល់គ្នាប្រឈមមុខនឹងការលំបាកខ្លះ អ្នករាល់គ្នាក៏ក្លាយជាអវិជ្ជមាន ហើយនៅពេលអ្នករាល់គ្នារងទុក្ខបន្តិចបន្តួច អ្នករាល់គ្នាក៏ចាប់ផ្ដើមរអ៊ូរទាំ ចង់បោះបង់ចោលតែម្ដង។ ប្រសិនបើគ្មានភ្លៀងធ្លាក់ខ្លាំងអស់រយៈពេលប្រាំបី ឬដប់ឆ្នាំទេ អ្នករាល់គ្នានឹងក្លាយទៅជាអវិជ្ជមាន និងសង្ស័យលើព្រះជាម្ចាស់ ហើយប្រសិនបើម្ភៃឆ្នាំទៀតបានកន្លងផុតទៅដោយគ្មានភ្លៀងធ្លាក់ខ្លាំង តើអ្នករាល់គ្នានឹងបន្តក្លាយទៅជាអវិជ្ជមានទៀតដែរឬទេ? លោកណូអេបានចំណាយពេលជាងមួយរយឆ្នាំដើម្បីសាងសង់ទូកធំ ហើយមិនដែលក្លាយជាអវិជ្ជមាន ឬសង្ស័យលើព្រះជាម្ចាស់ឡើយ គាត់គ្រាន់តែបន្តសាងសង់ទូកធំប៉ុណ្ណោះ។ តើមាននរណាផ្សេងទៀតក្រៅពីលោកណូអេដែលអាចធ្វើរឿងនេះបាន? តើអ្នករាល់គ្នាខ្វះខាតចំណុចណាខ្លះ? (យើងខ្ញុំមិនមានភាពជាមនុស្សធម្មតា ឬសតិសម្បជញ្ញៈទេ។) ត្រូវហើយ។ អ្នករាល់គ្នាមិនមានចរិតលក្ខណៈដូចលោកណូអេទេ។ តើលោកណូអេបានយល់ពីសេចក្ដីពិតប៉ុន្មាន? តើអ្នករាល់គ្នាគិតថាគាត់បានយល់ពីសេចក្ដីពិតច្រើនជាងអ្នករាល់គ្នាដែរឬទេ? អ្នករាល់គ្នាបានឮសេចក្ដីអធិប្បាយជាច្រើនណាស់។ អាថ៌កំបាំងនៃការយកកំណើតជាមនុស្សរបស់ព្រះជាម្ចាស់ សេចក្ដីពិតខាងក្នុងនៃកិច្ចការបីដំណាក់កាលរបស់ព្រះជាម្ចាស់ ផែនការគ្រប់គ្រងរបស់ព្រះជាម្ចាស់ ទាំងនេះគឺជាអាថ៌កំបាំងដ៏ខ្ពង់ខ្ពស់ និងជ្រាលជ្រៅបំផុតដែលបានសម្ដែងចេញដល់មនុស្សជាតិ ហើយអាថ៌កំបាំងទាំងអស់នេះត្រូវបានធ្វើឱ្យច្បាស់លាស់ដល់អ្នករាល់គ្នាហើយ ដូច្នេះ ហេតុអ្វីបានជាអ្នករាល់គ្នានៅតែមិនមានភាពជាមនុស្សដូចលោកណូអេ ហើយមិនអាចធ្វើដូចលោកណូអេអាចធ្វើបាន? ជំនឿ និងភាពជាមនុស្សរបស់អ្នករាល់គ្នាគឺអន់ជាងលោកណូអេឆ្ងាយណាស់! អាចនិយាយបានថា អ្នករាល់គ្នាមិនមានជំនឿពិត ឬសតិសម្បជញ្ញៈ ឬហេតុផលយ៉ាងហោចណាស់ដែលគួរតែមាននៅក្នុងភាពជាមនុស្សនោះទេ។ ទោះបីជាអ្នករាល់គ្នាបានស្ដាប់សេចក្ដីអធិប្បាយជាច្រើន ហើយបើមើលតែសំបកក្រៅ អ្នករាល់គ្នាហាក់ដូចជាយល់ពីសេចក្ដីពិតក៏ដោយ ក៏គុណភាពនៃភាពជាមនុស្ស និងនិស្ស័យពុករលួយរបស់អ្នករាល់គ្នា មិនអាចផ្លាស់ប្ដូរបានភ្លាមៗដោយគ្រាន់តែស្ដាប់សេចក្ដីអធិប្បាយបន្ថែម ឬដោយការយល់ពីសេចក្ដីពិតនោះដែរ។ បើគ្មានការយល់ដឹងអំពីរឿងទាំងនេះទេ មនុស្សមានអារម្មណ៍ថា ពួកគេមិនអន់ជាងពួកបរិសុទ្ធពីបុរណនោះទេ ដោយគិតក្នុងចិត្តថា «ឥឡូវនេះ យើងក៏កំពុងទទួលយកបេសកកម្មរបស់ព្រះជាម្ចាស់ដែរ ហើយកំពុងស្ដាប់ព្រះបន្ទូលរបស់ព្រះជាម្ចាស់ចេញពីព្រះឱស្ឋរបស់ព្រះជាម្ចាស់ផ្ទាល់។ យើងក៏កំពុងយកចិត្តទុកដាក់យ៉ាងខ្លាំងចំពោះរឿងគ្រប់យ៉ាងដែលព្រះជាម្ចាស់សុំឱ្យយើងធ្វើដែរ។ មនុស្សគ្រប់គ្នារួមគ្នាប្រកបគ្នាអំពីរឿងទាំងនេះ ហើយបន្ទាប់មកធ្វើការរៀបចំផែនការ ការចាត់ចែង និងការអនុវត្តកិច្ចការផ្សេងៗ។ តើយើងខុសពីពួកបរិសុទ្ធពីបុរាណត្រង់ណា?» តើភាពខុសគ្នាដែលអ្នករាល់គ្នាឃើញឥឡូវនេះធំឬអត់? គឺធំសម្បើមណាស់ ជាចម្បងគឺទាក់ទងនឹងចរិតលក្ខណៈ។ មនុស្សនាពេលបច្ចុប្បន្ននេះពុករលួយ អាត្មានិយម និងគួរឱ្យស្អប់ខ្ពើមណាស់! ពួកគេមិនធ្វើអ្វីឡើយ លុកត្រាតែពួកគេទទួលបានផលប្រយោជន៍! ការធ្វើអំពើល្អ និងការសន្សំអំពើល្អ គឺពិតជាលំបាកណាស់សម្រាប់ពួកគេ! ពួកគេសុខចិត្តបំពេញភារកិច្ច តែគ្មានការតស៊ូ ពួកគេសុខចិត្តរងទុក្ខ តែទ្រាំមិនបានទេ ពួកគេចង់ចំណាយថ្លៃ តែធ្វើមិនកើត ពួកគេសុខចិត្តអនុវត្តសេចក្ដីពិត តែអនុវត្តមិនចេញ ហើយពួកគេចង់ស្រឡាញ់ព្រះជាម្ចាស់ តែអនុវត្តមិនបាន។ សូមប្រាប់ខ្ញុំមក តើភាពជាមនុស្សប្រភេទនេះខ្វះខាតប៉ុណ្ណាទៅ! តើត្រូវយល់ និងមានសេចក្ដីពិតប៉ុណ្ណា ទើបអាចបំពេញចំណុចខ្វះខាតទាំងនេះបាន?

យើងខ្ញុំទើបតែបានសិក្សាជាមួយគ្នាទាក់ទងនឹងការចេះគិតគូររបស់លោកណូអេចំពោះព្រះរាជបំណងរបស់ព្រះជាម្ចាស់ ដែលជាផ្នែកមួយដ៏មានតម្លៃនៃភាពជាមនុស្សរបស់គាត់។ ក៏នៅមានអ្វីផ្សេងទៀតដែរ តើជាអ្វីទៅ? បន្ទាប់ពីបានឮព្រះបន្ទូលរបស់ព្រះជាម្ចាស់ លោកណូអេបានដឹងពីការពិតមួយ ហើយគាត់ក៏បានដឹងពីផែនការរបស់ព្រះជាម្ចាស់ផងដែរ។ ផែនការនោះមិនមែនគ្រាន់តែជាការសាងសង់ទូកធំមួយដើម្បីទុកជាអនុស្សាវរីយ៍ ឬដើម្បីបង្កើតសួនកម្សាន្ត ឬដើម្បីសាងសង់អគារធំមួយទុកជាទីសម្គាល់នោះទេ គឺមិនមែនបែបនេះទេ។ តាមរយៈព្រះបន្ទូលដែលព្រះជាម្ចាស់បានមានបន្ទូល លោកណូអេបានដឹងពីការពិតមួយ៖ គឺព្រះជាម្ចាស់ទ្រង់ស្អប់ខ្ពើមមនុស្សលោកដែលអាក្រក់នេះណាស់ ហើយបានសម្រេចព្រះទ័យថាមនុស្សលោកនេះនឹងត្រូវបំផ្លាញដោយទឹកជំនន់។ រីឯអស់អ្នកដែលនឹងរស់រានមានជីវិតដល់យុគសម័យបន្ទាប់ នឹងត្រូវបានសង្គ្រោះពីទឹកជំនន់ដោយសារទូកធំនេះ វានឹងអនុញ្ញាតឱ្យពួកគេរស់រានមានជីវិតបាន។ ហើយថាតើ បញ្ហាសំខាន់នៅក្នុងការពិតនេះគឺជាអ្វី? គឺថាព្រះជាម្ចាស់នឹងបំផ្លាញពិភពលោកដោយសារទឹកជំនន់ ហើយទ្រង់មានព្រះបំណងឱ្យលោកណូអេសាងសង់ទូកដ៏ធំមួយ ហើយឱ្យគាត់នៅរស់រានមានជីវិត ហើយឱ្យសត្វមានជីវិតគ្រប់ប្រភេទទាំងអស់នៅរស់រានមានជីវិត ប៉ុន្តែមនុស្សលោកនឹងត្រូវបំផ្លាញ។ តើរឿងនេះគឺជារឿងធំដុំដែរឬទេ? នេះមិនមែនជារឿងគ្រួសារតូចតាចនោះទេ ហើយក៏មិនមែនជារឿងតូចតាចដែលទាក់ទងនឹងបុគ្គលម្នាក់ ឬកុលសម្ព័ន្ធមួយដែរ ផ្ទុយទៅវិញ វារួមបញ្ចូលទាំងប្រតិបត្តិការដ៏ធំមួយ។ តើជាប្រតិបត្តិការដ៏ធំបែបណា? គឺជាប្រតិបត្តិការមួយដែលទាក់ទងនឹងផែនការគ្រប់គ្រងរបស់ព្រះជាម្ចាស់។ ព្រះជាម្ចាស់នឹងធ្វើអ្វីមួយដ៏ធំ អ្វីមួយដែលពាក់ព័ន្ធនឹងមនុស្សជាតិទាំងមូល ហើយដែលទាក់ទងនឹងការគ្រប់គ្រងរបស់ព្រះអង្គ ទាក់ទងនឹងឥរិយាបថរបស់ទ្រង់ចំពោះមនុស្សជាតិ និងចំពោះជោគវាសនារបស់មនុស្សលោក។ នេះគឺជាព័ត៌មានទីបីដែលលោកណូអេបានដឹង នៅពេលដែលព្រះជាម្ចាស់បានប្រគល់កិច្ចការនេះដល់គាត់។ ហើយតើលោកណូអេមានឥរិយាបថយ៉ាងដូចម្តេច នៅពេលដែលគាត់បានឮអំពីរឿងនេះតាមរយៈព្រះបន្ទូលរបស់ព្រះជាម្ចាស់? តើជាការជឿ ការសង្ស័យ ឬក៏ការមិនជឿទាំងស្រុង? (ការជឿ។) តើគាត់ជឿដល់កម្រិតណា? ហើយតើមានភស្តុតាងអ្វីខ្លះដែលបញ្ជាក់ថាគាត់បានជឿរឿងនេះ? (នៅពេលដែលបានឮព្រះបន្ទូលរបស់ព្រះជាម្ចាស់ គាត់បានចាប់ផ្ដើមអនុវត្តតាមព្រះបន្ទូលទាំងនោះភ្លាម ហើយបានសង់ទូកធំតាមដែលព្រះជាម្ចាស់បានមានបន្ទូល ដែលនេះមានន័យថា ឥរិយាបថរបស់គាត់ចំពោះព្រះបន្ទូលរបស់ព្រះជាម្ចាស់គឺជាការជឿ។) តាមរយៈគ្រប់សកម្មភាពទាំងអស់របស់លោកណូអេ ចាប់ពីកម្រិតនៃការប្រតិបត្តិ និងការអនុវត្តបន្ទាប់ពីលោកណូអេបានទទួលយកព្រះជាម្ចាស់បានប្រគល់ឱ្យគាត់ រហូតដល់ការពិតដែលត្រូវបានសម្រេចនៅទីបំផុត គេអាចមើលឃើញថា លោកណូអេមានការជឿទាំងស្រុងលើគ្រប់ព្រះបន្ទូលដែលព្រះជាម្ចាស់ដែលបានមានបន្ទូលមកគាត់។ ហេតុអ្វីបានជាគាត់មានការជឿទាំងស្រុង? ហេតុអ្វីបានជាគាត់គ្មានការសង្ស័យ? ហេតុអ្វីបានជាគាត់មិនព្យាយាមវិភាគ មិនពិនិត្យពិច័យរឿងនេះនៅក្នុងចិត្តរបស់គាត់? តើរឿងនេះទាក់ទងនឹងអ្វី? (ជំនឿលើព្រះជាម្ចាស់។) ត្រូវហើយ នេះគឺជាជំនឿពិតរបស់លោកណូអេលើព្រះជាម្ចាស់។ ដូច្នេះហើយ នៅពេលដែលនិយាយដល់ការដែលព្រះជាម្ចាស់បានមានបន្ទូល និងគ្រប់ព្រះបន្ទូលរបស់ព្រះអង្គ លោកណូអេមិនមែនគ្រាន់តែស្ដាប់ និងទទួលយកប៉ុណ្ណោះទេ ផ្ទុយទៅវិញ គាត់មានការយល់ដឹង និងជំនឿពិតនៅក្នុងជម្រៅចិត្តរបស់គាត់។ ទោះបីជាព្រះជាម្ចាស់មិនបានប្រាប់គាត់ពីសេចក្ដីលម្អិតផ្សេងៗ ដូចជាពេលវេលាដែលទឹកជំនន់នឹងមកដល់ ឬប៉ុន្មានឆ្នាំទៀតទើបវាមកដល់ ឬទំហំនៃទឹកជំនន់នេះនឹងធំប៉ុណ្ណា ឬក៏វានឹងទៅជាយ៉ាងណាបន្ទាប់ពីព្រះជាម្ចាស់បានបំផ្លាញពិភពលោកក៏ដោយ ក៏លោកណូអេជឿថា អ្វីទាំងអស់ដែលព្រះជាម្ចាស់បានមានបន្ទូល នឹងបានក្លាយជាការពិតរួចទៅហើយ។ លោកណូអេមិនបានចាត់ទុកព្រះបន្ទូលរបស់ព្រះជាម្ចាស់ដូចជារឿងនិទាន ឬទេវកថា ឬពាក្យចចាមអារ៉ាម ឬសំណេរមួយនោះទេ ប៉ុន្តែនៅក្នុងជម្រៅចិត្តរបស់គាត់ គាត់បានជឿ ហើយប្រាកដក្នុងចិត្តថា ព្រះជាម្ចាស់នឹងធ្វើតាមព្រះបន្ទូល ហើយគ្មាននរណាអាចផ្លាស់ប្ដូរអ្វីដែលព្រះជាម្ចាស់សម្រេចព្រះទ័យថានឹងធ្វើបានឡើយ។ លោកណូអេមានអារម្មណ៍ថា មនុស្សអាចមានឥរិយាបថតែមួយគត់ចំពោះព្រះបន្ទូលរបស់ព្រះជាម្ចាស់ និងអ្វីដែលព្រះជាម្ចាស់មានព្រះបំណងចង់សម្រេច គឺការទទួលយកការពិតនេះ ចុះចូលនឹងអ្វីដែលព្រះជាម្ចាស់បានបង្គាប់ និងអនុវត្តឱ្យបានល្អនូវកិច្ចការដែលព្រះជាម្ចាស់ប្រគល់ឱ្យពួកគេធ្វើ នេះហើយគឺជាឥរិយាបថរបស់គាត់។ ហើយច្បាស់ណាស់ដោយសារតែលោកណូអេមានឥរិយាបថបែបនេះ គ្មានការវិភាគ គ្មានការពិនិត្យពិច័យ គ្មានសង្ស័យ តែជឿពីក្នុងជម្រៅចិត្តរបស់គាត់ ហើយបន្ទាប់មកបានសម្រេចចិត្តអនុវត្តតាមអ្វីដែលព្រះជាម្ចាស់បានតម្រូវ និងធ្វើផ្នែករបស់គាត់តាមអ្វីដែលព្រះជាម្ចាស់មានព្រះបំណងចង់សម្រេច ទើបការពិតនៃការសាងសង់ទូកធំ និងការប្រមូល ហើយនិងការរស់រានមានជីវិតរបស់សត្វមានជីវិតគ្រប់ប្រភេទត្រូវបានសម្រេចឡើង។ ប្រសិនបើ នៅពេលដែលលោកណូអេបានឮព្រះជាម្ចាស់មានបន្ទូលថា ទ្រង់នឹងបំផ្លាញពិភពលោកដោយសារទឹកជំនន់ លោកណូអេមានការសង្ស័យ ប្រសិនបើគាត់មិនហ៊ានជឿរឿងនេះទាំងស្រុង ពីព្រោះគាត់មិនបានឃើញវា ហើយមិនដឹងថាវានឹងកើតឡើងនៅពេលណា ដោយមានរឿងជាច្រើនដែលមិនដឹង នោះតើផ្នត់គំនិត និងការជឿជាក់របស់គាត់ចំពោះការសង់ទូកធំនឹងទទួលរងឥទ្ធិពល នឹងផ្លាស់ប្ដូរដែរឬទេ? (មែនហើយ។) តើវានឹងផ្លាស់ប្ដូរទៅជាយ៉ាងណា? ស្របពេលដែលកំពុងសង់ទូកធំ គាត់អាចនឹងធ្វើបង្គ្រប់កិច្ច គាត់អាចនឹងមិនអើពើនឹងការកំណត់ជាក់លាក់របស់ព្រះជាម្ចាស់ ឬមិនបានប្រមូលសត្វមានជីវិតគ្រប់ប្រភេទទាំងអស់ចូលមកក្នុងទូកធំតាមដែលព្រះជាម្ចាស់បានមានបង្គាប់ ព្រះជាម្ចាស់បានមានបន្ទូលថា ត្រូវតែមានឈ្មោលមួយ និងញីមួយ ហើយគាត់អាចនឹងនិយាយថា «សម្រាប់សត្វខ្លះ មានតែញីមួយទៅបានហើយ។ សត្វខ្លះខ្ញុំរកមិនបានទេ ដូច្នេះបំភ្លេចវាចោលទៅ។ អ្នកណាទៅដឹងថា ទឹកជំនន់ដែលបំផ្លាញពិភពលោកនឹងកើតឡើងនៅពេលណា»។ កិច្ចការដ៏ធំធេងនៃការសង់ទូកធំ និងការប្រមូលសត្វមានជីវិតគ្រប់ប្រភេទទាំងអស់ បានចំណាយពេលមួយរយម្ភៃឆ្នាំ។ តើលោកណូអេនឹងអាចតស៊ូបានរយៈពេលមួយរយម្ភៃឆ្នាំនេះដែរឬទេ បើគាត់គ្មានជំនឿពិតលើព្រះបន្ទូលរបស់ព្រះជាម្ចាស់នោះ? ពិតជាមិនអាចទេ។ ជាមួយនឹងការរំខានពីពិភពខាងក្រៅ និងការរអ៊ូរទាំផ្សេងៗពីសមាជិកគ្រួសាររបស់គាត់ សម្រាប់មនុស្សម្នាក់ដែលមិនជឿថាព្រះបន្ទូលរបស់ព្រះជាម្ចាស់ជាការពិត កិច្ចការសាងសង់ទូកដ៏ធំនេះនឹងពិបាកសម្រេចណាស់ ទម្រាំតែត្រូវចំណាយពេលមួយរយម្ភៃឆ្នាំទៀត។ លើកមុន ខ្ញុំបានសួរអ្នករាល់គ្នាថា តើមួយរយម្ភៃឆ្នាំជាពេលវេលាយូរដែរឬទេ? អ្នកទាំងអស់គ្នាបាននិយាយថា យូរ។ ខ្ញុំបានសួរអ្នករាល់គ្នាថា តើអ្នករាល់គ្នាអាចទ្រាំទ្របានយូរប៉ុណ្ណា ហើយនៅពេលដែលខ្ញុំសួរចុងក្រោយថា តើអ្នករាល់គ្នាអាចទ្រាំទ្របានដប់ប្រាំថ្ងៃដែរឬទេ គ្មាននរណាម្នាក់ក្នុងចំណោមអ្នករាល់គ្នាបាននិយាយថាអាចទ្រាំទ្របាននោះទេ ហើយចិត្តរបស់ខ្ញុំក៏អាក់អន់ស្រពន់ចិត្តដែរ។ អ្នករាល់គ្នាអន់ជាងលោកណូអេឆ្ងាយណាស់។ អ្នករាល់គ្នាមិនបានសូម្បីតែមួយចំណិតគាត់ផង អ្នករាល់គ្នាមិនមានសូម្បីតែមួយភាគដប់នៃជំនឿរបស់គាត់ផង។ ពិតជាគួរឱ្យស្រណោះណាស់! ម្យ៉ាងទៀត ភាពជាមនុស្ស និងសេចក្ដីទៀងត្រង់របស់អ្នករាល់គ្នាគឺទាបពេកហើយ។ ម្យ៉ាងទៀត អាចនិយាយបានថា ការដេញតាមសេចក្ដីពិតរបស់អ្នករាល់គ្នាគឺស្ទើរតែគ្មានសោះឡើយ។ ដូច្នេះហើយ អ្នករាល់គ្នាមិនអាចបង្កើតឱ្យមានជំនឿពិតលើព្រះជាម្ចាស់បានឡើយ ហើយអ្នករាល់គ្នាក៏គ្មានការចុះចូលពិតដែរ។ ដូច្នេះ ហេតុអ្វីបានជាអ្នករាល់គ្នាអាចតស៊ូមកដល់ពេលនេះ ហេតុអ្វីបានជានៅពេលដែលខ្ញុំប្រកបគ្នា អ្នករាល់គ្នានៅតែអង្គុយស្ដាប់នៅទីនេះ? មានទិដ្ឋភាពពីរដែលត្រូវបានរកឃើញនៅក្នុងអ្នករាល់គ្នា។ ម្យ៉ាងវិញទៀត អ្នករាល់គ្នាភាគច្រើននៅតែចង់ធ្វើជាមនុស្សល្អ អ្នករាល់គ្នាមិនចង់ធ្វើជាមនុស្សអាក្រក់ទេ។ អ្នករាល់គ្នាចង់ដើរតាមផ្លូវល្អ។ អ្នករាល់គ្នាមានការប្ដេជ្ញាចិត្តបន្តិចបន្តួចនេះ អ្នករាល់គ្នាមានបំណងប្រាថ្នាល្អបន្តិចបន្តួចនេះ។ ក្នុងពេលជាមួយគ្នានេះដែរ អ្នករាល់គ្នាភាគច្រើនខ្លាចសេចក្ដីស្លាប់។ តើអ្នករាល់គ្នាខ្លាចសេចក្ដីស្លាប់ដល់កម្រិតណា? នៅពេលមានសញ្ញាអំពីបញ្ហាបន្តិចបន្តួចនៅពិភពខាងក្រៅ មានអ្នករាល់គ្នាមួយចំនួនដែលខិតខំប្រឹងប្រែងបន្ថែមទៀតក្នុងការបំពេញភារកិច្ចរបស់ខ្លួន នៅពេលដែលអ្វីៗស្ងប់ស្ងាត់ទៅវិញ ពួកគេក៏លង់ខ្លួនក្នុងភាពសុខស្រួល ហើយខិតខំប្រឹងប្រែងបំពេញភារកិច្ចរបស់ខ្លួនតិចជាងមុនឆ្ងាយណាស់ ពួកគេគិតតែពីរឿងខាងសាច់ឈាមរបស់ខ្លួនជានិច្ច។ បើប្រៀបធៀបនឹងជំនឿពិតរបស់លោកណូអេ តើមានជំនឿពិតណាមួយនៅក្នុងអ្វីដែលបានបង្ហាញឱ្យឃើញនៅក្នុងអ្នករាល់គ្នាដែរឬទេ? (មិនមានទេ។) ខ្ញុំក៏គិតដូច្នេះដែរ។ ហើយទោះបីជាមានជំនឿបន្តិចបន្តួចក៏ដោយ ក៏វាតូចគួរឱ្យអាណិត ហើយមិនអាចឈរមាំបាននៅចំពោះមុខការល្បងលឡើយ។

ខ្ញុំមិនដែលធ្វើការរៀបចំចាត់ចែងការងារណាមួយឡើយ ប៉ុន្តែជារឿយៗខ្ញុំឮអំពីការរៀបចំចាត់ចែងការងារទាំងនោះដែលត្រូវបានចាប់ផ្ដើមដោយពាក្យពេចន៍បែបនេះថា៖ «ឥឡូវនេះ ប្រទេសផ្សេងៗកំពុងស្ថិតក្នុងភាពវឹកវរធ្ងន់ធ្ងរ និន្នាការលោកិយកាន់តែអាក្រក់ទៅៗ ហើយព្រះជាម្ចាស់នឹងដាក់ទោសមនុស្សលោក យើងគួរតែបំពេញភារកិច្ចរបស់យើងឱ្យស្របតាមស្ដង់ដារ ដោយធ្វើបែបនេះ ឬបែបនោះ និងថ្វាយភក្ដីភាពរបស់យើងចំពោះព្រះជាម្ចាស់»។ «សព្វថ្ងៃនេះ ជំងឺរាតត្បាតកាន់តែធ្ងន់ធ្ងរទៅៗ បរិស្ថានកាន់តែអាក្រក់ទៅៗ គ្រោះមហន្តរាយកាន់តែធ្ងន់ធ្ងរទៅៗ មនុស្សប្រឈមមុខនឹងការគំរាមកំហែងពីជំងឺ និងសេចក្ដីស្លាប់ ហើយលុះត្រាតែយើងជឿលើព្រះជាម្ចាស់ និងអធិស្ឋាននៅចំពោះព្រះជាម្ចាស់ឱ្យបានច្រើនប៉ុណ្ណោះ ទើបយើងអាចជៀសផុតពីជំងឺអាសន្នរោគបាន ដ្បិតមានតែព្រះជាម្ចាស់ប៉ុណ្ណោះដែលជាទីពឹងរបស់យើង។ សព្វថ្ងៃនេះ ដោយប្រឈមមុខនឹងកាលៈទេសៈ និងបរិស្ថានបែបនេះ យើងគួរតែធ្វើអំពើល្អដោយធ្វើបែបនេះ ឬបែបនោះ និងបំពាក់ខ្លួនយើងដោយសេចក្ដីពិតដោយធ្វើបែបនេះ ឬបែបនោះ នេះគឺជារឿងចាំបាច់បំផុត»។ «នៅឆ្នាំនេះ ការរាតត្បាតនៃសត្វល្អិតគឺធ្ងន់ធ្ងរណាស់ មនុស្សលោកនឹងប្រឈមមុខនឹងគ្រោះទុរ្ភិក្ស ហើយនឹងជួបប្រទះនឹងអំពើលួចប្លន់ និងអស្ថិរភាពសង្គមក្នុងពេលឆាប់ៗ ដូច្នេះ អស់អ្នកដែលជឿលើព្រះជាម្ចាស់ គួរតែចូលមកចំពោះព្រះជាម្ចាស់ជាញឹកញាប់ ដើម្បីអធិស្ឋាន និងទូលសូមការការពារពីព្រះជាម្ចាស់ ហើយត្រូវតែរក្សាជីវិតពួកជំនុំតាមធម្មតា និងជីវិតខាងវិញ្ញាណតាមធម្មតា»។ ហើយបន្ទាប់មកទៀត នៅពេលដែលនិយាយពីសេចក្ដីផ្ដើមចប់ ក៏ចូលដល់ការរៀបចំចាត់ចែងជាក់លាក់ម្ដង។ រាល់លើក សេចក្ដីផ្ដើមទាំងនេះបានដើរតួនាទីយ៉ាងសំខាន់ និងទាន់ពេលវេលានៅក្នុងជំនឿរបស់មនុស្ស។ ដូច្នេះ ខ្ញុំឆ្ងល់ថា ប្រសិនបើសេចក្ដីផ្ដើម និងសេចក្ដីថ្លែងទាំងនេះមិនត្រូវបានធ្វើឡើងទេ តើការរៀបចំចាត់ចែងការងារទាំងនោះនឹងមិនត្រូវបានអនុវត្តដែរឬទេ? បើគ្មានសេចក្ដីផ្ដើមទាំងនេះទេ តើការរៀបចំចាត់ចែងការងារទាំងនោះមិនមែនជាការរៀបចំចាត់ចែងការងារទេឬ? តើនឹងគ្មានហេតុផលដើម្បីចេញការរៀបចំចាត់ចែងការងារទាំងនោះទេឬ? ចម្លើយចំពោះសំណួរទាំងនេះគឺ ទោះបីគ្មានសេចក្តីផ្ដើមក៏ដោយ ក៏ត្រូវអនុវត្តតាមការរៀបចំចាត់ចែងការងារទាំងនោះដែរ។ អ្វីដែលខ្ញុំចង់ដឹងនៅពេលនេះគឺថា តើមនុស្សមានគោលបំណងអ្វីនៅក្នុងការមានជំនឿលើព្រះជាម្ចាស់? តើជំនឿរបស់ពួកគេលើព្រះជាម្ចាស់មានអត្ថន័យដូចម្ដេច? តើពួកគេយល់ ឬមិនយល់ពីការពិតដែលព្រះជាម្ចាស់មានព្រះបំណងចង់សម្រេចដែរឬទេ? តើមនុស្សគួរប្រព្រឹត្តបែបណាចំពោះព្រះបន្ទូលរបស់ព្រះជាម្ចាស់? តើពួកគេគួរប្រព្រឹត្តបែបណាចំពោះអ្វីគ្រប់យ៉ាងដែលព្រះអាទិករបានតម្រូវ? តើសំណួរទាំងនេះមានតម្លៃគួរឱ្យពិចារណាដែរឬទេ? ប្រសិនបើវាស់វែងមនុស្សទៅតាមស្ដង់ដាររបស់លោកណូអេ តាមទស្សនៈរបស់ខ្ញុំ គឺគ្មាននរណាម្នាក់ក្នុងចំណោមពួកគេស័ក្តិសមទទួលបានងារជា «ភាវៈដែលព្រះជាម្ចាស់បានបង្កើតមក» នោះទេ។ ពួកគេមិនស័ក្តិសមនឹងចូលមកចំពោះព្រះជាម្ចាស់ឡើយ។ ប្រសិនបើជំនឿ និងការចុះចូលរបស់មនុស្សនាពេលបច្ចុប្បន្ននេះ ត្រូវបានវាស់វែងដោយឥរិយាបថរបស់ព្រះជាម្ចាស់ចំពោះលោកណូអេ និងស្ដង់ដារដែលព្រះជាម្ចាស់បានជ្រើសរើសលោកណូអេ តើព្រះជាម្ចាស់អាចសព្វព្រះទ័យនឹងពួកគេដែរឬទេ? (មិនអាចទេ។) គឺខុសគ្នាឆ្ងាយណាស់! មនុស្សតែងតែនិយាយថា ពួកគេជឿ និងថ្វាយបង្គំព្រះជាម្ចាស់ ប៉ុន្តែតើជំនឿ និងការថ្វាយបង្គំនេះបង្ហាញឱ្យឃើញយ៉ាងដូចម្ដេចនៅក្នុងពួកគេ? តាមពិតទៅ វាបង្ហាញឱ្យឃើញនៅក្នុងការពឹងផ្អែករបស់ពួកគេលើព្រះជាម្ចាស់ ការទាមទាររបស់ពួកគេចំពោះទ្រង់ ក៏ដូចជាការបះបោរពិតប្រាកដរបស់ពួកគេទាស់នឹងទ្រង់ ហើយថែមទាំងជាការមើលងាយរបស់ពួកគេចំពោះព្រះជាម្ចាស់ដែលយកកំណើតជាមនុស្សថែមទៀតផង។ តើទាំងអស់នេះអាចត្រូវបានចាត់ទុកថាជាការមើលងាយរបស់មនុស្សលោកចំពោះសេចក្ដីពិត និងការរំលោភលើគោលការណ៍ដោយបើកចំហដែរឬទេ? តាមពិតទៅ គឺករណីបែបនេះឯង នេះហើយគឺជាសារជាតិរបស់វា។ រាល់ពេលដែលការរៀបចំចាត់ចែងការងារមានពាក្យពេចន៍ទាំងនេះ គឺមានការកើនឡើងនូវ «ជំនឿ» របស់មនុស្ស រាល់ពេលដែលការរៀបចំចាត់ចែងការងារត្រូវបានចេញផ្សាយ នៅពេលដែលមនុស្សដឹងពីសេចក្ដីតម្រូវ និងអត្ថន័យនៃការរៀបចំចាត់ចែងការងារ ហើយអាចអនុវត្តតាមបាន នោះពួកគេជឿថា មានការកើនឡើងនូវកម្រិតនៃការចុះចូលរបស់ពួកគេ ថាឥឡូវនេះពួកគេមានការចុះចូលហើយ ប៉ុន្តែតាមពិតទៅ តើពួកគេពិតជាមានជំនឿ និងការចុះចូលពិតប្រាកដមែនដែរឬទេ? ហើយតើអ្វីទៅជាជំនឿ និងការចុះចូលដែលគេសន្មតនេះ នៅពេលដែលវាស់វែងដោយស្ដង់ដាររបស់លោកណូអេនោះ? តាមពិតទៅ គឺជាការដោះដូរមួយប្រភេទ។ តើរឿងនេះអាចត្រូវបានចាត់ទុកថាជាជំនឿ និងការចុះចូលពិតប្រាកដបានយ៉ាងដូចម្ដេច? តើជំនឿដ៏ពិតប្រាកដរបស់មនុស្សបែបនេះ គឺជាអ្វីដែរ? «គ្រាចុងក្រោយបានមកដល់ហើយ ខ្ញុំសង្ឃឹមថាព្រះជាម្ចាស់នឹងធ្វើការក្នុងពេលឆាប់ៗនេះ! ពិតជាមានពរណាស់ដែលខ្ញុំនឹងនៅទីនេះ នៅពេលដែលព្រះជាម្ចាស់បំផ្លាញពិភពលោក មានពរណាស់ដែលខ្ញុំនឹងមានសំណាងគ្រប់គ្រាន់នៅរស់រានមានជីវិត ហើយនឹងមិនរងទុក្ខពីការបំផ្លិចបំផ្លាញដ៏ធំមួយនោះ។ ព្រះជាម្ចាស់ទ្រង់ល្អណាស់ ទ្រង់ស្រឡាញ់មនុស្សលោកខ្លាំងណាស់ ព្រះជាម្ចាស់ទ្រង់អស្ចារ្យណាស់! ទ្រង់បានលើកតម្កើងមនុស្សលោកយ៉ាងខ្លាំង ព្រះជាម្ចាស់ពិតជាព្រះជាម្ចាស់មែន មានតែព្រះជាម្ចាស់ប៉ុណ្ណោះដែលអាចធ្វើរឿងបែបនេះបាន»។ ចុះចំណែកការចុះចូលពិតប្រាកដរបស់ពួកគេនោះវិញ? «អ្វីគ្រប់យ៉ាងដែលព្រះជាម្ចាស់មានបន្ទូលគឺត្រឹមត្រូវ។ ចូរធ្វើតាមអ្វីក៏ដោយដែលទ្រង់ស្នើសូមចុះ បើមិនដូច្នោះទេ អ្នកនឹងធ្លាក់ទៅក្នុងគ្រោះមហន្តរាយ ហើយអ្វីៗនឹងចប់សព្វគ្រប់សម្រាប់អ្នក គ្មាននរណាអាចសង្គ្រោះអ្នកបានឡើយ»។ ជំនឿរបស់ពួកគេមិនមែនជាជំនឿដ៏ពិតនោះទេ ហើយការចុះចូលរបស់ពួកគេក៏មិនមែនជាការចុះចូលដ៏ពិតនោះដែរ ពោលគឺទាំងនេះគ្មានអ្វីក្រៅពីការកុហកនោះឡើយ។

សព្វថ្ងៃនេះ ស្ទើរតែគ្រប់គ្នានៅលើពិភពលោកដឹងពីសាច់រឿងដែលលោកណូអេបានសង់ទូកធំ មែនទេ? ប៉ុន្តែ តើមានមនុស្សប៉ុន្មាននាក់ដែលបានដឹងពីរឿងរ៉ាវនៅខាងក្នុង? តើមានមនុស្សប៉ុន្មាននាក់ដែលយល់ពីជំនឿដ៏ពិត និងការចុះចូលដ៏ពិតរបស់លោកណូអេ? ហើយតើមាននរណាដឹង ហើយខ្វល់ខ្វាយអំពីអ្វីដែលជាការវាយតម្លៃរបស់ព្រះជាម្ចាស់ចំពោះលោកណូអេដែរឬទេ? គ្មាននរណាម្នាក់យកចិត្តទុកដាក់នឹងរឿងនេះទេ។ តើរឿងនេះបង្ហាញពីអ្វីដែរ? វាបង្ហាញថាមនុស្សមិនដេញតាមសេចក្ដីពិត ហើយមិនស្រឡាញ់អ្វីដែលជាភាពវិជ្ជមាននោះទេ។ លើកមុន បន្ទាប់ពីខ្ញុំបានប្រកបគ្នាអំពីរឿងរ៉ាវរបស់បុគ្គលទាំងពីររូបនេះហើយ តើមាននរណាត្រឡប់ទៅអានសេចក្ដីលម្អិតនៃរឿងរ៉ាវទាំងនេះនៅក្នុងព្រះគម្ពីរដែរឬទេ? តើអ្នកបានរំភើបចិត្តដែរឬទេ នៅពេលដែលអ្នករាល់គ្នាបានឮរឿងរ៉ាវរបស់លោកណូអេ លោកអ័ប្រាហាំ និងលោកយ៉ូប? (រំភើបចិត្ត។) តើអ្នករាល់គ្នាច្រណែននឹងអ្នកទាំងបីនាក់នេះដែរឬទេ? (ច្រណែន។) តើអ្នកចង់ធ្វើដូចពួកគេដែរឬទេ? (ចង់។) ដូច្នេះ តើអ្នករាល់គ្នាបានប្រកបគ្នាដោយលម្អិតអំពីរឿងរ៉ាវរបស់ពួកគេ និងអំពីសារជាតិនៃអាកប្បកិរិយារបស់ពួកគេ ឥរិយាបថរបស់ពួកគេចំពោះព្រះជាម្ចាស់ ព្រមទាំងជំនឿ និងការចុះចូលរបស់ពួកគេដែរឬទេ? តើមនុស្សដែលចង់ធ្វើដូចមនុស្សប្រភេទទាំងនេះ គួរចាប់ផ្ដើមពីកន្លែងណាដែរ? ខ្ញុំបានអានសាច់រឿងរបស់លោកយ៉ូបជាលើកដំបូងតាំងពីយូរយារណាស់មកហើយ ហើយខ្ញុំក៏បានយល់ដឹងខ្លះៗអំពីរឿងរ៉ាវរបស់លោកណូអេ និងលោកអ័ប្រាហាំដែរ។ រាល់ពេលដែលខ្ញុំអាន និងគិតនៅក្នុងចិត្តរបស់ខ្ញុំ អំពីអ្វីដែលបុរសទាំងបីនាក់បានបង្ហាញឱ្យឃើញ អំពីអ្វីដែលព្រះជាម្ចាស់បានមានបន្ទូល និងបានធ្វើចំពោះពួកគេ និងអំពីឥរិយាបថផ្សេងៗរបស់ពួកគេ ខ្ញុំមានអារម្មណ៍ថាខ្ញុំចង់ស្រក់ទឹកភ្នែក ខ្ញុំរំភើបចិត្តណាស់។ ដូច្នេះ តើអ្វីដែលបានធ្វើឱ្យអ្នករំភើបចិត្ត នៅពេលដែលអ្នករាល់គ្នាបានអានរឿងទាំងនោះ? (ដោយបានស្ដាប់ការប្រកបគ្នារបស់ព្រះជាម្ចាស់ ទីបំផុតខ្ញុំបានដឹងថា នៅពេលដែលលោកយ៉ូបកំពុងឆ្លងកាត់ការល្បងលរបស់គាត់ គាត់បានគិតថា ព្រះជាម្ចាស់កំពុងតែរងទុក្ខជំនួសគាត់ ហើយដោយសារគាត់មិនចង់ឱ្យព្រះជាម្ចាស់រងទុក្ខ គាត់ក៏បានដាក់បណ្ដាសាដល់ថ្ងៃដែលគាត់បានកើត។ រាល់ពេលដែលខ្ញុំអានរឿងនេះ ខ្ញុំមានអារម្មណ៍ថា លោកយ៉ូបពិតជាបានគិតគូរដល់ព្រះរាជបំណងរបស់ព្រះជាម្ចាស់មែន ហើយខ្ញុំមានអារម្មណ៍រំភើបចិត្តណាស់។) តើនៅមានអ្វីផ្សេងទៀតដែរឬទេ? (លោកណូអេបានឆ្លងកាត់ការលំបាកបែបនេះនៅពេលសាងសង់ទូកធំ ប៉ុន្តែគាត់នៅតែអាចបង្ហាញពីការគិតគូរដល់ព្រះរាជបំណងរបស់ព្រះជាម្ចាស់បានដដែល។ លោកអ័ប្រាហាំបានទទួលកូនម្នាក់នៅអាយុមួយរយឆ្នាំ ហើយពោរពេញដោយសេចក្ដីអំណរ ប៉ុន្តែនៅពេលដែលព្រះជាម្ចាស់បានសុំឱ្យគាត់ថ្វាយកូនរបស់គាត់ គាត់អាចស្ដាប់បង្គាប់ និងចុះចូលបាន ប៉ុន្តែយើងធ្វើមិនបានទេ។ យើងគ្មានភាពជាមនុស្ស សតិសម្បជញ្ញៈ ឬហេតុផលដូចលោកណូអេ ឬលោកអ័ប្រាហាំនោះទេ។ ខ្ញុំពោរពេញដោយការកោតសរសើរនៅពេលដែលខ្ញុំអានរឿងរ៉ាវរបស់ពួកគេ ហើយពួកគេជាគំរូសម្រាប់យើងដែលត្រូវយកតម្រាប់តាម។) (លើកចុងក្រោយដែលទ្រង់បានប្រកបគ្នា ទ្រង់បានលើកឡើងថា លោកណូអេអាចតស៊ូបានរយៈពេលមួយរយម្ភៃឆ្នាំក្នុងការសង់ទូកធំ និងថាគាត់បានបំពេញកិច្ចការដែលព្រះជាម្ចាស់បានបង្គាប់ឱ្យគាត់ធ្វើបានយ៉ាងល្អឥតខ្ចោះ ហើយមិនបានធ្វើឱ្យព្រះជាម្ចាស់ខកព្រះទ័យឡើយ។ បើប្រៀបធៀបរឿងនេះជាមួយនឹងឥរិយាបថរបស់ខ្ញុំចំពោះភារកិច្ចរបស់ខ្ញុំ ខ្ញុំឃើញថាខ្ញុំគ្មានការតស៊ូទាល់តែសោះ។ រឿងនេះធ្វើឱ្យខ្ញុំមានអារម្មណ៍ខុសឆ្គងផង និងរំភើបចិត្តផង។) អ្នករាល់គ្នារំភើបចិត្ត មែនទេ? (មែនហើយ។) សម្រាប់ពេលនេះ យើងនឹងមិនប្រកបគ្នាអំពីប្រធានបទនេះទេ យើងនឹងពិភាក្សាអំពីរឿងទាំងអស់នេះ បន្ទាប់ពីយើងបានបញ្ចប់រឿងរ៉ាវរបស់លោកណូអេ និងលោកអ័ប្រាហាំ។ ខ្ញុំនឹងប្រាប់អ្នករាល់គ្នាថា ផ្នែកណាខ្លះដែលបានធ្វើឱ្យខ្ញុំរំភើបចិត្ត ហើយយើងនឹងមើលថាតើវាជាផ្នែកដូចគ្នាដែលបានធ្វើឱ្យអ្នករំភើបចិត្តដែរឬទេ។

យើងទើបតែបានប្រកបគ្នាអំពីជំនឿដ៏ពិតរបស់លោកណូអេលើព្រះជាម្ចាស់។ ការពិតជាក់ស្ដែងនៃការសង់ទូកធំរបស់គាត់ គឺគ្រប់គ្រាន់ដើម្បីបង្ហាញពីជំនឿដ៏ពិតរបស់គាត់ហើយ។ ជំនឿដ៏ពិតរបស់លោកណូអេត្រូវបានបង្ហាញឱ្យឃើញនៅក្នុងគ្រប់សកម្មភាពរបស់គាត់ នៅក្នុងគ្រប់គំនិតរបស់គាត់ និងនៅក្នុងឥរិយាបថដែលគាត់បានប្រព្រឹត្តចំពោះអ្វីដែលព្រះជាម្ចាស់បានបង្គាប់ដល់គាត់។ នេះគឺគ្រប់គ្រាន់ ដើម្បីបង្ហាញពីជំនឿដ៏ពិតរបស់លោកណូអេលើព្រះជាម្ចាស់ ពោលគឺជាជំនឿមួយដែលលើសពីការសង្ស័យទាំងអស់ និងបរិសុទ្ធទាំងស្រុង។ មិនថាអ្វីដែលព្រះជាម្ចាស់បានសុំឱ្យគាត់ធ្វើ ស្របតាមសញ្ញាណរបស់គាត់ផ្ទាល់ឬអត់ មិនថាវាជាអ្វីដែលគាត់បានគ្រោងនឹងធ្វើនៅក្នុងជីវិតរបស់គាត់ឬអត់ ហើយមិនថាវាប៉ះទង្គិចជាមួយរឿងរ៉ាវក្នុងជីវិតរបស់គាត់បែបណា មិនថាកិច្ចការនេះលំបាកប៉ុនណានោះទេ គាត់មានឥរិយាបថតែមួយប៉ុណ្ណោះគឺ៖ ការទទួលយក ការចុះចូល និងការអនុវត្ត។ ចុងក្រោយ ការពិតបានបង្ហាញថា ទូកធំដែលលោកណូអេបានសាងសង់នោះ បានសង្គ្រោះសត្វមានជីវិតគ្រប់ប្រភេទ រួមទាំងក្រុមគ្រួសាររបស់លោកណូអេផ្ទាល់ផងដែរ។ នៅពេលដែលព្រះជាម្ចាស់បានធ្វើឱ្យមានទឹកជំនន់ ហើយចាប់ផ្ដើមបំផ្លាញមនុស្សលោក ទូកធំបានផ្ទុកគ្រួសាររបស់លោកណូអេ និងសត្វមានជីវិតប្រភេទផ្សេងៗ ដោយអណ្ដែតនៅលើផ្ទៃទឹក។ ព្រះជាម្ចាស់បានបំផ្លាញផែនដីដោយបញ្ជូនទឹកជំនន់ដ៏ធំមួយអស់រយៈពេលសែសិបថ្ងៃ ហើយមានតែគ្រួសាររបស់លោកណូអេដែលមានគ្នាប្រាំបីនាក់ និងសត្វមានជីវិតផ្សេងៗដែលបានចូលទៅក្នុងទូកធំប៉ុណ្ណោះដែលបានរួចជីវិត រីឯមនុស្ស និងសត្វមានជីវិតទាំងអស់ផ្សេងទៀតត្រូវបានបំផ្លាញ។ តើគេមើលឃើញអ្វីខ្លះពីការពិតទាំងនេះ? ដោយសារតែលោកណូអេមានជំនឿដ៏ពិត និងការចុះចូលដ៏ពិតចំពោះព្រះជាម្ចាស់ តាមរយៈការសហការដ៏ពិតប្រាកដរបស់លោកណូអេជាមួយព្រះជាម្ចាស់ អ្វីគ្រប់យ៉ាងដែលព្រះជាម្ចាស់មានព្រះបំណងចង់ធ្វើត្រូវបានសម្រេច គ្រប់យ៉ាងបានក្លាយជាការពិត។ នេះហើយជាអ្វីដែលព្រះជាម្ចាស់បានឱ្យតម្លៃនៅក្នុងលោកណូអេ ហើយលោកណូអេមិនបានធ្វើឱ្យព្រះជាម្ចាស់ខកព្រះទ័យឡើយ។ គាត់បានបំពេញតាមបញ្ជាបេសកកម្មដ៏សំខាន់ដែលព្រះជាម្ចាស់បានប្រទានឱ្យគាត់ ហើយបានសម្រេចកិច្ចការទាំងអស់ដែលព្រះជាម្ចាស់បានប្រគល់ដល់គាត់។ ការដែលលោកណូអេអាចបំពេញបញ្ជាបេសកកម្មរបស់ព្រះជាម្ចាស់បាន ម្យ៉ាងគឺដោយសារតែសេចក្ដីបង្គាប់របស់ព្រះជាម្ចាស់ ហើយក្នុងពេលជាមួយគ្នានេះ វាក៏ដោយសារតែជំនឿដ៏ពិត និងការចុះចូលទាំងស្រុងរបស់លោកណូអេចំពោះព្រះជាម្ចាស់ជាចម្បងផងដែរ។ គឺច្បាស់ណាស់ដោយសារតែលោកណូអេមានរបស់ទាំងពីរយ៉ាងដ៏មានតម្លៃបំផុតនេះហើយ ទើបគាត់បានក្លាយជាទីស្រឡាញ់របស់ព្រះជាម្ចាស់បាន ហើយច្បាស់ណាស់ ដោយសារតែលោកណូអេមានជំនឿដ៏ពិត និងការចុះចូលទាំងស្រុង ទើបព្រះជាម្ចាស់បានទតឃើញគាត់ថាជាមនុស្សម្នាក់ដែលគួរតែនៅរស់រានមានជីវិត និងជាមនុស្សម្នាក់ដែលស័ក្តិសមនឹងរស់រានមានជីវិត។ មនុស្សគ្រប់គ្នាលើកលែងតែលោកណូអេ គឺជាកម្មវត្ថុនៃការស្អប់ខ្ពើមរបស់ព្រះជាម្ចាស់ ដែលមានន័យថា ពួកគេទាំងអស់គ្នាមិនស័ក្តិសមនឹងរស់នៅក្នុងចំណោមរបស់សព្វសារពើដែលព្រះជាម្ចាស់បានបង្កើតមកឡើយ។ តើយើងគួរមើលឃើញអ្វីខ្លះពីការសាងសង់ទូកធំរបស់លោកណូអេ? ម្យ៉ាង យើងបានឃើញពីចរិតលក្ខណៈដ៏ថ្លៃថ្នូររបស់លោកណូអេ លោកណូអេមានសតិសម្បជញ្ញៈ និងហេតុផល។ ម្យ៉ាងទៀត យើងបានឃើញពីជំនឿដ៏ពិត និងការចុះចូលដ៏ពិតរបស់លោកណូអេចំពោះព្រះជាម្ចាស់។ ទាំងអស់នេះគឺស័ក្តិសមនឹងការយកតម្រាប់តាម។ គឺច្បាស់ណាស់ដោយសារតែជំនឿ និងការចុះចូលរបស់លោកណូអេចំពោះបញ្ជាបេសកកម្មរបស់ព្រះជាម្ចាស់ ទើបលោកណូអេបានក្លាយជាទីស្រឡាញ់នៅក្នុងព្រះនេត្ររបស់ព្រះជាម្ចាស់ ជាភាវៈដែលបានបង្កើតមកដែលព្រះជាម្ចាស់ទ្រង់ស្រឡាញ់ ដែលនេះគឺជារឿងដ៏មានសំណាង និងមានពរមួយ។ មានតែមនុស្សបែបនេះប៉ុណ្ណោះដែលស័ក្តិសមនឹងរស់នៅក្នុងពន្លឺនៃព្រះភក្ត្ររបស់ព្រះជាម្ចាស់។ នៅក្នុងព្រះនេត្ររបស់ព្រះជាម្ចាស់ មានតែពួកគេប៉ុណ្ណោះដែលស័ក្តិសមនឹងរស់នៅ។ មនុស្សដែលស័ក្តិសមនឹងរស់នៅ៖ តើនេះមានន័យដូចម្ដេចដែរ? វាមានន័យថា អ្នកណាដែលស័ក្តិសមនឹងរីករាយនឹងអ្វីៗទាំងអស់ដែលព្រះជាម្ចាស់បានប្រទានដល់មនុស្សលោក អ្នកនោះស័ក្តិសមនឹងរស់នៅក្នុងពន្លឺនៃព្រះភក្ត្ររបស់ព្រះជាម្ចាស់ ស័ក្តិសមនឹងទទួលបានព្រះពរ និងសេចក្ដីសន្យារបស់ព្រះជាម្ចាស់។ មនុស្សប្រភេទនេះគឺជាទីស្រឡាញ់របស់ព្រះជាម្ចាស់ ពួកគេគឺជាមនុស្សដែលព្រះជាម្ចាស់បានបង្កើតមកយ៉ាងពិតប្រាកដ ហើយគឺជាមនុស្សដែលព្រះជាម្ចាស់មានព្រះបំណងចង់ទទួលបាន។

២. ឥរិយាបថរបស់អ័ប្រាហាំចំពោះព្រះបន្ទូលរបស់ព្រះជាម្ចាស់

ឥឡូវនេះ ចូរយើងពិនិត្យមើលចំណុចនានានៅក្នុងអ័ប្រាហាំ ដែលស័ក្តិសមនឹងឱ្យមនុស្សជំនាន់ក្រោយយកជាគំរូតាម។ សកម្មភាពចម្បងរបស់អ័ប្រាហាំនៅចំពោះព្រះជាម្ចាស់ គឺជាសកម្មភាពមួយដែលមនុស្សជំនាន់ក្រោយស្គាល់យ៉ាងច្បាស់ និងដឹងយ៉ាងច្បាស់ នោះគឺជាការថ្វាយអ៊ីសាកជាយញ្ញបូជា។ គ្រប់ទិដ្ឋភាពទាំងអស់នៃអ្វីដែលអ័ប្រាហាំបានបង្ហាញនៅក្នុងរឿងនេះ មិនថាជាអត្តចរិត សេចក្តីជំនឿ ឬការចុះចូលរបស់គាត់នោះទេ គឺសុទ្ធតែស័ក្តិសមនឹងឱ្យមនុស្សជំនាន់ក្រោយយកជាគំរូ។ ដូច្នេះ តើគាត់បានបង្ហាញនូវការសម្ដែងចេញជាក់លាក់អ្វីខ្លះ ដែលស័ក្តិសមនឹងយកជាគំរូ? ជាធម្មតា រឿងផ្សេងៗដែលគាត់បានបង្ហាញទាំងនេះ មិនមែនជារឿងប្រហោងក្នុងនោះទេ ហើយរឹតតែមិនមែនជារឿងអរូបី ហើយពិតណាស់ក៏មិនមែនជារឿងដែលប្រឌិតឡើងដោយនរណាម្នាក់ដែរ គឺមានភស្តុតាងសម្រាប់រឿងទាំងអស់នេះ។ ព្រះជាម្ចាស់បានប្រទានកូនប្រុសម្នាក់ដល់អ័ប្រាហាំ។ ព្រះជាម្ចាស់ផ្ទាល់បានមានបន្ទូលប្រាប់អ័ប្រាហាំអំពីរឿងនេះ ហើយនៅពេលដែលអ័ប្រាហាំមានអាយុ ១០០ ឆ្នាំ កូនប្រុសម្នាក់ឈ្មោះអ៊ីសាកបានចាប់កំណើតមកឱ្យគាត់។ ច្បាស់ណាស់ ដើមកំណើតនៃក្មេងនេះគឺមិនធម្មតាទេ គាត់មិនដូចនរណាផ្សេងទៀតឡើយ ពោលគឺគាត់ត្រូវបានប្រទានដោយព្រះជាម្ចាស់ផ្ទាល់។ នៅពេលដែលក្មេងម្នាក់ត្រូវបានប្រទានឱ្យដោយព្រះជាម្ចាស់ផ្ទាល់ មនុស្សគិតថាព្រះជាម្ចាស់ប្រាកដជានឹងធ្វើអ្វីមួយដ៏អស្ចារ្យនៅក្នុងពួកគេ ថាព្រះជាម្ចាស់នឹងប្រគល់ឱ្យពួកគេនូវកិច្ចការដ៏អស្ចារ្យ ថាព្រះជាម្ចាស់នឹងធ្វើសកម្មភាពដ៏អស្ចារ្យលើពួកគេ ថាទ្រង់នឹងធ្វើឱ្យក្មេងនោះក្លាយជាមនុស្សអស្ចារ្យ។ល។ ទាំងនេះគឺជារឿងដែលអ័ប្រាហាំ និងមនុស្សផ្សេងទៀតមានសេចក្តីសង្ឃឹមយ៉ាងខ្លាំង។ ប៉ុន្តែ ដំណើររឿងបានប្រែទៅជាខុសពីការរំពឹងទុក ហើយមានរឿងមួយបានកើតឡើងចំពោះអ័ប្រាហាំ ដែលគ្មាននរណាម្នាក់អាចនឹកស្មានដល់ឡើយ។ ព្រះជាម្ចាស់បានប្រទានអ៊ីសាកដល់អ័ប្រាហាំ ហើយនៅពេលដែលពេលថ្វាយយញ្ញបូជាបានមកដល់ ព្រះជាម្ចាស់បានមានបន្ទូលទៅកាន់អ័ប្រាហាំថា «ឯងមិនចាំបាច់ថ្វាយអ្វីនៅថ្ងៃនេះទេ គឺគ្រាន់តែថ្វាយអ៊ីសាកបានហើយ»។ តើនេះមានន័យដូចម្តេច? ព្រះជាម្ចាស់បានប្រទានកូនប្រុសមួយដល់អ័ប្រាហាំ ហើយនៅពេលដែលកូនប្រុសនេះហៀបនឹងធំពេញវ័យ ព្រះជាម្ចាស់ចង់យកគាត់ត្រឡប់ទៅវិញ។ ទស្សនៈរបស់មនុស្សផ្សេងទៀតអំពីរឿងនេះនឹងទៅជា៖ «ទ្រង់គឺជាអ្នកដែលបានប្រទានអ៊ីសាក។ ខ្ញុំមិនបានជឿរឿងនេះទេ ប៉ុន្តែទ្រង់បានទទូចចង់ប្រទានក្មេងនេះ។ ឥឡូវនេះ ទ្រង់កំពុងសុំឱ្យយកគាត់មកធ្វើជាយញ្ញបូជា។ តើនេះមិនមែនជាការដែលទ្រង់យកគាត់ត្រឡប់ទៅវិញទេឬ? តើទ្រង់អាចយកត្រឡប់ទៅវិញនូវអ្វីដែលទ្រង់បានប្រទានឱ្យមនុស្សដោយរបៀបណា? ប្រសិនបើទ្រង់ចង់យកគាត់ទៅវិញ នោះសូមយកគាត់ទៅចុះ។ ទ្រង់គ្រាន់តែអាចយកគាត់ត្រឡប់ទៅវិញដោយស្ងៀមស្ងាត់បាន។ មិនចាំបាច់ធ្វើឱ្យខ្ញុំឈឺចាប់ និងលំបាកបែបនេះទេ។ តើទ្រង់អាចសុំឱ្យខ្ញុំបូជាគាត់ដោយដៃខ្ញុំផ្ទាល់ដោយរបៀបណា?» តើនេះជាការទាមទារដ៏លំបាកមួយមែនទេ? វាពិតជាលំបាកខ្លាំងណាស់។ នៅពេលបានឮការទាមទារនេះ មនុស្សមួយចំនួននឹងនិយាយថា «តើនេះពិតជាព្រះជាម្ចាស់មែនឬ? ការធ្វើបែបនេះគឺពិតជាមិនសមហេតុផលសោះ! ទ្រង់គឺជាអ្នកដែលបានប្រទានអ៊ីសាក ហើយឥឡូវនេះទ្រង់កំពុងសុំយកគាត់ត្រឡប់ទៅវិញ។ តើទ្រង់ពិតជាត្រឹមត្រូវជានិច្ចមែនឬ? តើអ្វីគ្រប់យ៉ាងដែលទ្រង់ធ្វើគឺត្រឹមត្រូវជានិច្ចមែនឬ? មិនមែនអ៊ីចឹងរហូតទេ។ ជីវិតរបស់មនុស្សស្ថិតនៅក្នុងព្រះហស្តរបស់ទ្រង់។ ទ្រង់បានមានបន្ទូលថានឹងប្រទានកូនប្រុសមួយដល់ខ្ញុំ ហើយទ្រង់ក៏បានធ្វើដូច្នោះមែន។ ទ្រង់មានសិទ្ធិអំណាចនោះ ដូចដែលទ្រង់ក៏មានសិទ្ធិអំណាចក្នុងការយកគាត់ត្រឡប់ទៅវិញដែរ ប៉ុន្តែតើរបៀបដែលទ្រង់យកគាត់ត្រឡប់ទៅវិញ និងរឿងនេះ មិនមែនជារឿងដែលគ្មានហេតុផលត្រឹមត្រូវបន្តិចទេឬ? ទ្រង់បានប្រទានក្មេងនេះ ដូច្នេះទ្រង់គួរតែអនុញ្ញាតឱ្យគាត់ធំឡើង ធ្វើរឿងអស្ចារ្យ និងឃើញព្រះពររបស់ទ្រង់។ តើទ្រង់អាចសុំឱ្យគាត់ស្លាប់ដោយរបៀបណា? ជំនួសឱ្យការបញ្ជាឱ្យគាត់ស្លាប់ បើទ្រង់មិនបានប្រទានគាត់ឱ្យខ្ញុំទេ នោះកាន់តែល្អជាងនេះទៅទៀត! ដូច្នេះ ហេតុអ្វីបានជាទ្រង់ប្រទានគាត់ឱ្យខ្ញុំ? ទ្រង់បានប្រទានអ៊ីសាកឱ្យខ្ញុំ ហើយឥឡូវនេះទ្រង់កំពុងប្រាប់ខ្ញុំឱ្យយកគាត់ធ្វើជាយញ្ញបូជា តើនេះមិនមែនជាការដែលទ្រង់នាំមកនូវការឈឺចាប់បន្ថែមទៀតដល់ខ្ញុំទេឬ? តើទ្រង់មិនកំពុងធ្វើឱ្យរឿងពិបាកសម្រាប់ខ្ញុំទេឬ? ដូច្នេះ តើអ្វីទៅជាគោលបំណងដែលទ្រង់ប្រទានកូនប្រុសនេះឱ្យខ្ញុំតាំងពីដំបូងមក?» ពួកគេមិនអាចយល់ពីហេតុផលនៅពីក្រោយការទាមទារនេះបានទេ ទោះបីជាពួកគេព្យាយាមយ៉ាងណាក៏ដោយ។ ទោះបីជាពួកគេនិយាយវាយ៉ាងណាក៏ដោយ ក៏វាស្តាប់ទៅដូចជារឿងដែលមិនអាចទទួលយកបានសម្រាប់ពួកគេ ហើយគ្មាននរណាម្នាក់អាចយល់ពីរឿងនេះបានឡើយ។ ប៉ុន្តែ តើព្រះជាម្ចាស់បានប្រាប់អ័ប្រាហាំអំពីហេតុផលនៅពីក្រោយរឿងនេះដែរឬទេ? តើទ្រង់បានប្រាប់គាត់អំពីមូលហេតុ និងបំណងព្រះហឫទ័យរបស់ទ្រង់ដែរឬទេ? តើទ្រង់បានប្រាប់ទេ? ទេ គឺអត់ទេ។ ព្រះជាម្ចាស់គ្រាន់តែមានបន្ទូលថា «ក្នុងអំឡុងពេលថ្វាយយញ្ញបូជានៅថ្ងៃស្អែក ចូរថ្វាយអ៊ីសាក» គឺមានតែប៉ុណ្ណឹង។ តើព្រះជាម្ចាស់បានផ្តល់ការពន្យល់ដែរឬទេ? (អត់ទេ។) ដូច្នេះ តើព្រះបន្ទូលទាំងនេះមានលក្ខណៈដូចម្តេច? បើមើលតាមអត្តសញ្ញាណរបស់ព្រះជាម្ចាស់ ព្រះបន្ទូលទាំងនេះគឺជាបញ្ជា ដែលត្រូវតែអនុវត្ត ត្រូវតែស្តាប់បង្គាប់ និងចុះចូល។ ប៉ុន្តែ បើមើលតាមអ្វីដែលព្រះជាម្ចាស់បានមានបន្ទូល និងរឿងនេះផ្ទាល់ តើវាមិនពិបាកសម្រាប់មនុស្សក្នុងការធ្វើអ្វីដែលពួកគេគួរតែធ្វើទេឬ? មនុស្សគិតថារឿងដែលគួរតែធ្វើ ត្រូវតែសមហេតុផល និងស្របតាមអារម្មណ៍របស់មនុស្ស និងការយល់ដឹងរួមរបស់មនុស្សជាតិ ប៉ុន្តែតើមានចំណុចណាមួយក្នុងចំណោមចំណុចទាំងនេះ ដែលអនុវត្តចំពោះអ្វីដែលព្រះជាម្ចាស់បានមានបន្ទូលដែរឬទេ? (អត់ទេ។) ដូច្នេះ តើព្រះជាម្ចាស់គួរតែបានផ្តល់ការពន្យល់ និងបង្ហាញពីគំនិត និងអត្ថន័យរបស់ទ្រង់ ឬបង្ហាញសូម្បីតែបន្តិចអំពីអ្វីដែលទ្រង់មានន័យនៅក្នុងព្រះបន្ទូលរបស់ទ្រង់ ដើម្បីឱ្យមនុស្សអាចយល់បានដែរឬទេ? តើព្រះជាម្ចាស់បានធ្វើរឿងណាមួយក្នុងចំណោមរឿងទាំងនេះដែរឬទេ? ទ្រង់មិនបានធ្វើទេ ហើយទ្រង់ក៏មិនបានគ្រោងនឹងធ្វើដែរ។ ព្រះបន្ទូលទាំងនេះមានផ្ទុកនូវអ្វីដែលព្រះអាទិករបានតម្រូវ អ្វីដែលទ្រង់បានបញ្ជា និងអ្វីដែលទ្រង់បានរំពឹងទុកពីមនុស្ស។ ព្រះបន្ទូលដ៏សាមញ្ញទាំងនេះ ព្រះបន្ទូលដែលមិនសមហេតុផលទាំងនេះ បញ្ជា និងការទាមទារដែលខ្វះការគិតគូរដល់អារម្មណ៍របស់មនុស្សនេះ ចំពោះមនុស្សផ្សេងទៀត ចំពោះអ្នកដែលមើលទៅកាន់ទិដ្ឋភាពនេះ គេនឹងគិតថា វាជាការលំបាក លំបាកខ្លាំង និងមិនសមហេតុផលសោះឡើយ។ ប៉ុន្តែចំពោះអ័ប្រាហាំ ដែលជាអ្នកពាក់ព័ន្ធផ្ទាល់ អារម្មណ៍ដំបូងរបស់គាត់បន្ទាប់ពីបានឮរឿងនេះ គឺការឈឺចាប់ចាក់ដោតដល់ក្នុងបេះដូង! គាត់បានទទួលកូននេះដែលព្រះជាម្ចាស់បានប្រទានឱ្យ គាត់បានចំណាយពេលជាច្រើនឆ្នាំចិញ្ចឹមគាត់ និងបានរីករាយនឹងសេចក្តីសុខក្នុងគ្រួសារ។ ប៉ុន្តែដោយសារតែប្រយោគមួយ បញ្ជាមួយពីព្រះជាម្ចាស់ សុភមង្គលនេះ មនុស្សរស់ម្នាក់នេះ នឹងត្រូវបាត់បង់ និងត្រូវបានដកយកទៅ។ អ្វីដែលអ័ប្រាហាំបានប្រឈមមុខ មិនមែនគ្រាន់តែជាការបាត់បង់សេចក្តីសុខក្នុងគ្រួសារនេះប៉ុណ្ណោះទេ ប៉ុន្តែគឺជាការឈឺចាប់នៃភាពឯកោ និងការនឹករឭកដ៏អស់កល្បជានិច្ចបន្ទាប់ពីបានបាត់បង់កូននេះ។ សម្រាប់បុរសចំណាស់ម្នាក់ នេះគឺជារឿងដែលមិនអាចទ្រាំទ្របាន។ បន្ទាប់ពីបានឮពាក្យសម្ដីបែបនេះ មនុស្សសាមញ្ញណាក៏ដោយ ក៏នឹងយំយ៉ាងខ្លាំងដែរ មែនទេ? លើសពីនេះទៅទៀត នៅក្នុងចិត្តរបស់ពួកគេ ពួកគេនឹងដាក់បណ្តាសាព្រះជាម្ចាស់ ត្អូញត្អែរអំពីព្រះជាម្ចាស់ យល់ខុសពីព្រះជាម្ចាស់ និងព្យាយាមប្រកែកជាមួយព្រះជាម្ចាស់។ ពួកគេនឹងបង្ហាញនូវអ្វីគ្រប់យ៉ាងដែលពួកគេអាចធ្វើបាន សមត្ថភាពទាំងអស់របស់ពួកគេ និងគ្រប់ទង្វើបះបោរ ភាពឈ្លើយ និងភាពមិនសមហេតុផលរបស់ពួកគេ។ ប៉ុន្តែ ទោះបីជាគាត់ឈឺចាប់ដូចគ្នាក៏ដោយ ក៏អ័ប្រាហាំមិនបានធ្វើបែបនេះដែរ។ ដូចមនុស្សធម្មតាដែរ គាត់មានអារម្មណ៍ឈឺចាប់នោះភ្លាមៗ គាត់បានទទួលបទពិសោធន៍នៃអារម្មណ៍ដែលបេះដូងរបស់គាត់ត្រូវបានចាក់ទម្លុះភ្លាមៗ និងមានអារម្មណ៍ឯកោនៃការបាត់បង់កូនប្រុសភ្លាមៗ។ ព្រះបន្ទូលរបស់ព្រះជាម្ចាស់ទាំងនេះ គឺមិនបានគិតគូរពីអារម្មណ៍របស់មនុស្ស ជាអ្វីដែលមនុស្សមិនអាចនឹកស្មានដល់ និងមិនស្របតាមសញ្ញាណរបស់មនុស្សឡើយ ព្រះបន្ទូលទាំងនោះមិនត្រូវបានមានបន្ទូលចេញពីទស្សនៈនៃអារម្មណ៍របស់មនុស្សទេ។ ព្រះបន្ទូលទាំងនោះមិនបានគិតគូរពីការលំបាករបស់មនុស្ស ឬតម្រូវការផ្នែកអារម្មណ៍របស់មនុស្ស ហើយពិតណាស់ក៏មិនបានគិតគូរពីការឈឺចាប់របស់មនុស្សដែរ។ ព្រះជាម្ចាស់បានបោះព្រះបន្ទូលទាំងនេះទៅកាន់អ័ប្រាហាំដោយព្រះទ័យត្រជាក់ តើព្រះជាម្ចាស់បានខ្វល់ខ្វាយថាព្រះបន្ទូលទាំងនេះឈឺចាប់ប៉ុនណាសម្រាប់គាត់ដែរឬទេ? ពីខាងក្រៅ ព្រះជាម្ចាស់ហាក់ដូចជាមិនខ្វល់ខ្វាយ និងមិនអើពើឡើយ។ អ្វីទាំងអស់ដែលគាត់បានឮគឺបញ្ជារបស់ព្រះជាម្ចាស់ និងការទាមទាររបស់ទ្រង់។ ចំពោះនរណាម្នាក់ ការទាមទារនេះហាក់ដូចជាមិនស្របតាមវប្បធម៌ ទំនៀមទម្លាប់ ការយល់ដឹងរបស់មនុស្ស សូម្បីតែសីលធម៌ និងគុណធម៌របស់មនុស្សឡើយ។ វាបានឆ្លងកាត់ព្រំដែននៃសីលធម៌ និងគុណធម៌ ហើយបានប្រឆាំងនឹងបទដ្ឋានសង្គម និងច្បាប់របស់មនុស្សសម្រាប់ការដោះស្រាយជាមួយមនុស្ស ក៏ដូចជាអារម្មណ៍របស់មនុស្សផងដែរ។ មានអ្នកខ្លះថែមទាំងជឿថា «ព្រះបន្ទូលទាំងនេះមិនត្រឹមតែមិនសមហេតុផល និងអសីលធម៌ប៉ុណ្ណោះទេ លើសពីនេះទៅទៀត ព្រះបន្ទូលទាំងនេះគ្រាន់តែជាការបង្កបញ្ហាដោយគ្មានហេតុផលសមរម្យសោះ! តើព្រះបន្ទូលទាំងនេះអាចត្រូវបានមានបន្ទូលចេញពីព្រះជាម្ចាស់ដោយរបៀបណា? ព្រះបន្ទូលរបស់ព្រះជាម្ចាស់គួរតែសមហេតុផល និងយុត្តិធម៌ ហើយគួរតែធ្វើឱ្យមនុស្សជឿជាក់ទាំងស្រុង។ ព្រះបន្ទូលទាំងនោះមិនគួរបង្កបញ្ហាដោយគ្មានហេតុផលសមរម្យ ហើយក៏មិនគួរជាព្រះបន្ទូលដែលគ្មានសីលធម៌ អសីលធម៌ ឬគ្មានតក្កវិជ្ជានោះដែរ។ តើព្រះបន្ទូលទាំងនេះពិតជាត្រូវបានមានបន្ទូលចេញពីព្រះអាទិករមែនឬ? តើព្រះអាទិករអាចមានបន្ទូលអំពីរឿងបែបនេះបានទេ? តើព្រះអាទិករអាចប្រព្រឹត្តចំពោះមនុស្សដែលទ្រង់បានបង្កើតមកបែបនេះបានទេ? គ្មានផ្លូវទេ»។ ប៉ុន្តែ ព្រះបន្ទូលទាំងនេះពិតជាបានចេញពីព្រះឱស្ឋរបស់ព្រះជាម្ចាស់មែន។ ដោយវិនិច្ឆ័យតាមឥរិយាបថរបស់ព្រះជាម្ចាស់ និងតាមសំឡេងនៃព្រះបន្ទូលរបស់ទ្រង់ ព្រះជាម្ចាស់បានសម្រេចព្រះទ័យរួចហើយនូវអ្វីដែលទ្រង់ចង់បាន ហើយគ្មានចន្លោះសម្រាប់ការពិភាក្សាទេ ហើយមនុស្សក៏គ្មានសិទ្ធិជ្រើសរើសនោះដែរ។ ទ្រង់មិនបានផ្តល់សិទ្ធិឱ្យមនុស្សជ្រើសរើសឡើយ។ ព្រះបន្ទូលរបស់ព្រះជាម្ចាស់គឺជាការទាមទារមួយ គឺជាបញ្ជាមួយដែលទ្រង់បានចេញឱ្យមនុស្ស។ ចំពោះអ័ប្រាហាំ ព្រះបន្ទូលរបស់ព្រះជាម្ចាស់ទាំងនេះ គឺមិនអាចត្រូវបានចរចា ឬសង្ស័យបានឡើយ។ ព្រះបន្ទូលទាំងនោះគឺជាការទាមទារដែលមិនអាចត្រូវបានចរចា ដែលព្រះជាម្ចាស់កំពុងធ្វើចំពោះគាត់ ហើយមិនអាចលើកយកមកពិភាក្សាបានឡើយ។ ហើយចុះតើអ័ប្រាហាំបានធ្វើការជ្រើសរើសអ្វីដែរ? នេះគឺជាចំណុចសំខាន់ដែលយើងនឹងជជែកពិភាក្សាគ្នា។

បន្ទាប់ពីបានឮព្រះបន្ទូលរបស់ព្រះជាម្ចាស់ អ័ប្រាហាំបានចាប់ផ្ដើមការរៀបចំរបស់គាត់ ដោយមានអារម្មណ៍ឈឺចាប់ខ្លោចផ្សា និងដូចជាមានបន្ទុកដ៏ធ្ងន់មួយសង្កត់លើគាត់។ គាត់បានអធិស្ឋានដោយស្ងៀមស្ងាត់នៅក្នុងចិត្តរបស់គាត់ថា៖ «ឱព្រះអម្ចាស់របស់ទូលបង្គំអើយ ឱព្រះជាម្ចាស់របស់ទូលបង្គំអើយ។ អ្វីៗទាំងអស់ដែលព្រះអង្គធ្វើ គឺស័ក្តិសមនឹងទទួលការសរសើរតម្កើង។ ព្រះអង្គបានប្រទានកូននេះមក ហើយប្រសិនបើព្រះអង្គសព្វព្រះហឫទ័យយកគេ ទៅវិញ នោះទូលបង្គំគួរតែប្រគល់គេទៅវិញ»។ អ័ប្រាហាំប្រហែលជាឈឺចាប់ ប៉ុន្តែតើឥរិយាបថរបស់គាត់មិនបានបង្ហាញឱ្យឃើញច្បាស់តាមរយៈពាក្យសម្ដីទាំងនេះទេឬ? តើមនុស្សអាចមើលឃើញអ្វីខ្លះនៅត្រង់នេះ? ពួកគេអាចមើលឃើញពីភាពទន់ខ្សោយនៃភាពជាមនុស្សធម្មតា តម្រូវការផ្នែកអារម្មណ៍នៃភាពជាមនុស្សធម្មតា ក៏ដូចជាផ្នែកខាងតម្រិះប្រកបដោយវិចារណញ្ញាណរបស់អ័ប្រាហាំ និងផ្នែក ដែលគាត់មានសេចក្ដីជំនឿពិត ព្រមទាំងការចុះចូលចំពោះព្រះជាម្ចាស់ផង។ តើអ្វីទៅផ្នែកខាងតម្រិះប្រកបដោយវិចារណញ្ញាណរបស់គាត់? អ័ប្រាហាំដឹងយ៉ាងច្បាស់ថា ព្រះជាម្ចាស់បានប្រទានអ៊ីសាកមក គឺថាព្រះជាម្ចាស់មានអំណាចក្នុងការប្រព្រឹត្តចំពោះគាត់តាមដែលព្រះអង្គសព្វព្រះហឫទ័យ ដែលមនុស្សមិនគួរ វិនិច្ឆ័យ អំពីរឿងនេះឡើយ។ គាត់ដឹងយ៉ាងច្បាស់ថាអ្វីៗទាំងអស់ដែលព្រះអាទិករបានមានបន្ទូល គឺតំណាងឱ្យព្រះអាទិករ ហើយទោះបីជាវាសមហេតុផលចំពោះមនុស្សឬអត់ក៏ដោយ ទោះបីជាវាស្របនឹងចំណេះដឹង វប្បធម៌ និងសីលធម៌របស់មនុស្សឬអត់ក៏ដោយ ក៏អត្តសញ្ញាណរបស់ព្រះជាម្ចាស់ និងលក្ខណៈនៃព្រះបន្ទូលរបស់ទ្រង់មិនផ្លាស់ប្ដូរដែរ។ គាត់ដឹងយ៉ាងច្បាស់ថា ប្រសិនបើមនុស្សមិនអាចយល់ មិនអាចយល់ដឹង ឬមិនអាចស្វែងយល់ពីព្រះបន្ទូលរបស់ព្រះជាម្ចាស់បានទេ នោះគឺជារឿងរបស់ពួកគេ គឺថាគ្មានហេតុផលអ្វីដែលព្រះជាម្ចាស់ត្រូវពន្យល់ ឬបកស្រាយព្រះបន្ទូលទាំងនេះឡើយ ហើយថាមនុស្សមិនគួរចុះចូលតែនៅពេលដែលពួកគេយល់ព្រះបន្ទូល និងព្រះរាជបំណងរបស់ព្រះជាម្ចាស់ប៉ុណ្ណោះទេ ប៉ុន្តែពួកគេគួរតែមានឥរិយាបថតែមួយគត់ចំពោះព្រះបន្ទូលរបស់ព្រះជាម្ចាស់ មិនថាកាលៈទេសៈណាក៏ដោយ នោះគឺ៖ ការស្ដាប់ បន្ទាប់មកការទទួលយក បន្ទាប់មកទៀតការចុះចូល។ នេះគឺជាឥរិយាបថដែលមើលឃើញយ៉ាងច្បាស់របស់អ័ប្រាហាំចំពោះអ្វីៗទាំងអស់ដែលព្រះជាម្ចាស់បានប្រាប់ឱ្យគាត់ធ្វើ ហើយនៅក្នុងឥរិយាបថនោះមានបង្កប់នូវតម្រិះប្រកបដោយវិចារណញ្ញាណនៃភាពជាមនុស្សធម្មតា ក៏ដូចជាសេចក្ដីជំនឿពិត និងការចុះចូលពិតប្រាកដ។ ជាចម្បង តើអ័ប្រាហាំត្រូវធ្វើអ្វី? គឺគាត់មិនត្រូវវិភាគថាតើព្រះបន្ទូលរបស់ព្រះជាម្ចាស់ត្រូវ ឬខុសនោះទេ ហើយក៏មិនត្រូវពិនិត្យពិច័យមើលថាតើព្រះបន្ទូលទាំងនោះត្រូវបានថ្លែងលេងសើច ឬដើម្បីល្បងលគាត់ ឬអ្វីផ្សេងទៀតនោះដែរ។ អ័ប្រាហាំមិនបានពិនិត្យពិច័យរឿងបែបនេះទេ។ តើគាត់ឥរិយាបថភ្លាមៗយ៉ាងដូចម្ដេចចំពោះព្រះបន្ទូលរបស់ព្រះជាម្ចាស់? គឺថាព្រះបន្ទូលរបស់ព្រះជាម្ចាស់មិនអាចត្រូវបានវែកញែកដោយតក្កវិជ្ជាបានឡើយ ទោះបីជាព្រះបន្ទូលទាំងនោះសមហេតុផលឬអត់ក៏ដោយ ព្រះបន្ទូលរបស់ព្រះជាម្ចាស់ គឺជាព្រះបន្ទូលរបស់ព្រះជាម្ចាស់ មិនគួរមានជម្រើស ហើយមនុស្សក៏មិនគួរមាន ឥរិយាបថពិនិត្យពិច័យព្រះបន្ទូលរបស់ព្រះជាម្ចាស់ដែរ។ វិចារណញ្ញាណដែលមនុស្សគួរមាន និងអ្វីដែលពួកគេគួរធ្វើ គឺស្ដាប់ ទទួលយក និងចុះចូល។ នៅក្នុងចិត្តរបស់គាត់ អ័ប្រាហាំបានដឹងយ៉ាងច្បាស់អំពីអត្តសញ្ញាណ និងសារជាតិរបស់ព្រះអាទិករ ហើយនិងទីតាំងដែលមនុស្សគួរតែស្ថិតនៅ។ ច្បាស់ណាស់ ដោយសារតែអ័ប្រាហាំមានតម្រិះប្រកបដោយវិចារណញ្ញាណបែបនេះ និងឥរិយាបថប្រភេទនេះហើយ ទើបគាត់ព្រមថ្វាយអ៊ីសាកដល់ព្រះជាម្ចាស់ដោយគ្មានសង្ស័យ ឬស្ទាក់ស្ទើរណាមួយឡើយ ដោយប្រគល់គាត់ទៅព្រះជាម្ចាស់វិញតាមដែលព្រះអង្គសព្វព្រះហឫទ័យ ទោះបីជាគាត់បានស៊ូទ្រាំនឹងការឈឺចាប់ដ៏ធំធេងក៏ដោយ។ គាត់មានអារម្មណ៍ថា ដោយសារព្រះជាម្ចាស់បានសុំ ដូច្នេះគាត់ត្រូវតែប្រគល់អ៊ីសាកទៅទ្រង់វិញ ហើយមិនគួរព្យាយាមប្រកែកនឹងទ្រង់ ឬមានបំណងប្រាថ្នា ឬការទាមទារផ្ទាល់ខ្លួនរបស់គាត់ឡើយ។ នេះច្បាស់ណាស់គឺជាឥរិយាបថដែលភាវៈដែលបានបង្កើតមកគួរតែមានចំពោះព្រះអាទិករ។ អ្វីដែលពិបាកបំផុតក្នុងការធ្វើរឿងនេះ គឺជារឿងដ៏មានតម្លៃបំផុតរបស់អ័ប្រាហាំ។ ព្រះបន្ទូលទាំងនេះដែលព្រះជាម្ចាស់បានថ្លែង គឺមិនសមហេតុផល និងមិនបានគិតគូរពីអារម្មណ៍របស់មនុស្សឡើយ មនុស្សមិនអាចស្វែងយល់ ឬទទួលយកព្រះបន្ទូលទាំងនោះបានទេ ហើយមិនថានៅក្នុងយុគសម័យណា ឬកើតឡើងចំពោះនរណានោះទេ ព្រះបន្ទូលទាំងនេះមិនសមហេតុផល មិនអាចសម្រេចបានទេ ប៉ុន្តែ ព្រះជាម្ចាស់នៅតែសុំឱ្យធ្វើរឿងនេះដដែល។ ដូច្នេះ តើគួរធ្វើដូចម្ដេច? មនុស្សភាគច្រើននឹងពិនិត្យពិច័យព្រះបន្ទូលទាំងនេះ ហើយបន្ទាប់ពីបានធ្វើដូច្នេះអស់ជាច្រើនថ្ងៃ ពួកគេនឹងគិតក្នុងចិត្តថា៖ «ព្រះបន្ទូលរបស់ព្រះជាម្ចាស់មិនសមហេតុផលទេ តើព្រះជាម្ចាស់អាចប្រព្រឹត្តដូច្នេះដោយរបៀបណា? តើនេះមិនមែនជាទម្រង់នៃការធ្វើទារុណកម្មទេឬ? តើព្រះជាម្ចាស់មិនស្រឡាញ់មនុស្សទេឬ? តើទ្រង់អាចធ្វើបាបមនុស្សយ៉ាងដូច្នេះដោយរបៀបណា? ខ្ញុំមិនជឿលើព្រះជាម្ចាស់ដែលធ្វើបាបមនុស្សយ៉ាងដូច្នេះទេ ហើយខ្ញុំអាចជ្រើសរើសមិនចុះចូលនឹងព្រះបន្ទូលទាំងនេះបាន»។ ប៉ុន្តែ អ័ប្រាហាំមិនបានធ្វើបែបនេះទេ គឺគាត់បានជ្រើសរើសចុះចូលវិញ។ ទោះបីជាមនុស្សគ្រប់គ្នាជឿថាអ្វីដែលព្រះជាម្ចាស់បានមានបន្ទូល និងបានតម្រូវគឺខុស ដែលថាព្រះជាម្ចាស់មិនគួរទាមទារបែបនេះពីមនុស្សក៏ដោយ ក៏អ័ប្រាហាំអាចចុះចូលបានដែរ ដែលនេះគឺជាអ្វីដ៏មានតម្លៃបំផុតរបស់គាត់ ហើយក៏ជាអ្វីដែលមនុស្សដទៃខ្វះខាតយ៉ាងពិតប្រាកដដែរ។ នេះគឺជាការចុះចូលពិតប្រាកដរបស់អ័ប្រាហាំ។ លើសពីនេះទៅទៀត បន្ទាប់ពីបានឮអ្វីដែលព្រះជាម្ចាស់បានតម្រូវឲ្យគាត់ធ្វើហើយ រឿងដំបូងដែលគាត់ប្រាកដក្នុងចិត្តនោះគឺថា ព្រះជាម្ចាស់មិនបានមានបន្ទូលលេងសើចក្នុងរឿងនេះទេ ថាវាមិនមែនជាល្បែងកម្សាន្តឡើយ។ ហើយដោយសារព្រះបន្ទូលរបស់ព្រះជាម្ចាស់មិនមែនជារឿងទាំងនេះ តើព្រះបន្ទូលទាំងនោះជាអ្វីទៅ? គឺជាជំនឿដ៏ជ្រាលជ្រៅរបស់អ័ប្រាហាំ ដែលថាវាជាការពិតដែលគ្មានមនុស្សណាម្នាក់អាចផ្លាស់ប្ដូរអ្វីដែលព្រះជាម្ចាស់បានកំណត់ថាត្រូវតែធ្វើបានឡើយ ថាគ្មានការលេងសើច ការសាកល្បង ឬការធ្វើបាបនៅក្នុងព្រះបន្ទូលរបស់ព្រះជាម្ចាស់ទេ ថាព្រះជាម្ចាស់គឺគួរឱ្យទុកចិត្ត ហើយអ្វីៗទាំងអស់ដែលទ្រង់មានបន្ទូល ទោះបីជាវាហាក់ដូចជាសមហេតុផលឬអត់ក៏ដោយ គឺសុទ្ធតែជាការពិត។ តើនេះមិនមែនជាសេចក្ដីជំនឿពិតរបស់អ័ប្រាហាំទេឬ? តើគាត់បាននិយាយថា «ព្រះជាម្ចាស់បានប្រាប់ខ្ញុំឱ្យថ្វាយអ៊ីសាក។ បន្ទាប់ពីខ្ញុំបានអ៊ីសាកមក ខ្ញុំមិនបានអរព្រះគុណព្រះជាម្ចាស់ឱ្យបានត្រឹមត្រូវទេ តើនេះជាការដែលព្រះជាម្ចាស់កំពុងស្នើសុំការដឹងគុណរបស់ខ្ញុំឬ? ដូច្នេះ ខ្ញុំត្រូវតែបង្ហាញការអរគុណរបស់ខ្ញុំឱ្យបានត្រឹមត្រូវ។ ខ្ញុំត្រូវតែបង្ហាញថាខ្ញុំសុខចិត្តថ្វាយអ៊ីសាក ថាខ្ញុំសុខចិត្តអរព្រះគុណព្រះជាម្ចាស់ ថាខ្ញុំដឹង និងចងចាំព្រះគុណរបស់ព្រះជាម្ចាស់ ហើយថាខ្ញុំនឹងមិនធ្វើឱ្យព្រះជាម្ចាស់ព្រួយព្រះហឫទ័យឡើយ។ ដោយគ្មានការសង្ស័យ ព្រះជាម្ចាស់បានថ្លែងព្រះបន្ទូលទាំងនេះដើម្បីពិនិត្យពិច័យ និងសាកល្បងខ្ញុំ ដូច្នេះ ខ្ញុំគួរតែធ្វើបង្គ្រប់កិច្ច។ ខ្ញុំនឹងរៀបចំអ្វីៗទាំងអស់ បន្ទាប់មកខ្ញុំនឹងនាំយកចៀមមួយក្បាលទៅជាមួយអ៊ីសាក ហើយប្រសិនបើនៅពេលថ្វាយយញ្ញបូជា ព្រះជាម្ចាស់មិនមានបន្ទូលអ្វីសោះ ខ្ញុំនឹងថ្វាយចៀម។ គ្រាន់តែធ្វើបង្គ្រប់កិច្ចគឺគ្រប់គ្រាន់ហើយ។ ប្រសិនបើព្រះជាម្ចាស់ពិតជាសុំឱ្យខ្ញុំថ្វាយអ៊ីសាកមែន នោះខ្ញុំគួរតែឱ្យគាត់ធ្វើពុតជានៅលើអាសនា នៅពេលដែលពេលនោះមកដល់ ព្រះជាម្ចាស់ប្រហែលជានៅតែឱ្យខ្ញុំថ្វាយចៀម គឺមិនមែនឱ្យខ្ញុំថ្វាយកូនរបស់ខ្ញុំទេ» ដូច្នេះឬ? តើនេះជាអ្វីដែលអ័ប្រាហាំបានគិតមែនទេ? (ទេ) ប្រសិនបើគាត់បានគិតដូច្នេះមែន នោះនឹងគ្មានការឈឺចាប់ខ្លោចផ្សានៅក្នុងចិត្តរបស់គាត់ឡើយ។ ប្រសិនបើគាត់បានគិតរឿងបែបនេះ តើគាត់នឹងមានសេចក្ដីសុចរិតបែបណាទៅ? តើគាត់នឹងមានសេចក្ដីជំនឿពិតដែរឬទេ? តើគាត់នឹងមានការចុះចូលពិតប្រាកដដែរឬទេ? ទេ គាត់នឹងមិនមានឡើយ។

ដោយវិនិច្ឆ័យតាមការឈឺចាប់ដែលអ័ប្រាហាំបានទទួលអារម្មណ៍ និងបានកើតមាននៅពេលនិយាយដល់រឿងថ្វាយអ៊ីសាកជាយញ្ញបូជា នោះបង្ហាញយ៉ាងច្បាស់ ថាគាត់ជឿលើព្រះបន្ទូលរបស់ព្រះជាម្ចាស់ទាំងស្រុង ថាគាត់ជឿលើគ្រប់ព្រះបន្ទូលដែលព្រះជាម្ចាស់បានមានបន្ទូល និងយល់ពីអ្វីៗទាំងអស់ដែលព្រះជាម្ចាស់បានមានព្រះបន្ទូល តាមរបៀបដែលព្រះជាម្ចាស់បានសព្វព្រះហឫទ័យចង់បានចេញពីក្រអៅបេះដូងរបស់គាត់ ហើយគាត់គ្មានការសង្ស័យអ្វីចំពោះព្រះជាម្ចាស់ឡើយ។ តើនេះជាជំនឿពិតឬមិនមែន? (គឺជាជំនឿពិតមែន។) អ័ប្រាហាំមានជំនឿពិតលើព្រះជាម្ចាស់ ហើយនេះបង្ហាញពីចំណុចមួយដែលបញ្ជាក់ថាអ័ប្រាហាំជាមនុស្សស្មោះត្រង់។ អាកប្បកិរិយាតែមួយគត់របស់គាត់ចំពោះព្រះបន្ទូលរបស់ព្រះជាម្ចាស់ គឺស្ដាប់បង្គាប់ ទទួលយក និងចុះចូល ពោលគឺគាត់នឹងស្ដាប់បង្គាប់តាមគ្រប់អ្វីៗដែលព្រះជាម្ចាស់បានមានព្រះបន្ទូល។ ប្រសិនបើព្រះជាម្ចាស់មានព្រះបន្ទូលថាវត្ថុអ្វីមួយមានពណ៌ខ្មៅ ទោះបីជាអ័ប្រាហាំមិនអាចមើលឃើញថាវាមានពណ៌ខ្មៅក៏ដោយ ក៏គាត់នឹងជឿថាព្រះបន្ទូលរបស់ព្រះជាម្ចាស់ជាការពិត ហើយជឿជាក់ថាវាមានពណ៌ខ្មៅមែនដែរ។ ប្រសិនបើព្រះជាម្ចាស់ប្រាប់គាត់ថាវត្ថុអ្វីមួយមានពណ៌ស គាត់នឹងជឿជាក់ថាវាមានពណ៌ស។ អ្វីៗគឺងាយស្រួលបែបនេះឯង។ ព្រះជាម្ចាស់បានប្រាប់គាត់ថា ទ្រង់នឹងប្រទានកូនមួយដល់គាត់ ហើយអ័ប្រាហាំបានគិតក្នុងចិត្តថា៖ «ខ្ញុំមានអាយុ ១០០ ឆ្នាំហើយ ប៉ុន្តែប្រសិនបើព្រះជាម្ចាស់មានព្រះបន្ទូលថា ទ្រង់នឹងប្រទានកូនមួយដល់ខ្ញុំ នោះខ្ញុំសូមអរព្រះគុណដល់ព្រះអម្ចាស់របស់ខ្ញុំ គឺព្រះជាម្ចាស់!» គាត់គ្មានគំនិតអ្វីច្រើនផ្សេងទៀតទេ គាត់គ្រាន់តែជឿលើព្រះជាម្ចាស់ប៉ុណ្ណោះ។ តើសារជាតិនៃជំនឿនេះគឺជាអ្វី? គាត់ជឿលើសារជាតិ និងអត្តសញ្ញាណរបស់ព្រះជាម្ចាស់ ហើយការយល់ដឹងរបស់គាត់អំពីព្រះអាទិករ គឺជាការយល់ដឹងពិតប្រាកដ។ គាត់មិនដូចមនុស្សទាំងនោះ ដែលនិយាយថាខ្លួនជឿថាព្រះជាម្ចាស់មានគ្រប់ព្រះចេស្ដា និងជាព្រះអាទិករនៃមនុស្សជាតិ ប៉ុន្តែបែរជាមានការសង្ស័យនៅក្នុងចិត្តរបស់ខ្លួនទៅវិញ ដូចជា «តើមនុស្សពិតជាវិវត្តមកពីសត្វស្វាឬ? មានគេនិយាយថា ព្រះជាម្ចាស់បានបង្កើតរបស់សព្វសារពើ ប៉ុន្តែមនុស្សមិនបានឃើញរឿងនេះនឹងភ្នែករបស់ពួកគេផ្ទាល់ទេ»។ មិនថាព្រះជាម្ចាស់មានព្រះបន្ទូលអ្វីក៏ដោយ មនុស្សទាំងនោះតែងតែជឿខ្លះសង្ស័យខ្លះ ហើយពឹងផ្អែកលើអ្វីដែលពួកគេមើលឃើញ ដើម្បីកំណត់ថាតើរឿងទាំងនោះពិតឬមិនពិត។ ពួកគេសង្ស័យលើអ្វីៗដែលពួកគេមិនអាចមើលឃើញនឹងភ្នែករបស់ពួកគេ ដូច្នេះហើយបានជានៅពេលណាដែលពួកគេឮព្រះជាម្ចាស់មានព្រះបន្ទូល ពួកគេតែងតែដាក់សញ្ញាសួរនៅពីក្រោយព្រះបន្ទូលរបស់ទ្រង់។ ពួកគេពិនិត្យពិច័យ និងវិភាគដោយយកចិត្តទុកដាក់ ដោយឧស្សាហ៍ព្យាយាម និងដោយប្រុងប្រយ័ត្ន ចំពោះគ្រប់ការពិត គ្រប់រឿងរ៉ាវ និងគ្រប់ទាំងបញ្ញត្តិដែលព្រះជាម្ចាស់បានដាក់ចេញ។ ពួកគេគិតថា នៅក្នុងជំនឿរបស់ពួកគេលើព្រះជាម្ចាស់ ពួកគេគួរតែពិនិត្យពិច័យព្រះបន្ទូលរបស់ព្រះជាម្ចាស់ និងសេចក្ដីពិតរបស់ទ្រង់ ដោយអាកប្បកិរិយានៃការស្រាវជ្រាវបែបវិទ្យាសាស្ត្រ ដើម្បីមើលថាតើព្រះបន្ទូលទាំងនេះពិតជាសេចក្ដីពិតមែនឬយ៉ាងណា បើមិនដូច្នេះទេ ពួកគេងាយនឹងត្រូវគេបោកប្រាស់ និងបញ្ឆោត។ ប៉ុន្តែលោកអ័ប្រាហាំមិនមែនបែបនេះទេ គាត់បានស្ដាប់ព្រះបន្ទូលរបស់ព្រះជាម្ចាស់ដោយចិត្តបរិសុទ្ធ។ ក៏ប៉ុន្តែ ក្នុងឱកាសនេះ ព្រះជាម្ចាស់បានសុំឱ្យអ័ប្រាហាំថ្វាយអ៊ីសាកកូនប្រុសតែមួយគត់របស់គាត់ជាយញ្ញបូជាដល់ទ្រង់។ ការណ៍នេះបានធ្វើឱ្យអ័ប្រាហាំឈឺចាប់ ប៉ុន្តែគាត់នៅតែជ្រើសរើសចុះចូល។ អ័ប្រាហាំជឿថា ព្រះបន្ទូលរបស់ព្រះជាម្ចាស់មិនអាចផ្លាស់ប្ដូរបានឡើយ ហើយថាព្រះបន្ទូលរបស់ព្រះជាម្ចាស់នឹងក្លាយជាការពិត។ មនុស្សដែលត្រូវបានបង្កើតមក គួរតែទទួលយក និងចុះចូលនឹងព្រះបន្ទូលរបស់ព្រះជាម្ចាស់ ជារឿងធម្មតា ហើយនៅចំពោះព្រះបន្ទូលរបស់ព្រះជាម្ចាស់ មនុស្សដែលត្រូវបានបង្កើតមក គ្មានសិទ្ធិជ្រើសរើសឡើយ ហើយក៏មិនគួរវិភាគ ឬពិនិត្យពិច័យព្រះបន្ទូលរបស់ព្រះជាម្ចាស់ដែរ។ នេះគឺជាអាកប្បកិរិយាដែលអ័ប្រាហាំមានចំពោះព្រះបន្ទូលរបស់ព្រះជាម្ចាស់។ ទោះបីជាអ័ប្រាហាំមានការឈឺចាប់យ៉ាងខ្លាំង ហើយទោះបីជាសេចក្ដីស្រឡាញ់ និងការមិនដាច់ចិត្តរបស់គាត់ក្នុងការលះបង់កូនប្រុសរបស់គាត់ បានធ្វើឱ្យគាត់មានសម្ពាធខ្លាំង និងការឈឺចាប់ក៏ដោយ ក៏គាត់នៅតែជ្រើសរើសប្រគល់កូនរបស់គាត់ទៅឱ្យព្រះជាម្ចាស់វិញដែរ។ ហេតុអ្វីបានជាគាត់ត្រូវប្រគល់អ៊ីសាកទៅឱ្យព្រះជាម្ចាស់វិញដូច្នេះ? នៅពេលដែលព្រះជាម្ចាស់មិនបានសុំឱ្យអ័ប្រាហាំធ្វើបែបនេះ នោះគាត់មិនចាំបាច់ផ្ដើមគំនិតប្រគល់កូនប្រុសរបស់គាត់វិញទេ ប៉ុន្តែដោយសារព្រះជាម្ចាស់បានសុំ នោះគាត់ត្រូវតែប្រគល់កូនប្រុសរបស់គាត់ទៅឱ្យព្រះជាម្ចាស់វិញ ដោយគ្មានលេសណាមួយត្រូវលើកឡើងឡើយ ហើយគាត់ក៏មិនគួរព្យាយាមប្រកែកជាមួយព្រះជាម្ចាស់ដែរ នេះហើយជាអាកប្បកិរិយាដែលអ័ប្រាហាំមាន។ គាត់បានចុះចូលនឹងព្រះជាម្ចាស់ដោយចិត្តបរិសុទ្ធបែបនេះ។ នេះគឺជាអ្វីដែលព្រះជាម្ចាស់ចង់បាន និងជាអ្វីដែលព្រះជាម្ចាស់ចង់ឃើញ។ អាកប្បកិរិយារបស់អ័ប្រាហាំ និងអ្វីដែលគាត់បានសម្រេច នៅពេលនិយាយដល់រឿងថ្វាយអ៊ីសាកជាយញ្ញបូជា គឺជាអ្វីដែលព្រះជាម្ចាស់ចង់ឃើញយ៉ាងពិតប្រាកដ ហើយរឿងនេះគឺជាការសាកល្បង និងជាការផ្ទៀងផ្ទាត់របស់ព្រះជាម្ចាស់ចំពោះគាត់។ ក៏ប៉ុន្តែ ព្រះជាម្ចាស់មិនបានប្រព្រឹត្តចំពោះអ័ប្រាហាំ ដូចដែលទ្រង់បានប្រព្រឹត្តចំពោះណូអេឡើយ។ ទ្រង់មិនបានប្រាប់អ័ប្រាហាំពីមូលហេតុនៅពីក្រោយរឿងនេះ ពីដំណើរការ ឬពីអ្វីៗទាំងអស់អំពីរឿងនេះទេ។ អ័ប្រាហាំដឹងត្រឹមតែរឿងមួយប៉ុណ្ណោះ គឺថាព្រះជាម្ចាស់បានសុំឱ្យគាត់ប្រគល់អ៊ីសាកវិញ គឺមានតែប៉ុណ្ណឹង។ គាត់មិនបានដឹងថាការធ្វើបែបនេះ ព្រះជាម្ចាស់កំពុងសាកល្បងគាត់នោះទេ ហើយគាត់ក៏មិនបានដឹងអំពីអ្វីដែលព្រះជាម្ចាស់ចង់សម្រេចនៅក្នុងគាត់ និងនៅក្នុងកូនចៅរបស់គាត់ បន្ទាប់ពីគាត់បានឆ្លងកាត់ការសាកល្បងនេះដែរ។ ព្រះជាម្ចាស់មិនបានប្រាប់អ័ប្រាហាំអំពីរឿងទាំងអស់នេះទេ ទ្រង់គ្រាន់តែបានប្រទានបញ្ញត្តិដ៏សាមញ្ញមួយដែលជាការស្នើសុំមួយដល់គាត់ប៉ុណ្ណោះ។ ហើយទោះបីជាព្រះបន្ទូលទាំងនេះរបស់ព្រះជាម្ចាស់សាមញ្ញណាស់ និងមិនបានគិតគូរដល់អារម្មណ៍របស់មនុស្សក៏ដោយ ក៏អ័ប្រាហាំបានធ្វើតាមការរំពឹងទុករបស់ព្រះជាម្ចាស់ ដោយធ្វើតាមអ្វីដែលព្រះជាម្ចាស់ចង់បាន និងតម្រូវដែរ គឺគាត់បានថ្វាយអ៊ីសាកជាយញ្ញបូជានៅលើអាសនា។ គ្រប់ទាំងសកម្មភាពរបស់គាត់បានបង្ហាញថា ការដែលគាត់ថ្វាយអ៊ីសាកជាយញ្ញបូជា មិនមែនជាការធ្វើបង្គ្រប់កិច្ច ហើយក៏មិនមែនជាការធ្វើឱ្យតែរួចពីដៃនោះទេ គឺដោយស្មោះអស់ពីចិត្ត និងចេញពីក្រអៅបេះដូងរបស់គាត់វិញ។ ទោះបីជាគាត់មិនអាចទ្រាំទ្រនឹងការលះបង់អ៊ីសាកបាន ទោះបីជាវាធ្វើឱ្យគាត់ឈឺចាប់ក៏ដោយ នៅពេលប្រឈមមុខនឹងអ្វីដែលព្រះអាទិករបានសុំ អ័ប្រាហាំបានជ្រើសរើសវិធីសាស្ត្រដែលគ្មានមនុស្សណាផ្សេងទៀតនឹងធ្វើឡើយ គឺការចុះចូលទាំងស្រុងចំពោះអ្វីដែលព្រះអាទិករបានសុំ ការចុះចូលដោយគ្មានការសម្រុះសម្រួល ដោយគ្មានការដោះសា និងដោយគ្មានលក្ខខណ្ឌអ្វីទាំងអស់ ពោលគឺគាត់បានធ្វើតាមរបៀបដែលព្រះជាម្ចាស់បានសុំឱ្យគាត់ធ្វើ។ តើអ័ប្រាហាំមានអ្វីខ្លះ នៅពេលដែលគាត់អាចធ្វើតាមអ្វីដែលព្រះជាម្ចាស់បានសុំ? ម្យ៉ាង គឺនៅក្នុងចិត្តរបស់គាត់មានជំនឿពិតលើព្រះជាម្ចាស់។ គាត់ជឿជាក់ថា ព្រះអាទិករគឺជាព្រះជាម្ចាស់ ជាព្រះរបស់គាត់ ជាព្រះអម្ចាស់របស់គាត់ ជាព្រះអង្គដែលមានអធិបតេយ្យភាពលើរបស់សព្វសារពើ និងជាព្រះអង្គដែលបានបង្កើតមនុស្សជាតិ។ នេះគឺជាជំនឿពិត។ ម្យ៉ាងទៀត គាត់មានចិត្តបរិសុទ្ធ។ គាត់ជឿលើគ្រប់ទាំងព្រះបន្ទូលដែលព្រះអាទិករបានថ្លែង ហើយអាចទទួលយកគ្រប់ព្រះបន្ទូលដែលទ្រង់បានថ្លែង ដោយសាមញ្ញ និងដោយផ្ទាល់។ ហើយម្យ៉ាងទៀត មិនថាអ្វីដែលព្រះអាទិករបានសុំនោះលំបាកប៉ុណ្ណា មិនថាវាធ្វើឱ្យគាត់ឈឺចាប់ប៉ុណ្ណានោះទេ អាកប្បកិរិយាដែលគាត់បានជ្រើសរើសនោះ គឺការចុះចូលមិនព្យាយាមតវ៉ាជាមួយព្រះជាម្ចាស់ ឬទាស់ទទឹង ឬបដិសេធឡើយ ប៉ុន្តែជាការចុះចូលទាំងស្រុងដោយប្រព្រឹត្ត និងអនុវត្តស្របតាមអ្វីដែលព្រះជាម្ចាស់បានសុំ ស្របតាមគ្រប់ទាំងព្រះបន្ទូលរបស់ទ្រង់ និងបទបញ្ជារបស់ទ្រង់។ ដូចដែលព្រះជាម្ចាស់បានសុំ និងចង់ឃើញ អ័ប្រាហាំបានថ្វាយអ៊ីសាកជាយញ្ញបូជានៅលើអាសនា គឺគាត់បានថ្វាយអ៊ីសាកដល់ព្រះជាម្ចាស់ ហើយអ្វីៗទាំងអស់ដែលគាត់បានធ្វើ បានបញ្ជាក់ថា ព្រះជាម្ចាស់បានជ្រើសរើសមនុស្សត្រូវហើយ ហើយថានៅក្នុងព្រះនេត្ររបស់ព្រះជាម្ចាស់ គាត់គឺជាមនុស្សសុចរិត។

តើនិស្ស័យ និងសារជាតិអ្វីខ្លះរបស់ព្រះអាទិករ ដែលត្រូវបានបើកសម្ដែង នៅពេលដែលព្រះជាម្ចាស់បានសុំឱ្យអ័ប្រាហាំថ្វាយអ៊ីសាក? នោះគឺការដែលព្រះជាម្ចាស់ប្រព្រឹត្តចំពោះអ្នកដែលសុចរិត អ្នកដែលទ្រង់បានទទួលស្គាល់ទាំងស្រុងស្របតាមស្ដង់ដាតម្រូវរបស់ទ្រង់ផ្ទាល់ ដែលការនេះគឺស្របទាំងស្រុងនឹងនិស្ស័យ និងសារជាតិរបស់ទ្រង់។ មិនអាចមានការសម្រុះសម្រួលនៅក្នុងស្ដង់ដាទាំងនេះបានឡើយ ហើយក៏មិនអាចមានការលើសលស់បានដែរ។ ស្ដង់ដាទាំងនេះត្រូវតែសម្រេចឱ្យបានត្រឹមត្រូវពិតប្រាកដ។ វាមិនគ្រប់គ្រាន់ទេសម្រាប់ព្រះជាម្ចាស់ ដែលគ្រាន់តែឃើញអំពើដ៏សុចរិតដែលអ័ប្រាហាំបានប្រព្រឹត្តនៅក្នុងជីវិតប្រចាំថ្ងៃរបស់គាត់នោះ ព្រះជាម្ចាស់នៅមិនទាន់បានឃើញការចុះចូលពិតប្រាកដរបស់អ័ប្រាហាំចំពោះទ្រង់នៅឡើយទេ ហើយដោយសារហេតុនេះហើយ ទើបព្រះជាម្ចាស់បានធ្វើអ្វីដែលទ្រង់បានធ្វើ។ ហេតុអ្វីបានជាព្រះជាម្ចាស់ចង់ឃើញការចុះចូលពិតប្រាកដនៅក្នុងខ្លួនអ័ប្រាហាំ? ហេតុអ្វីបានជាទ្រង់ដាក់អ័ប្រាហាំឱ្យឆ្លងកាត់ការសាកល្បងចុងក្រោយនេះ? ពីព្រោះ ដូចដែលយើងទាំងអស់គ្នាបានដឹងហើយថា ព្រះជាម្ចាស់ចង់ឱ្យអ័ប្រាហាំធ្វើជាឪពុកនៃសាសន៍ជាច្រើន។ តើ «ឪពុកនៃសាសន៍ជាច្រើន» ជាងារមួយដែលមនុស្សសាមញ្ញណាអាចរែកពន់បានដែរឬទេ? មិនបានទេ។ ព្រះជាម្ចាស់មានស្ដង់ដាតម្រូវរបស់ទ្រង់ ហើយស្ដង់ដាដែលទ្រង់តម្រូវពីបុគ្គលណាដែលទ្រង់ចង់បាន និងធ្វើឱ្យគ្រប់លក្ខណ៍ និងបុគ្គលណាដែលទ្រង់ទតឃើញថាជាមនុស្សសុចរិត គឺដូចគ្នាទាំងអស់ ពោលគឺត្រូវមានជំនឿពិត និងការចុះចូលទាំងស្រុង។ ដោយសារព្រះជាម្ចាស់សព្វព្រះហឫទ័យចង់ធ្វើរឿងដ៏ធំបែបនេះនៅក្នុងអ័ប្រាហាំ តើទ្រង់នឹងធ្វើដោយប្រញាប់ប្រញាល់ ដោយមិនបានឃើញរឿងទាំងពីរនេះនៅក្នុងគាត់ឬ? មិនមែនដូច្នោះជាដាច់ខាត។ ដូច្នេះ បន្ទាប់ពីព្រះជាម្ចាស់បានប្រទានកូនប្រុសម្នាក់ដល់គាត់ អ័ប្រាហាំច្បាស់ជាត្រូវឆ្លងកាត់ការសាកល្បងបែបនេះជាមិនខាន។ នេះគឺជាអ្វីដែលព្រះជាម្ចាស់បានកំណត់នឹងធ្វើ ហើយជាអ្វីដែលព្រះជាម្ចាស់បានរៀបចំផែនការរួចជាស្រេចហើយ។ លុះត្រាតែរឿងរ៉ាវបានប្រព្រឹត្តទៅតាមអ្វីដែលព្រះជាម្ចាស់ចង់បាន ហើយអ័ប្រាហាំបានបំពេញតាមសេចក្ដីតម្រូវជាចាំបាច់របស់ព្រះជាម្ចាស់ ទើបព្រះជាម្ចាស់ចាប់ផ្ដើមរៀបចំផែនការធ្វើកិច្ចការជំហានបន្ទាប់របស់ទ្រង់ គឺធ្វើឱ្យកូនចៅរបស់អ័ប្រាហាំមានចំនួនច្រើនដូចផ្កាយនៅលើមេឃ និងដូចខ្សាច់នៅមាត់សមុទ្រ ពោលគឺធ្វើឱ្យគាត់ក្លាយជាឪពុកនៃសាសន៍ជាច្រើន។ ខណៈពេលដែលលទ្ធផលនៃការដែលទ្រង់បានសុំឱ្យអ័ប្រាហាំថ្វាយអ៊ីសាកជាយញ្ញបូជា នៅមិនទាន់ដឹង និងមិនទាន់កើតឡើងនៅឡើយ ព្រះជាម្ចាស់នឹងមិនធ្វើការដោយប្រញាប់ប្រញាល់ឡើយ។ ប៉ុន្តែនៅពេលដែលលទ្ធផលនោះបានកើតឡើងហើយ អ្វីដែលអ័ប្រាហាំមាន គឺបានបំពេញតាមស្ដង់ដារបស់ព្រះជាម្ចាស់ហើយ ដែលមានន័យថា គាត់នឹងទទួលបានព្រះពរទាំងអស់ដែលព្រះជាម្ចាស់បានរៀបចំផែនការសម្រាប់គាត់។ ដូច្នេះ តាមរយៈការថ្វាយអ៊ីសាក គេអាចមើលឃើញថា ព្រះជាម្ចាស់មានការរំពឹងទុក និងស្ដង់ដាតម្រូវពីមនុស្ស ចំពោះកិច្ចការអ្វីក៏ដោយដែលទ្រង់ធ្វើនៅក្នុងពួកគេ ឬតួនាទីអ្វីក៏ដោយដែលទ្រង់តម្រូវឱ្យពួកគេធ្វើ ឬបេសកកម្មអ្វីក៏ដោយដែលទ្រង់តម្រូវឱ្យពួកគេទទួលយកនៅក្នុងផែនការគ្រប់គ្រងរបស់ទ្រង់។ មានលទ្ធផលពីរប្រភេទចំពោះការរំពឹងទុករបស់ព្រះជាម្ចាស់ចំពោះមនុស្ស៖ មួយគឺ ប្រសិនបើអ្នករាល់គ្នាមិនអាចធ្វើតាមអ្វីដែលទ្រង់សុំពីអ្នករាល់គ្នាបានទេ នោះអ្នករាល់គ្នានឹងត្រូវជម្រុះចោល។ មួយទៀតគឺ ប្រសិនបើអ្នកអាចធ្វើបាន នោះព្រះជាម្ចាស់នឹងបន្តសម្រេចនៅក្នុងអ្នក នូវអ្វីដែលទ្រង់ចង់ធ្វើ ស្របតាមផែនការរបស់ទ្រង់។ ជំនឿពិត និងការចុះចូលទាំងស្រុងដែលព្រះជាម្ចាស់ទាមទារពីមនុស្ស តាមពិតទៅ មិនពិបាកពេកសម្រាប់មនុស្សដើម្បីសម្រេចបាននោះទេ។ ប៉ុន្តែទោះបីជាវាពិបាក ឬងាយស្រួលក៏ដោយ ទាំងនេះគឺជារឿងពីរយ៉ាងដែលសម្រាប់ព្រះជាម្ចាស់ ត្រូវតែមាននៅក្នុងមនុស្ស។ ប្រសិនបើអ្នកអាចឆ្លងផុតការសាកល្បងនេះបាន នោះព្រះជាម្ចាស់នឹងចាត់ទុកអ្នកថាបានដល់ស្ដង់ដារហើយ ហើយព្រះជាម្ចាស់នឹងមិនសុំអ្វីទៀតឡើយ។ ប្រសិនបើអ្នកមិនអាចធ្វើបានទេ នោះគឺជារឿងមួយផ្សេងទៀតហើយ។ ការដែលព្រះជាម្ចាស់បានសុំឱ្យអ័ប្រាហាំថ្វាយកូនប្រុសរបស់គាត់ បង្ហាញថា ទ្រង់មិនបានចាត់ទុកថា ការដែលអ័ប្រាហាំមានចិត្តកោតខ្លាចព្រះជាម្ចាស់ និងមានជំនឿពិតលើទ្រង់កន្លងមក គឺជាអ្វីៗទាំងអស់ដែលទ្រង់ត្រូវការនោះទេ ហើយថាការធ្វើត្រឹមប្រហែលៗគឺគ្រប់គ្រាន់ហើយនោះឡើយ។ នោះពិតជាមិនមែនជារបៀបនៃការទាមទាររបស់ព្រះជាម្ចាស់ឡើយ។ ទ្រង់ធ្វើការទាមទារតាមរបៀបរបស់ទ្រង់ និងស្របតាមអ្វីដែលមនុស្សអាចសម្រេចបាន ហើយការនេះគឺមិនអាចតថ្លៃបានឡើយ។ តើនេះមិនមែនជាភាពបរិសុទ្ធរបស់ព្រះជាម្ចាស់ទេឬ? (គឺពិតជាភាពបរិសុទ្ធរបស់ព្រះជាម្ចាស់មែន។) ភាពបរិសុទ្ធរបស់ព្រះជាម្ចាស់គឺបែបនេះឯង។

សូម្បីតែមនុស្សល្អដូចជាអ័ប្រាហាំ ដែលបរិសុទ្ធ មានសេចក្ដីជំនឿពិត ហើយមានតម្រិះប្រកបដោយវិចារណញាណក៏ត្រូវតែទទួលយកការសាកល្បងរបស់ព្រះជាម្ចាស់ដែរ។ ដូច្នេះ នៅក្នុងក្រសែភ្នែករបស់មនុស្សជាតិ ការសាកល្បងនេះហាក់ដូចជាមិនសូវគិតគូរដល់អារម្មណ៍របស់មនុស្សលោកមែនទេ? ប៉ុន្តែ ការខ្វះការគិតគូរដល់អារម្មណ៍របស់មនុស្សលោកនេះ គឺជាការបង្ហាញយ៉ាងជាក់លាក់នូវនិស្ស័យ និងសារជាតិរបស់ព្រះជាម្ចាស់ ហើយអ័ប្រាហាំបានឆ្លងកាត់ការសាកល្បងបែបនេះ។ នៅក្នុងការសាកល្បងនេះ អ័ប្រាហាំបានបង្ហាញដល់ព្រះជាម្ចាស់នូវសេចក្ដីជំនឿមុតមាំ និងការចុះចូលឥតងាករេចំពោះព្រះអាទិករ។ អ័ប្រាហាំបានឆ្លងផុតការសាកល្បងនេះ។ ជាធម្មតា អ័ប្រាហាំមិនដែលបានជួបប្រទះនូវឧបសគ្គជីវិតទេ ប៉ុន្តែក្រោយពីព្រះជាម្ចាស់បានសាកល្បងគាត់បែបនេះ ជំនឿ និងការចុះចូលធម្មតាៗរបស់គាត់ ត្រូវបានបញ្ជាក់ពិតប្រាកដ ដែលវាមិនមែនជាការបង្ហាញតែសម្បកក្រៅ ឬត្រឹមជាពាក្យសំដីនោះទេ។ អ័ប្រាហាំនៅតែអាចចុះចូលដោយឥតងាករេ ក្នុងកាលៈទេសៈនេះ ក្រោយពីព្រះជាម្ចាស់បានមានព្រះបន្ទូលបែបនេះ និងបានទាមទារបែបនេះពីគាត់ គឺបានបញ្ជាក់ន័យច្បាស់ពីរឿងមួយ៖ នៅក្នុងចិត្តរបស់អ័ប្រាហាំ ព្រះជាម្ចាស់គឺនៅតែជាព្រះជាម្ចាស់ ហើយនឹងនៅតែជាព្រះជាម្ចាស់ជានិច្ច អត្តសញ្ញាណ និងសារជាតិរបស់ព្រះជាម្ចាស់ គឺមិនប្រែប្រួលដោយសារកត្តាផ្លាស់ប្ដូរណាមួយឡើយ។ នៅក្នុងចិត្តរបស់គាត់ មនុស្សលោកនឹងនៅតែជាមនុស្សលោកជារៀងរហូត ហើយមិនមានសិទ្ធិប្រឆាំង តទល់ ឬប្រកួតប្រជែងជាមួយនឹងព្រះអាទិករឡើយ ហើយក៏មិនមានសិទ្ធិវែកញែកព្រះបន្ទូលដែលមានបន្ទូលដោយព្រះអាទិករបានដែរ។ អ័ប្រាហាំជឿថា ពេលនិយាយអំពីព្រះបន្ទូលរបស់ព្រះអាទិករ ឬអ្វីក៏ដោយដែលព្រះអាទិករទាមទារ មនុស្សលោកគ្មានសិទ្ធិជ្រើសរើសទេ រឿងតែមួយគត់ដែលពួកគេត្រូវធ្វើគឺស្តាប់បង្គាប់។ អាកប្បកិរិយារបស់អ័ប្រាហាំបានបញ្ជាក់យ៉ាងច្បាស់ គឺគាត់មានសេចក្ដីជំនឿពិតចំពោះព្រះជាម្ចាស់ ហើយនៅក្នុងសេចក្ដីជំនឿពិតនេះ បានបង្កើតឲ្យមានការចុះចូលពិត ដូច្នេះមិនថាព្រះជាម្ចាស់ធ្វើអ្វីចំពោះគាត់ ឬទាមទារអ្វីពីគាត់ ឬអំពើអ្វីដែលព្រះជាម្ចាស់បានធ្វើ មិនថាជាអ្វីដែលអ័ប្រាហាំបានឃើញ បានឮ ឬបានជួបប្រទះផ្ទាល់ខ្លួនទេ រឿងទាំងអស់នេះមិនអាចប៉ះពាល់ដល់សេចក្ដីជំនឿពិតរបស់គាត់ចំពោះព្រះជាម្ចាស់ឡើយ ហើយក៏មិនអាចប៉ះពាល់ដល់អាកប្បកិរិយានៃការចុះចូលរបស់គាត់ចំពោះព្រះជាម្ចាស់ដែរ។ នៅពេលព្រះអាទិករមានព្រះបន្ទូលដែលមិនគិតគូរពីអារម្មណ៍របស់មនុស្សលោក អ្វីមួយដែលទាមទារនូវតម្រូវការមិនសមហេតុផលពីមនុស្សលោក មិនថាមានមនុស្សប៉ុន្មាននាក់ដែលមិនពេញចិត្តនឹងព្រះបន្ទូលទាំងនេះ ប្រឆាំងនឹងព្រះបន្ទូលទាំងនេះ ត្រិះរិះ និងពិចារណាលើព្រះបន្ទូលទាំងនោះ ឬថែមទាំងមើលងាយព្រះបន្ទូលទាំងនោះក៏ដោយ ក៏អាកប្បកិរិយារបស់អ័ប្រាហាំនៅតែមិនត្រូវបានរំខានដោយបរិស្ថាននៃពិភពខាងក្រៅដែរ។ សេចក្ដីជំនឿ និងការស្តាប់បង្គាប់របស់គាត់ចំពោះព្រះជាម្ចាស់ មិនបានផ្លាស់ប្ដូរឡើយ ហើយជំនឿទាំងនោះមិនមែនត្រឹមតែជាពាក្យសម្ដីដែលនិយាយចេញពីមាត់គាត់ ឬជាបែបបទប៉ុណ្ណោះទេ។ ផ្ទុយទៅវិញ គាត់បានប្រើភាពពិតដើម្បីបញ្ជាក់ថា ព្រះជាម្ចាស់ដែលគាត់ជឿ គឺជាព្រះអាទិករ ថាព្រះជាម្ចាស់ដែលគាត់ជឿ គឺជាព្រះនៅស្ថានសួគ៌។ តើយើងឃើញអ្វីពីអ្វីៗទាំងអស់ដែលបានសម្ដែងចេញនៅក្នុងអ័ប្រាហាំ? តើយើងឃើញការសង្ស័យរបស់គាត់ចំពោះព្រះជាម្ចាស់ទេ? តើគាត់មានការសង្ស័យទេ? តើគាត់បានចោទសួរព្រះបន្ទូលរបស់ព្រះជាម្ចាស់ទេ? តើគាត់បានត្រិះរិះព្រះបន្ទូលទាំងនោះទេ? (គាត់មិនបានទេ។) មនុស្សមួយចំនួននិយាយថា «បើគាត់មិនបានចោទសួរ ឬត្រិះរិះអំពីព្រះបន្ទូលរបស់ព្រះជាម្ចាស់ទេ តើគាត់មានទុក្ខព្រួយអ្វី?» តើអ្នករាល់គ្នាមិនអនុញ្ញាតឲ្យគាត់មានទុក្ខព្រួយទេឬ? គាត់មានទុក្ខព្រួយយ៉ាងខ្លាំង ហើយនៅតែអាចស្តាប់បង្គាប់បានចុះតើអ្នករាល់គ្នាអាចស្តាប់បង្គាប់បានទេ បើទោះជាពេលដែលអ្នករាល់គ្នាមិនមានអារម្មណ៍ទុក្ខព្រួយផង? តើការចុះចូលនៅក្នុងខ្លួនអ្នករាល់គ្នាមានកម្រិតណាដែរ? ការដែលការពិបាកចិត្ត និងការឈឺចាប់បែបនេះ មិនបានប៉ះពាល់ដល់ការចុះចូលរបស់អ័ប្រាហាំ បញ្ជាក់ថា ការចុះចូលនេះគឺជាការពិត មិនមែនជាការភូតកុហកឡើយ។ នេះគឺជាទីបន្ទាល់របស់មនុស្សដែលត្រូវបានបង្កើតមកថ្វាយព្រះជាម្ចាស់ នៅចំពោះសាតាំង នៅចំពោះរបស់សព្វសារពើ នៅចំពោះគ្រប់ទាំងអស់ដែលត្រូវបានបង្កើត ហើយទីបន្ទាល់នេះពិតជាមានអំណាចខ្លាំងណាស់ ពិតជាមានតម្លៃខ្លាំងណាស់

នៅក្នុងរឿងរបស់ណូអេ និងអ័ប្រាហាំ និងនៅក្នុងរឿងរបស់លោកយ៉ូប តើមានអ្វីខ្លះនៅក្នុងអាកប្បកិរិយា និងពាក្យសម្ដីរបស់ពួកគេ និងនៅក្នុងឥរិយាបទ និងគ្រប់ទាំងពាក្យសម្ដី និងទង្វើរបស់ពួកគេ នៅពេលដែលព្រះបន្ទូល និងសកម្មភាពរបស់ព្រះជាម្ចាស់បានកើតឡើងចំពោះពួកគេ ដែលបានធ្វើឱ្យមនុស្សជំនាន់ក្រោយមានការរំជួលចិត្តយ៉ាងខ្លាំងនោះ? អ្វីដែលបានធ្វើឱ្យមនុស្សរំជួលចិត្តបំផុតទាក់ទងនឹងឥរិយាបថរបស់បុគ្គលទាំងបីរូបនេះ ចំពោះព្រះបន្ទូលរបស់ព្រះជាម្ចាស់ និងអាកប្បកិរិយា ពាក្យសម្ដី និងឥរិយាបថរបស់ពួកគេ បន្ទាប់ពីបានឮព្រះបន្ទូលរបស់ព្រះជាម្ចាស់ និងបន្ទាប់ពីបានឮអ្វីដែលព្រះជាម្ចាស់បានបង្គាប់ និងតម្រូវនោះ គឺភាពបរិសុទ្ធ និងភាពខ្ជាប់ខ្ជួននៃចិត្តស្មោះរបស់ពួកគេចំពោះព្រះជាម្ចាស់ដែលជាព្រះអាទិករ។ ចំពោះមនុស្សសព្វថ្ងៃនេះ ភាពបរិសុទ្ធ និងភាពខ្ជាប់ខ្ជួននេះ អាចត្រូវបានគេហៅថាជាភាពល្ងង់ខ្លៅ និងជាការឈ្លក់វង្វេង។ ប៉ុន្តែសម្រាប់ខ្ញុំ ភាពបរិសុទ្ធ និងភាពខ្ជាប់ខ្ជួនរបស់ពួកគេ គឺជារឿងដែលគួរឱ្យរំជួលចិត្ត និងប៉ះពាល់ចិត្តបំផុតអំពីពួកគេ ហើយរឹតតែខ្លាំងជាងនេះទៅទៀត គឺជារឿងដែលហាក់ដូចជាឆ្ងាយហួសពីសមត្ថភាពរបស់មនុស្សដទៃទៀត។ តាមរយៈបុគ្គលទាំងនេះ ខ្ញុំពិតជាបានកោតសរសើរ និងបានឃើញថាតើមនុស្សល្អម្នាក់មានលក្ខណៈបែបណា។ តាមរយៈអាកប្បកិរិយា និងពាក្យសម្ដីរបស់ពួកគេ ក៏ដូចជាអាកប្បកិរិយារបស់ពួកគេនៅពេលប្រឈមមុខនឹងព្រះបន្ទូលរបស់ព្រះជាម្ចាស់ និងនៅពេលដែលពួកគេបានស្ដាប់ព្រះបន្ទូលរបស់ព្រះជាម្ចាស់ ខ្ញុំឃើញថាតើមនុស្សដែលព្រះជាម្ចាស់ចាត់ទុកថាជាមនុស្សសុចរិត និងគ្រប់លក្ខណ៍នោះ មានលក្ខណៈបែបណា។ ហើយតើអ្វីទៅជាអារម្មណ៍ដែលគួរឱ្យកត់សម្គាល់បំផុត ដែលខ្ញុំបានទទួល បន្ទាប់ពីបានអាន និងយល់ពីរឿងរ៉ាវរបស់មនុស្សទាំងនេះ? នោះគឺជាការនឹករឭកយ៉ាងជ្រាលជ្រៅ ការស្រឡាញ់រាប់អាន និងការគោរពស្រឡាញ់ចំពោះបុគ្គលទាំងនេះ។ តើនេះមិនមែនជាអារម្មណ៍នៃការរំជួលចិត្តទេឬ? ហេតុអ្វីបានជាខ្ញុំមានអារម្មណ៍បែបនេះ? នៅក្នុងប្រវត្តិសាស្ត្រដ៏យូរលង់របស់មនុស្សជាតិ មិនដែលមានសៀវភៅប្រវត្តិសាស្ត្រណាមួយដែលផ្ដោតលើការកត់ត្រា ការសរសើរតម្កើង និងការផ្សព្វផ្សាយរឿងរ៉ាវរបស់មនុស្សទាំងបីនាក់នេះទេ ហើយក៏គ្មានអ្នកនរណាម្នាក់បានប្រើរឿងរ៉ាវរបស់ពួកគេ ដើម្បីអប់រំមនុស្សជំនាន់ក្រោយ ដោយចាត់ទុកពួកគេជាមនុស្សដែលមនុស្សជំនាន់ក្រោយគួរយកតម្រាប់តាមនោះដែរ។ ប៉ុន្តែមានរឿងមួយដែលមនុស្សលោកមិនបានដឹង គឺថា នៅពេលខុសៗគ្នា ម្នាក់ៗក្នុងចំណោមមនុស្ស ទាំងបីនាក់នេះបានឮរឿងខុសគ្នាពីព្រះជាម្ចាស់ គឺម្នាក់ៗបានទទួលបេសកកម្មខុសគ្នា ពីព្រះជាម្ចាស់ ម្នាក់ៗមានសេចក្ដីតម្រូវខុសគ្នាពីព្រះជាម្ចាស់ ម្នាក់ៗបានធ្វើរឿងខុសគ្នាសម្រាប់ព្រះជាម្ចាស់ និងបានបំពេញកិច្ចការខុសគ្នាដែលព្រះជាម្ចាស់បានប្រគល់ឱ្យពួកគេ ប៉ុន្តែពួកគេទាំងអស់គ្នាមានរឿងមួយដូចគ្នា។ តើរឿងនោះគឺជាអ្វី? ពួកគេទាំងអស់គ្នាបានធ្វើតាមការរំពឹងទុករបស់ព្រះជាម្ចាស់។ បន្ទាប់ពីបានឮព្រះជាម្ចាស់មានព្រះបន្ទូល ពួកគេអាចទទួលយកនូវអ្វីដែលព្រះជាម្ចាស់បានប្រគល់ឱ្យពួកគេ និងបានសុំពីពួកគេ ហើយបន្ទាប់ពីនោះ ពួកគេអាចចុះចូលនឹងអ្វីៗដែលព្រះជាម្ចាស់បានមានព្រះបន្ទូល ពួកគេអាចចុះចូលនឹងគ្រប់ទាំងរឿងដែលពួកគេបានឮព្រះជាម្ចាស់ទាមទារពីពួកគេ។ តើពួកគេបានធ្វើអ្វីខ្លះ ដែលបានបំពេញតាមការរំពឹងទុករបស់ព្រះជាម្ចាស់? នៅក្នុងចំណោមមនុស្សជាតិទាំងអស់ ពួកគេបានក្លាយជាគំរូសម្រាប់ការស្ដាប់ ការទទួលយក និងការចុះចូលនឹងព្រះបន្ទូលរបស់ព្រះជាម្ចាស់ និងសម្រាប់ការធ្វើបន្ទាល់ដ៏ល្បីរន្ទឺថ្វាយដល់ព្រះជាម្ចាស់ នៅចំពោះសាតាំង។ ដោយសារពួកគេជាគំរូសម្រាប់មនុស្សជាតិ ហើយជាមនុស្សគ្រប់លក្ខណ៍ និងសុចរិតនៅក្នុងព្រះនេត្ររបស់ព្រះជាម្ចាស់ ដូច្នេះ តើអ្វីទៅជាព័ត៌មានដ៏សំខាន់បំផុតដែលរឿងនេះប្រាប់យើង? គឺថា នេះគឺជាប្រភេទមនុស្សដែលព្រះជាម្ចាស់សព្វព្រះចង់បាន ជាមនុស្សដែលមានសមត្ថភាពយល់ពីអ្វីដែលព្រះជាម្ចាស់មានព្រះបន្ទូល ជាអ្នកដែលប្រើដួងចិត្តរបស់ខ្លួនដើម្បីស្ដាប់ ដើម្បីចាប់យក ដើម្បីយល់ដឹង ដើម្បីយល់ ដើម្បីចុះចូល និងអនុវត្តព្រះបន្ទូលរបស់ព្រះអាទិករ។ មនុស្សប្រភេទនេះ គឺជាអ្នកដែលព្រះជាម្ចាស់ស្រឡាញ់។ មិនថាការសាកល្បង និងការល្បងលដែលព្រះជាម្ចាស់ដាក់ឱ្យពួកគេឆ្លងកាត់នោះធំប៉ុណ្ណានោះទេ មុនពេលដែលទ្រង់បានបញ្ជាក់ពីអំពើដ៏សុចរិតរបស់ពួកគេ នៅពេលដែលពួកគេធ្វើបន្ទាល់ដ៏ល្បីរន្ទឺថ្វាយដល់ព្រះជាម្ចាស់ ពួកគេបានក្លាយជារបស់ដែលមានតម្លៃបំផុតនៅក្នុងព្រះហស្ដរបស់ព្រះជាម្ចាស់ និងជាអ្នកដែលនឹងរស់នៅជារៀងរហូតនៅក្នុងព្រះនេត្ររបស់ព្រះជាម្ចាស់។ នេះគឺជាការពិតដែលរឿងនេះប្រាប់យើង។ នេះគឺជាអ្វីដែលខ្ញុំចង់ប្រាប់អ្នករាល់គ្នា តាមរយៈការប្រកបគ្នាអំពីរឿងរបស់ណូអេ និងអ័ប្រាហាំ ហើយជាអ្វីដែលអ្នករាល់គ្នាគួរតែយល់។ នេះមានន័យថាអស់អ្នកណាដែលនៅតែមិនយល់ពីព្រះបន្ទូលរបស់ព្រះអាទិករ ហើយនៅតែមិនដឹងថាការស្ដាប់ព្រះបន្ទូលរបស់ព្រះអាទិករគឺជាការទទួលខុសត្រូវ ជាកាតព្វកិច្ច និងជាភារកិច្ចរបស់ខ្លួន ហើយមិនដឹងថាការទទួលយក និងការចុះចូលនឹងព្រះបន្ទូលរបស់ព្រះអាទិករគឺជាឥរិយាបថដែលមនុស្សដែលត្រូវបានបង្កើតមកគួរតែមាន ទោះបីជាពួកគេបានដើរតាមព្រះជាម្ចាស់ប៉ុន្មានឆ្នាំក៏ដោយ មនុស្សបែបនេះគឺជាអ្នកដែលនឹងត្រូវបានព្រះជាម្ចាស់ជម្រុះចោល។ ព្រះជាម្ចាស់មិនចង់បានមនុស្សបែបនេះទេ ទ្រង់ស្អប់ខ្ពើមមនុស្សបែបនេះ។ ដូច្នេះ តើមានមនុស្សប៉ុន្មាននាក់ដែលនៅទីបំផុតអាចស្ដាប់ អាចទទួលយក និងអាចចុះចូលទាំងស្រុងនឹងព្រះបន្ទូលរបស់ព្រះអាទិករបាន? មានប៉ុន្មាននាក់ក៏ប៉ុណ្ណឹងទៅ។ អស់អ្នកណាដែលបានដើរតាមព្រះជាម្ចាស់អស់រយៈពេលជាច្រើនឆ្នាំ ប៉ុន្តែនៅតែមើលងាយសេចក្ដីពិត បំពានគោលការណ៍ដោយឥតអៀនខ្មាស និងអ្នកដែលមិនអាចទទួលយក និងចុះចូលនឹងព្រះបន្ទូលរបស់ព្រះជាម្ចាស់ ទោះបីជាព្រះបន្ទូលទាំងនោះត្រូវបានថ្លែងនៅក្នុងសាច់ឈាម ឬនៅក្នុងពិភពខាងវិញ្ញាណក៏ដោយ នៅទីបំផុតនឹងប្រឈមមុខនឹងលទ្ធផលមួយ គឺការជម្រុះចោល។

មកទល់ពេលនេះគឺមានរយៈពេលសាមសិបឆ្នាំហើយ ចាប់តាំងពីព្រះជាម្ចាស់បានយកកំណើតជាសាច់ឈាម ហើយបានយាងមកធ្វើកិច្ចការនៅលើផែនដី។ ទ្រង់បានមានបន្ទូលជាច្រើន និងបានសម្ដែងចេញនូវសេចក្ដីពិតជាច្រើន។ មិនថាទ្រង់មានព្រះបន្ទូលដោយរបៀបណា មិនថាទ្រង់ប្រើវិធីសាស្ត្រអ្វីដើម្បីមានព្រះបន្ទូល ហើយមិនថាទ្រង់មានព្រះបន្ទូលខ្លឹមសារច្រើនប៉ុណ្ណានោះទេ ទ្រង់មានសេចក្ដីតម្រូវតែមួយគត់ពីមនុស្ស គឺថាពួកគេអាចស្ដាប់ អាចទទួលយក និងអាចចុះចូលបាន។ យ៉ាងណាម៉ិញ មានមនុស្សជាច្រើនដែលមិនអាចចាប់យក ឬអនុវត្តតាមសេចក្ដីតម្រូវដ៏សាមញ្ញបំផុតនេះបានឡើយ។ នេះគឺជារឿងដែលពិបាកដោះស្រាយណាស់ ហើយវាបង្ហាញថាមនុស្សជាតិគឺពុករលួយយ៉ាងខ្លាំង មានការលំបាកយ៉ាងខ្លាំងក្នុងការទទួលយកសេចក្ដីពិត ហើយមិនអាចសេចក្ដីសង្គ្រោះដោយងាយស្រួលនោះឡើយ។ សូម្បីតែឥឡូវនេះ នៅក្នុងបរិបទដែលមនុស្សទទួលស្គាល់ថាមនុស្សត្រូវបានបង្កើតឡើងដោយព្រះជាម្ចាស់ និងការពិតដែលថាព្រះជាម្ចាស់នៅក្នុងសាច់ឈាមគឺជាព្រះជាម្ចាស់ផ្ទាល់ក៏ដោយ ក៏មនុស្សនៅតែប្រឆាំង និងបះបោរទាស់នឹងព្រះជាម្ចាស់ ហើយបដិសេធព្រះបន្ទូលរបស់ព្រះជាម្ចាស់ និងសេចក្ដីតម្រូវរបស់ទ្រង់ដែរ។ ពួកគេថែមទាំងពិនិត្យ វិភាគ បដិសេធ និងព្រងើយកន្តើយចំពោះព្រះបន្ទូលដែលព្រះជាម្ចាស់ដែលយកកំណើតជាមនុស្សបានមានបន្ទូល ដោយមិនបានយល់ថាតើមនុស្សដែលត្រូវបានបង្កើតមកគួរតែប្រព្រឹត្តចំពោះព្រះបន្ទូលរបស់ព្រះជាម្ចាស់ដោយរបៀបណា និងគួរតែមានឥរិយាបថបែបណាចំពោះព្រះបន្ទូលរបស់ព្រះជាម្ចាស់នោះទេ។ ការនេះពិតជាគួរឱ្យសោកសៅណាស់។ សូម្បីតែឥឡូវនេះ មនុស្សមិនដឹងថាពួកគេជានរណា គួរតែឈរនៅទីតាំងណា ឬគួរតែធ្វើអ្វីនោះទេ។ មនុស្សខ្លះថែមទាំងតែងតែរអ៊ូរទាំអំពីព្រះជាម្ចាស់ដោយនិយាយថា «ហេតុអ្វីបានជាព្រះជាម្ចាស់តែងតែសម្ដែងចេញនូវសេចក្ដីពិតនៅក្នុងកិច្ចការរបស់ទ្រង់ដូច្នេះ?ហេតុអ្វីបានជាទ្រង់តែងតែទាមទារឱ្យយើងទទួលយកសេចក្ដីពិត? នៅពេលដែលព្រះជាម្ចាស់មានព្រះបន្ទូល និងធ្វើកិច្ចការ ទ្រង់គួរតែពិគ្រោះជាមួយយើង ហើយទ្រង់មិនគួរតែងតែធ្វើឱ្យយើងពិបាកនោះទេ។យើងគ្មានហេតុផលដើម្បីស្ដាប់បង្គាប់ទ្រង់ដាច់ខាតនោះទេយើង ចង់បានសិទ្ធិមនុស្ស និងសេរីភាព យើងគួរតែបោះឆ្នោតដោយលើកដៃចំពោះសេចក្ដីទាមទារដែលព្រះជាម្ចាស់ដាក់ចេញសម្រាប់យើង ហើយយើងទាំងអស់គ្នាក៏គួរតែមានការពិភាក្សា និងឈានដល់ការឯកភាពគ្នាដែរ។ ដំណាក់របស់ព្រះជាម្ចាស់គួរតែអនុវត្តលទ្ធិប្រជាធិបតេយ្យ ហើយមនុស្សគ្រប់គ្នាគួរតែធ្វើការសម្រេចចិត្តចុងក្រោយរួមគ្នា»។ សូម្បីតែឥឡូវនេះ មនុស្សជាច្រើនមានទស្សនៈបែបនេះហើយទោះបីជាពួកគេមិនបាននិយាយវាដោយបើកចំហក៏ដោយ ក៏ពួកគេមានទស្សនៈនេះនៅក្នុងចិត្តរបស់ពួកគេដែរ។ ប្រសិនបើខ្ញុំគ្មានសិទ្ធិសុំអ្វីពីអ្នក ប្រសិនបើខ្ញុំគ្មានសិទ្ធិសុំឱ្យអ្នកស្ដាប់តាមអ្វីដែលខ្ញុំនិយាយ និងទាមទារឱ្យអ្នកចុះចូលដាច់ខាតចំពោះអ្វីដែលខ្ញុំនិយាយទេ ដូច្នេះ តើនរណាទៅដែលមានសិទ្ធិ? ប្រសិនបើអ្នកជឿថា ព្រះជាម្ចាស់ដែលគង់នៅស្ថានសួគ៌មានសិទ្ធិធ្វើដូច្នេះ ហើយថាព្រះជាម្ចាស់ដែលគង់នៅស្ថានសួគ៌មានសិទ្ធិមានបន្ទូលមកកាន់អ្នករាល់គ្នាពីលើមេឃតាមរយៈផ្គរលាន់នោះគឺប្រសើរណាស់! នោះមានន័យថាខ្ញុំមិនចាំបាច់មានចិត្តអត់ធ្មត់ និងចិត្តស្មោះទទូចអង្វរដោយ ឬខ្ជះខ្ជាយទឹកមាត់និយាយជាមួយអ្នកឡើយ ខ្ញុំមិនចង់និយាយអ្វីបន្ថែមទៀតជាមួយអ្នកទេ។ ប្រសិនបើអ្នកជឿថា ព្រះជាម្ចាស់ដែលគង់នៅស្ថានសួគ៌មានសិទ្ធិមានបន្ទូលមកកាន់អ្នករាល់គ្នាពីលើមេឃ ពីលើពពក ដូច្នេះចូរទៅស្ដាប់ចុះ ចូរទៅស្វែងរកព្រះបន្ទូលរបស់ទ្រង់ចុះ ចូររង់ចាំព្រះជាម្ចាស់ដែលគង់នៅស្ថានសួគ៌មានបន្ទូលមកកាន់អ្នករាល់គ្នានៅលើមេឃ នៅលើពពក នៅកណ្ដាលភ្លើងចុះ។ ប៉ុន្តែមានរឿងមួយដែលអ្នករាល់គ្នាត្រូវតែយល់ឱ្យច្បាស់ថា៖ ប្រសិនបើថ្ងៃនោះមកដល់ពិតមែន ពេលវេលានៃការស្លាប់របស់អ្នករាល់គ្នានឹងមកដល់ហើយ។ យកល្អ កុំឱ្យថ្ងៃនោះមកដល់អី។ «យកល្អ កុំឱ្យថ្ងៃនោះមកដល់អី» តើព្រះបន្ទូលទាំងនេះមានន័យដូចម្ដេច? ព្រះជាម្ចាស់បានក្លាយជាមនុស្ស ដើម្បីមានព្រះបន្ទូលដោយផ្ទាល់ជាមួយមនុស្សទល់មុខគ្នានៅលើផែនដី ដើម្បីសម្ដែងចេញនូវសេចក្ដីពិតដែលប្រាប់មនុស្សពីអ្វីៗទាំងអស់ដែលពួកគេគួរធ្វើ ប៉ុន្តែមនុស្សបែរជាមើលងាយ និងចាត់ទុករឿងនេះថាជាការលេងសើច។ នៅក្នុងចិត្តរបស់ពួកគេ ពួកគេលួចទាស់ទទឹង និងប្រកួតប្រជែងជាមួយព្រះជាម្ចាស់។ ពួកគេមិនចង់ស្ដាប់ ដោយជឿថាព្រះជាម្ចាស់នៅលើផែនដីគ្មានសិទ្ធិព្យាយាមគ្រប់គ្រងមនុស្សឡើយ។ តើអាកប្បកិរិយាដែលមនុស្សមាននេះ ធ្វើឱ្យព្រះជាម្ចាស់សព្វព្រះហឫទ័យ ឬធ្វើឱ្យទ្រង់ខ្ញាល់? (ធ្វើឱ្យទ្រង់ខ្ញាល់។) ហើយតើព្រះជាម្ចាស់នឹងធ្វើអ្វី នៅពេលដែលទ្រង់ខ្ញាល់? មនុស្សនឹងប្រឈមមុខនឹងសេចក្ដីក្រោធរបស់ព្រះជាម្ចាស់ អ្នករាល់គ្នាយល់ពីរឿងនេះហើយមែនទេ? សេចក្ដីក្រោធរបស់ព្រះជាម្ចាស់ មិនមែនជាការល្បួងរបស់ព្រះជាម្ចាស់ទេ។ ទាំងនេះគឺជាគោលគំនិតពីរផ្សេងគ្នា។ នៅពេលដែលសេចក្ដីក្រោធរបស់ព្រះជាម្ចាស់ធ្លាក់មកលើមនុស្ស នោះពួកគេស្ថិតក្នុងគ្រោះថ្នាក់ហើយ។ តើអ្នករាល់គ្នាគិតថាព្រះជាម្ចាស់ក្រោធចំពោះអ្នកដែលទ្រង់ស្រឡាញ់ដែរឬទេ? តើទ្រង់ក្រោធចំពោះអ្នកដែលស័ក្តិសមនឹងរស់នៅក្នុងពន្លឺនៃព្រះភក្ត្ររបស់ព្រះជាម្ចាស់ដែរឬទេ? (មិនក្រោធទេ។) តើព្រះជាម្ចាស់ក្រោធចំពោះមនុស្សប្រភេទណា? ចំពោះអស់អ្នកណាដែលបានដើរតាមទ្រង់អស់រយៈពេលជាច្រើនឆ្នាំ ប៉ុន្តែនៅតែមិនយល់ពីព្រះបន្ទូលរបស់ទ្រង់ ដែលនៅតែមិនដឹងថាខ្លួនគួរតែស្ដាប់ព្រះបន្ទូលរបស់ព្រះជាម្ចាស់ ដែលខ្វះការយល់ដឹងដើម្បីទទួលយក និងចុះចូលនឹងព្រះបន្ទូលរបស់ព្រះជាម្ចាស់ព្រះជាម្ចាស់មានអារម្មណ៍ខ្ពើមរអើម និងស្អប់ខ្ពើមមនុស្សបែបនេះ ហើយមិនចង់សង្គ្រោះពួកគេឡើយ។ អ្នករាល់គ្នាយល់រឿងនេះហើយមែនទេ? ដូច្នេះ តើមនុស្សគួរតែមានឥរិយាបថបែបណាចំពោះព្រះជាម្ចាស់ គឺព្រះជាម្ចាស់ដែលយកកំណើតជាមនុស្ស និងចំពោះសេចក្ដីពិត? (យើងគួរតែស្ដាប់ ទទួលយក និងចុះចូល។) ត្រូវហើយ។ អ្នករាល់គ្នាត្រូវតែស្ដាប់ ទទួលយក និងចុះចូល។ គ្មានអ្វីដែលសាមញ្ញជាងនេះទៀតទេ។ បន្ទាប់ពីស្ដាប់ អ្នកត្រូវតែទទួលយកនៅក្នុងចិត្ត។ ប្រសិនបើអ្នកមិនអាចទទួលយកអ្វីមួយបានទេ នោះអ្នកត្រូវតែបន្តស្វែងរករហូតដល់អ្នកអាចទទួលយកដ៏ពេញលេញ នោះនៅពេលដែលអ្នកទទួលយកវា អ្នកត្រូវតែស្ដាប់បង្គាប់។ តើពាក្យថាត្រូវស្ដាប់បង្គាប់មានន័យដូចម្ដេច? មានន័យថាត្រូវអនុវត្ត និងប្រតិបត្តិតាម។ កុំព្រងើយកន្តើយនឹងរឿងរ៉ាវបន្ទាប់ពីបានឮហើយ ដោយសន្យាតែមាត់ថានឹងធ្វើ កត់ត្រាទុក សរសេរទុក ស្ដាប់ឮនឹងត្រចៀក ប៉ុន្តែមិនយកទុកក្នុងចិត្ត ហើយនៅតែធ្វើតាមទម្លាប់ចាស់របស់ខ្លួន និងធ្វើអ្វីក៏ដោយតាមតែចិត្តចង់នៅពេលដល់ពេលត្រូវធ្វើដោយមិនអើពើនឹងអ្វីដែលអ្នកបានសរសេរទុក និងចាត់ទុកថាមិនសំខាន់នោះឡើយ។ នេះមិនមែនជាការចុះចូលទេ។ ការចុះចូលពិតប្រាកដចំពោះព្រះបន្ទូលរបស់ព្រះជាម្ចាស់មានន័យថាស្ដាប់ព្រះបន្ទូលទាំងនោះ និងយល់ព្រះបន្ទូលទាំងនោះដោយអស់ពីចិត្ត ហើយទទួលយកព្រះបន្ទូលទាំងនោះយ៉ាងពិតប្រាកដ ពោលគឺទទួលយកព្រះបន្ទូលទាំងនោះជាការទទួលខុសត្រូវដែលមិនអាចគេចវេះបាន។ ការដែលមនុស្សម្នាក់និយាយថាខ្លួនទទួលយកព្រះបន្ទូលរបស់ព្រះជាម្ចាស់នោះមិនគ្រប់គ្រាន់ទេ ផ្ទុយទៅវិញគឺត្រូវទទួលយកព្រះបន្ទូលរបស់ទ្រង់ចេញពីចិត្ត ដោយបង្វែរការទទួលយកព្រះបន្ទូលរបស់ទ្រង់ទៅជាសកម្មភាពជាក់ស្ដែង និងប្រតិបត្តិតាមព្រះបន្ទូលរបស់ទ្រង់ដោយគ្មានការងាករេអ្វីទាំងអស់។ ប្រសិនបើអ្វីដែលអ្នកគិត អ្វីដែលអ្នកដាក់ដៃធ្វើ និងតម្លៃដែលអ្នកបានបង់ គឺសុទ្ធតែដើម្បីបំពេញតាមសេចក្ដីតម្រូវរបស់ព្រះជាម្ចាស់ នោះហើយជាការអនុវត្តព្រះបន្ទូលរបស់ព្រះជាម្ចាស់។ តើ «ការចុះចូល» បង្កប់ន័យអ្វី? វាបង្កប់ន័យថាការអនុវត្ត និងការប្រតិបត្តិតាម ដោយបង្វែរព្រះបន្ទូលរបស់ព្រះជាម្ចាស់ឱ្យទៅជាតថភាព។ ប្រសិនបើអ្នករាល់គ្នាសរសេរព្រះបន្ទូលដែលព្រះជាម្ចាស់មានបន្ទូល និងសេចក្ដីតម្រូវរបស់ទ្រង់ទុកក្នុងសៀវភៅកំណត់ត្រា ហើយដាក់លើក្រដាស ប៉ុន្តែមិនបានកត់ត្រាទុកក្នុងចិត្តទេ ហើយអ្នកធ្វើតាមតែចិត្តចង់នៅពេលដល់ពេលត្រូវធ្វើ ហើយមើលពីខាងក្រៅទៅហាក់ដូចជាអ្នករាល់គ្នាបានធ្វើតាមអ្វីដែលព្រះជាម្ចាស់បានសុំ ប៉ុន្តែអ្នករាល់គ្នាបានធ្វើវាតាមចិត្តរបស់ខ្លួនឯងវិញ នោះការធ្វើដូច្នេះមិនមែនជាការស្ដាប់ មិនមែនជាការទទួលយក និងមិនមែនជាការចុះចូលនឹងព្រះបន្ទូលរបស់ព្រះជាម្ចាស់ទេ នេះជាការមើលងាយសេចក្ដីពិត ជាការបំពានគោលការណ៍ដោយឥតអៀនខ្មាស និងជាការមិនអើពើនឹងការរៀបចំរបស់ដំណាក់របស់ព្រះជាម្ចាស់។ វាគឺជាការបះបោរ។

មានម្ដង ខ្ញុំបានផ្ទុកផ្ដាក់ឱ្យអ្នកណាម្នាក់ធ្វើរឿងមួយ។ នៅពេលខ្ញុំពន្យល់កិច្ចការនោះដល់គាត់ គាត់បានកត់ត្រាវាដោយយកចិត្តទុកដាក់នៅក្នុងសៀវភៅកំណត់ត្រារបស់គាត់។ខ្ញុំបានឃើញថាគាត់កត់ត្រាវាដោយយកចិត្តទុកដាក់ប៉ុណ្ណា ហាក់ដូចជាគាត់មានបន្ទុកចំពោះការងារ និងមានអាកប្បកិរិយាយកចិត្តទុកដាក់ និងទទួលខុសត្រូវ។ បន្ទាប់ពីបានប្រគល់ការងារឱ្យគាត់ហើយ ខ្ញុំក៏ចាប់ផ្ដើមរង់ចាំដំណឹងពីគាត់។ ពីរសប្ដាហ៍បានកន្លងផុតទៅ គាត់នៅតែមិនបានផ្ដល់ដំណឹងត្រឡប់មកវិញសោះ។ ដូច្នេះខ្ញុំក៏បានទៅរកគាត់ដោយខ្លួនឯង ហើយបានសួរថាតើកិច្ចការដែលខ្ញុំបានប្រគល់ឱ្យគាត់នោះទៅដល់ណាហើយ។ គាត់បាននិយាយថា៖ «អូ៎ ខ្ញុំភ្លេចបាត់ទៅហើយ!សូមប្រាប់ខ្ញុំម្ដងទៀតមកថាជារឿងអ្វី»។ តើអ្នករាល់គ្នាមានអារម្មណ៍យ៉ាងណាចំពោះចម្លើយរបស់គាត់? នោះហើយជាអាកប្បកិរិយាដែលគាត់មាននៅពេលធ្វើការងារ។ ខ្ញុំបានគិតថា៖ «មនុស្សនេះពិតជាមិនគួរឱ្យទុកចិត្តសោះ។ ចេញឱ្យឆ្ងាយពីខ្ញុំភ្លាមទៅ! ខ្ញុំមិនចង់ឃើញអ្នកទៀតទេ!» នោះហើយជាអារម្មណ៍របស់ខ្ញុំ។ ដូច្នេះខ្ញុំនឹងប្រាប់អ្នករាល់គ្នាពីការពិតមួយថា៖ អ្នករាល់គ្នាដាច់ខាតកុំផ្សារភ្ជាប់ព្រះបន្ទូលរបស់ព្រះជាម្ចាស់ជាមួយពាក្យកុហករបស់អ្នកបោកប្រាស់ឱ្យសោះ ការធ្វើដូច្នេះគឺគួរឱ្យស្អប់ខ្ពើមចំពោះព្រះជាម្ចាស់។ មានអ្នកខ្លះនិយាយថា ខ្លួនជាមនុស្សដែលរក្សាពាក្យសម្ដី ហើយថាខ្លួននិយាយម៉ាត់ណាម៉ាត់ហ្នឹង។ បើដូច្នេះមែន នោះនៅពេលនិយាយដល់ព្រះបន្ទូលរបស់ព្រះជាម្ចាស់ តើពួកគេអាចធ្វើតាមព្រះបន្ទូលទាំងនោះ នៅពេលដែលពួកគេបានឮដែរឬទេ? តើពួកគេអាចប្រតិបត្តិតាមព្រះបន្ទូលទាំងនោះដោយយកចិត្តទុកដាក់ដូចដែលពួកគេធ្វើចំពោះរឿងផ្ទាល់ខ្លួនរបស់ពួកគេដែរឬទេ? គ្រប់ព្រះបន្ទូលរបស់ព្រះជាម្ចាស់គឺសំខាន់ណាស់។ ទ្រង់មិនមានព្រះបន្ទូលលេងសើចទេ។ អ្វីដែលទ្រង់មានព្រះបន្ទូល មនុស្សត្រូវតែប្រតិបត្តិតាម និងអនុវត្ត។ នៅពេលព្រះជាម្ចាស់មានព្រះបន្ទូល តើទ្រង់កំពុងពិគ្រោះជាមួយមនុស្សឬ? ពិតជាមិនមែនទេ។ តើទ្រង់កំពុងសួរអ្នកនូវសំណួរដែលមានជម្រើសច្រើនឬ? ពិតជាមិនមែនទេ។ ប្រសិនបើអ្នកអាចដឹងថាព្រះបន្ទូល និងបេសកកម្មរបស់ព្រះជាម្ចាស់ជាបញ្ជាបេសកកម្មដែលមនុស្សត្រូវតែធ្វើដូចដែលគេបាននិយាយ និងប្រតិបត្តិតាម នោះអ្នករាល់គ្នាមានកាតព្វកិច្ចត្រូវប្រតិបត្តិតាម និងអនុវត្តវា។ ប្រសិនបើអ្នករាល់គ្នាគិតថា ព្រះបន្ទូលរបស់ព្រះជាម្ចាស់គ្រាន់តែជារឿងលេងសើច គ្រាន់តែជាពាក្យនិយាយលេង ដែលអាចធ្វើក៏បានមិនធ្វើក៏បាន តាមតែចិត្តចង់ ហើយអ្នកប្រព្រឹត្តចំពោះព្រះបន្ទូលទាំងនោះបែបនេះ នោះអ្នករាល់គ្នាពិតជាគ្មានហេតុផល និងមិនស័ក្តិសមនឹងត្រូវបានគេហៅថាមនុស្សឡើយ។ ព្រះជាម្ចាស់នឹងមិនមានព្រះបន្ទូលមកកាន់អ្នកទៀតឡើយ។ ប្រសិនបើមនុស្សម្នាក់តែងតែធ្វើការជ្រើសរើសដោយខ្លួនឯងនៅពេលនិយាយដល់សេចក្ដីតម្រូវរបស់ព្រះជាម្ចាស់ ចំពោះបញ្ញតិ្ត និងបញ្ជាបេសកកម្មរបស់ទ្រង់ ហើយប្រព្រឹត្តចំពោះវាដោយអាកប្បកិរិយាឱ្យតែរួចពីដៃ នោះពួកគេគឺជាមនុស្សប្រភេទដែលព្រះជាម្ចាស់ស្អប់ខ្ពើម។ នៅក្នុងរឿងដែលខ្ញុំបង្គាប់ និងប្រគល់ឱ្យអ្នកដោយផ្ទាល់ ប្រសិនបើអ្នកតែងតែត្រូវការឱ្យខ្ញុំមើលការខុសត្រូវ និងជំរុញអ្នក តាមដានអ្នកតែងតែធ្វើឱ្យខ្ញុំព្រួយបារម្ភ និងសាកសួរដោយតម្រូវឱ្យខ្ញុំពិនិត្យគ្រប់យ៉ាងសម្រាប់អ្នកនៅគ្រប់ជំហាន នោះអ្នកគួរតែត្រូវបានជម្រុះចោលហើយ។ មានមនុស្សប្រភេទនេះជាច្រើននាក់ណាស់នៅក្នុងចំណោមអ្នកដែលបច្ចុប្បន្ននេះ ត្រូវបានជម្រុះចោលពីដំណាក់របស់ព្រះជាម្ចាស់។ ខ្ញុំណែនាំពួកគេពីរឿងមួយចំនួន ហើយបន្ទាប់មកខ្ញុំសួរពួកគេថា៖ «តើអ្នកកត់ត្រាទុកទាំងអស់ហើយឬនៅ? តើនេះច្បាស់លាស់ហើយឬនៅ? តើអ្នកមានសំណួរអ្វីទេ?» ដែលពួកគេឆ្លើយតបថា៖ «ខ្ញុំកត់ត្រាទុកទាំងអស់ហើយ គ្មានបញ្ហាអ្វីទេ មិនចាំបាច់ព្រួយបារម្ភទេ!» ពួកគេយល់ព្រមធ្វើដោយងាយស្រួលណាស់ សូម្បីតែដាក់ដៃលើទ្រូង ហើយស្បថចំពោះខ្ញុំក៏មានដែរ។ ប៉ុន្តែ តើពួកគេពិតជាអនុវត្តរឿងទាំងនេះ បន្ទាប់ពីពួកគេយល់ព្រមហើយឬទេ? មិនបានទេ ពួកគេក៏បាត់ស្រមោលឈឹង ហើយគ្មានដំណឹងអ្វីពីពួកគេទៀតឡើយ។ ពួកគេធ្វើរឿងដែលពួកគេចូលចិត្តភ្លាមៗ ដោយធ្វើសកម្មភាពយ៉ាងរហ័ស និងម៉ឺងម៉ាត់។ ពួកគេងាយយល់ព្រមចំពោះរឿងដែលខ្ញុំប្រគល់ឱ្យពួកគេ ប៉ុន្តែបន្ទាប់មក ពួកគេមិនអើពើនឹងវាឡើយ ហើយនៅពេលដែលខ្ញុំតាមដានពួកគេអំពីរឿងនេះនៅពេលក្រោយ ខ្ញុំឃើញថាពួកគេមិនបានធ្វើអ្វីទាល់តែសោះ។ មនុស្សប្រភេទនេះគ្មានសតិសម្បជញ្ញៈ ឬហេតុផលអ្វីបន្តិចសោះឡើយ។ ពួកគេគឺជាមនុស្សគ្មានបានការ ហើយមិនស័ក្តិសមនឹងបំពេញភារកិច្ចឡើយ។ ពួកគេអន់ជាងជ្រូក ឬឆ្កែទៅទៀត។ នៅពេលមនុស្សម្នាក់ចិញ្ចឹមឆ្កែយាមផ្ទះ នៅពេលពួកគេមិននៅ ឆ្កែអាចជួយយាមផ្ទះ និងទីធ្លាបាន កាលណាមានមនុស្សចម្លែកមក។ មានមនុស្សជាច្រើនដែលមិនល្អដូចឆ្កែផងក្នុងការធ្វើរឿងផ្សេងៗ។ មនុស្សខ្លះត្រូវតែមាននរណាម្នាក់មើលការខុសត្រូវជានិច្ច ទើបពួកគេធ្វើភារកិច្ចរបស់ខ្លួនបានបន្តិចបន្តួច ហើយពួកគេត្រូវតែមាននរណាម្នាក់លួសកាត់ និងមើលការខុសត្រូវពួកគេ មុនពេលពួកគេធ្វើអ្វីមួយ។ តើនេះជាការបំពេញភារកិច្ចឬ? មនុស្សទាំងនេះគឺជាអ្នកកុហក! ប្រសិនបើពួកគេមិនបានគ្រោងនឹងធ្វើវាទេ ចុះដូច្នេះហេតុអ្វីបានជាពួកគេយល់ព្រម? តើនេះមិនមែនជាការបោកបញ្ឆោតមនុស្សដោយចេតនាទេឬ? ប្រសិនបើពួកគេគិតថាកិច្ចការនោះនឹងពិបាក ហេតុអ្វីបានជាពួកគេមិននិយាយវាតាំងពីដំបូង? ហេតុអ្វីបានជាពួកគេសន្យាថានឹងធ្វើវា ហើយបន្ទាប់មកមិនបានធ្វើវា? ប្រសិនបើពួកគេបោកបញ្ឆោតអ្នកដទៃ ក៏អ្នកដទៃក៏មិនអាចធ្វើអ្វីចំពោះពួកគេបានដែរ ប៉ុន្តែប្រសិនបើពួកគេបោកបញ្ឆោតព្រះជាម្ចាស់ តើផលវិបាកជាអ្វីទៅ? មនុស្សប្រភេទនេះគួរតែត្រូវបានចាត់ការ និងជម្រុះចោល! តើអ្នករាល់គ្នាមិនគិតថា មនុស្សដែលមើលងាយសេចក្ដីពិត និងបំពានគោលការណ៍ដោយឥតអៀនខ្មាស គឺជាមនុស្សអាក្រក់ទេឬ? ពួកគេទាំងអស់គឺជាមនុស្សអាក្រក់ ពួកគេទាំងអស់គឺជាអារក្ស ហើយពួកគេគួរតែត្រូវបានជម្រុះចោល! ដោយសារមនុស្សទាំងនេះប្រព្រឹត្តតាមតែអំពើចិត្ត បំពានគោលការណ៍ បះបោរនិងមិនស្ដាប់បង្គាប់ បង្កើតនគរផ្ទាល់ខ្លួន ហើយដោយសារពួកគេខ្ជិលច្រអូស និងគ្មានការទទួលខុសត្រូវ ពួកគេបាននាំមកនូវការខាតបង់យ៉ាងធំធេងដល់ពួកជំនុំ! តើអ្នកណាអាចសងការខាតបង់បែបនេះបាន? គ្មានអ្នកណាម្នាក់អាចទទួលខុសត្រូវបែបនេះបានទេ។ មនុស្សទាំងនេះត្អូញត្អែរ ហើយនៅតែមិនសុខចិត្ត និងមិនពេញចិត្តឡើយ នៅពេលដែលពួកគេត្រូវបានលួសកាត់។ តើមនុស្សទាំងនេះមិនមែនជាអារក្សដែលគ្មានហេតុផលទេឬ? ពួកគេពិតជាមិនអាចជួយសង្គ្រោះបានឡើយ ហើយគួរតែត្រូវបានជម្រុះចោលតាំងពីយូរមកហើយ!

តើអ្នករាល់គ្នាបានយល់ពីចំណុចសំខាន់នៃរឿងរបស់ណូអេ និងអ័ប្រាហាំ ដែលយើងបានប្រកបគ្នានៅថ្ងៃនេះហើយឬនៅ? តើសេចក្ដីតម្រូវរបស់ព្រះជាម្ចាស់ចំពោះមនុស្សខ្ពស់ដែរឬទេ? (មិនខ្ពស់ទេ។) អ្វីដែលព្រះជាម្ចាស់តម្រូវពីមនុស្សគឺជាអ្វីដែលគួរតែជាមូលដ្ឋានគ្រឹះដ៏សំខាន់បំផុតនៅក្នុងមនុស្សដែលត្រូវបានបង្កើតមក។ សេចក្ដីតម្រូវរបស់ទ្រង់មិនខ្ពស់ទាល់តែសោះ ហើយវាជាក់ស្ដែងបំផុត និងពិតប្រាកដបំផុត។ មនុស្សត្រូវតែមានជំនឿពិត និងការចុះចូលទាំងស្រុង ដើម្បីឲ្យព្រះជាម្ចាស់សព្វព្រះហឫទ័យ។ មានតែអស់អ្នកណាដែលមានរឿងទាំងពីរនេះទេ ទើបបានសង្គ្រោះយ៉ាងពិតប្រាកដ។ ប៉ុន្តែសម្រាប់អស់អ្នកណាដែលបានពុករលួយយ៉ាងខ្លាំង អស់អ្នកណាដែលមើលងាយសេចក្ដីពិត ហើយខ្ពើមរអើមនឹងរឿងវិជ្ជមាន និងសម្រាប់អស់អ្នកណាដែលប្រឆាំងនឹងសេចក្ដីពិត គឺគ្មានអ្វីដែលពិបាកជាងរឿងទាំងពីរនេះឡើយ! ការនេះអាចសម្រេចបានតែដោយអស់អ្នកណាដែលមានចិត្តបរិសុទ្ធ និងបើកចំហចំពោះព្រះជាម្ចាស់ប៉ុណ្ណោះ គឺអ្នកដែលមានភាពជាមនុស្សហេតុផល និងសតិសម្បជញ្ញៈ និងអ្នកដែលស្រឡាញ់រឿងវិជ្ជមានប៉ុណ្ណោះ។ តើរឿងទាំងនេះមាននៅក្នុងខ្លួនអ្នករាល់គ្នាដែរឬទេ? ចុះតើនៅក្នុងខ្លួននរណាទៅ ដែលមានភាពខ្ជាប់ខ្ជួន និងភាពបរិសុទ្ធ ដែលមនុស្សគួរតែមានទាក់ទងនឹងព្រះជាម្ចាស់នោះ? បើនិយាយពីអាយុ អ្នកទាំងអស់គ្នាដែលអង្គុយនៅទីនេះគឺក្មេងជាងណូអេ និងអ័ប្រាហាំ ប៉ុន្តែបើនិយាយពីភាពបរិសុទ្ធវិញ អ្នករាល់គ្នាមិនអាចប្រៀបផ្ទឹមនឹងពួកគេបានឡើយ។ ភាពបរិសុទ្ធ បញ្ញា និងប្រាជ្ញា គឺមិនមាននៅក្នុងខ្លួនអ្នករាល់គ្នាទេ។ ផ្ទុយទៅវិញ ល្បិចកលតូចតាចបែរជាមានច្រើនទៅវិញ។ ដូច្នេះ តើបញ្ហានេះអាចដោះស្រាយដោយរបៀបណា? តើមានវិធីណាដើម្បីបំពេញតាមសេចក្ដីតម្រូវរបស់ព្រះជាម្ចាស់ដែរឬទេ? តើមានផ្លូវទេ? តើត្រូវចាប់ផ្ដើមពីកន្លែងណា? (ដោយការស្ដាប់តាមព្រះបន្ទូលរបស់ព្រះជាម្ចាស់។) ត្រូវហើយ គឺដោយការរៀនស្ដាប់ និងចុះចូល។ មនុស្សខ្លះនិយាយថា៖ «ពេលខ្លះ អ្វីដែលព្រះជាម្ចាស់មានព្រះបន្ទូលមិនមែនជាសេចក្ដីពិតទេ ហើយក៏មិនងាយស្រួលក្នុងការចុះចូលដែរ។ ប្រសិនបើព្រះជាម្ចាស់បានថ្លែងព្រះបន្ទូលសេចក្ដីពិតខ្លះ ការចុះចូលនឹងងាយស្រួលហើយ»។ តើពាក្យសម្ដីទាំងនេះត្រឹមត្រូវដែរឬទេ? (មិនត្រឹមត្រូវទេ។) តើអ្នករាល់គ្នាបានរកឃើញអ្វីខ្លះនៅក្នុងរឿងរបស់លោកណូអេនិងលោកអ័ប្រាហាំ ដែលយើងបាននិយាយគ្នានៅថ្ងៃនេះ? ការស្ដាប់បង្គាប់ព្រះបន្ទូលរបស់ព្រះជាម្ចាស់ និងការចុះចូលនឹងសេចក្ដីតម្រូវរបស់ព្រះជាម្ចាស់គឺជាកាតព្វកិច្ចពីកំណើតរបស់មនុស្ស។ហើយប្រសិនបើព្រះជាម្ចាស់មានព្រះបន្ទូលអ្វីមួយដែលមិនស្របតាមគំនិតរបស់មនុស្សមនុស្សមិនគួរវិភាគ ឬពិនិត្យវាឡើយ។ ទោះបីជាព្រះជាម្ចាស់ផ្ដន្ទាទោស ឬជម្រុះអ្នកណាចោល ហើយទោះជាការនោះធ្វើឱ្យមនុស្សជាច្រើនមានគំនិត និងការទាស់ទទឹងក៏ដោយ ក៏អត្តសញ្ញាណ សារជាតិ និស្ស័យ និងឋានៈរបស់ទ្រង់មិនផ្លាស់ប្ដូរជារៀងរហូតឡើយ។ ទ្រង់គឺជាព្រះជាម្ចាស់ជារៀងរហូត។ដោយសារអ្នកគ្មានការសង្ស័យថាទ្រង់គឺជាព្រះជាម្ចាស់ ការទទួលខុសត្រូវតែមួយគត់របស់អ្នក រឿងតែមួយគត់ដែលអ្នកគួរធ្វើ គឺត្រូវស្ដាប់បង្គាប់តាមអ្វីដែលទ្រង់មានព្រះបន្ទូល និងអនុវត្តស្របតាមព្រះបន្ទូលរបស់ទ្រង់។ នេះគឺជាផ្លូវនៃការអនុវត្ត។ មនុស្សដែលត្រូវបានបង្កើតមក មិនគួរពិនិត្យ វិភាគ ពិភាក្សា បដិសេធ ទាស់ទទឹង បះបោរទាស់នឹង ឬប្រកែកនឹងព្រះបន្ទូលរបស់ព្រះជាម្ចាស់ឡើយ។ ការនេះជាអ្វីដែលព្រះជាម្ចាស់ស្អប់ខ្ពើម ហើយមិនមែនជាអ្វីដែលទ្រង់ចង់ឃើញនៅក្នុងខ្លួនមនុស្សឡើយ។ តើគួរប្រព្រឹត្តចំពោះព្រះបន្ទូលរបស់ព្រះជាម្ចាស់ដោយរបៀបណាឱ្យពិតប្រាកដ? តើអ្នកគួរអនុវត្តដោយរបៀបណា? តាមពិតវាសាមញ្ញណាស់ គឺត្រូវរៀនស្ដាប់បង្គាប់ព្រះបន្ទូលទាំងនោះ ស្ដាប់ដោយអស់ពីចិត្តទទួលយកដោយអស់ពីចិត្ត យល់ និងស្វែងយល់ដោយអស់ពីចិត្ត ហើយបន្ទាប់មក ចូរទៅអនុវត្ត និងប្រតិបត្តិតាមដោយអស់ពីចិត្ត។ អ្វីដែលអ្នកបានឮ និងស្វែងយល់នៅក្នុងចិត្តគួរតែផ្សារភ្ជាប់យ៉ាងជិតស្និទ្ធទៅនឹងការអនុវត្តរបស់អ្នករាល់គ្នា។ កុំបំបែករឿងទាំងពីរនេះឱ្យសោះ។ អ្វីៗទាំងអស់ អ្វីដែលអ្នកអនុវត្ត អ្វីដែលអ្នកចុះចូល អ្វីដែលអ្នកធ្វើដោយដៃផ្ទាល់ គ្រប់កិច្ចការដែលអ្នករវល់ធ្វើ គួរតែផ្សារភ្ជាប់ទៅនឹងព្រះបន្ទូលរបស់ព្រះជាម្ចាស់ រួចហើយអ្នករាល់គ្នាគួរតែអនុវត្តស្របតាមព្រះបន្ទូលរបស់ទ្រង់ ហើយប្រតិបត្តិតាមព្រះបន្ទូលទាំងនោះតាមរយៈទង្វើរបស់អ្នក។ នោះហើយជាការចុះចូលនឹងព្រះបន្ទូលរបស់ព្រះអាទិករ។នេះហើយជាផ្លូវនៃការអនុវត្តព្រះបន្ទូលរបស់ព្រះជាម្ចាស់។

ថ្ងៃទី១៨ ខែកក្កដា ឆ្នាំ២០២០

YouTube: https://l.kingdomsalvation.org/km/video
Facebook: https://|.kingdomsalvation.org/km/facebook

Email: contact.km@kingdomsalvation.org

